
གཞོན། གཙང་ནས་མཁས་པ་དཔལ་ལྡན་སེང་གེ་དང༌། འཇམ་སྐྱ་སོགས་དང་ལུང་རིགས་ཀྱིས་

བརྒལ་བརྟག་གནང་བས། མཁས་པའི་ཁྲོད་དུ་ཕ་སྟོན་པ་ལ་བུའང་སྟོན་པ་བྱུང་འདུག་ཅེས་བུ་སྟོན་

ཞེས་པའི་མཚན་ཡང་དེ་ནས་ཐོགས་པར་བཤད།

   དགུང་ལོ་ཉེར་གསུམ་པ་ ༡༣༡༢ ལོར་པཎ་ཆེན་གྱི་མཁན་བརྒྱུད་བཞི་པ་མཁན་ཆེན་

གྲགས་པ་གཞོན་ནུ་དང༌། སློབ་དཔོན་ལས་བྱེད་པ་བསོད་ནམས་གྲགས་པ། སློབ་དཔོན་གསང་སྟེ་

ངོ་སྤྲོད་མདོར་བས

སྟོན་པ་འདུལ་འཛིན་བསོད་ནམས་བཟང་པོ། དད་པའི་དགེ་འདུན་དཀོན་མཆོག་བཟང་པོས་ཐོག་

དྲངས་པ་ཉི་ཤུ་རྩ་གཉིས་ཀྱི་དབུས་སུ་བསྙེན་པར་རྫོགས་པ་མཛད། མཁན་པོ་དེ་ལ་སོ་ཐར་གྱི་

མདོ་སོགས་གསན་པ་དང་ཤེར་སྙིང་མདོ་སྒྲུབ་སོགས་ཞོར་ཉན་དུ་མཛད། སློབ་དཔོན་བསོད་

ནམས་གྲགས་པ་ལས་འདུལ་བ་མདོ་རྩ་ལ་བྱ་ཊཱིཀ་བཏབ་པའི་བཤད་བཀའ་སོགས་གསན།

   ཁྲོ་ཕུར་ཕར་ཕྱིན་དང༌། འདུལ་བ། མངོན་པ་བཅས་ཀྱི་འཆད་ཉན་ལེགས་པར་མཛད། 

ཆོས་སྒང་ལ་ཕར་ཚད་བསྡུས་གསུམ་དང་། མངོན་པ་ཀུན་བཏུས་ལ་སོགས་པ་ལ་བཤད་པའི་རྐང་

མཛད། ཆོས་བར་ལ་འཁྲེན་བྲག་ལུང་། ཉང་རོ་ཤུག་པ་རི། ཁྲོ་ཟངས་ཁ་སོགས་སུ་ཕར་ཚད་མངོན་

པ་ལ་སོགས་པའི་བཤད་པ་དང་ཞར་ཆོས་གང་མང་གནང་བ་དང་། དགེ་སློང་དགེ་ཚུལ་རབ་བྱུང་

དགེ་བསྙེན་ལ་སོགས་ཁྲི་ཕྲག་ཏུ་ལོངས་པའི་མཁན་སློབ་མཛད།

   དེ་ནས་ཐར་པ་གླིང་དུ་ཕེབས་ནས་ལོ་ཙཱ་བ་ཆེན་པོ་ཐར་ལོ་ཉི་མ་རྒྱལ་མཚན་སློབ་དཔོན་

དུ་བསྟེན་ནས་ལོ་བཞི་ལྷག་ལ་སྒྲ་ཙནྡྲ་པ་དང་ཀ་ལཱ་པའི་མདོ་འགྲེལ་དང་བཅས་པར་སྦྱངས་པ་དང་

ཆབས་ཅིག་སྙན་ངག །སྡེབ་སྦྱོར། ཟློས་གར། མངོན་བརྗོད་སོགས་ལའང་སྦྱངས། རྒྱ་གར་སོགས་

སུ་ཕེབས་མ་མྱོང་ནའང་རྒྱ་གར་ཤར་ནུབ་དང༌། ཁ་ཆེ། སིངྒ་གླིང་ལ་སོགས་པའི་ཡི་གེའི་རིགས་

མི་འདྲ་བ་མཁྱེན་པའི་ལོ་ཙཱ་བར་གྱུར། བཀའ་དང་བསྟན་བཅོས་མང་དག་ཅིག་བོད་བསྒྱུར་མཛད།

   གསུང་ངག་རིན་པོ་ཆེ་ལས་དུས་འཁོར་གྱི་དབང་གོང་མ་སོགས་ཞུས་ཏེ། འདག་སྦྱར་

གྱིས་སྐུ་མཚམས་ལ་རྩེ་གཅིག་ཏུ་སྒོམ་པའང་མཛད། གཞན་ཡང་སྦྱོར་བ་དྲུག་དང་རྒྱུད་ཕྱི་མ་

སོགས་དུས་འཁོར། རྡོ་རྗེ་སྙིང་འགྲེལ་ལ་སོགས་པ་ཐུན་མོང་དང་ཐུན་མོང་མིན་པའི་ཆོས་དུ་མ་

གསན་པ་དང་། བླ་མ་དམ་པ་དཔལ་ལྡན་སེང་གེ་ལས་དུས་འཁོར་གྱི་དབང་བཀའ་རྭ་འབྲོའི་

དགོངས་པ་གཅིག་ཏུ་དྲིལ་བ་སོགས་དབང་བཀའ་མང་དུ་ཞུས།

   གཞན་དུས་འཁོར་ལ་ཐུགས་སྦྱོང་མཛད་ཕྱིར་དབོན་པོ་རྡོ་རྗེ་རྒྱལ་མཚན་གྱི་དྲུང་ནས་

དུས་འཁོར་གྱི་བཤད་བཀའ་རྭ་འབྲོའི་དགོངས་པ་གཅིག་ཏུ་དྲིལ་བ་ལ་སོ་སོའི་བཞེད་ཚུལ་དང་

བཅས་པ། མན་ངག་ལག་ལེན་གྱི་གནད། དུས་འཁོར་ཆ་ལག་མ་ཚང་བ་མེད་པར་གསན་པས་དུས་

སེར་བྱེས་རིག་མཛོད་ཆེན་མོའི་རྩོམ་སྒྲིག་ཁང་།

འཁོར་ལ་མཁས་པར་གྱུར་པས་ཕྱིས་བྱོན་བོད་ཀྱི་མཁས་པ་རྣམས་ཀྱི་ནང་ནས་དུས་འཁོར་ལ་

མཁས་པ་བུ་དོལ་གཉིས་ཞེས་གྲགས་པ་བྱུང་། བླ་མ་དེ་ཉིད་ལ་འཇམ་དཔལ་རྩ་རྒྱུད་སོགས་རྒྱུད་

དང་སྒྲུབ་ཐབས་གང་མང་ཡང་གསན། བླ་མ་བི་བྷཱུ་ཏི་དཱ་པ་ལས་གཏུམ་མོ་འབར་འཛག་གི་གདམས་

པ་སོགས་མན་ངག་མང་པོ་གསན། གཞན་བླ་མ་ཀུ་མཱ་ར་སི་ངྡྷི་ལས་བཀའ་གདམས་པའི་ལུགས་

ཀྱི་མན་ངག་མང་དུ་གསན།

   དགུང་ལོ་སོ་གཅིག་པར་སྐུ་ཞང་གྲགས་པ་རྒྱལ་མཚན་གྱིས་གདན་དྲངས་པ་ལྟར་ཞ་ལུ་

ཆོས་སྡེའི་གདན་ས་བཟུང་། སྔགས་དང་མཚན་ཉིད་ཀྱི་བཤད་གྲྭ་བཙུགས་ནས་ལོ་ངོ་སོ་དྲུག་ལ་

ཆོས་འཆད་གནང་། ཆོས་སྡེ་ཆེན་པོར་དགེ་འདུན་ཚོགས་པ་སུམ་སྟོང་བརྒྱད་བརྒྱ་རེ་ཙམ་གྱི་

ཚོགས་དཔོན་མཛད།

   ཇོ་བོ་རྗེས་བྱིན་གྱིས་བརླབས་པའི་གནས་ཞ་ལུ་རི་ཕུག་ཏུ་སྤེ་ཆུང་གཅིག་ཡོད་པ་ལ་གཞི་

བྱས་ནས་གཙུག་ལག་ཁང་དགེ་འདུན་གྱི་སྡེ་དང་བཅས་པ་གསར་དུ་བཞེངས་ཏེ། མདོ་སྔགས་ཀྱི་

བཤད་གྲྭ་བཙུགས། སྣར་ཐང་གི་བསྟན་འགྱུར་ལ་ཞུས་དག་གནང་ཞིང་། དཀར་ཆག་ཡིད་བཞིན་

ནོར་བུ་དབང་གི་རྒྱལ་པོའི་ཕྲེང་བ་ཞེས་པ་བསྒྲིགས། རི་ཕུག་ཏུ་སྒྲུབ་པ་ཉམས་ལེན་གནང་མཁན་

ཚོགས་པ་ལྔ་བརྒྱ་ཙམ་འདུས་ཐོག་སློབ་མ་མཁས་བཙུན་བཟང་གསུམ་འཛོམས་ཤིང་བསྟན་པ་

འཛིན་པའི་སྐྱེས་ཆེན་དང་། འཆད་ཉན་གྱི་སློབ་དཔོན། བྱ་བྲལ་བ་སོགས་མང་དུ་བྱུང་། རྗེ་འདིས་

བུ་ལུགས་གྲུབ་མཐའི་སྲོལ་བཏོད་པས་དེའི་རྒྱུད་འཛིན་རྣམས་ལ་ཞ་ལུ་བའི་གྲུབ་མཐའམ་བུ་

ལུགས་ཞེས་གྲགས།

   དགུང་ལོ་སོ་གསུམ་པ་ ༡༣༢༢ ལོར་[བདེ་བར་གཤེགས་པའི་བསྟན་པའི་གསལ་བྱེད་

ཆོས་ཀྱི་འབྱུང་གནས་གསུང་རབ་རིན་པོ་ཆེའི་མཛོད་]ཅེས་བྱ་བའམ་ཡོངས་གྲགས་སུ་[བུ་སྟོན་

ཆོས་འབྱུང་]ཞེས་པ་མཛད།

   དགུང་ལོ་ང་ལྔ་པ་ ༡༣༤༤ ལོར་སོག་པོའི་གོང་མས་རྒྱ་ནག་ཏུ་གདན་ཞུའི་ཕོ་ཉ་འབྱོར་

ཡང་མ་ཕེབས་པར་དབེན་པར་སྒྲ་དང་གསང་སྔགས་ཀྱི་གཞུང་མང་པོ་འཕྲོ་བསྒྱུར་དང་གཞི་བསྒྱུར་

ངོ་སྤྲོད་མདོར་བས

མཛད། དམ་པ་འདི་བསྟན་འགྲོ་སྤྱི་ལ་ཕྱག་རྗེས་ཆེ་ལ་ལྷག་པར་དུས་འཁོར་དང་སྐར་རྩིས་ཀྱི་སྐོར་

ལ་ཕྱག་རྗེས་ཧ་ཅང་ཆེ་ཞིང་། མཛད་འཕྲིན་རྒྱས་པས་རྒྱ་གར་གྱི་རྒྱལ་པོ་པུ་ནྱ་མ་ལ་སོགས་ཀྱིས་

ཀྱང་དད་གུས་ཞུས་པར་མ་ཟད། ཧོར་གྱི་མི་དཔོན་བརྒྱ་ཕྲག་དམག་འབུམ་ཚོ་གསུམ་དང་ཁྲི་ཕྲག་

གཉིས་ཀྱི་འཁོར་དང་བཅས་དྲུང་དུ་ལྷགས་ནས་དཔལ་དུས་ཀྱི་འཁོར་ལོའི་དབང་སོགས་གསང་

སྔགས་ཀྱི་ཆོས་ཞུས། གཞན་རིས་སུ་མ་ཆད་པའི་སྐལ་ལྡན་མང་པོར་མདོ་སྔགས་ཀྱི་ཆོས་ཚུལ་

གང་མང་གནང་། 

   རེ་གཉིས་པ་ ༡༣༥༡ ལོར་གཡའ་ཕག་གི་ཟིང་འཁྲུག་བསྡུམ་ཆེད་དབུས་ཕྱོགས་སུ་

ཕེབས། ༡༣༥༣ ལོར་ས་སྐྱར་བྱོན། ས་སྐྱའི་ལྷ་ཁང་ཆེན་མོར་དཔལ་རྡོ་རྗེ་དབྱིངས་ཀྱི་དཀྱིལ་

འཁོར་ཁྲུ་བཅུ་གཅིག་ཅན་རིན་པོ་ཆེ་སྣ་ཚོགས་ལས་གྲུབ་པ་བཞེངས། གཞལ་ཡས་ཁང་གི་རྣམ་

གཞག་དེ་ཉིད་གསལ་བ་ཞེས་པ་ལྗགས་རྩོམ་མཛད། ཤེར་ཕྱིན་གྱི་མདོ་སྡེ་རིན་པོ་ཆེ་རྒྱས་

འབྲིང་བསྡུས་གསུམ་དང་། རིན་ཆེན་གསེར་ལས་བཞེངས་པའི་བཀའ་འགྱུར་དང་བསྟན་འགྱུར་

ཆ་ཚང་། བོད་ཀྱི་ལོ་པཎ་རྣམས་ཀྱིས་མཛད་པའི་བསྟན་བཅོས་སོགས་གསུང་རྟེན་དུ་མ་བཞེངས་

པར་མཛད། 

   དགུང་ལོ་རེ་བདུན་པ་ལ་སྒྲ་ཚད་པ་རིན་ཆེན་རྣམ་རྒྱལ་ལ་ཞ་ལུའི་གདན་ས་གཏད་ནས་རི་

ཕུག་ཏུ་གཏན་བཞུགས་མཛད།

   སློབ་མ་གྲགས་ཆེ་བ། སྒྲ་ཚད་པ་རིན་ཆེན་རྣམ་རྒྱལ། བྱང་པ་དཀོན་མཆོག་གྲགས། གོང་

གསུམ་བདེ་ཆེན་པ་ཆོས་ཀྱི་མགོན་པོ། ཁྱུང་པོ་ལྷས་པ་སོགས་མང་དུ་བྱུང་ངོ་། །

   བུ་སྟོན་ཐམས་ཅད་མཁྱེན་པ་ཁོང་རྒྱུན་རིང་བཞུགས་སའི་གནས་ཁྲོ་ཕུ་དང་། ཞ་ལུ། རི་

ཕུག་གཙོ་བོར་མཛད་ཡོད་པ་དང་། དགུང་གྲངས་དོན་བཞི་པའི་མཇུག་ནས་སྐུ་མཚམས་བཅད་དེ་

ཉིན་མཚན་ཁོར་མོ་ཡུག་ཏུ་ཙོག་པུར་བཞུགས་པ་ལས་དབུ་སྔས་ལ་མི་རེག་པར་ཉམས་བཞེས་ལ་

གཅིག་ཏུ་གཞོལ་མུར་དགུང་གྲངས་དོན་ལྔ་ལ་ཕེབས་པ་ ༡༣༦༤ ལོར་ཞ་ལུ་རི་ཕུག་ཏུ་སྐུ་

གཤེགས། གསུང་རྩོམ་པོད་ཉི་ཤུ་རྩ་དྲུག་ཙམ་པོ་ཏཱ་ལའི་ཞོལ་པར་ཁང་དུ་ཡོད་པར་བཤད། བསྒྱུར་

སེར་བྱེས་རིག་མཛོད་ཆེན་མོའི་རྩོམ་སྒྲིག་ཁང་།

རྩོམ་ཡང་དུ་མ་བཞུགས། བོད་གངས་ཅན་གྱི་མཁས་པའི་ཁྲོད་དུ་ཆོས་རྗེ་བུ་སྟོན་ནམ། བུ་སྟོན་

ཐམས་ཅད་མཁྱེན་པ་ཞེས་གྲགས་ཤིང་། ཅི་ཡོད་བུ་ལ་དྲིས་[དོན་ནི། བཀའ་བསྟན་སོགས་གཞུང་

ཆེན་མོ་རྣམས་སུ་ཅི་ཞིག་ཡོད་མེད་བུ་སྟོན་ཐམས་ཅད་མཁྱེན་པ་ལ་དྲིས་ཞེས་པ་ཡིན། གཟིགས་

རྒྱ་ཆེ་བའི་དོན་ནོ། །]ཞེས་པའི་མཁས་པའི་གསུང་རྒྱུན་ཡང་ཡོད་དོ། །

   རྣམ་ཐར་རྒྱས་པ་ཁྲོ་ཕུ་བ་བསོད་ནམས་སེང་གེས་མཛད་པའི་<<བུ་སྟོན་གྱི་རྟོགས་

བརྗོད་ངོ་མཚར་གཏམ་གྱི་རོལ་མོ་ཉེར་གཅིག་པ་>>དང་། སྒྲ་ཚད་པ་རིན་ཆེན་རྣམ་རྒྱལ་གྱིས་

མཛད་པའི་<<ཆོས་རྗེ་ཐམས་ཅད་མཁྱེན་པ་བུ་སྟོན་ལོ་ཙཱ་བའི་རྣམ་པར་ཐར་པ་སྙིམ་པའི་མེ་

ཏོག>> བླ་མ་མགོན་པོ་དཔལ་བས་མཛད་པའི་<<ཆོས་རྗེའི་རྣམ་ཐར་རིན་ཆེན་ཕྲེང་བ།>> 

ཁྱུང་པོ་ལྷས་པ་གཞོན་ནུ་བསོད་ནམས་ཀྱིས་མཛད་པའི་<<ཐམས་ཅད་མཁྱེན་པ་བུ་སྟོན་རིན་པོ་

ཆེའི་རྣམ་པར་ཐར་པ་ཡོན་ཏན་རིན་པོ་ཆེའི་ལྷུན་པོ་>>སོགས་ཡོད།

  ༢༠༡༩.༠༤.༠༨.ལ་སེར་བྱེས་རིག་མཛོད་ཆེན་མོའི་རྩོམ་སྒྲིག་པས་བཏུས་བསྒྲིགས་བྱས།

ཞུ་སྒྲིག་པའི་གསལ་བཤད། 

བོད་གངས་ཅན་གྱི་ལྗོངས་སུ་སྔོན་བྱོན་མཁས་པའི་དབང་པོ་དག་གི་བཀའ་དྲིན་ལས། བོད་

མི་རིགས་ཀྱི་ཤེས་རིག་གི་ཉིང་བཅུད་དང་འགྲོ་བ་མིའི་རིགས་ཀྱི་སྤྱི་ནོར་དུ་གྱུར་པའི་གསུང་རབ་

ཀྱི་གླེགས་བམ་ཁྲི་ཕྲག་མང་པོ་ཞིག་བྱུང་མྱོང་ནའང་། དུས་རབས་ཀྱི་འཕེལ་འགྱུར་དང་འགྲོགས་

པའི་མིའི་ཉེས་སྤྱོད་ཀྱི་དབང་གིས་རྩ་ཆེའི་གསུང་རབ་མང་པོ་ཞིག་རྩ་བརླག་ཏུ་ཕྱིན་ཟིན་པ་དང་། 

ལྷག་འཕྲོས་གང་མང་ཞིག་རྩ་བརླག་ཏུ་འགྲོ་ཉེར་ཡོད་པར་བརྟེན་དུས་རབས་འདིའི་བོད་མི་ཞིག་ལ་

མཚོན་ན་རྩ་ཆེ་བའི་གསུང་རབ་དེ་དག་གཅེས་ཉར་བྱེད་རྒྱུར་བརྩོན་དགོས་པ་ནི་དུས་ལ་བབ་པའི་

ལས་འགན་བཟློག་ཏུ་མེད་པ་ཞིག་ཡིན་ངེས། དེ་བས་འདི་ག་སེར་བྱེས་རིག་མཛོད་ཆེན་མོའི་རྩོམ་

སྒྲིག་ཁང་ནས་ཀྱང་རྩ་ཆེའི་གསུང་རབ་དེ་དག་ཉར་ཚགས་དང་སྲུང་སྐྱོབ་ཀྱི་ཆེད་དུ་རྩོམ་སྒྲིག་གི་

ལས་ཀ་འདི་གཉེར་བཞིན་ཡོད།

དེང་རབས་ཀྱི་འཕྲུལ་ལས་སྟབས་བདེ་རུ་ཕྱིན་པ་དང་བསྟུན་ནས་གསར་དུ་རྩོམ་སྒྲིག་བྱས་

པའི་དེབ་དང་འཕྲུལ་དེབ་གང་མང་ཞིག་ཁྱབ་བརྡལ་དུ་འགྲོ་བཞིན་ཡོད་པ་ནི་དགའ་འོས་པ་ལྟ་བུར་

སྣང་མོད། སྤྱིར་གསུང་རབ་དཔར་བསྐྲུན་དང་ཞུ་སྒྲིག་བྱེད་སྐབས་ཡིག་འབྲུ་གཅིག་བཅོས་ནོར་

ཤོར་ནའང་ཚབས་ཆེ་བའི་སྐྱོན་ཆ་འབྱུང་སྲིད་པས་བསྲེས་ལྷད་དང་བཟོ་བཅོས་མེད་པར་སོར་

འཇོག་གིས་བདག་ཉར་བྱ་རྒྱུ་ཅི་ནས་ཀྱང་གལ་ཆེ་ཞིང་། གལ་ཏེ་ནོར་བར་ངེས་པའི་ཡིག་འབྲུ་

གཅིག་བཅོས་དགོས་བྱུང་ནའང་ཁ་གསལ་གྱི་མཆན་ཡིག་འགོད་རྒྱུ་ཧ་ཅང་གལ་ཆེ་བ་ཡིན། 

འདི་ག་རྩོམ་སྒྲིག་ཁང་ལ་མཚོན་ན། པར་གཞི་ཚད་ལྡན་ཞིག་མ་ཕྱིར་བཟུང་ནས་དེའི་ཡིག་

འགྲོས་སོར་བཞག་གིས་རྩོམ་སྒྲིག་བྱེད་རྒྱུ་རྩ་དོན་དུ་འཛིན་བཞིན་ཡོད་ལ། དེའི་པར་གཞི་མི་འདྲ་

བ་གཞན་ཡང་ལག་སོན་བྱུང་ན་པར་གཞི་གཞན་དག་ལའང་གང་ནུས་ཤིག་སྡུར་བཞིན་ཡོད།

སེར་བྱེས་རིག་མཛོད་ཆེན་མོའི་རྩོམ་སྒྲིག་ཁང་།

མ་ཕྱིར་ཡིག་ནོར་མངོན་གསལ་ཅན་བྱུང་ན་བཅོས་ཏེ་མཆན་གྱིས་གསལ་བཤད་བྱས་ཡོད་

ལ། མ་ཕྱི་དང་པར་གཞི་སོ་སོར་ལྷག་ཆད་བྱུང་བ་དང་། ཡི་གེ་མི་འདྲ་བ་བྱུང་བ་སོགས་ལ་མཐའ་

མཆན་བཀོད་དེ་གསལ་བཤད་བྱས་ཡོད། 

རྩོམ་སྒྲིག་ཁང་འདི་ནས་རྩོམ་སྒྲིག་བྱས་པའི་དེབ་ཀློག་སྐབས་ངེས་དགོས་པ་འགའ་ཞིག་ངོ་

སྤྲོད་ཅུང་ཙམ་ཞུ་ན། གཞུང་གི་དཀྱུས་སུ་རྟགས་[  ]འདིའི་ནང་དུ་བཅུག་པ་ནི་མ་ཕྱིའི་ནང་གི་འོག་

མཆན་དང་དཀྱུས་མཆན་ཡིན། ཡང་གཞུང་དཀྱུས་སུ་རྟགས་ ” འདི་བཀོད་ཡོད་ན་དེ་ནི་དོ་སྣང་བྱ་

དགོས་སའི་ཡི་གེའམ་ཚིག་ཅིག་གི་མདུན་དུ་བཀོད་ཡོད་ལ། དེའི་རྗེས་སུ་མཆན་གྲངས་ཀྱི་ཨང་

ཡིག་བཀོད་ཡོད་པས་མཆན་གྲངས་དེ་དང་མཐུན་པའི་མཐའི་མཆན་ཡིག་ཏུ་གསལ་བཤད་ཅིག་

བྱས་ཡོད་པ་ཡིན། ཡང་བརྡ་སྤྲོད་ཀྱི་བཞེད་ལུགས་མི་འདྲ་བ་སོགས་ཀྱི་དབང་གིས་ཐ་སྙད་དང་

ཕྲད་སྦྱོར་སྟངས་སོགས་མི་འདྲ་བ་ཡང་ཡང་བྱུང་ན་མཆན་གྱིས་གསལ་བཤད་ཐེངས་གཅིག་བྱས་

པས་ཆོག་པར་བྱས་ཏེ་རྗེས་མ་རྣམས་ལ་མདུན་དུ་རྟགས་ “ འདི་བཀོད་པ་ཙམ་ལས་རེ་རེ་བཞིན་

མཆན་བྲིས་མེད།

མཐའ་མཆན་ཀློག་སྐབས་དེབ་དེ་དཔེ་བསྡུར་བྱས་ཡོད་ཚེ་དེའི་མ་ཕྱིར་བཟུང་བའི་པར་གཞི་

ལ་མ་ཕྱི་ཞེས་དང་། པར་གཞི་གཞན་དག་ལ་སྡེ་དགེ་པར་མ་དང་། བཀྲ་ཤིས་ལྷུན་པོ། ཞོལ། སྐུ་

འབུམ། བླ་བྲང་པར་མ་རྣམས། སྡེ། བཀྲ། ཞོལ། སྐུ། བླ། སོགས་ཀྱིས་མཚོན་པར་བྱས་ཡོད། མཐའ་

མཆན་གྱི་ཁྲོད་དུ་རྟགས་ཅན་ *བསྒྲུབས   ལྟ་བུ་བྱུང་ན་མ་ཕྱིའི་ཡིག་ནོར་ཞིག་ཞུ་སྒྲིག་པས་

བསྒྲུབས་སུ་བསྒྱུར་བའི་དོན་དུ་གོ་དགོས་ལ། ཡང་རྟགས་ * འདིས་ཞུ་སྒྲིག་པའི་གསལ་བཤད་ཀྱི་

ཚིག་མཚོན་པའི་སྐབས་ཀྱང་ཡོད། ཡང་རྟགས་ཅན་ -བསྒྲུབས   ལྟ་བུ་བྱུང་ཚེ་བསྒྲུབས་ཆད་པ་

དང་། +བསྒྲུབས  ལྟ་བུ་བྱུང་ན་བསྒྲུབས་ལྷག་མ་བྱུང་བའི་དོན་དུ་གོ་དགོས། 

དཔེར་ན། མཐའ་མཆན་དུ།  མ་ཕྱི། ༩༨ན༥ན།  བསྒབ    *བསྒྲུབས    སྐུ། ༡༠༣ན༦ན།   

བླ།  ༡༡༠བ༣ན།  བསྒྲུབས    ཞེས་པ་ལྟ་བུ་བྱུང་ཚེ་དེ་དག་གི་དོན་ནི། མ་ཕྱིའི་ཤོག་གྲངས་

༩༨མདུན་ངོས། ཡིག་ཕྲེང་༥པ་ན། བསྒབ་ཅེས་བྲིས་ཡོད་པ་མཚོན་ཞིང་།  *བསྒྲུབས  ནི་མ་ཕྱིའི་

ཞུ་སྒྲིག་པའི་གསལ་བ

ཡིག་ནོར་བསྒབ་དེ་ཉིད་ཞུ་སྒྲིག་པས་བསྒྲུབས་སུ་བཅོས་ཡོད་པ་མཚོན་བྱེད་དུ་གོ་དགོས། ཡང་

གཞུང་དེའི་ཐད་ཀྱི་སྐུ་འབུམ་པར་མའི་ལྡེབ་གྲངས་༡༠༣མདུན་ངོས། ཡིག་ཕྲེང་༦པ་ན། བླ་བྲང་

པར་མའི་ལྡེབ་གྲངས་༡༡༠རྒྱབ་ངོས། ཡིག་ཕྲེང་༣པ་ན། བསྒྲུབས་ཞེས་བཀོད་འདུག་ཅེས་གོ་

དགོས་པ་ལྟ་བུ་ཡིན། 

ཞུ་སྒྲིག་པའི་ཤེས་ཚད་དང་དོ་སྣང་གིས་མ་འདང་བར་འཕྲུལ་དེབ་ཏུ་ནོར་འཁྲུལ་ཤོར་བ་

སོགས་གཟིགས་ཚེ་ཀུན་ཕན་གྱི་ལས་གཞི་འདིར་རྒྱབ་སྐྱོར་དང་ལམ་སྟོན་གྱི་ཆེད་དུ་མཁྱེན་ལྡན་

རྣམས་ནས་འདི་གའི་རྩོམ་སྒྲིག་ཁང་དུ་ཁ་གསལ་གྱི་ངོ་སྤྲོད་དང་ལམ་སྟོན་གནང་བའི་རེ་བསྐུལ་ཞུ་

རྒྱུ་དང་། འདི་ནས་ཀྱང་གང་མགྱོགས་ངང་པར་གཞིར་བསྐྱར་ཞིབ་དང་ལེགས་སྒྲིག་ཞུས་ཏེ་སྤུས་

ཀ་ཇེ་ལེགས་སུ་གཏོང་ངེས་ཡིན། 

སེར་བྱེས་རིག་མཛོད་ཆེན་མོའི་རྩོམ་སྒྲིག་ཁང་ནས།

ཕྱི་ལོ་༢༠༢༠ཟླ་༠༧ཚེས་༡༥ལ།





  1  

༄༅། །ཚད་མ་རྣམ་པར་ངེས་པའི་མཚན་དོན་བཞུགས།

༄༅། །ཚད་མའི་མདོ་ཀུན་ལས་བཏུས་ཀྱི་དགོངས་པ་འགྲེལ་པར་བྱེད་པ་རབ་ཏུ་

བྱེད་པ་སྡེ་བདུན་ལས། དབང་པོ་འབྲིང་པོས་ཡང་དག་པའི་ཤེས་པ་བདེ་བླག་ཏུ་

རྟོགས་པར་བྱེད་པ་ཚད་མ་རྣམ་པར་ངེས་པ་ལ། བསྟན་བཅོས་ཀྱི་མཚན་གྱི་དོན་དང༌། 

མཚན་ཅན་གཞུང་གི་དོན་གཉིས་ལས། 

དང་པོ་ལ་མཚན་དོན་དངོས་དང༌། ཡི་གེ་པའི་མཆོད་བརྗོད་བཤད་པ་གཉིས་

ཀྱི་དང་པོ་ལ། མཚན་བསྒྱུར་བ་དང༌། བཤད་པ་གཉིས་ཀྱི་དང་པོ་ནི། རྒྱ་གར་ཞེས་པ་

ལ། ཁ་ཅིག །"
1
རྒྱ་དཀར་ནག་གཉིས་ཀྱི་ནང་ནས་རྒྱ་དཀར་པོ་ཡིན་པས། རྒྱ་དཀར་

ཞེས་འཆད་པ་ནི། ཡི་གེའི་དོན་ལ་མ་ཞུགས་སོ། །ཁ་ཅིག །”
2
རྒྱ་ནག་པོ་ལས་ལོགས་

ཤིག་ཏུ་གར་བས། རྒྱ་གར་ཞེས་ཟེར་བ་དང༌། ཁ་ཅིག །”
3
རི་སྤོས་རྒྱ་དང་འདྲ་བ་ཡོད་

པའི་བོད་ལས་ཕྱི་རོལ་དུ་གར་བས་རྒྱ་གར་ཏེ། རྒྱ་གར་ལ་བཱ་ཧིར་ཞེས་ཟེར་བའི་ཕྱིར་

དང༌། ཁ་ཅིག །”
4
ཕྱིའི་རྒྱ་མཚོ་ལས་རིང་དུ་གར་བས་རྒྱ་གར་ཡིན་ཡང། བོད་དང་

བལ་པོ་ལ་ཐལ་བར་མི་འགྱུར་ཏེ། མ་ཧེ་ལ། དཔེར་ན། ས་སྟེང་ཉལ་ཞེས་ཟེར་བ་བཞིན་

ཟེར་བ་དེ་རྣམས་ལ་དེ་ལྟ་བུའི་ངེས་ཚིག་གི་བཤད་པ་འཇུག་པའི་གཞི་བོད་ལ་རྒྱ་

1  [འདུལ་དཀར་བ་]

2  [གཉལ་པ་]

3  [མཆི་མས་དོན་ནེ་]

4  [རོང་པ་ཆོས་བཟང་]

བུ་སྟོན་རིན་ཆེན་གྲུབ།

ཞེས་པའི་སྐད་ཀྱི་ཟུར། སཾ་སྐྲ�་ཏ་དང༌། བོད་སྐད་གཉིས་ཀ་ལ་མེད་པའི་ཕྱིར་དང༌། རྒྱ་

ནག་ལ། བོད་སྐད་ལ་ཡོད་ཀྱང༌། སཾ་སྐྲ�་ཏ་ལ་མེད་པའི་ཕྱིར་དང༌། རྒྱ་མཚོ་ལ་རྒྱའི་

ཟུར་ཡོད་ཀྱང༌། རྒྱ་གར་གྱི་མིང་བཱ་ཧིར་ལ་རྒྱའི་ཟུར་མེད་པའི་ཕྱིར་རོ། ། 

ཁ་ཅིག །”
1
རྒྱ་དཀར་ནག་གཉིས་ཀྱི་ནང་ནས། རྒྱ་དཀར་པོའི་སྐད་གཞིར་

བྱས་པ་ལ། སྐད་རིགས་བཞི་ལས། སཾ་སྐྲ�་ཏ་ལྷའི་སྐད་དེ། བཟང་ཤོས་ཡིན་པས། རྒྱ་

གར་མའི་སྐད་དེ། ཇ་གར་མ། ཆང་གར་མ་ཞེས་པ། བཟང་པོ་མཚོན་པ་བཞིན་

ནོ། །ཞེས་ཟེར་བ་མི་འཐད་དེ། རྒྱ་གར་གྱི་པྲ་སྐྲ�་ཏའི་སྐད་རྒྱ་གར་སྐད་མ་ཡིན་པར་

ཐལ་བའི་ཕྱིར་དང༌། སྟོན་པས་སྐད་གཞན་གསུམ་གྱིས་གསུངས་པའི་ཆོས་རྣམས་རྒྱ་

གར་སྐད་དུ་གསུངས་པ་མིན་པར་འགྱུར་ཏེ། དྲི་མེད་འོད་དུ། སྡེ་སྣོད་གསུམ་ནི་མ་ག་

དྷའི་སྐད་ཀྱིས་སོ། །ཞེས་གསུངས་ཤིང༌། འདོད་ན། རྒྱ་གར་སྐད་ལ་སྐད་རིགས་བཞི་

ཡོད་པ་ཉམས་སོ། །དེས་ན་རྒྱ་གར་ནི་འཕགས་པའི་ཡུལ་ཏེ། ཨཾ་ག་དྷ་དང༌། མཾ་ག་དྷ་

ལ་སོགས་པའི་ཡུལ་ཕྱོགས་ལ་རྒྱ་གར་ཞེས་འདོད་རྒྱལ་དུ་བཏགས་པ་སྟེ། འདིའི་

དོན་གྱིས་རྒྱ། འདིའི་དོན་གྱིས་གར་ཞེས་པའི་ངེས་ཚིག་མེད་དེ། སྨྲ་སྒོར། འདོད་རྒྱལ་

ཐོག་མའི་མིང་གང་ཡིན། །ངེས་ཚིག་གཞི་མེད་ཆོས་ཉིད་བཞིན། །ཞེས་སོ། །རྒྱ་གར་

ནི་ཡུལ་ཡིན། །ཡུལ་ནི་རྒྱུ་འབྲས་ཕྱོགས་ཆོས་བསྡུས་པ་ལ་བཏགས་པ་ཡིན་པས། དེ་

རང་སྐད་སྨྲ་བ་མ་ཡིན་ཡང༌། ཡུལ་རྒྱ་གར་བའི་མི་རྣམས་ཀྱི་སྐད་ལ། །རྒྱ་གར་སྐད་

དུ་ཞེས་བར་གྱི་ཚིག་མི་མངོན་པར་བྱས་པ་སྟེ། དཔེར་ན། བ་ལང་གིས་དྲངས་པའི་ཤིང་

རྟ་ལ། བ་ལང་གི་ཤིང་རྟ་ཞེས་པ་བཞིན་ནོ། །དུ་ནི་ལ་དང་ཆོས་མཐུན་ཏེ། སྨྲ་སྒོར། དུ་

1  [བོ་དོང་པ]

ཚད་མ་རྣམ་པར་ངེས་པའི་མཚན་དོ།

ལ་སོགས་པ་ལ་དང་མཐུན། །ཞེས་སོ། །ལ་དོན་དུ་མ་ལ་འཇུག་ཀྱང༌། འདིར་གཞིའི་

དོན་དེ། རྒྱ་གར་སྐད་ལ། བསྟན་བཅོས་རིག་པ་རྣམས། སཾ་སྐྲ�་ཏའི་སྐད། ཡུལ་དབུས་

པ་རྣམས། པྲ་སྐྲ�་ཏའི་སྐད་དང༌། རི་བྲག་པ་རྣམས། ཨ་བྷ་བྷྲཾ་ཤི་ཏའི་སྐད་དང༌། པི་ཤ་

ཙི་ཤ་ཟའི་སྐད་ལ་སོགས་པ་ཡོད་པ་ལས། འདིར་སཾ་སྐྲ�་ཏའི་སྐད་ལ་ཞེས་པའོ། །བོད་

ནི། སྔོན་སྐྱ་སེང་བུ་ལྔ་དང༌། དགྲ་ངན་དཔུང་ཚོགས་བཅུ་གཉིས་འཐབ་པའི་དུས་སུ། 

དགྲ་ངན་གྱི་ཕྱོགས་རྒྱལ་པོ་རུ་པ་ཏི་ཞེས་བྱ་བ་དམག་སྡེ་སྟོང་ཕྲག་གཅིག་བུད་མེད་

ཀྱི་ཚུལ་དུ་ཞུགས་ནས། རི་བོ་གངས་ཅན་གྱི་ཡུལ་དུ་བྲོས་པ་ལས་མཆེད་པ་ལ། དེང་

སང་ཡང་བོད་ཅེས་གྲགས་པ་ཡིན་ནོ། །ཞེས་བཤད་པ་ལྟར་ན། དེ་ལས་མཆེད་པའི་

མིས་བཟུང་བའི་གངས་ཅན་གྱི་ལྗོངས་ལ་བོད་ཅེས་བྱ་སྟེ། དེ་ལ་བོད་དང༌། བོད་ཆེན་

པོ་གཉིས་སོ། །བོད་ཀྱི་གཏམ་རྒྱུད་ལྟར་ན། སྤྲེའུ་དང༌། བྲག་སྲིན་མོ་ལས་ཆད་པའི་

ཕའི་རིགས་སུ་བྱུང་བ་རྣམས་ཀྱིས་བཟུང་བ་ལ་བོད། མའི་རིགས་སུ་བྱུང་བ་རྣམས་

ཀྱིས་ཡུལ་བཟུང་བ་ལ་བོད་ཆེན་པོའི། །བོད་ཡུལ་བའི་མི་རྣམས་ཀྱི་སྐད་ལ། སྐད་

རིགས་མང་པོ་ཡོད་ནའང། བོད་ཡུལ་གྱི་མཐིལ་ལོ་པཎ་རྣམས་ཀྱིས་དམ་པའི་ཆོས་

བསྒྱུར་ཅིང༌། གཏན་ལ་ཕབ་པའི་བོད་ཡུལ་བའི་མི་རྣམས་ཀྱི་སྐད་དུ་བསྒྱུར་བ་ནི། པྲ་

མ་ཎ་ཚད་མ། བི་ནིཥྩ་ཡ་རྣམ་པར་ངེས་པའོ། །

གཉིས་པ་ལ། མཚན་གྱི་ངོ་བོ། འདོགས་པའི་རྒྱུ་མཚན། བཏགས་པའི་དགོས་

པ་དང་གསུམ་གྱི་དང་པོ་ནི། པྲ་མ་ཎའི་པྲ་ཉེར་བསྒྱུར་ཏེ། དོན་བཅོ་ལྔ་ལ་འཇུག་ཀྱང༌། 

འདིར་པྲ་ཐ་མ་དང་པོ། མ་ཎ་འཇལ་བྱེད་དེ། སྔར་མ་རྟོགས་པའི་དོན་དང་པོར་ཏེ། 

གསར་དུ་འཇལ་བར་བྱེད་པས་དང་པོར་འཇལ་བྱེད་དེ། མ་རྟོགས་དོན་གྱི་གསལ་

བུ་སྟོན་རིན་ཆེན་གྲུབ།

བྱེད་ཀྱང༌། །ཞེས་པ་དང་བསྟུན་པའི་བཤད་པའོ། །ཡང༌། པྲ་ནི་པ་ར་མ་ཐ་སྟེ། མཆོག་

གམ། རབ། མ་ཎ་འཇལ་བྱེད་དེ། ལོག་ཤེས་ཐེ་ཚོམ་ལ་སོགས་པ་འཇུག་ཡུལ་ཐོབ་

པར་བྱེད་མི་ནུས་པས་བསླུ་བའམ། རང་གི་ཡུལ་འཛིན་པ་ལ་གཞན་གྱིས་གནོད་པས་

བསླུ་བའི་ཕྱིར་འཇལ་བྱེད་མཆོག་མ་ཡིན། འདིར་རང་གི་གཞལ་བྱ་ལ་མི་བསླུ་བས་

འཇལ་བྱེད་མཆོག་ཡིན་པས་ཚད་མ་སྟེ། ཚད་མ་བསླུ་མེད་ཅན་ཤེས་པ། །ཞེས་པ་དང་

མཐུན་པར་བཤད་པའོ། །བི་ཉེར་བསྒྱུར་ཏེ། དོན་བཅོ་བརྒྱད་ལ་འཇུག་སྟེ། བི་ཤེ་ཥ་

བྱེད་བྲག །བི་དྷ་རྣམ་པའོ། །ནི་ཉེར་བསྒྱུར་ཏེ། དོན་བརྒྱད་ལ་འཇུག་ཅིང༌། འདིར་ངེས་

པའོ། །ཙ་ཡ་བསགས་པའི་དོན་ཏེ། ཚད་མ་དེའི་དོན་བྱེ་བྲག་གམ། རྣམ་པར་ཕྱེ་ནས། 

དོན་གཞན་རྣམ་པར་བཅད་ནས་མཐའ་གཅིག་ཏུ་ངེས་པར་བྱས་པའི་ཚོགས་ནི། རྣམ་

པར་ངེས་པའོ། །

ཡང་ན། ཚད་མ་ནི། བརྗོད་བྱའི་མིང་གིས་རྗོད་བྱེད་ལ་བཏགས་ནས། ཚད་

མའི་མདོ་ཀུན་ལས་བཏུས་པ་ཡིན་ལ། དེའི་དོན་གཙོ་ཆེ་བ་རྣམས་རྣམ་པར་ཕྱེ་ནས་

གཏན་ལ་འབེབས་པར་བྱེད་པས་ན། ཚད་མ་རྣམ་པར་ངེས་པའོ། །གཉིས་པ་ལ། 

མཚན་བརྡ་སྦྱོར་བའི་རྒྱུ། མིང་དངོས་ཀྱི་རྐྱེན། གང་ལས་མཚན་དུ་གསོལ་བ་གསུམ་

གྱི་དང་པོ་ནི། འཕགས་པས་བརྡ་སྦྱོར་བའི་རྒྱུ་ཡང་དག་པའི་རྟོག་པ། སོ་སྐྱེས་བརྡ་

སྦྱོར་བའི་རྒྱུ་སྒྲ་དོན་སྣང་བའི་རྟོག་པ་ཡིན་ལ། འདིར་ཡང་དག་པའི་རྟོག་པ་སྟེ། བརྡ་

སྦྱོར་མཁན་དཔལ་ཆོས་ཀྱི་གྲགས་པ་ཡིན་ཏེ། འཕགས་པར་གྲགས་པའི་ཕྱིར་

རོ། །རྟོག་པ་དེ་དག་མིང་གི་ཉེར་ལེན་དུ་འདོད་པ་ནི་མི་རིགས་ཏེ། དེ་ལྟར་ན། མིང་

ཤེས་པ་འབའ་ཞིག་ཏུ་འགྱུར་དགོས་ཏེ། རྣམ་འགྲེལ་དུ། གང་གི་རྣམ་པར་ཤེས་པ་



  5  

ཚད་མ་རྣམ་པར་ངེས་པའི་མཚན་དོ།

ནི། །མིང་ཤེས་པ་ཡི་ཉེར་ལེན་རྒྱུ། །ཞེས་འབྱུང་བས་སོ། །

གཉིས་པ་ནི། སྨྲ་སྒོར། ཇི་ལྟར་རྡུལ་ལས་གོང་བུ་བཞིན། །རྣམ་ཆ་དུ་མ་འདུས་

པ་ལས། །རྣམ་ཆ་མང་ངམ་ཉུང་གྱུར་ཀྱང༌། །དོན་གྱི་ངོ་བོ་ཉིད་བརྗོད་ན། །དེ་ནི་མིང་

ཞེས་བྱ་བ་སྟེ། །ཞེས་པའི་ཡི་གེ་དུ་མ་འདུས་པ་ལས། དོན་གྱི་ངོ་བོ་ཉིད་སྟོན་པར་བྱེད་

པའི་ཚིག་བླ་དྭགས་ནི། མིང་ཡིན་ལ། དེ་གདགས་གཞི་ཡི་གེའི་གནས་སྐབས་ལ་

བཏགས་པས་བཏགས་ཡོད་ཡིན། ཡི་གེའང་དཔྱད་ན། ངག་ནི་སྒྲའི་རྒྱུན་ལ་བཏགས་

ཡོད་ཡིན་ཏེ། རྣམ་འགྲེལ་དུ། ཡི་གེའི་བདག་ཉིད་ཀུན་མཐའ་ཡང༌། །མིག་འཛུམ་ཚད་

དུ་གནས་པ་ཡིན། །ཞེས་པས། དེའི་གདགས་གཞི་ངག་གི་སྒྲ་ནི་རྒྱུ་བདུན་ལས་འབྱུང་

བ་སྟེ། སྒྲའི་གནས་ཁོག་པ་ལ་སོགས་པ་བརྒྱད་ནི། གཞིའི་རྒྱུ། བྱེད་པ་ཕྲད་པ་ལ་

སོགས་པ་བཞི་ནི། འབྱིན་པའི་རྒྱུ། བརྗོད་འདོད་རྣམ་རྟོག་ནི། སྐུལ་བའི་རྒྱུ། བཱ་ཡ་དའི་

རླུང་ནི་བྱེད་པ་བསྐྱོད་པའི་རྒྱུ། ནི་ཤྭ་བའི་རླུང་ནི་ལྷན་ཅིག་འབྱུང་བའི་རྒྱུ། ང་རོ་

དབྱངས་དང་གསལ་བྱེད་ཀ་ལ་སོགས་པ་ནི་ཀུན་འགྲོའི་རྒྱུ། སྣང་ཆ་འདྲ་བར་འབྱུང་

བ་ནི་སྐལ་མཉམ་གྱི་རྒྱུ་སྟེ། དེ་དག་ཀྱང་ཀུན་འགྲོའི་རྒྱུ་ལ་སོགས་པ་མཚན་ཉིད་པ་མ་

ཡིན་གྱི། ཆ་འདྲ་བ་ལ་བཏགས་པ་ཡིན་པར་ཤེས་པར་བྱའོ། །མདོར་ན་ཉེར་ལེན་

འབྱུང་བ་བཞི་རྐྱེན་བརྗོད་འདོད་ལ་སོགས་པས་ངག་གི་སྒྲ་བསྐྱེད། དེའི་རྐྱེན་ལ་ཡི་

གེར་བཏགས། དེའི་གནས་སྐབས་ལ་མིང་དུ་བཏགས་པའོ། །གསུམ་པ་ནི། དགོངས་

འགྲེལ་གྱི་འགྲེལ་པ་ལས། གསུང་རབ་ཏུ་གཏོགས་པ་ཐམས་ཅད་ཀྱི་མིང་ནི་རྣམ་པ་

བཞི་ལས་འགྱུར་ཏེ། ཡུལ་དང༌། དཔེ་དང༌། གང་ཟག་དང༌། དོན་ལས་སོ། །ཞེས་

བཞིར་གསུངས་ཀྱང༌། དེར་མ་འདུས་པ་རྒྱུ་དང༌། འབྲས་བུ་དང༌། གཞུང་ཚད་ཀྱི་མིང་

བུ་སྟོན་རིན་ཆེན་གྲུབ།

གིས་བཏགས་པའང་ཡོད་དེ། ག་ཡ་གོ་རིའི་མདོ། ཀོ་ས་ལའི་རྒྱན་ཞེས་པ་ལྟར་ཡུལ་

དང༌། སཱ་ལུ་ལྗང་པའི་མདོ་ཞེས་དང༌། རྣམ་འགྲེལ་གྱི་རྒྱན་ཞེས་པ་ལྟར་དཔེ་དང༌། དྲི་མ་

མེད་པར་གྲགས་པས་བསྟན་པའི་མདོ་ཞེས་དང༌། ཙནྡྲ་པའི་མདོ་ཞེས་པ་ལྟར་གང་ཟག་

དང༌། སངས་རྒྱས་སའི་མདོ་ཞེས་པའམ། ཚད་མའི་མདོ་ཞེས་པ་ལྟར་དོན་དང༌། གཙུག་

ཏོར་དཀར་མོ་ལྟར་རྒྱུ་དང༌། རིམས་ནད་རབ་ཏུ་ཞི་བར་བྱེད་ཅེས་པ་ལྟར་འབྲས་བུ་དང༌། 

སྟོང་ཕྲག་བརྒྱ་པའམ། སུམ་ཅུ་པ་ཞེས་པ་ལྟར་གཞུང་ཚད་དང༌། དགེ་སློང་གི་ཚིག་

ལེའུར་བྱས་པ་ལ་མེ་ཏོག་ཕྲེང་རྒྱུད་ཅེས་པ་ལྟར་སྡེབ་སྦྱོར་གྱི་མིང་གིས་བཏགས་པ་

ཡོད་པ་ལས་འདིར་དོན་ལ་མཚན་དུ་གསོལ་བའམ། ཡང་ན་འདི་ལ་བརྟེན་ནས་ཚད་

མའི་དོན་ངེས་ཤིང་གཏན་ལ་ཕེབས་པའི་བློ་འབྱུང་བས་རྒྱུ་ལ་འབྲས་བུའི་མིང་ངོ༌། །

གསུམ་པ་ལ། རྒྱ་གར་སྐད་དང༌། བོད་སྐད་དང༌། གཉིས་ཀའི་སྐད་ཀྱིས་

བཏགས་པའི་དགོས་པ་དང་གསུམ་གྱི་དང་པོ་ནི། བསྟན་བཅོས་འདི་ལ་སཾ་སྐྲ�་ཏའི་

སྐད་དུ་མིང་འདི་སྐད་ཟེར་ཞེས་བརྡ་འབྲེལ་ཤེས་པར་འགྱུར་བ་དང༌། སཾ་སྐྲ�་ཏའི་སྐད་

ལ་བག་ཆགས་འཇོག་པའོ། །ཁ་ཅིག །ཆོས་ལ་ཡིད་ཆེས་སྐྱེ། རྒྱུད་ལ་བྱིན་རླབས་

འབྱུང༌། ཞེས་པ་ནི་ངེས་པ་མེད་དོ། །གཉིས་པ་ལ། དོན་དེ་ལ་དོན་ལྡན་གྱི་མིང་

བཏགས་པས། དབང་པོ་རབ་ཀྱིས་མིང་ལ་བརྟེན་ནས་དོན་ཕྱིན་ཅི་མ་ལོག་པར་

གོ །དབང་པོ་འབྲིང་གིས་རྣམ་པར་གོ །དབང་པོ་ཐ་མས་ཀྱང་བརྡ་དུས་སུ་མིང་དོན་

འབྲེལ་པ་ཤེས། ཐ་སྙད་ཀྱི་དུས་སུ་མིང་ལས་དོན་རྟོགས་ཤིང༌། དོན་མཐོང་བ་ལས་

མིང་དྲན་པར་འགྱུར་བ་སྟེ། འོན་ཀྱང༌། འདི་བོད་སྐད་རྐྱང་པའི་དགོས་པ་མ་ཡིན་གྱི། 

དོན་ལྡན་གྱི་མིང་བཏགས་པ་ཐམས་ཅད་ཀྱི་དགོས་པའོ། །གསུམ་པ་ནི། སྤྱིར་མིང་

ཚད་མ་རྣམ་པར་ངེས་པའི་མཚན་དོ།

ཀླད་དུ་སྨོས་པ་བཙལ་སླ། བོད་རྣམས་ཀྱིས་རྒྱ་གར་སྐད་གོ་དཀའ་ལ། བོད་རང་གི་

སྐད་དུ་བསྒྱུར་བས་གོ་སླ་བས་སྒྱུར་བྱེད་ལ་བྱས་ཤེས་དྲིན་གཟོའི་བློ་སྐྱེ་བ་དང༌། སྐད་

གཉིས་ཀྱིས་དོན་གཅིག་བརྗོད་པར་མཐོང་བས། སྐད་གཉིས་པོ་རྣམ་གྲངས་སུ་ཤེས་

པར་འགྱུར་བ་དང༌། རྒྱ་གར་སྐད་བོད་སྐད་དུ་བསྒྱུར་ཚུལ་མཐོང་བས། སྒྲ་བསྒྱུར་བ་

ལ་བློ་ཕྱོགས་ཤིང་ཤེས་པར་འགྱུར་བའི་དགོས་པ་ཡོད་དོ། །

གཉིས་པ་ལ། ཕྱག་འཚལ་ལོ། །ཞེས་དྲང༌། བྱེད་པ་པོ་གང་གིས་ན། རྔོག་ལོ་

ཙཱས་སོ། །ཡུལ་གང་ལ་ན༌། དབྱིངས་རང་བཞིན་གྱིས་རྣམ་པར་དག་པ་ལ། སྤང་བྱ་གློ་

བུར་ཉོན་མོངས་དང་རྣམ་རྟོག་གི་ཟུག་རྔུ་རྩུབ་པ་དང་བྲལ་བས་ན་འཇམ། དེ་ཇི་ལྟ་བ་

བཞིན་དུ་རྟོགས་པའི་གཉིས་སུ་མེད་པའི་ཡེ་ཤེས་ནི་དཔལ། དོན་གཉིས་ལ་རྒྱུན་ཆད་

མེད་པས་ན་གཞོན་ནུ་སྟེ། ས་དང་ཚངས་སྤྱོད་ཀྱིས་ཕྱེ་བའི་གཞོན་ནུ་གཉིས་ལས། 

འདིར་སས་ཕྱེ་བའི་གཞོན་ནུའོ། །དེ་ཡང་མ་སྐྱེས་པས་རྟག་པ་མ་ཡིན་གྱི། རྒྱུ་ཚོགས་

གཉིས་ལས་སྐྱེས་པས་ན་གྱུར་པ་སྟེ། མ་སྐྱེས་པ་ནི་བཟློག་དོན་དུ། །གྱུར་པ་ཉིད་གསུང་

དེ་ཡི་ཕྱིར། །ཞེས་པས་སོ། །ཕྱག་འཚལ་བའི་སྒྲ་སྦྱར་བའི་ཕྱིར། ལ་ཞེས་བཞི་བའི་རྣམ་

དབྱེ་སྨོས་སོ། །བྱ་བའི་དངོས་པོ་ཕྱག་འཚལ་བ་སྟེ་མཆོག་ཏུ་འདུད་པའོ། །དགོས་ཆེད་

ཡ་རབས་དང་ཚུལ་མཐུན་ཞིང་། གནས་སྐབས་སྒྲ་བསྒྱུར་བའི་བར་ཆད་ཞི་ཞིང༌། མཐར་

ཐུག་བྱང་ཆུབ་ཐོབ་པའི་ཆེད་དང༌། གཞན་ལའང་ཚུལ་དེ་ལྟ་བུ་ལ་བསླབ་པའི་དོན་

ནོ། །ཁ་ཅིག །”
1
ཕྱོགས་གང་དུ་གཏོགས་པ་ངོས་བཟུང་བ་ཟེར་ནས་འདིར་སྨོས་པས། 

མངོན་པའི་སྡེ་སྣོད་དུ་རྟོགས་པའི་དགོས་པ་ཡོད་དེ། སྔོན་ལོ་པཎ་རྣམས་ཀྱིས་མདོ་སྡེ་

1  [བོད་སྔ་རབས་པ་མང་པོ་དག]

བུ་སྟོན་རིན་ཆེན་གྲུབ།

འདུལ་བ་མངོན་པའི་སྡེ་སྣོད་བསྒྱུར་བའི་ཐོག་མར། སངས་རྒྱས་དང་བྱང་ཆུབ་སེམས་

དཔའ་ཐམས་ཅད་དང༌། ཐམས་ཅད་མཁྱེན་པ་དང༌། འཇལ་དཔལ་གཞོན་ནུར་གྱུར་པ་

ལ་ཕྱག་འཚལ་བ་བཀས་བཅད་པའི་ཕྱིར་རོ། །ཞེས་གྲགས་ཀྱང༌། བཀས་བཅད་དག་ན་

མི་སྣང་ཞིང་ངེས་པའང་མེད་དོ། །ཚད་མ་རྣམ་པར་ངེས་པའི་འགྲེལ་བཤད་ཚིག་དོན་

རབ་གསལ་གྱི་མཚན། བུ་སྟོན་གྱིས་ཟུར་དུ་བསྡེབས་པའོ། །    ། །

སངས་རྒྱས། འཇམ་དབྱངས། ཆོས་སྐྱོབ། དབྱིག་གཉེན། ཕྱོགས་གླང༌། 

དབང་སྡེ། ཆོས་གྲགས། ལྷ་དབང་བློ། ཤཱཀྱ་བློ། མཆོག་གི་རྒྱལ་པོ། འོད་ཀྱི་བློ། ཆོས་

འབྱུང་བྱིན། དགེ་སྲུང༌། ཆོས་མཆོག །དུལ་ལྷ། མཆོག་གི་གོ་ཆ། གཟི་བརྗིད་ལྡན། 

གཞན་ཕན་བཟང་པོ། རྔོག་ལོ།“
1
ཁྱུང་རིན་ཆེན་གྲགས། རྒྱ་དམར།“

2
ཆ་བ།“

3
གཙང་

ནག་བརྩོན་སེང༌། ངན་འབག་པ།“
4
གཉལ་ཞིག“

5
 བོ་དོང་རིན་ཆེན།“

6
 ལྡོངས་གྲགས་

པ་དཔལ།“
7
 གྲུབ་པ་སེང་གེ“

8
ཚད་མའི་སྐྱེས་བུ། བུ་སྟོན་རིན་པོ་ཆེ།“

9
ཐུགས་སྲས་

ལོ་ཙཱ་བ།“
10
 མདྒ་ལཾ།། །།

1  [བློ་ལྡན་ཤེས་རབ།]

2  [བྱང་ཆུབ་གྲགས།]

3  [ཆོས་སེང༌།]

4  [དར་མ་བཀྲ་ཤིས།]

5  [འཇམ་རྡོར།]

6  [བརྩོན་འགྲུས་རྡོ་རྗེ།]

7  [ལྷོ་པ།]

8  [བསོད་ནམས་མགོན་པོ།]

9  [རིན་ཆེན་གྲུབ།]

10  [རིན་ཆེན་རྣམ་རྒྱལ།]

༄༅། །ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་གསལ་

ཞེས་བྱ་བ་བཞུགས། 

༄༅། །ཚད་མ་རྣམ་པར་ངེས་པའི་འགྲེལ་བཤད་ཚིག་དང་དོན་རབ་ཏུ་

གསལ་བ་ཞེས་བྱ་བ། སྨྲ་བའི་མཆོག་ཐམས་ཅད་མཁྱེན་པ་ལ་ཕྱག་འཚལ་ལོ། །གང་

གི་མཁྱེན་པ་སྐྱེས་བུའི་དོན་ལ་བསླུ་མེད་ཚད་མ་མ་རྟོགས་འགྲོ་ལ་བླང་དོར་ཐབས་

བཅས་གསལ་བྱེད་དཀྱིལ་འཁོར་རྒྱས་གྱུར་པ། །འགྲོ་ལ་ཕན་བཞེད་ཐུགས་རྗེའི་ཆུ་

གཏེར་ཐབས་མང་ཡུན་དུ་གོམས་པས་བསྲུབས་པ་སེམས་ཅན་རྣམས་ལ་བླང་དོར་

སྟོན་པའི་རྒྱུ་ལས་བྱུང༌། །ཟག་བཅས་སྤྲིན་བྲལ་བདེ་བསིལ་རབ་མཛེས་བདག་ལྟའི་

ས་བོན་འགྲོས་མིན་བྲལ་བས་མི་ལྡོག་པར་གཤེགས་གནས་ངན་ལེན་རྡུལ་མ་ལུས་

བྲལ། །ཉིད་ཀྱིས་དེ་ཉིད་ཐུགས་སུ་ཆུད་པའི་འོད་ཟེར་བརྙེས་ནས་ཐུགས་བརྩེས་

གཞན་ལ་བདེན་པ་སྟོན་མཛད་སྐྱོབ་པ་རྩི་ཡི་དབང་པོ་ཡིན། །འཁོར་བའི་མཚན་མོ་

རབ་ཏུ་མཐར་བྱེད་བདེན་བཞི་སྟོན་པའི་བསིལ་ཟེར་འདི་ནི་ཆགས་བྱེད་མ་ལགས་

སྲེད་པའི་གདུང་”བ
1
་སྐྱོབ་པ་ལགས། །དེ་ཉིད་སྟོན་ཕྱིར་སློབ་མི་སློབ་མིན་སྐར་

སོགས་ལས་ལྷག་དཀྱིལ་འཁོར་འདི་ནི་འགྲིབ་བྱེད་མ་ལགས་མཁྱེན་གསུམ་འཕེལ་

བའི་བདེ་གཤེགས་ལགས། །དེ་ཕྱིར་གཞན་དོན་མཁྱེན་ཕྱིར་ལམ་ལ་བརྩོན་པས་

1  [མ་ཕྱི། ༡བ༤ན།   པ    * བ]

བུ་སྟོན་རིན་ཆེན་གྲུབ།

གོམས་མཛད་ཞི་བའི་རྒྱན་འདི་མཚན་བྱེད་མ་ལགས་ཚོགས་གཉིས་ཉིན་བྱེད་སྟོན་

པ་ལགས། །གླིང་བཞིའི་འགྲོ་ལ་ཕན་བྱེད་སྣང་བའི་བདུད་རྩིའི་འོད་ཅན་བདེན་ལེགས་

གསུང་འདི་ཟླ་བ་མ་ལགས་མཁྱེན་བརྩེ་ཚད་མར་གྱུར་པ་ལགས། །གང་གི་རང་བཞིན་

བདག་དང་ཆོས་སུ་རྟོག་པའི་བག་ཆགས་ཆུ་འཛིན་དྲ་བ་མུན་ཅན་མ་ལགས་སྒྲིབ་པ་མ་

ལུས་རྣམ་བསལ་ཅིང༌། །མཚན་དཔེའི་རི་དྭགས་མཚན་མ་འཛིན་པ་འཕགས་མཆོག་

སྤྱོད་ཡུལ་ཤིན་ཏུ་ཟབ་ཅིང་རྒྱ་ཆེ་འགྲོ་བའི་ཀུ་མུད་གཉེན་གྱུར་སྐུ་མངའ་བ། །རྣམ་པ་

ཀུན་ཏུ་མངོན་མཐོ་ངེས་ལེགས་དགེ་ལེགས་བཟང་པོའི་སྨན་གྱི་རྒྱལ་པོ་འགྲོ་ལ་ཕན་པ་

སྟོན་པའི་གསུང་གི་འོད་ཟེར་དག །རིགས་ཅན་རྣམ་གསུམ་རི་གླིང་རྒྱ་མཚོར་བཅས་པ་

ཀུན་ལ་ཀུན་ནས་འཕྲོ་བྱེད་སྨྲ་བའི་ཟླ་བ་ཐུབ་པ་མཆོག་ལ་ཕྱག་འཚལ་ལོ། །

དེ་ཡི་བསྟན་ལས་ལེགས་བསྒྲུབས་ཚད་མའི་དེ་ཁོ་ན། །ལེགས་པར་རྟོགས་

ནས་སྨྲ་བ་ངན་པ་ཀུན་འཇོམས་ཤིང༌། །བསྟན་ལ་གཞུག་ཕྱིར་མདོ་དང་རྣམ་འགྲེལ་

མཛད་པ་པོ། །རིགས་པའི་དབང་ཕྱུག་རྣམ་པ་གཉིས་ལ་ཕྱག་འཚལ་ལོ། །དེ་ཡི་གཞུང་

ལུགས་རིན་ཆེན་འབྱུང་གནས་ལས། །རྣམ་དག་རིགས་པའི་ནོར་བུ་མཆོག་བླངས་

ནས། །དོན་གཉེར་སྐྱེ་བོའི་དགོས་འདོད་སྒྲུབ་བྱེད་པ། །ཚད་མའི་སྐྱེས་བུ་དེད་དཔོན་

མཆོག་ལ་འདུད། །དེ་ཡི་གསུང་གི་ཚ་ཟེར་རབ་འཕྲོས་པས། །སྣ་ཚོགས་ཤེས་བྱ་ཟེ་

འབྲུའི་ཕྲེང་ལྡན་ཕྱེ། །བདག་གི་རྣམ་དཔྱོད་རྐང་དྲུག་ལྡན་པས་གཞིབས། །ཤེས་རབ་

ལུས་ལྟར་ལེགས་བཤད་སྦྲང་རྩི་འཕེལ། །དེ་ཕྱིར་བདག་ཀྱང་གཞུང་དོན་རྣམ་བཤད་

པ། །མཁས་པའི་རྗེས་འབྲངས་མདོར་བསྡུས་བྱེད་ལ་སྤྲོ། །མི་མཁས་སྐྱེ་བོ་ཡིད་རབ་

འཁྲུག་བྱེད་ན། །མཁས་པའི་ལེགས་བཤད་ཡིན་ཕྱིར་བཟོད་པར་མཛོད། །རིག་བྱེད་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

བྱེད་པོ་སྦྲང་རྩིའི་བུ་དང་གྲོང་ཁྱེར་གསུམ་འཇིག་མ་གཉིས་རི་འཇོམས་ལུས་མེད་

རྩེན། །ལྷ་ཡི་བླ་མའི་གཞུང་ལུགས་ཉིན་མོ་ལོང་པ་ལྟར་མཛད་སེར་སྐྱ་པ་དང་མཛེ་

མེད་པ། །རིག་བྱེད་གཞུང་འཛིན་འུག་པ་པ་དང་”ཚུ
1
་རོལ་མཛེས་པའི་ལྟ་བའི་ཆུ་བོ་

ཟློག་བྱེད་པ། །རིགས་པའི་གཞུང་ལུགས་རིགས་པས་བཤད་ཀྱི་རིགས་པ་བཤད་

འདོད་རིགས་པའི་རྗེས་འབྲངས་གུས་པར་ཉོན། །

དེ་ལ་གང་ལ་འཕགས་པ་ཞེས་བྱ་བ་ལ་སོགས་པ་ནི། འཆད་པར་འགྱུར་བའི་

བསྟན་བཅོས་སོ། །དེའི་འབྲེལ་ནི། འཇམ་དཔལ་གྱི་རྩ་བའི་རྟོག་པར། ཡི་གེ་དྷ་ཞེས་

སྡོམ་བརྩོན་ཉིད། །ལྷོ་ཡི་ཕྱོགས་སུ་རྣམ་པར་བསྒྲགས། །ཕ་རོལ་རྒོལ་བ་བཟློག་ནས་

ཀྱང༌། །དེ་བཞིན་སྡོམ་བརྩོན་སྔགས་ཀྱང་འགྲུབ། །ཅེས་ལུང་བསྟན་པའི་ཡོན་ཏན་དང་

ལྡན་པའི་སློབ་དཔོན་ཆོས་ཀྱི་གྲགས་པས། སློབ་དཔོན་ཕྱོགས་ཀྱི་གླང་པོ་ལ་རྟོག་གེ་

མི་ཤེས་སོ་ཞེས་སྨོད་པའི་སེམས་ཅན་རྣམས་སྡུག་བསྔལ་གྱི་རྒྱུ་ལས་བསྒྲལ་བར་

འདོད་པའི་ཐུགས་རྗེས་སློབ་དཔོན་གྱི་གཞུང་ལུགས་གསལ་བར་བྱེད་པའི་བསྟན་

བཅོས་མཛད་དོ། །

1  [མ་ཕྱི། ༢བ༡ན།   ཆུ    * ཚུ]

བུ་སྟོན་རིན་ཆེན་གྲུབ།

༼ལེའུ་དང་པོའི་རྣམ་པར་བཤད་པ།༽

ཇི་ལྟར་བཤད་ཚུལ་དངོས་ལ། བསྟན་བཅོས་ཀྱི་བཤད་པ་ལ་འཇུག་པ་དང༌། 

བཤད་པ་ཉིད་ཉེ་བར་དགོད་པ་དང༌། བཤད་པ་དེ་ཉིད་སློབ་དཔོན་གྱི་དགོངས་པར་

བསྟན་པ་དང་གསུམ་ལས། 

དང་པོ་ལ། གཞན་དོན་དུ་སློབ་དཔོན་གྱི་ལུགས་བཤད་པར་དམ་བཅའ་བ་

དང༌། དེ་ལ་རྟོག་ལྡན་འཇུག་པའི་ཡན་ལག་ཏུ་དགོས་འབྲེལ་དགོད་པ་གཉིས་ཀྱི་དང་

པོ་ནི། ཅི་སྟེ་ཚད་མ་ཀུན་ལས་བཏུས་ཀྱི་རྣམ་འགྲེལ་བྱེད་ན་མངོན་པར་འདོད་པའི་

ཚད་མ་སྟོན་པའི་གེགས་སུ་འགྱུར་བ་མ་ཡིན་ནམ། ཅིའི་ཕྱིིར་རྣམ་འགྲེལ་དུ་བྱེད་ཅེ་

ན། རྣམ་འགྲེལ་དུ་བྱེད་པའི་རྒྱུ་གསུངས་པ། གསལ་བར་བྱ་ཞེས་དྲང་ངོ༌། །རྒྱུ་གང་

ལས་ན། སེམས་ཅན་སྡུག་བསྔལ་དང་སྡུག་བསྔལ་གྱི་རྒྱུ་ལས་བརྒལ་བར་འདོད་པའི་

བརྩེ་བ་སྙིང་རྗེ་ལས་སོ། །གང་ན། གང་ལ་འཕགས་པས་རྗེས་སུ་བཟུང་བ་ཕྱོགས་

གླང་དེའི་ལུགས་མདོ་ནིའོ། །གང་གི་དོན་དུ་ན། སློབ་དཔོན་ལ་སྨོད་པའི་འགྲོ་བ་སྡུག་

བསྔལ་གྱི་རྒྱུ་ལས་བསྒྲལ་བའི་དོན་དུ་སྟེ། དེ་དེའི་འདོད་པ་ཡིན་ལ་འབྲས་བུའི་མཚན་

ཉིད་ནི་འདོད་པ་ཡིན་པའི་ཕྱིར། ཇི་ལྟར་སློབ་དཔོན་གྱིས་ལོག་པར་ཤེས་པ་ལ་འཇུག་

པ་དུཿ ཁ་ཡི་རྒྱུ་སྤང་པའི་ཕྱིར་ཡང་དག་པའི་ཤེས་པ་བསྟན་པ་བཞིན་ནོ། །རྣམ་ངེས་

རང་དབང་དུ་བརྩམས་ན། སློབ་དཔོན་ལ་རྟོག་གེ་མི་ཤེས་སོ་ཞེས་སྨོད་པར་འགྱུར་ལ། 

དེ་ལས་དུཿ ཁ་སྐྱེ་བས་དེ་སྤང་པའི་དོན་དུ་དེའི་ལུགས་གསལ་བར་བྱེད་ཅེས་སྟོན་པ། 

སྨད་ཅེས་དྲང་ངོ༌། །གང་ལ་ན། རྒྱུ་མེད་པར་བརྩེ་བས་འཇིག་རྟེན་གྱི་དོན་དུ་མ་གཉེར་

བ་ཡང་སྦྱིན་པ་ལ་སོགས་པའི་ཉེ་པའི་བསྟན་པར་བྱས་ནས་འཇིག་རྟེན་གདུལ་བྱ་རྣམ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

པར་གྲོལ་བའི་སྐལ་བ་ཅན་དུ་རྒྱས་པར་མཛད་པའི་བདག་ཉིད་ཆེན་པོ་དེ་ལའོ། །ཇི་

ལྟར་ན། དེའི་གཞུང་དོན་ལ་རྨོངས་པ་སྟེ་མི་ཤེས་པས་སྒྲོ་བཏགས་ནས་སྨོད་

པའོ། །དེའི་གཞུང་དོན་མ་བཤད་ན་མི་ཤེས་པའི་རྒྱུ་གང་ན། ནང་གི་རྒྱུ་འཇིག་རྟེན་ཏེ་

འགྲོ་བ་བློ་གྲོས་བླུན་ཞིང་དམན་པ་དང༌། ཕྱིའི་རྒྱུ་འཕགས་པས་རྗེས་སུ་བཟུང་བ་དེའི་

ཚིག་འགྲེལ་པར་དཀའ་ཞིང་མཚམས་སྦྱོར་གྱི་ཚིག་ཉུང་བས་བཤད་ཀྱང་རྟོགས་

དཀའ་བས་བརླིང་བ་མདོའི་དོན་གསལ་བར་ཏེ་ངེས་པར་མི་ཤེས་པས་ཏེ་རྒྱུ་དེས་

རྨོངས་པའོ། །གང་གིས་སྨད་ན། དེ་ལྟ་བུའི་བླུན་པོ་འདིས་ནིའོ། །ཆོས་མཆོག་ནི་

འདིས་མི་ཤེས་སོ། ཞེས་སྦྱོར་རོ། །དེ་ལྟར་ཡུལ་དམ་པ་ལ་ཅུང་ཟད་སྨད་པ་བྱས་

ནའང་དོན་མ་ཡིན་པ་ངན་སོང་གི་དུཿ ཁ་ཆེན་པོ་སྐྱེ་བར་འགྱུར་ན་ཆེན་པོ་ལྟ་ཅི་སྨོས་

ཏེ། སྤྱོད་འཇུག་ཏུ། གང་ཞིག་དེ་འདྲའི་རྒྱལ་སྲས་སྦྱིན་བདག་ལ། །གལ་ཏེ་ངན་

སེམས་སྐྱེད་པར་བྱེད་ན་དེ། །ངན་སེམས་སྐྱེས་པའི་གྲངས་བཞིན་བསྐལ་པར་

ནི། །དམྱལ་བར་གནས་པར་འགྱུར་ཞེས་ཐུབ་པས་གསུངས། །ཞེས་སོ། །

འོ་ན་མུ་སྟེགས་ཅན་ལ་རྟོག་གེ་མི་ཤེས་སོ་ཞེས་སྨད་ཀྱང་དོན་མིན་མི་སྐྱེ་བ་

ལྟར་སློབ་དཔོན་ལ་སྨད་ཀྱང་མི་སྐྱེ་སྟེ། ཡོན་ཏན་ཁྱད་པར་ཅན་དང་མི་ལྡན་པའི་ཕྱིར་

ཞེ་ན། ཕྱོགས་གླང་གང་ལ་དཔལ་ཕུན་སུམ་ཚོགས་པའི་རྒྱུ་སྦྱིན་སོགས་བསོད་

ནམས་ཀྱི་ཚོགས་དང་ལྡན་པ་དང༌། དྲི་མ་མེད་པའི་བློ་ཤེར་ཕྱིན་ཡེ་ཤེས་ཀྱི་ཚོགས་

མངའ་བ་དེ་དོན་ཕྱིན་ཅི་ལོག་ཏུ་སྟོན་པའམ་ཤེས་པར་འགྱུར་ཏེ། གང་ཕྱིན་ཅི་ལོག་ཏུ་

སྟོན་ནམ་ཤེས་པ་དེ་སྐལ་བ་དང་བྲལ་ཞིང་བློ་གྲོོས་དྲི་མ་ཅན་ཡིན་པའི་ཕྱིར་རོ། །དེ་

ཡང་ཅིས་ཤེས་ན། སྡིག་པ་མི་དགེ་བའི་ཆོས་རྣམས་ལ་རིང་དུ་སོང་བས་འཕགས་པ་

བུ་སྟོན་རིན་ཆེན་གྲུབ།

སྟེ་བཅོམ་ལྡན་འདས་འཇམ་དཔལ་གྱིས་རྗེས་སུ་བཟུང་བ་ཆུང་ངུ་འཁོར་བཏང་བ་

དང༌། འབྲིང་སྤྲུལ་པ་བཏང་བ་མིན་པར་རང་ཉིད་དོན་དུ་མ་གཉེར་བར་དངོས་སུ་བྱོན་

ནས་ཐེག་ཆེན་གྱི་ལམ་ལས་མི་ཉམས་པར་རྗེས་སུ་བཟུང་བའི་ཕྱིར། 

ཇི་སྐད་དུ། སློབ་དཔོན་ཕྱོགས་ཀྱི་གླང་པོ་རི་ཕུག་དབེན་པ་ཞིག་ན་སྒོམ་པ་ལ་

བརྩོན་པས་གནས་པ་ན། གནས་སྐབས་འགའ་ཞིག་ཏུ་འཁོར་བ་ལས་ཡིད་བྱུང་ནས་

སེམས་ཅན་གྱི་དོན་ལས་གཞན་དུ་ཕྱོགས་ཏེ། གཅིག་པུ་གྲོལ་བར་འདོད་པ་ན། སྐད་

ཅིག་དེ་ལ་འཕགས་པ་འཇམ་དཔལ་བྱོན་ནས། བུ་སྐྱེ་བོ་ངན་པ་དང་རྗེས་སུ་མཐུན་

པར་སེམས་སྡར་བའི་གཞན་གྱི་དབང་དུ་གྱུར་ཏེ། སེམས་ཅན་ཀུན་ལ་ཕན་པར་གྱུར་

པའི་སེམས་ཡོད་བཞིན་དུ་ཅིའི་ཕྱིར་བཏང་སྙོམས་སུ་བྱེད་ཅེས་གསུངས་པ་དང༌། 

ལན་དུ། བཅོམ་ལྡན་འདས་འཁོར་བ་ནི་བཟོད་པར་དཀའ་བའི་སྡུག་བསྔལ་དུ་མ་དང་

ལྡན་པས་བསྲན་པར་མི་ནུས་ལ། སེམས་ཀྱང་དམ་པ་མ་ཡིན་པའི་སྐྱེ་བོ་ལ་དགའ་

བས་གཡོ་བར་སྤྱོད་ཅིང༌། ཁྱེད་མཐོང་ཡང་བདག་བྱིན་གྱིས་མ་བརླབས་ན་དེ་ལ་ཅི་

ཞིག་མཆི་ཞེས་གསུངས་པ་དང༌། ལན་དུ། བུ་ཇི་སྲིད་ས་མ་ཐོབ་ཀྱི་བར་དུ་ཁྱོད་ཀྱི་

དགེ་བའི་བཤེས་གཉེན་ནི་ང་ཉིད་དོ་ཞེས་གསུངས་ཏེ་མི་སྣང་བར་གྱུར་ཏོ། །ཞེས་

འཐད་ལྡན་དུ་བཤད་དོ། །

ཁ་ཅིག་ན་རེ། ཕྱེད་གོང་མས་ཟློས་པ་སྤངས་ལ་འོག་མས་རང་རྒྱུད་སྤངས་སོ་

ཞེས་པ་མ་འབྲེལ་ཏེ། བརྩེ་བས་ཀྱང་ཞེས་བསྡུ་བ་མེད་ཅིང༌། རྣམ་འགྲེལ་དུ་བྱ་བར་

བསྒྲུབས་པས་ཟློས་པ་སྤངས་པའི་ཕྱིར་ རོ། །ཞི་བཟང་ན་རེ། འདི་རྣམ་ངེས་ཀྱི་དགོས་

པ་ཡིན་ལ། འོག་མ་ནི་མདོའི་དགོས་པ་ཡིན་ནོ། །ཞེས་པ་སྡིག་པ་སྟེ་རྣམ་འགྲེལ་དུ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

བསྒྲུབས་པས་སྤངས་སོ། །ཛྙཱ་ན་ཤྲཱི་ན་རེ། ཚད་མ་རྣམ་འགྲེལ་དུ་མདོའི་ཚིག་དོན་གྱི་

ཆ་རྟོགས་པར་བྱེད་པས་རྣམ་འགྲེལ་ཡིན་གྱི། འདི་ནི་རིགས་པའི་ཆ་གཙོ་བོར་སྟོན་

པས་རིགས་པའི་བསྟན་བཅོས་ཡིན་གྱི་རྣམ་འགྲེལ་མིན་ཏེ། ཟློས་པར་འགྱུར་བའི་

ཕྱིར་རོ། །དེས་ན་འདིས་ཟློས་པ་སྤང་བ་དང༌། རྩོམ་པའི་རྒྱུ་བསྟན་ལ། འོག་མ་ཡང་

དག་པའི་ཤེས་པའི་དགོས་པ་བསྟན་ནོ་ཞེ་ན། མདོའི་ཚིག་བཤད་པར་མཐོང་ཞིང་མདོ་

དོན་འདི་རིགས་ཞེས། ངས་བཤད་པ་དང་འགལ་ལ། རྒྱས་བསྡུས་ཡོད་པས་མི་ཟློས་

ཏེ། དེ་ལྟ་མ་ཡིན་ན་ཁྱེད་ལ་ཡང་དེར་འགྱུར་རོ། །དེས་ན་རྣམ་འགྲེལ་དུ་བྱེད་པའི་རྒྱུ་

བསྒྲུབས་ནས་མདོའི་ཆ་ཤས་བཤད་པར་དམ་བཅའ་བ་ཡིན་ནོ། །ཞེས་བྱ་བ་ནི། 

བསྡུས་པའི་དོན་ཏོ། །

གཉིས་པ་ལ་དགོས་པ་དང༌། བསྡུས་དོན་དང༌། ཚིག་དོན་གསུམ་ལས། དང་

པོ་ལ། གཞན་གྱི་ལུགས་དགག །རང་གི་ལུགས་བཞག །རྩོད་པ་སྤང་”བའི
1
་དང་པོ་

ནི། ཁ་ཅིག་ན་རེ། རྟོག་པ་དང་ལྡན་པའི་འཇུག་པ་ནི་ཚད་མས་ངེས་པ་ལས་ཡིན་པས་

ངག་ལས་ངེས་པ་སྐྱེས་ནས་འཇུག་པ་དགོས་པའོ་ཞེ་ན། ཚིག་ཕྱི་རོལ་ལ་འབྲེལ་པ་

མེད་པས་ཚད་མ་མིན་ལ་སྐྱེས་བུ་ཁྱད་པར་ཅན་གྱི་ཚིག་ཏུ་ཤེས་པར་མི་ནུས་ཤིང༌། 

མ་འོངས་པའི་འབྲས་བུ་སྒྲུབ་པའི་རྟགས་མེད་པའི་ཕྱིར་དང༌། ཞིང་པ་ལ་སོགས་པ་

བཞིན་དུ་ཐེ་ཚོམ་ལས་ཀྱང་འཇུག་པ་མཐོང་བའི་ཕྱིར་རོ། །ཁ་ཅིག །ཉན་པ་པོ་འཇུག་

པའི་དོན་དུ་དགོས་པ་ལ་སོགས་པ་བརྗོད་པ་མིན་ཏེ། དེ་ལས་ཐེ་ཚོམ་སྐྱེ་ལ། རྟོག་ལྡན་

ཐེ་ཚོམ་ལས་འཇུག་མི་སྲིད་པས་བསྟན་བཅོས་འདི་མཉན་པའམ་བརྩམ་པར་མི་བྱ་སྟེ། 

1  [མ་ཕྱི། ༤ན༤ན།   པའི    * བའི]

བུ་སྟོན་རིན་ཆེན་གྲུབ།

དགོས་པ་ལ་སོགས་པ་མེད་པའི་ཕྱིར། བྱ་རོག་སོ་རྟོག་གི་བསྟན་བཅོས་བཞིན། ཞེས་

ཁྱབ་བྱེད་མ་དམིགས་པའི་རྟགས་མ་གྲུབ་པར་བསྟན་པའི་དོན་དུ་ཡིན་ནོ་ཞེ་ན། མི་

རིགས་ཏེ། ངག་ལས་ཁྱབ་བྱེད་ཡོད་པར་ངེས་པ་སྐྱེས་པ་མ་ཡིན་ཅིང༌། ཐེ་ཚོམ་སྐྱེས་

ཀྱང་འཇུག་པའི་རྒྱུ་མིན་པས་དེ་བསྟན་པ་འབྲས་བུ་མེད་པ་ཡིན་ལ། འཇུག་པའི་ཡན་

ལག་མ་ཡིན་ཡང་དོན་ཡོད་ན་ཧ་ཅང་ཐལ་བས་སོ། །ཁ་ཅིག །ངག་འདི་ཐ་སྙད་དང་

དོན་དམ་གཉིས་ཀ་ལྟར་འཇུག་པའི་རྒྱུ་མིན་གྱི། བསྟན་བཅོས་ཀྱི་སྐབས་མངོན་དུ་

བྱས་ནས་བསྟན་བཅོས་བཀོད་པ་ནི་མཛེས་པར་བྱ་བའི་ཕྱིར་ཡིན་ནོ་ཞེ་ན། དེ་མི་

འཐད་དེ། ངག་ལས་ཐེ་ཚོམ་སྐྱེས་ནས་འཇུག་པར་གྲུབ་ཅིང༌། རྣམ་འགྲེལ་ལས། 

འབྲེལ་པ་དང་ནི་རྗེས་མཐུན་ཐབས། །སྐྱེས་བུའི་དོན་ནི་རྗོད་བྱེད་ངག །ཡོོོངས་

བརྟགས་དབང་དུ་བྱས་ཡིན་གྱི། །དེ་ལས་གཞན་པའི་དབང་བྱས་མིན། །ཞེས་འཇུག་

པར་བྱེད་པར་གསུངས་ཤིང༌། དེ་ལྟ་མ་ཡིན་ན་ཤིན་ཏུ་ལྐོག་གྱུར་ལ་ལུང་བྱེད་པའང་

དོན་མེད་པར་འགྱུར་རོ། །

གཉིས་པ་ནི། སློབ་དཔོན་སེངྒེ་བཟང་པོ་དང༌། ཆོས་མཆོག་དང༌། ཀ་མ་ལ་ཤཱི་

ལ་རྣམས་ངག་ལས་རྟོག་ལྡན་ཐེ་ཚོམ་སྐྱེ་བ་དགོས་པ་དང༌། དེས་དོན་དུ་གཉེར་བྱ་ལ་

འཇུག་པར་འགྱུར་ཏེ། ཞིང་པ་བཞིན་ནོ་ཞེས་བཞེད་ཅིང༌། དུལ་བའི་ལྷ་ནི། བསྟན་

བཅོས་ཀྱི་བཤད་བྱ་དང་འབྲས་བུ་དང་ཐབས་མིན་པའི་དོགས་པ་བསལ་ནས་ཉན་པོ་

སྤྲོ་བ་བསྐྱེད་པར་བྱ་བའི་དོན་དུའོ་ཞེས་བཞེད་ལ། ཛྙཱ་ན་ཤྲཱི་ན་རེ། བསྟན་བཅོས་

མཛད་པ་ལ་ཡིད་ཆེས་པ་དགོས་འབྲེལ་བཞི་ལ་ཡང་ངག་གི་སྒོ་ནས་ཡིད་ཆེས་པར་

འགྱུར་ལ། དེ་ལས་འཇུག་པར་འགྱུར་ཏེ། ངག་གི་བྱེ་བྲག་དོན་དང་འབྲེལ་པར་སྐབས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ལ་སོགས་པར་གཟུང་ངོ༌། །ཞེས་བཞེད་པས། རྣམ་གཅད་ལ་དོགས་པ་ལྡོག་ནས། 

ཡོངས་གཅོད་ལ་ངེེས་པའམ་དོན་འགྱུར་ཐེ་ཚོམ་སྐྱེས་པ་དགོས་པ་དང༌། དེ་ལས་

འཇུག་པ་ཉིང་དགོས་སུ་གནས་སོ། །

གསུམ་པ་ནི། ཐེ་ཚོམ་དགོས་འབྲེལ་ངག་གི་སྔར་ཡང་ཡོད་ཅིང༌། ཐེ་ཚོམ་

ལས་འཇུག་ན་རྟོག་ལྡན་དུ་འགལ་ཞེ་ན། སྤྱིར་ཐེ་ཚོམ་ཙམ་དེ་ལྟར་ཡིན་ཡང༌། གདུལ་

བྱ་འཇུག་པའི་རྒྱུ་ཐེ་ཚོམ་ནི་མེད་ཅིང༌། ཐེ་ཚོམ་ལས་འཇུག་ཀྱང་རྟོག་ལྡན་དུ་མི་

འགལ་ཏེ། ཐབས་ཁྱད་པར་ཅན་ཉིད་ཀྱིས་འཇུག་པའི་ཕྱིར། ཤིན་ཏུ་ལྐོག་གྱུར་གྱི་

འབྲས་བུ་ལ་ཚིག་གིས་འཇུག་པ་བཞིན་ནོ། །

གཉིས་པ་ནི། དགོས་འབྲེལ་བཞི་ངོས་བཟུང༌། དེ་ངག་གིས་བསྟན་ཚུལ། 

བཞིར་གྲངས་ངེས་པ་དང་གསུམ་ལས། དང་པོ་ནི། དགོས་འབྲེལ་ངག་གི་དགོས་

འབྲེལ་བཞི་དང༌། བསྟན་བཅོས་ཀྱི་དགོས་འབྲེལ་བཞི་ལས། 

དང་པོ་ནི། དགོས་འབྲེལ་ངག་གི་བརྗོད་བྱ་དགོས་པ་ཉིང་དགོས་འབྲེལ་པ་

བཞི་སྟེ། བརྗོད་བྱ་ནི། བསྟན་བཅོས་ཀྱི་དགོས་འབྲེལ་བཞིའོ། །དགོས་པ་ནི། ཚིག་

ལས་རྟོག་ལྡན་ཐེ་ཚོམ་མམ་ངེས་པ་སྐྱེས་པའོ། །ཉིང་དགོས་ནི། དེ་ལས་རྟོག་ལྡན་

བསྟན་བཅོས་ལ་འཇུག་པའོ། །འབྲེལ་པ་ནི་ཚིག་དང་སྒྲུབ་བྱེད་གཉིས་བསྒྲུབ་བྱ་སྒྲུབ་

བྱེད་དུ་འབྲེལ་པའོ། །

གཉིས་པ་ནི། ཡང་དག་པའི་ཤེས་པ་ནི། བརྗོད་བྱའོ། །བསྟན་བཅོས་འདི་ལས་

བརྗོད་བྱ་དེ་མི་མཁས་པས་བདེ་བླག་ཏུ་རྟོགས་པ་དེ་དགོས་པའོ། །དེ་ལས་ཕན་པ་

ཐོབ་ཅིང་མི་ཕན་པ་སྤངས་པ་ནི་ཉིང་དགོས་སོ། །བསྟན་བཅོས་དང་དགོས་པ་གཉིས། 

བུ་སྟོན་རིན་ཆེན་གྲུབ།

ཐབས་དང་ཐབས་བྱུང་དུ་འབྲེལ་པ་ནི། འབྲེལ་པའོ། །

གཉིས་པ་ནི། གཙོ་བོ་དང་ཕལ་པ་དངོས་བསྟན་དང་ཤུགས་བསྟན་དུ་བྱེད་པ་

ལྟར་ན། དོན་གྱིས་དགོས་པ་གཙོ་བོར་བསྟན་ནས་གཞན་གསུམ་ཕལ་པར་སྟོན་གྱི། 

གཞན་གསུམ་གཙོ་བོར་སྟོན་ན་དགོས་པ་རྗོད་བྱེད་ངག་མ་ཡིན་པར་ཐལ་བའི་ཕྱིར་

ཏེ། ངག་གཅིག་གིས་དོན་དུ་མ་གཙོ་བོར་སྟོན་པ་འགལ་བའི་ཕྱིར་རོ། །འོ་ན་བསྟན་

བཅོས་ཀྱིས་སྒྲའི་དགོས་པ་སྟོན་པར་རིགས་སོ་ཞེ་ན། རབ་ཏུ་བྱེད་པའི་ལུས་ནི། 

གཉིས་ཏེ། སྒྲ་དང་དོན་ལས་སྒྲའི་ཆའི་དགོས་པ་དོན་རྟོགས་པ་ཉིད་ཡིན་པས་དོན་

མེད་པ་མ་ཡིན་པར་སྒྲ་རང་ཉིད་ཀྱིས་གྲུབ་སྟེ། རང་གི་བརྗོད་བྱ་སྟོན་བྱེད་དུ་ཤིན་ཏུ་

གྲགས་པའི་ཕྱིར་རོ། །དོན་གྱི་ཆ་ལ་དོན་དང་མི་ལྡན་པ་མཐོང་བས་དེ་ལྟ་བུ་བརྩམ་བྱ་

མ་ཡིན་ཏེ། དགོས་པ་མེད་པའི་ཕྱིར། དེས་ན་དགོས་པ་བརྗོད་པས་དོན་གྱི་དགོས་པ་

ཉིད་བརྗོད་དགོས་པ་ཡིན་ནོ། །ཕལ་པར་ནི་བརྗོད་བྱ་དང་རྗོད་བྱེད་དང། ཉན་པའི་བྱ་

བའི་དགོས་པ་དང་འབྲེལ་པ་རྣམས་ངག་གི་ཆའི་དབྱེ་བས་སྟོན་ཏེ། དེ་ཞེས་པ་དང༌། 

འདི་ཞེས་པ་དང༌། བསྟན་པ་ཞེས་པ་དང༌། བསྟན་པའི་དོན་དུ་འདི་བརྩམ་ཞེས་པས་

བསྟན་ཏེ། ངག་གཅིག་གིས་དོན་དུ་མ་གཙོ་བོ་དང་ཕལ་པས་སྟོན་པ་མི་འགལ་ལོ་

ཞེས་ཆོས་མཆོག་དང་ཀ་ཤཱིའོ། །

སྒྲས་ཟིན་པ་དངོས་བསྟན། མ་ཟིན་པ་ཤུགས་བསྟན་དུ་བྱས་ན། བརྗོད་བྱ་

དགོས་པ་ཉིང་དགོས་གསུམ་དངོས་སུ་བསྟན་ལ། འབྲེལ་པ་ནི་སྒྲས་མ་ཟིན་གྱི། བརྗོད་

བྱ་དང་དགོས་པ་གཉིས་བསྟན་པས་བསྟན་བཅོས་དང་དགོས་པ་གཉིས་བསྒྲུབ་བྱ་

སྒྲུབ་བྱེད་དུ་ཤེས་པས་དོན་གྱིས་གོ་བས་ཤུགས་བསྟན་ནོ། །ཞེས་དུལ་བའི་ལྷ་དང་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

སེང་བཟང་ལ་སོགས་པ་བཞེད་དོ། །

གསུམ་པ་ནི། ཆོས་མཆོག་ན་རེ། བསྟན་བཅོས་འདི་ལ་དགོས་པ་མེད། ཡོད་

ཀྱང་སྒྲུབ་མི་ནུས། ནུས་ཀྱང་འདོད་བྱ་མ་ཡིན། ཡིན་ཀྱང་དེ་སྒྲུབ་པའི་ཐབས་སླ་བ་

གཞན་ཡོད་དོ་སྙམ་ནས་འཇུག་པར་མི་འགྱུར་བ་ལ་དགོས་པ་དང་བརྗོད་བྱ་དང་ཉིང་

དགོས་དང་འབྲེལ་པ་བཞི་བསྟན་ཟེར་རོ། །དུལ་བའི་ལྷ་ནི། བརྗོད་བྱ་དང་འབྲས་བུ་

དང་ཐབས་མིན་པའི་དོགས་པ་བསལ་བའི་ཕྱིར་བརྗོད་བྱ་དང་དགོས་པ་གཉིས་དང་

འབྲེལ་པ་བསྟན་གསུང་ངོ༌། །ཀ་མ་ལ་ཤཱི་ལ་ནི། སྨྱོན་པའི་ཚིག་ལྟར་དོན་མེད་པ་ཉིད་

དམ། ཡོད་ཀྱང་འདོད་པའི་དགོས་པ་མེད་པ་བྱ་རོག་གི་སོ་བརྟག་པ་ལྟ་བུའམ། ཡོད་

ཀྱང་སྒྲུབ་མི་ནུས་པ་རིན་ཆེན་རྒྱན་གྱི་བསྟན་བཅོས་ལྟར་དོགས་ནས་མི་འཇུག་པའི་

གཉེན་པོར་བརྗོད་བྱ་དང་དགོས་པ་གཉིས་བསྟན་པར་བཞེད་ལ། ཁ་ཅིག །བརྗོད་བྱ་

ལ་སོགས་བཞི་དང་མི་ལྡན་པར་དོགས་པ་ལ་བཞིར་བསྟན་པར་འདོད་ལ། མདོར་ན་

རྟོག་ལྡན་བསྟན་བཅོས་ལ་འཇུག་པའི་གེགས་སེལ་བའི་ངག་ལ་དགོས་འབྲེལ་གྱི་ངག་

དེ་དག་ཏུ་གྲངས་ངེས་སོ། །འདི་དག་རྒྱས་པར་དེ་ཁོ་ན་ཉིད་བསྡུས་པའི་འགྲེལ་པ་ལ་

སོགས་པར་བལྟའོ། །ཁོ་བོས་འདིར་བསྡུས་པ་ལ་མོས་པ་དག་གི་ངོར་ཤིན་ཏུ་བསྡུས་

ཏེ། དོན་མེད་པའི་ངལ་བས་ཅི་ཞིག་བྱ། 

གསུམ་པ་ནི། བརྩམ་པར་བྱའོ་ཞེས་དྲང་ངོ༌། །གང་ན། ཚད་མ་རྣམ་པར་ངེས་

པ་འདིའོ། །ཚད་མ་ཀུན་ལས་བཏུས་བྱེ་བྲག་ཏུ་ངེས་པར་བྱེད་པའམ། ཡང་ན་པྲ་མ་

ཎའི་པྲ་དོན་བཅོ་ལྔ་ལ་འཇུག་ཀྱང་མཆོག་གམ་དང་པོ། མ་ཎ་འཇལ་བྱེད་དེ་སྔར་མ་

རྟོགས་པ་དང་པོར་གསར་དུ་འཇལ་བའམ་གཞལ་བྱ་ལ་མི་བསླུ་བས་འཇལ་བྱེད་

བུ་སྟོན་རིན་ཆེན་གྲུབ།

མཆོག་ཡིན་པས་ཚད་མ། བི་ནི་ཤྩ་ཡའི་བི་དོན་བཅོ་བརྒྱད་ལ་འཇུག་ཀྱང་རྣམ་པར་

འབྱེད་པའམ། བི་དྷ་ཞེས་པ་རྣམ་པའམ། བི་ཤེ་ཥ་ཞེས་པ་བྱེ་བྲག །ནི་དོན་བརྒྱད་ལ་

འཇུག་པ་ལས་ངེས་པ་སྟེ་རྣམ་པར་འབྱེད་ཅིང་གཏན་ལ་འབེབས་པའམ། བྱེ་བྲག་ཏུ་

ངེས་པས་རྣམ་པར་ངེས་པ། ཕྱི་རོལ་སྒྲའི་བདག་ཉིད་བྱེད་འགྱུར་ཡིན་ཡང༌། ནང་དུ་

དོན་ཡོངས་སུ་རྫོགས་པར་གྱུར་པས་འདིའོ། །གང་གི་དོན་དུ་ན། བསྟན་པའི་དོན་དུ་

ཞེས་དྲངས་ཏེ། གང་ན། བླང་དོར་ལ་ཕྱིན་ཅི་མ་ལོག་པར་འཇུག་པའི་རྒྱུ་ཡང་དག་

པའི་ཤེས་པ་དེའོ། །

འོ་ན་དོན་དམ་ཚད་མ་ནི། བཤད་བྱའི་གཙོ་བོ་མིན་ལ། ཐ་སྙད་ཚད་མ་འཇུག་

པའི་ཤེས་པ་ནི། ཐ་སྙད་ཁོ་ན་ལས་རྟོགས་པ་ནི་དོན་དམ་མེད་དོ་སྙམ་ན། མཁས་པ་

ལ་སྟོན་པ་མ་ཡིན་གྱི་མི་མཁས་པ་དོན་ཕྱིན་ཅི་ལོག་ཏུ་ཞེན་པ་རྣམས་ལའོ། །མི་

མཁས་ཀྱང་དོན་ཐོབ་པ་ལ་ཁྱད་མེད་པས་བསྟན་མི་དགོས་སོ་ཞེ་ན། མཐོང་བའི་ཚད་

མ་ལ་རྨོངས་པས་མ་མཐོང་བའི་ཚད་མིན་ལ་འཇུག་ན་བསླུ་བར་འགྱུར་བས་མཐོང་

བའི་ཚད་མ་ལ་རྨོངས་པ་བཟློག་པའི་དོན་དུ་སྟོན་ཏེ། རྣམ་འགྲེལ་ལས། བསྟན་བཅོས་

རྨོངས་པ་ཟློག་བྱེད་ཡིན། །ཞེས་སོ། །དེ་བསྟན་པ་ལ་དོན་ཅི་ཡོད་ཅེ་ན། སྨན་ལ་

སོགས་པ་ཕན་པ་ནི་འདོད་པ་སྒྲུབ་བྱེད་དང༌། དུག་ལ་སོགས་པ་མི་ཕན་པ་འདོད་པ་

སྒྲུབ་བྱེད་མ་ཡིན་པ་དང་མི་འདོད་པ་སྒྲུབ་བྱེད་དེ། དུལ་ལྷ་བླང་དོར་བཏང་སྙོམས་སུ་

གཞག་བྱ་གསུམ་དུ་འདོད་ཀྱང་བཏང་སྙོམས་སུ་བྱ་བ་ནི་ཡལ་བར་དོར་བྱ་ཡིན་པས་

ན་བླང་དོར་གཉིས་སུ་ངེས་པས་བླང་བྱ་ཕན་པ་ཐོབ་པ་དང༌། དོར་བྱ་མི་ཕན་པ་སྤོང་བ་

ནི་ངེས་པར་ཏེ་ལོག་པའི་ཤེས་པ་ནི་དོན་ཐོབ་པའི་རྒྱུ་མིན་པས་གདོན་མི་ཟ་བར་ཡང་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དག་པའི་ཤེས་པ་སྔོན་དུ་འགྲོ་བ་ཅན་ཡིན་པས་ན། བླང་དོར་ལ་ཕྱིན་ཅི་མ་ལོག་པར་

འཇུག་པའི་དོན་དུའོ། །དེ་ཡང་དངོས་རྒྱུ་མ་ཡིན་གྱི། སྦྱང་ན་གནས་པའི་ས་བོན་

བཞིན་བརྒྱུད་རྒྱུ་ཡིན་པས་སྔོན་དུ་འགྲོ་ཞེས་བརྗོད་དོ། །

གཉིས་པ་ལ། གྲངས་ལ་ལོག་རྟོག་བསལ་བའི་སྒོ་ནས་ཚད་མ་གཉིས་མདོར་

བསྟན་པ་དང༌། ཚད་མ་གཉིས་སོ་སོའི་དོན་བྱེ་བྲག་ཏུ་བཤད་པའོ། །དང་པོ་ལ། དབྱེ་

བ་མདོར་བསྟན། གྲངས་ལ་ལོག་རྟོག་བསལ་བ་རྒྱས་པར་བཤད་པའོ། །

དང་པོ་ནི། ཡང་དག་པའི་ཤེས་པ་ལ་ལོག་པར་རྟོག་པ་བསལ་ནས་དེ་ཁོ་ན་

ཉིད་བརྗོད་པ་ནི་བསྟན་པ་ཡིན་པས་ན། ལོག་པར་རྟོག་པ་ཡང་ཡང་དག་པའི་ཤེས་

པའི་གྲངས་དང་མཚན་ཉིད་དང་སྤྱོད་ཡུལ་དང་འབྲས་བུ་ལ་ལོག་པར་རྟོག་པ་ལས། 

རེ་ཞིག་གྲངས་ལ་ལོག་རྟོག་བསལ་བ་ལ། དབྱེ་གཞི་དང༌། དབྱེ་བའི་ངོ་བོ་དང༌། ཕྱེ་བ་

ལ་མཚན་ཉིད་སྒྲུབ་པ་གསུམ་ལས། དང་པོ་ནི། ཆོས་མཆོག་ན་རེ། ཡང་དག་པའི་

ཤེས་པ་ལ་གཉིས་ཏེ། འདོད་པ་ཐོབ་པའི་རང་བཞིན་དོན་བྱེད་པར་སྣང་བ་དང༌། དོན་

བྱེད་པ་སྒྲུབ་པར་བྱེད་པ་སྣང་བ་གཉིས་ལས། 

དང་པོ་ནི། དོན་བྱས་ཟིན་པ་རྟོག་ལྡན་གྱི་བརྟག་བྱ་མ་ཡིན་པས་བསྟན་བཅོས་

ལས་ཀྱང་ཞར་ཙམ་དུ་དཔྱད་ཀྱི་དེའི་དོན་དུ་བསྟན་བཅོས་བྱེད་པ་མིན་ལ། དེ་དབྱེ་

གཞི་ཡང་མ་ཡིན་ཏེ། མངོན་སུམ་ཙམ་དུ་ཟད་པའི་ཕྱིར་རོ་ཞེ་ན། རྒྱས་པར་ལོ་ཙཱ་

བས་བཀག་ཅིང་ཚད་མ་གཉིས་སུ་གྲངས་ངེས་པ་མེད་པར་འགྱུར་རོ། །དུལ་བའི་ལྷ་

ན་རེ། མ་ནོར་བའི་ཤེས་པ་ཡང་དག་ཤེས་པར་བྱས་ན་སེམས་ཙམ་ལུགས་སེལ་བར་

འགྱུར་བས་མདོ་སྡེ་པ་དང་སེམས་ཙམ་པ་གཉིས་ཀའི་ལུགས་བསྡུ་བའི་ཕྱིར་མི་བསླུ་

བའི་ཤེས་པ་ནི་ཡང་དག་པའི་ཤེས་པའོ་ཞེ་ན། མ་ནོར་བའི་ཤེས་པ་དེ་ཚད་མ་ཡིན་ན་

མི་བསླུ་བ་དགོས་པའི་ཕྱིར་རོ། །དེས་ན་ཕན་པ་དང་མི་ཕན་པ་ལ་བླང་དོར་ཕྱིན་ཅི་མ་

ལོག་པ་བྱེད་པའི་རྒྱུ་ཡང་དག་པའི་ཤེས་པ་ཚད་མ་ཙམ་དེ་ནི་དབྱེ་གཞིའོ། །

གཉིས་པ་ནི། རྣམ་པའི་རབ་ཏུ་དབྱེ་བ་གཉིས་ཁོ་ན་སྟེ། གསུམ་གཅིག་ལ་

སོགས་པ་མ་ཡིན་ནོ། །ཚད་མའི་མཚན་ཉིད་བསྟན་པར་བྱ་བ་མ་ཡིན་ནམ། གྲངས་

ཀྱིས་ཅི་བྱ་ཞེ་ན། མཚན་ཉིད་སྟོན་པའི་ཡན་ལག་ཡིན་ཏེ། མཚན་ཉིད་ནི་གསལ་བ་ཐ་

དད་པའི་མཐར་ཐུག་ལ། གསལ་བའི་དབྱེ་བ་མ་བསྟན་ན་མཚན་ཉིད་བསྟན་མི་ནུས་

པའི་ཕྱིར་རོ། །གཉིས་པོ་གང་ན། ནི་པྲ་ཏྱཀྵ་སྟེ་པྲ་ཏི་དོན་བཅུ་གཅིག་ལ་འཇུག་ཀྱང་

བརྟེན་པ། ཨཀྵ་ནི་དབང་པོ་སྟེ་དབང་པོ་ལ་བརྟེན་པ་ཉིད་སྒྲ་བཤད་པའི་རྒྱུ་མཚན་

ནོ། །སྒྲ་འཇུག་པའི་རྒྱུ་མཚན་དོན་གྱི་རང་བཞིན་མངོན་སུམ་དུ་བྱེད་པ་ཉིད་ཡིན་ཏེ། 

དེ་ལ་མངོན་སུམ་དུ་གྲགས་པའི་ཕྱིར། དེ་གཉིས་ཀ་ཤེས་པ་གཅིག་ལ་འདུ་བའི་ཕྱིར་

དེས་འཇུག་པའི་རྒྱུ་མཚོན་ནས་མངོན་སུམ་བཞི་ག་ལ་མངོན་སུམ་གྱི་ཐ་སྙད་གྲུབ་སྟེ། 

འགྲོ་བའི་ཕྱིར་བ་གླང་གི་སྒྲ་བཞིན་ནོ། །ཨ་ནུ་མ་ཎ་ཞེས་པ་རྗེས་སུ་དཔག་པ་སྟེ། ཨ་

ནུ་དོན་དགུ་ལ་འཇུག་ཀྱང་འདིར་མཚུངས་པ་སྟེ་མངོན་སུམ་ཚད་མ་ཡིན་པ་དང་རྗེས་

སུ་མཐུན་པར་རྗེས་དཔག་ཀྱང་ཡིན་ཏེ། རྟགས་བཟུང་ཞིང་འབྲེལ་པ་དྲན་པའི་རྗེས་ལ་

དཔོག་པས་རྗེས་དཔག་སྟེ། བཤད་འཇུག་གཉིས་ཀའི་རྒྱུ་མཚན་ཡིན་ནོ། །དང་པོ་ནི། 

བསྡུས་པ་སྟེ་རྗེས་དཔག་ཀྱང་ཡང་དག་ཤེས་པར་སྟོབས་མཚུངས་པའོ། །ཞེས་བྱའོ་

ཞེས་པ་ནི། དེ་ལྟར་གཉིས་ཡིན་གྱི་གཞན་མིན་ནོ་ཞེས་པའམ། ཡང་ན་རྫོགས་ཚིག་

སྟེ་ཡང་དག་པའི་ཤེས་པ་ནི་འདི་གཉིས་ཀྱིས་རྫོགས་ཀྱི་གཞན་མེད་དོ་ཞེས་

པའོ། །དབྱེ་དོན་ནི། ངོ་བོ་གཅིག་པ་ཡིན་ནོ། །

གསུམ་པ་ལ་གཉིས་ཏེ། འདོད་པའི་མཚན་ཉིད་ངོས་བཟུང༌། མཚན་ཉིད་ངེས་

པར་བྱེད་ཚུལ་གཉིས་ལས། 

དང་པོ་ནི། དེ་གཉིས་ཁོ་ན་ཚད་མ་ཡིན་ན་ཅི་དངོས་པོའི་དེ་ཁོ་ན་འཛིན་པ་ཉིད་

ཚད་མ་ཡིན་ནམ། བཟུང་བའི་དངོས་པོ་ཐོབ་པར་བྱེད་པ་ཡིན་ནམ། མ་བཟུང་བ་ཐོབ་

བྱེད་ཡིན། དང་པོ་གཉིས་ལྟར་ན། རྗེས་དཔག་ཚད་མ་མིན་པར་འགྱུར་ཏེ། དངོས་པོ་

མི་འཛིན་པའི་ཕྱིར། གཉིས་པ་ལྟར་ན། སྨིག་རྒྱུ་ལ་ཆུར་འཛིན་ཡང་ཚད་མར་ཐལ་ལོ་

ཞེ་ན། དངོས་པོ་འཛིན་པས་ནི་མ་ཡིན་གྱི་འོན་ཀྱང་དངོས་པོ་ཐོབ་པར་བྱེད་པ་ཡིན་ཏེ། 

ཇི་ལྟར་འཇིག་རྟེན་ན་ཁས་བླངས་པའི་དོན་དང་ཕྲད་པར་བྱེད་པའི་སྐྱེས་བུ་དེ་མི་བསླུ་

བ་ཡིན་པ་བཞིན་དུ་མངོན་སུམ་དང་རྗེས་དཔག་འདི་དག་གིས་དོན་བཙོ་བསྲེགས་ལ་

སོགས་པའི་བྱ་བ་སྟེ་སྒྲུབ་པར་བྱེད་ནུས་པའི་ཡུལ་ལ་བསླུ་བ་མེད་པ་སྟེ་ཕྲད་པའམ་

ཐོབ་པར་བྱེད་པའི་ཕྱིར་རོ། །

འོ་ན་མངོན་སུམ་གྱི་གཟུང་དོན་སྐད་ཅིག་མ་ཡིན་པས་ཐོབ་པར་མི་རུང༌། 

རྗེས་དཔག་གི་གཟུང་དོན་དངོས་པོ་མ་ཡིན་པས་གང་ཐོབ་པར་བྱེད་ཅེ་ན། མངོན་

སུམ་རྗེས་དཔག་འདི་དག་གིས་”ཤེས
1
་པས་གང་ལ་འཇུག་པ་ན་འཇུག་པའི་ཡུལ་དེ་

ཐོབ་པར་བྱེད་ཀྱི་བཟུང་བ་ཙམ་ནི་མ་ཡིན་ནོ། །མ་གཟུང་པ་ཐོབ་ན་ཧ་ཅང་ཐལ་བ་སྤང་

བའི་ཕྱིར་དོན་ཡོངས་སུ་བཅད་ནས་འཇུག་པའི་ཕྱིར་ཡོངས་སུ་གཅོད་པ་དང་འཇུག་

པ་རྒྱུ་འབྲས་ཡིན་པས་ཡོངས་སུ་གཅོད་པར་བྱེད་པའི་ཤེས་པ་ཉིད་འཇུག་པར་བྱེད་

1  [མ་ཕྱི། ༧བ༣ན།   ཤས    * ཤེས]

པ་དང་ཕྲད་པར་བྱེད་པ་ཡིན་གྱི་སྐྱེས་བུ་ལག་ནས་བཟུང་སྟེ་འགའ་ཞིག་ཏུ་གཏོང་

བའམ་དོན་སྐྱེས་བུའི་ལག་ཏུ་གཏོད་པར་བྱེད་པ་མིན་གྱི་འཇུག་ཡུལ་སྟོན་པར་བྱེད་

པ་ཡིན་ལ། དེ་ཡང་ཁོང་དུ་ཆུད་པ་ཉིད་ཡིན་ལ། ཡོངས་སུ་བཅད་པའི་དོན་ཉིད་འཇུག་

ཡུལ་ཡིན་ནོ། །གལ་ཏེ་མངོན་སུམ་ནི་རྟོག་པ་མེད་པའི་ཕྱིར་དོན་ཡོངས་སུ་གཅོད་མི་

ནུས་ཏེ། ངེས་པ་མེད་པའི་ཕྱིར་ཞེ་ན། སྐྱོན་མེད་དེ། སྣང་བ་སྐྱེས་པ་ཙམ་ཡིན་ནོ། །

མངོན་སུམ་བདེན་རྫུན་འབྱེད་མི་ནུས་པས་ཡོངས་སུ་བཅད་ནས་འཇུག་པར་

འགལ་ཏེ། རྟོག་པ་མེད་པའི་ཕྱིར་རོ་ཞེ་ན། ཁྱབ་པ་མེད་དེ། གོམས་པ་དང་ལྡན་པའི་

མངོན་སུམ་ནི་ཤིན་ཏུ་གོམས་པ་གསལ་བར་སྐྱེས་པས་འཁྲུལ་པའི་རྒྱུ་མཚན་མེད་

པས་ངེས་ཤེས་དངོས་སུ་འདྲེན་པའི་ཕྱིར་ཡོངས་སུ་བཅད་ནས་འཇུག་པར་འཐད་ལ། 

དང་པོ་ཉིད་ཀྱི་མངོན་སུམ་ནི་དེའི་རྣམ་པར་སྐྱེས་པ་ཉིད་ཡོངས་སུ་བཅད་པ་ཡིན་ལ་

དེ་དང་འགལ་བའི་རྣམ་པ་ངེས་པ་མེད་པར་ཐེ་ཚོམ་གྱི་སྒོ་ནས་འཇུག་པར་བྱེད་པ་

ཡིན་ནོ། །རྗེས་དཔག་གིས་དོན་གྱི་རང་གི་ངོ་བོ་ཡོངས་སུ་མ་བཅད་པའི་ཕྱིར་མ་ཁྱབ་

བོ་ཞེ་ན། མངོན་པར་འདོད་པའི་དོན་དང་སྐྱེས་བུ་ཕྲད་པ་ནི་མ་བསླུས་པ་ཡིན་ལ་མི་

བསླུ་བ་ནི་དོན་དང་ཕྲད་པར་བྱེད་པ་ཡིན་ལ། དེ་ཉིད་ཡོངས་སུ་གཅོད་པར་བྱེད་པ་

ཡིན་པས་ཚད་མ་གཉིས་ཀའི་ཁྱབ་བྱེད་ཡིན་ནོ། །

འོ་ན་ཐེ་ཚོམ་ལ་སོགས་པ་ཚད་མར་འགྱུར་ཏེ། དོན་དང་ཕྲད་པར་བྱེད་པའི་

ཕྱིར་རོ། །ཞེ་ན། ལྷ་ཤཱཀ་གཉིས་ནི། ཚད་མ་གཉིས་ནི། འདོད་པ་ཉིད་དང་ཕྲད་བྱེད་

ཡིན་གྱི་མི་འདོད་པ་དང་མ་ཡིན་ལ། ཐེ་ཚོམ་སོགས་ནི་མི་འདོད་པ་དང་ཡང་ཕྲད་བྱེད་

ཡིན་པས་ཚད་མ་མིན་ནོ་ཞེའོ། །



  25  

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཆོས་མཆོག་ནི། དེས་དོན་དང་ཕྲད་བྱེད་གཏན་མིན་ལ་ཕྱིས་ཕྲད་པ་ནི་ཚད་མ་

གཞན་ཁོ་ནས་བྱས་པ་ཡིན་པར་བཞེད་དོ། །འོ་ན་ཚད་མ་འགའ་ཞིག་ཀྱང་ཚད་མ་མིན་

པར་འགྱུར་ཏེ། གེགས་བྱས་པ་ལ་སོགས་ཀྱིས་མ་ཕྲད་སྲིད་པའི་ཕྱིར་ཞེ་ན། ཕྲད་པ་

ཉིད་ཚད་མ་མ་ཡིན་ཏེ། བློ་དེའི་ཚད་མ་དེ་བློ་དེ་ལས་ཐ་དད་པར་ཐལ་བའི་ཕྱིར་

རོ། །འོན་ཀྱང་འཇུག་པ་ཡོད་ཅིང་གེགས་མེད་ན་ཕྲད་པར་ནུས་པ་ཡིན་ལ་དེ་ཉིད་མི་

བསླུ་བ་ཡིན་ནོ། །གལ་ཏེ་བུམ་པའི་རྣམ་རྟོག་ལྟ་བུ་རྣམས་ཚད་མར་འགྱུར་ཏེ། ཕྲད་

ནུས་པའི་ཕྱིར་རོ་ཞེ་ན། དེ་ལ་ཡང་དང་པོར་མཐོང་བ་ཉིད་ཚད་མ་ཡིན་ཏེ་འཇུག་པར་

བྱེད་པའམ་ཡོངས་སུ་གཅོད་བྱེད་ཡིན་ལ། ཡོངས་སུ་བཅད་པ་ལ་གཅོད་བྱེད་མི་

དགོས་པས་ཕྱི་མ་རྣམས་ཚད་མ་མིན་ཏེ། རྟོགས་ཟིན་ལ་འཇུག་པའི་ཕྱིར་རོ། །

དེ་སྐད་དུ། རྣམ་འགྲེལ་ལས། 

ཚད་མ་བསླུ་མེད་ཅན་ཤེས་པ། །

དོན་བྱེད་ནུས་པར་གནས་པ་ནི། །

མི་བསླུ་སྒྲ་ལས་བྱུང་བ་ཡང༌། །

ཞེས་པ་དང༌། 

མ་རྟོགས་དོན་གྱི་གསལ་བྱེད་ཀྱང༌། །

ཞེས་པ་དང༌། 

གཟུང་བ་འཛིན་ཕྱིར་ཀུན་རྫོབ་ནི། །

མི་འདོད་བློ་ནི་ཚད་མ་ཉིད། །

ཅེས་ཏེ། ཕྱི་མ་ནི། ཤེས་པ་སྨོས་པས་གཅད་བྱ་དབང་པོ་ཚད་མ་ཡིན་པ་

བུ་སྟོན་རིན་ཆེན་གྲུབ།

སེལ་བའོ། །

གཉིས་པ་ནི། མངོན་རྗེས་གཉིས་ལ་མཚན་ཉིད་མི་བསླུ་བ་གང་གིས་ངེས་པར་

བྱེད་ཅེ་ན། རྗེས་དཔག་ཚད་མ་ནི་མེད་ན་མི་འབྱུང་བ་ངེས་པའི་རྟགས་ལས་གཞལ་བྱ་

མཐའ་གཅིག་ཏུ་ངེས་པའི་ཕྱིར་རང་ཉིད་ཀྱིས་ཚད་མར་ངེས་སོ། །མངོན་སུམ་ལ་དོན་

བྱེད་པར་སྣང་བའི་དང༌། གོམས་པའི་མངོན་སུམ་ནི། རང་ལས་ཚད་མར་ངེས་ཏེ། 

གཉིད་ལ་སོགས་པས་ཤེས་པ་མ་བསླད་པ་དང༌། དབང་པོ་མ་ཉམས་པ་དང༌། ཡུལ་ཉེ་

བ་དང༌། གསལ་བྱེད་གསལ་མི་མཐུན་པ་མ་ཡིན་པས་དངོས་པོ་བཟུང་བ་ནི་དེའི་རང་

བཞིན་མྱོང་བ་ཉིད་ཀྱིས་དོན་བདེན་པར་ངེས་པར་འགྱུར་ཏེ། དེ་ལྟ་བུ་ནི་འཁྲུལ་མེད་

དུ་ལན་གཅིག་མ་ཡིན་པར་མཐོང་ནས་ཐ་སྙད་གོམས་པ་ལས་མཚོན་པའི་ཕྱིར་རོ། །

དང་པོ་པའི་མངོན་སུམ་ནི་དོན་མེད་ན་མི་འབྱུང་བར་ངེས་པར་བྱེད་པ་མ་ཡིན་

གྱི། སྣང་བ་ངེས་པར་བྱེེད་པ་ལས་ཡིན་པས་མེར་སྣང་བ་འདི་བདེན་ནམ་མི་བདེན་

ཞེས་ཐེ་ཚོམ་ཟ་བ་དང༌། ཡལ་ག་དང་ལྡན་པར་ངེས་པའི་ཤིང་འདི་དྷ་བ་ཡིན་ནམ། བ་

ལ་ཤ་ཡིན་ནམ་སྙམ་པ་ལ་སྤྱི་རང་ལས་ངེས་པ། ཁྱད་པར་ནི་དྷ་བར་ཤེས་པའི་ཚད་

མ་ཕྱི་མས་ངེས་པར་བྱེད་དོ། །སྔ་མ་ནི་མི་བདེན་པར་ཤེས་པའི་ཚད་མ་ཕྱི་མས་ངེས་

པར་བྱེད་པས་ཐམས་ཅད་གཞན་ལས་ངེས་ཡིན་ནོ། །”ཤི་་་
1
ཤ་པ་བཟུང་བ་ན་དེ་ཤིང་

ཡིན་མིན་ཐེ་ཚོམ་ཟ་བ་ལ་ཤི་་་ཤ་པ་སྣང་བར་ངེས་པས་ཤིང་དུ་ངེས་པར་བྱེད་པས་

གཞན་ལས་ངེས་ཀྱི་ཚད་མ་ཡིན་ནོ། །སྐད་ཅིག་མ་ལ་སོགས་པ་ཁྱད་པར་སྣང་བ་ལས་

ངེས་པ་མ་ཡིན་ཞིང༌། ཁྱད་པར་མ་ཡིན་པ་ནི་ཚད་མ་གཞན་ཁོ་ནས་སྒྲུབ་པར་བྱེད་

1  [འདི་བཞིན་བྲིས་པར་མང་པོ་འདུག་པར་དགོས་པ་རྒྱུ་མཚན་ཇི་ཡིན་མ་ངེས་པས་མ་ཕྱི་བཞིན་རང་སོར་བཞག་ཡོད།]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དོ། །མངོན་སུམ་གྱིས་འཛིན་མི་འཛིན་ནི་སྣང་མི་སྣང་ཡིན་ལ། དེས་ངེས་པས་མངོན་

སུམ་གྱི་བྱ་བ་རྫོགས་པའི་ཕྱིར། དེའི་འོག་ཏུ་འབྱུང་བའི་ཐེ་ཚོམ་གྱི་བྱ་བ་མི་འགོག་

གོ །གལ་ཏེ་ཕྱིས་ཀྱི་མངོན་སུམ་ཡང་མངོན་སུམ་སྔ་མ་དང་ཁྱད་པར་མེད་པའི་ཕྱིར་

མི་བསླུ་བར་མ་ངེས་པས་ཐུག་མེད་དུ་འགྱུར་ཞེས་གཞོན་ནུ་མ་ལེན་ཟེར་རོ། །སྐྱོན་

མེད་དེ། དང་པོའི་མེ་ཆུར་སྣང་བའི་མངོན་སུམ་དེས་ངེས་པར་བྱེད་མི་ནུས་ཀྱང་

འཕྲིན་ལས་སྲེག་བཏུང་གི་དོན་བྱེད་ནུས་པར་མཐོང་བའི་མངོན་སུམ་གྱིས་རང་ཚད་

མར་རང་རིག་པས་ཡོངས་སུ་བཅད་པའི་ཕྱིར་ཐུག་མེད་དུ་མི་འགྱུར་རོ། །

འོ་ན་སྔར་བཟུང་བ་ཕྱིས་ཀྱི་ཚད་མས་མ་རྟོགས་པས་དེ་ལ་མི་བསླུ་བར་

འགལ་ཞེ་ན། དེ་ཉིད་དངོས་སུ་ཡུལ་ཐ་དད་ཀྱང་རྒྱུན་གཅིག་པས་ཐ་སྙད་ཀྱི་རྗེས་སུ་

འབྲང་ནས་དེའི་ཡུལ་ཅན་དུ་བཏགས་སོ། །འདིར་ཆོས་མཆོག་ནི་ཕྱིས་ཀྱི་མངོན་སུམ་

དེ་ཚད་མ་མིན་པར་བཞེད་ལ། ལྷ་དབང་བློ་དང་ཤཱཀྱ་བློ་དང་རྒྱན་ནི་ཚད་མ་ཡིན་པར་

བཞེད་དེ། ཚད་མ་ཕྱི་མ་ཞེས་གསུངས་སོ། །འོ་ན་ཚད་མ་དེ་རང་རིག་གིས་གྲུབ་སྟེ། 

ཤེས་པ་ལས་ཐ་དད་མེད་པའི་ཕྱིར་ཞེ་ན། རང་རིག་ལས་ཚད་མའི་ཤེས་པ་དེ་ཤེས་པ་

ཡོད་པ་ཉིད་གྲུབ་ཀྱི་ཚད་མར་ཚད་མས་མ་གྲུབ་སྟེ། མངོན་སུམ་རིལ་པོའི་ཡུལ་ཅན་

ཡིན་པས་ཐམས་ཅད་བཟུང་ཡང་གཟུང་བའི་རྣམ་པ་གང་ལ་ངེས་པ་བསྐྱེད་པ་དེ་ལ་

ཚད་མ་ཡིན་གྱི་གཞན་ལ་ཚད་མ་མིན་པའི་ཕྱིར་ཏེ། ཇི་སྐད་དུ། རྣམ་འགྲེལ་གྱི་རང་

འགྲེལ་ལས། མི་དམིགས་པ་འདི་ནི་ཚད་མ་ཉིད་མ་ཡིན་ཏེ། ཚད་མ་དག་ནི་ངེས་པའི་

འབྲས་བུ་ཅན་ཡིན་པའི་ཕྱིར་རོ། །ཞེས་སོ། །འོ་ན་ཚད་མར་གང་གིས་ངེས་ཤེ་ན། 

དུས་ཕྱིས་འབྱུང་བའི་དོན་བྱེད་པའི་ཡུལ་ཅན་གྱི་ཤེས་པ་ལ་སོགས་པ་ཐ་སྙད་ཀྱིས་

ཤེས་ལ། བསྟན་བཅོས་ནི་མཐོང་བའི་ཚད་མ་ལ་རྨོངས་པ་བཟློག་པ་ཡིན་ཏེ། རྣམ་

འགྲེལ་ལས། རང་ལས་རང་གི་ངོ་བོ་རྟོགས། །ཐ་སྙད་ལས་ནི་ཚད་མ་ཉིད། །བསྟན་

བཅོས་རྨོངས་པ་ཟློག་བྱེད་ཡིན། །ཞེས་སོ། །   

གཉིས་པ་ལ། ཚད་མ་གྲངས་མང་བར་དང༌། ཉུང་བར་ལོག་རྟོག་དགག་པའི་

དང་པོ་ལ། སྤྱིར་དགག །བྱེ་བྲག་ཏུ་དགག །དོན་བསྡུ་བའི་དང་པོ་ལ། ཁས་བླངས་

བརྗོད་པ་ནི། རྣམ་པ་གཉིས་ཞེས་པའི་གྲངས་ངེས་པ་མ་བཟོད་ནས་གལ་ཏེ་ཚད་མ་

ཆོས་ཅན། གཉིས་སུ་ངེས་པ་མེད་དེ། ཚད་མ་གཉིས་ལས་གཞན་ཡང་ཡོད་པ་མ་ཡིན་

ནམ་སྟེ་ཡིན་པའི་ཕྱིར། ཇི་ལྟར་ཡོད་ན། གྲངས་ཅན་པ་སྒྲས་བསྐྱེད་པ་ལྐོག་ཏུ་གྱུར་

པའི་དོན་གྱི་ཡུལ་ཅན་གྱི་ཤེས་པ་ལས་བྱུང་བས་ཚད་མ་གསུམ་འདོད། རིགས་པ་

ཅན་ནི་བ་མེན་མཐོང་ནས་སྲོག་ཆགས་འདི་འདྲ་བ་ནི་བ་ལང་ངོ་ཞེས་ལྐོག་གྱུར་གྱི་བ་

ལང་ལ་འདྲ་བར་འཛིན་པ་ལྟ་བུ་ལྐོག་གྱུར་ལ་འདྲ་བར་ཡོངས་སུ་གཅོད་པ་ཉེ་བར་

འཇལ་བ་དང་བཞིར་འདོད། ལ་སོགས་པའི་སྒྲས། དཔྱོད་པ་པ་ནི་མངོན་སུམ་རྗེས་

དཔག་གཉིས་དང་རི་ཁྲོད་རྗེས་བཤད་པའི་སྒྲ་བྱུང་དང་ཉེར་འཇལ་དང་དོན་གྱིས་གོ་

བ་དང་དངོས་པོ་མེད་པའི་ཚད་མ་སྟེ་དྲུག་འདོད་པ་ལ། སྒྲ་བྱུང་ལ་སྐྱེས་བུས་མ་བྱས་

པའི་སྒྲ་དང༌། ཡིད་ཆེས་པའི་སྐྱེས་བུའི་ཚིག་ལ་བརྟེན་པ་གཉིས་རི་ཁྲོད་རྗེས་བཤད། 

དོན་གྱིས་གོ་བ་ནི། མཐོང་བའམ་ཐོས་པའི་དོན་གཞན་དུ་མི་འཐད་པའི་ཕྱིར་མ་མཐོང་

བ་རྟོགས་པ་སྟེ་དེ་ལ་དྲུག་སྟེ། མངོན་སུམ་གྱིས་མེས་བསྲེག་པར་ཉམས་སུ་མྱོང་བས་

བསྲེག་ནུས་སུ་རྟོགས་པ་མངོན་སུམ་སྔོན་དུ་འགྲོ་བ་ཅན། རྗེས་དཔག་སྔོན་དུ་འགྲོ་བ་

ནི། ཉི་མ་ཡུལ་གཞན་དུ་ཕྱིན་པས་འགྲོ་བར་དཔག་པས་འགྲོ་བའི་ནུས་པ་ཡོད་པར་

རྟོགས་པ་དང༌། སྒྲ་བྱུང་སྔོན་དུ་འགྲོ་བ་ནི་བཅུད་ལེན་མ་གྲུབ་པའི་ལྷ་སྦྱིན་ཚོན་པོ་ཉིན་

པར་ཟས་མི་ཟ་ཞེས་པས་མཚན་མོ་ཟ་བར་རྟོགས་པ་དང༌། ཉེར་འཇལ་སྔོན་དུ་འགྲོ་བ་ནི་

བ་མེན་དང་འདྲ་བར་ཤེས་པས་ཤེས་པས་གཟུང་ནུས་སུ་རྟོགས་པ་དང༌། དོན་གྱིས་གོ་

བ་སྔོན་དུ་འགྲོ་བ་ནི་སྒྲས་བརྗོད་བྱ་སྟོན་ནུས་པར་རྟོགས་པས་སྒྲ་བརྟག་པར་རྟོགས་པ་

དང༌། དངོས་པོ་མེད་པ་སྔོན་དུ་འགྲོ་བ་ནི་ནག་པ་མ་ཤི་ལ་ཁྱིམ་ན་མེད་པས་ཕྱི་ན་ཡོད་

པར་རྟོགས་པ་དང་དྲུག་བཤད་དོ། །དངོས་པོ་མེད་པའི་ཚད་མ་ནི་དངོས་པོའི་ཆ་མེད་

པའི་ངོ་བོ་ལ་ཚད་མ་ལྔ་པོ་མ་སྐྱེས་པ་སྟེ། དབྱེ་ན་གཞོན་ནུ་མ་ལེན་གྱིས་ས་ཕྱོགས་སུ་

བུམ་པ་མ་དམིགས་པ་ལྟ་བུ་དོན་གཞན་ཤེས་པ་དང༌། དགག་བྱ་བུམ་སོགས་ཀྱི་དངོས་

པོ་ཤེས་པའི་ངོ་བོས་ཡོངས་སུ་མ་གྱུར་པ་དངོས་པོ་གནས་པའི་བདག་ཉིད་དུ་བརྗོད་པ་

བདག་ཡོངས་སུ་མ་གྱུར་པ་དང༌། ཚད་མ་ལོག་པ་ཙམ་དང་གསུམ་མོ། །

ཙ་ར་ཀ་པ་ནི་མངོན་སུམ་དང༌། རྗེས་དཔག་དང་། ལུང་དང༌། རིགས་པ་དང༌། 

མི་དམིགས་པ་དང༌། སྲིད་པ་དང༌། ཞེས་གྲགས་པ་དང༌། སྙམ་སེམས་པ་སྟེ་བརྒྱད་

འདོད་དེ། དེ་ལ་སྲིད་པ་ནི་ཚོགས་པ་ཡོད་པར་རྟོགས་ན་ཚོགས་པ་ཅན་ཡོད་པར་

རྟོགས་པ་སྟེ། སྟོང་ཡོད་པར་རྟོགས་ན་བརྒྱ་ཡོད་པར་རྟོགས་པ་ལྟ་བུའོ། །སྨྲ་བ་པོས་

བསྟན་པའི་གྲགས་པ་བརྒྱུད་པ་སྟེ། ཤིང་ལྗོན་པ་ལ་གནོད་སྦྱིན་གནས་སོ། །ཞེས་པ་

ལྟ་བུ་ཞེས་གྲགས་པ་དང༌། སྙམ་སེམས་པ་ནི་ཡུལ་དུས་ངེས་པ་མེད་པར་གློ་བུར་དུ་

ཡོད་པ་དང་མེད་པར་སྟོན་པའི་ཤེས་པ་སྟེ། དེ་རིང་ནི། བདག་གི་མིང་པོ་འོང་ངོ་སྙམ་

པ་ལ་དེ་ཁོ་ན་ལྟར་འོངས་པ་ལྟ་བུ་སྟེ་བརྒྱད་འདོད་ལ། ཁ་ཅིག །ཁ་དོག་མི་རྟག་པར་

རྟོགས་པ་ལྟ་བུ་དང༌། ངོ་ཤེས་པ་ལ་སོགས་པ་ཚད་མ་ཕུང་གསུམ་ཡོད་དོ་ཞེ་ན། འདི་

དགག་པ་ལ། རྟགས་དགོད། ཕྱོགས་ཆོས་སྒྲུབ་པ་གཉིས་ཀྱི་དང་པོ་ལ། སྒྲ་བྱུང་ལ་

སོགས་པའི་བློ་ལ་མིང་ལ་མི་རྩོད་དེ་ཚད་མ་ཡིན་ན་འདི་གཉིས་སུ་འདུས་ལ། མ་འདུས་

ན་ཚད་མ་མིན་ནོ་ཞེས་སྟོན་པ་སྒྲ་བྱུང་ལ་སོགས་པའི་བློ་ཆོས་ཅན། ཚད་མའི་ཁྱད་པར་

མ་ཡིན་པར་ཐལ། མངོན་རྗེས་གང་ཡང་མིན་པའི་ཕྱིར། ཁྱབ་པ་ཡོད་དེ། ཚད་མའི་ཁྱད་

པར་ཡིན་ན་ནི། མངོན་རྗེས་འདི་གཉིས་ཁོ་ནར་འདུས་པའི་ཕྱིར་གཉིས་སུ་གྲངས་ངེས་

ཞེས་སྟོན་པ་ལ། ཆོས་མཆོག་གིས་མངོན་རྗེས་གཉིས་ལས་གཞན་ཚད་མ་མིན་ཏེ། 

གཞལ་བྱ་མེད་པའི་ཕྱིར། ཚད་མ་ཆོས་ཅན། གཉིས་ལས་གཞན་མེད་དེ། གཞལ་བྱ་ཕུང་

གསུམ་མ་རྟོགས་པའི་ཕྱིར་ཞེས་ཁྱབ་བྱེད་མ་དམིགས་པས་སྒྲུབ་བོ། །

ཛྙཱ་ན་ཤྲཱིས་དོན་དང་འབྲེལ་པ་གཉིས་སུ་ངེས་པས་སྒྲུབ་ཀྱང༌། བདག་གི་

ཡོངས་སུ་འཛིན་པ་འདི་ལྟར་སྦྱོར་ཏེ། ད་ལྟའི་ཚད་མ་ཙམ་ཆོས་ཅན། དེ་ལས་ཕྱེ་བའི་

ཡ་གྱལ་མངོན་སུམ་ཚད་མ་དང་རྗེས་དཔག་ཚད་མ་རྣམ་པ་གཉིས་ཡོད་པ་ཁོ་ན་སྟེ། 

དེ་གཉིས་གང་ཡང་མིན་པའི་ཚད་མ་མེད་པའི་ཐ་སྙད་དུ་བྱ་རུང་སྟེ། དེ་ལས་ཕྱེ་བའི་

ཡ་གྱལ་མངོན་གྱུར་རྟོགས་པའི་ཚད་མ་དང་ལྐོག་གྱུར་རྟོགས་པའི་ཚད་མ་གཉིས་

ཡོད། དེ་གཉིས་གང་ཡང་མིན་པའི་ཚད་མ་མེད་པའི་ཕྱིར། ཁྱབ་པ་ཡོད་དེ། ཚད་མའི་

དབྱེ་བ་ནི་ཡུལ་གྱི་དབྱེ་བ་ལས་ཡིན་ཏེ། མངོན་གྱུར་རྟོགས་ན་མངོན་སུམ་ཚད་མ། 

ལྐོག་གྱུར་རྟོགས་ན་རྗེས་དཔག་ཚད་མ་ཡིན་པའི་ཕྱིར་རོ། །རྟགས་མ་གྲུབ་སྟེ། ལྐོག་

གྱུར་ལ་ཚད་མ་ཕུང་གསུམ་འཇུག་གོ་སྙམ་ན། ཡུལ་མངོན་སུམ་མ་ཡིན་པ་རྟོགས་

པའི་ཚད་མ་ཆོས་ཅན། རྗེས་དཔག་ཚད་མ་ཡིན་ཏེ། རྟགས་ཆོས་འབྲེལ་པ་ངེས་པའི་

གཏན་ཚིགས་ནི་གཞན་ལས་འདྲ་བའི་བདག་ཏུ་སྟེ། དཔེ་ལ་མཐོང་བ་དང་ཐུན་མོང་དུ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

རྟགས་ཀྱི་རྗེས་སུ་འགྲོ་བའི་ཚུལ་གྱིས་ལྐོག་གྱུར་མཐའ་གཅིག་ཏུ་སྤྱིའི་ཚུལ་གྱིས་

རྟོགས་པའི་ཚད་མ་ཡིན་པའི་ཕྱིར་རོ། །

གཉིས་པ་ལ་བསྟན་བཤད་གཉིས་ཀྱི་དང་པོ་ལ། གཞལ་བྱ་དུ་མ་ཡོད་པས་

དེ་རྟོགས་པའི་ཚད་མ་ཡང་དུ་མ་ཡོད་དོ་སྙམ་ན། ཚད་མའི་གཞལ་བྱའི་དོན་ནི་རྣམ་

པ་གཉིས་ཉིད་དེ། ཚད་མས་མྱོང་བས་རྟོགས་པར་བྱ་བ་མངོན་སུམ་སྟེ་མངོན་གྱུར་

དང༌། ཚད་མས་རྟགས་ལས་རྟོགས་པར་བྱ་བ་ལྐོག་ཏུ་གྱུར་པའོ། །དེ་ཡང་མངོན་

སུམ་ཡིན་མིན་ཕན་ཚུན་སྤངས་ཏེ་གནས་པས་ཕུང་གསུམ་མེད་དོ། །ཞེས་བསྟན་

པའི་དོན་དུ་གོང་དུ་མངོན་སུམ་མ་ཡིན་པ་ཞེས་སྨོས་སོ། །མངོན་སུམ་མ་ཡིན་པ་

ཐམས་ཅད་ཚད་མའི་ཡུལ་ཡིན་པ་དགག་པའི་ཕྱིར། འོག་ཏུ་ལྐོག་ཏུ་གྱུར་ཞེས་སྨོས་

སོ། །ཤིན་ཏུ་ལྐོག་གྱུར་ནི་ལྐོག་གྱུར་དུ་འདུས་ལ་དེ་འཇལ་བྱེད་ཀྱི་བློ་ཚད་མ་ཡང་

རྗེས་དཔག་ཚད་མར་འདུས་ཏེ། 

མདོ་ལས། 

ཡིད་ཆེས་ཚིག་ནི་མི་བསླུ་བ། །

སྤྱི་ལས་རྗེས་སུ་དཔག་པ་ཉིད། །

ཅེས་པ་དང༌། རྣམ་འགྲེལ་ལས། 

ཡིད་ཆེས་ཚིག་ནི་མི་བསླུ་བས། །

སྤྱི་ལས་འདི་ཡུལ་ལྐོག་གྱུར་ནའང༌། །

གོ་སྐབས་མེད་པའི་ཕྱིར་བློ་ནི། །

རྗེས་སུ་དཔག་པའི་ཚད་མར་བཞེད། །

བུ་སྟོན་རིན་ཆེན་གྲུབ།

ཅེས་སོ། །

འོ་ན། རང་གི་མཚན་ཉིད་གཅིག་གཞལ་བྱ། །ཞེས་གཞལ་བྱ་གཅིག་ཏུ་

གསུངས་པ་དང་འགལ་ཞེ་ན། སྐྱོན་མེད་དེ། དེ་ཉིད་ལས་ཕྱེ་ན་གཉིས་ཡིན་ལ་ཚད་མ་

ཡང་མི་བསླུ་བ་གཅིག་ཡིན་པའི་ཕྱིར་རོ། །

གཉིས་པ་ལ། མངོན་གྱུར་རྟོགས་ན་མངོན་སུམ་ཚད་མར་བསྡུ། ལྐོག་གྱུར་

རྟོགས་ན་རྗེས་དཔག་ཚད་མར་བསྡུ་བ་ལས། དང་པོ་ནི། མངོན་གྱུར་ལ་ཚད་མ་

གཞན་འཇུག་གོ་སྙམ་ན། མངོན་ལྐོག་གཉིས་ཡོད་པ་དེ་ལ་མངོན་གྱུར་ནི། གང་ཞིག་

ཤེས་པའི་རྒྱུ་བྱེད་པ་དེ་ནི་ཆོས་ཅན། རང་གི་ཡུལ་ཅན་གྱི་ཤེས་པ་ལ་མངོན་སུམ་སྟེ་

མངོན་གྱུར་ཡིན་ཏེ། རང་གི་ཡུལ་ཅན་གྱི་ཤེས་པ་ལ་རང་འདྲའི་རྣམ་པ་དངོས་སུ་

འཇོག་བྱེད་ཡིན་པའི་ཕྱིར། ཞེས་སྟོན་པ་མེ་ལོང་ལ་བྱད་བཞིན་གྱི་རྣམ་པ་གཏོད་པ་ལྟ་

བུ་མ་ཡིན་པར་ཤེས་པ། དབང་པོ་དང་དེ་མ་ཐག་པའི་རྐྱེན་ལྟ་བུ་མ་ཡིན་པར་ཤེས་

པའི་སྣང་བ་སྟེ་དོན་དང་འདྲ་བའི་རྣམ་པ། གཏོད་བྱེད་ཀྱི་དོན་བདག་ཉིད་ཡོད་ན་འབྱུང་

བ་ཉིད་ཀྱི་རྗེས་སུ་འགྲོ་བ་དང༌། དེ་མེད་ན་དབང་སོགས་ཡོད་ཀྱང་མི་འབྱུང་བའི་ལྡོག་

པའི་རྗེས་སུ་མཐུན་པར་ཏེ་གཏོད་པར་བྱེད་པ་དེ་མངོན་གྱུར་ཡིན་ནོ། །འོ་ན་དེ་རྟོག་

པའི་སྣང་ཡུལ་དང་གཅིག་ཡིན་པས་དེ་ཤེས་པ་མངོན་སུམ་དུ་མི་འགྲུབ་བོ་ཞེ་ན། 

མངོན་གྱུར་དེ་ནི་ཆོས་ཅན། རྟོག་པའི་སྣང་ཡུལ་ལས་ཐ་དད་དེ། ཡུལ་དུས་ཐུན་མོང་

མ་ཡིན་པའི་དངོས་པོའི་རང་བཞིན་ཏེ་དངོས་པོ་རང་གི་མཚན་ཉིད་ཡིན་པའི་ཕྱིར། 

ཁྱབ་པ་ཡོད་དེ། རྟོག་པའི་སྣང་ཡུལ་ཐུན་མོང་བར་སྣང་ཞིང་དོན་བྱེད་མི་ནུས་པའི་

ཕྱིར་རོ། །དེའི་ཕྱིར་དེ་རྟོགས་པའི་བློ་དེ་ཐམས་ཅད་མངོན་སུམ་ཡིན་ཏེ། གཞལ་བྱ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

མངོན་སུམ་པ་ཉིད་ཀྱི་ཕྱིར་རོ། །

གཉིས་པ་ནི། ལྐོག་གྱུར་ལ་ཚད་མ་གཞན་འཇུག་གོ་སྙམ་ན། མངོན་གྱུར་ལས་

གཞན་ལྐོག་གྱུར་ནི་ཆོས་ཅན། རྟགས་ལ་བརྟེན་པར་གཞན་རིག་ཚད་མའི་ཁྱད་པར་

གྱིས་དངོས་སུ་རྟོགས་པར་མི་འཐད་པ་ཉིད་དུ་ཐལ། རང་གི་ཡུལ་ཅན་གྱི་བློ་ལ་དངོས་

སུ་རང་གི་ངོ་བོ་སྟེ་རྣམ་པ་འཇོག་པའི་ནུས་པས་སྟོང་པའི་ཕྱིར། རྟགས་ལས་རྟོགས་

སོ་ཞེ་ན། རྟགས་འབྲེལ་མེད་ལས་རྟོགས་སམ། འབྲེལ་པ་ལས་རྟོགས། དང་པོ་ལྟར་

ན། འབྲེལ་མེད་ཆོས་གཞན་མཐོང་བ་ན་ཆོས་ཅན། ཆོས་ཅན་དེེར་མ་མཐོང་བའི་ཆོས་

གཞན་རྟོགས་པར་རིགས་པ་མ་ཡིན་པར་ཐལ་ཏེ། མ་མཐོང་བའི་ཆོས་གཞན་དེ་དང་

འབྲེལ་པ་མེད་པའི་ཕྱིར། ཁྱབ་པ་མེད་ན། ཅུང་ཟད་ཅིག་མཐོང་བས་མ་མཐོང་བ་

ཐམས་ཅད་རྟོགས་པར་ཧ་ཅང་ཐལ་བར་འགྱུར་བའི་ཕྱིར་རོ། །འབྲེལ་པ་ཅན་ལས་

རྟོགས་སོ་ཞེ་ན། གཞན་མཐོང་བ་དེ་ཡང༌། བསྒྲུབ་བྱའི་ཆོས་མེད་ན་མི་འབྱུང་བའི་

འབྲེལ་པ་ངེས་པ་ཉིད་ཡིན་ན་ནི་དེ་ལས་དེ་རྟོགས་པར་རིགས་པར་འགྱུར་རོ། །འབྲེལ་

པ་ཅན་དུ་བ་དེ་ནི་ཆོས་ཅན། བཙོ་བསྲེག་ནུས་པའི་མེ་དེ་ལྟ་བུའི་རྣམ་པ་ཆོས་ཅན་ལ་

ཉེ་བ་ཉིད་དུ་གོ་བར་བྱེད་དེ། བཙོ་བསྲེག་ནུས་པའི་མེ་ཇི་ལྟ་བུའི་རྣམ་པ་དང་རང་

བཞིན་འབྲེལ་པ་གྲུབ་པ་སྟེ་ངེས་པ་ཆོས་ཅན་ལ་ཕྱོགས་ཆོས་སུ་གྲུབ་པའི་རྟགས་ཡིན་

པའི་ཕྱིར། ལ་ནི། དེ་ལ་བརྟེན་པའི་བློ་རྗེས་དཔག་ཏུ་སྡུད་པའོ། །ཕྱོགས་ཆོས་དང་

རྟགས་ཆོས་ཀྱི་འབྲེལ་པ་ངེས་པ་ལས་གཞལ་བྱ་ལྐོག་གྱུར་སྤྱིའི་ཚུལ་དུ་རྟོགས་པའི་

ཚད་མ་ཡང་ཆོས་ཅན། མངོན་རྗེས་གཉིས་མིན་གྱི་ཚད་མ་མིན་ཏེ། རྗེས་སུ་དཔག་པ་

ཡིན་པའི་ཕྱིར། དེའི་ཕྱིར་ཚད་མ་གཉིས་ཁོ་ན་སྟེ་ཞེས་མཇུག་སྡུད་པའོ། །འདི་འདྲའི་

རྟོག་པ་རྗེས་དཔག་ཡིན་ཡང་རྟགས་ལ་མ་བརྟེན་པར་རྟོགས་པ་དེ་ཕུང་གསུམ་ཡིན་ནོ་

སྙམ་ན། ཕུང་གསུམ་དེ་ཆོས་ཅན། གཞལ་བྱ་ལྐོག་གྱུར་རྟོགས་པའི་ཚད་མར་མི་འཐད་

པར་ཐལ། རྟགས་ལ་བརྟེན་པ་ལས་གཞན་དུ་ན་སྟེ། མ་བརྟེན་པའི་ཕྱིར་རོ། །དོན་ནི་

འདི་ཡིན་ཏེ་གཞལ་བྱ་མངོན་ལྐོག་གཉིས་སུ་ངེས་པས་ཚད་མ་མངོན་རྗེས་གཉིས་སུ་

ངེས་པ། དེ་དག་ཀྱང་རྟོགས་ཚུལ་གྱི་སྒོ་ནས་རང་སྤྱི་དང་དེའི་ཡུལ་ཅན་དུ་གནས་ཏེ། 

རྣམ་འགྲེལ་ལས། 

མངོན་སུམ་ལྐོག་ཏུ་གྱུར་པ་ལས། །

གཞལ་བྱ་གཞན་ནི་ཡོད་མ་ཡིན། །

དེ་ཕྱིར་གཞལ་བྱ་གཉིས་ཉིད་ཀྱིས། །

ཚད་མ་གཉིས་སུ་བཞེད་པ་དང༌། །

གཞལ་བྱ་གཉིས་ནི་མཐོང་བའི་ཕྱིར། །

གསུམ་གཅིག་གྲངས་ནི་བསལ་བ་ཡིན། །

ཞེས་སོ། །

གཉིས་པ་ལ། སྒྲ་ལས་བྱུང་བ་ཚད་མ་གཞན་ཡིན་པ་དང༌། རིགས་པ་དང་མི་

དམིགས་པ་ཚད་མ་གཞན་ཡིན་པ་དགག་པའི་དང་པོ་ལ། ཁས་བླངས་བརྗོད་པ་ནི། 

རི་ཁྲོད་རྗེ་ན་རེ། སྒྲ་ལས་བྱུང་བའི་མཚན་ཉིད་ནི། སྒྲའི་ཤེས་པ་ལས་བསྐལ་པའི་

དོན་ཤེས་པ་ཡིན་ཟེར་རོ། །དེ་ལ་གྲངས་ཅན་དང༌། རིགས་པ་ཅན་ནི། སྐྱེས་བུས་

བྱས་པའི་ལུང་དང༌། དཔྱོད་པ་པ་ནི། མ་བྱས་པ་རིག་བྱེད་ཀྱི་སྒྲས་བསྐྱེད་པ་ཚད་

མར་འདོད་དེ། དེ་འདྲ་དེ་ཆོས་ཅན། ཇི་ལྟར་ཚད་མ་གཞན་མ་ཡིན་ཏེ་ཕུང་གསུམ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཡིན་ཏེ། རྟགས་ལ་མ་བརྟེན་པར་ལྐོག་གྱུར་རྟོགས་པའི་ཕྱིར། ཁྱབ་པ་ཡོད་དེ། 

རྟགས་ལ་མ་བརྟེན་པས་རྗེས་དཔག་མ་ཡིན། ལྐོག་གྱུར་ལ་འཇུག་པས་མངོན་སུམ་

མ་ཡིན། དོན་བདེན་པ་རྟོགས་པས་ཚད་མ་ཡིན་པས་སོ། །རྟགས་ལ་མ་བརྟེན་པར་

མ་གྲུབ་སྟེ། སྒྲ་དོན་འབྲེལ་པ་གྲུབ་པ་རྟགས་ཡིན་ཞིང་བློ་རྗེས་དཔག་ཏུ་འདུའོ་ཞེ་ན། 

“རྗེས
1
་དཔག་ཏུ་འདུ་བ་མ་བཟོད་ནས་དེའི་རྗེས་སུ་འགྲོ་ལྡོག་གི་བདག་ཉིད་ཀྱིས་

འབྲེལ་པ་ཁོ་ན་ནི་རྟགས་ཀྱི་མཚན་ཉིད་མ་ཡིན་གྱི། དེའང་མཚན་ཉིད་ཡིན་པ་འོན་

ཀྱང་བསྒྲུབ་བྱ་དང་སྒྲུབ་བྱེད་དུ་བཟུང་བའི་ཆོས་དང་ལྡན་པའི་ཆོས་ཅན་ལ་རྟགས་

མཐོང་བའི་ཡུལ་དུ་ཡོད་པའི་ཕྱོགས་ཆོས་ཀྱང་རྟགས་ཀྱི་མཚན་ཉིད་ཡིན་ལ་

ཕྱོགས་ཆོས་དེ་ནི་སྒྲ་ལ་ཡོད་པ་མ་ཡིན་པའི་ཕྱིར་ཏེ། སྐྱེས་བུ་དང་སྒྲའི་སྤྱི་ཁྱད་པར་

དང་དོན་གྱི་སྤྱི་ཁྱད་པར་དང་སྒྲ་དོན་གྱི་ཡུལ་གང་ཡང་ཆོས་མ་ཡིན་པའི་ཕྱིར་རོ་ཞེ་

ན། 

དེ་དགག་པ་ལ། སྒྲ་ལས་བྱུང་གི་བློ་ཕྱི་རོལ་གྱི་དོན་ལ་ཚད་མ་མིན་པར་

བསྟན། ནང་འདོད་པའི་དོན་ལ་རྗེས་དཔག་ཏུ་བསྡུ་བའི་དང་པོ་ལ། སྒྲ་དོན་ལ་འབྲེལ་

པ་ཡོད་དུ་ཆུག་ཀྱང་བུམ་པ་ཞེས་པའི་སྒྲ་དེ་དག་ཆོས་ཅན། བུམ་པ་དང་འབྲེལ་རུང་

གི་ཕྱོགས་ཀྱི་ཁྱད་པར་དེར་བུམ་པའི་དོན་ཅི་ཞིག་སྒྲུབ་པར་བྱེད་མི་ནུས་པར་ཐལ། 

བུམ་པ་དང་འབྲེལ་རུང་གི་ཕྱོགས་ཀྱི་ཁྱད་པར་དེ་ལ་མ་མཐོང་ན་སྟེ་མེད་པའི་ཕྱིར། 

དེ་བཞིན་དུ་བུམ་པ་མེད་དོ་ཞེས་པ་ཕྱོགས་ཀྱི་ཁྱད་པར་དུ་བུམ་པ་འགོག་པར་བྱེད་

མི་ནུས་པར་ཐལ་བར་སྦྱར་རོ། །འོ་ན་ཞེས་པ་ཕྱོགས་ཆོས་མེད་བཞིན་དུ་སྒྲུབ་བྱེད་

1  [མ་ཕྱི། ༡༢ན༣ན།   རྔེས    * རྗེས]

ཡིན་པ་མ་བཟོད་པའོ། །གལ་ཏེ་རྟགས་ཀྱིས་སྔར་མཐོང་བའི་མེ་ཆོས་ཅན་ལ་གསར་

དུ་དྲན་པ་བཞིན་དུ་དོན་གང་སྒྲ་དང་འབྲེལ་པར་སྔར་མཐོང་བ་དེ་ལ་ཡུལ་དུས་ཀྱི་

ཁྱད་པར་དང་འབྲེལ་པར་གསར་དུ་དྲན་པར་བྱེད་པས་མཚུངས་སོ་ཞེ་ན། སྒྲ་དང་

རྟགས་ལ་བརྟེན་པ་མེད་པར་སྔར་མཐོང་བ་དེ་སྒྲ་རྟགས་མེད་པར་རང་ཉིད་ཀྱིས་ཅི་

ཞིག་ལྟར་སྒྲིམ་པ་ལ་སོགས་པས་ཀྱང་དྲན་པར་མི་འགྱུར་རམ་ཅི། འགྱུར་ན་དེ་ཡང་

ཚད་མར་མཚུངས་སོ། །

འོ་ན་རྗེས་དཔག་ལ་ཡང་མཚུངས་སོ་ཞེ་ན། སྒྲ་དང་འབད་རྩོལ་ལས་དྲན་པའི་

གནས་སྐབས་འདི་གཉིས་ལ་ཆོས་ཅན། དྲན་བྱ་ལ་ཚད་མ་ཡིན་མིན་ཁྱད་མེད་པར་

ཐལ། དྲན་བྱ་ལ་བསླུ་མི་བསླུའི་བྱེ་བྲག་ཀྱང་ཡོད་དམ་སྟེ་མེད་པའི་ཕྱིར། རྗེས་དཔག་

མི་བསླུ་བས་ཁྱད་པར་ཆེའོ། །ཆོས་ཅན་ལ་མ་གྲུབ་པས་སྒྲུབ་བྱེད་མིན་པ་དེའི་ཕྱིར་སྒྲ་

འདི་དག་ཆོས་ཅན། ཇི་ལྟར་བརྗོད་བྱའི་དོན་འགའ་ཞིག་སྒྲུབ་པར་བྱེད་པའི་ཚད་མ་

ཡིན་ཏེ་མིན་པར་ཐལ། ཡུལ་ལམ་དུས་འགའ་ཞིག་ཏུ་སྔར་ཚད་མས་མ་གྲུབ་པའི་

བརྗོད་བྱ་འགའ་ཞིག་མ་འབྲེལ་རྣམ་གཅོད་དུ་སྒྲུབ་པའམ་འགོག་པར་མི་བྱེད་པའི་

ཕྱིར། །ཁོ་ན་རེ། སྒྲ་ཐམས་ཅད་ཚད་མ་མིན་ཡང་ཁྱད་པར་ལྷ་སྦྱིན་ཁང་ནང་ན་བུམ་པ་

ཡོད་དོ་ཞེས་པས་ཡུལ་གྱི་ཁྱད་པར་ལ་མ་འབྲེལ་རྣམ་གཅོད་དུ་སྒྲུབ་བོ་ཞེ་ན། དེ་

འདྲའི་སྒྲ་དེ་དག་ལས་ཆོས་ཅན། གཞི་ཁང་ནང་དུ་བུམ་པའི་དོན་ཚད་མའི་ཡུལ་དུ་

འགྲུབ་པ་མ་ཡིན་པར་ཐལ་ཏེ། དེ་དག་བུམ་པའི་དོན་དེར་ཏེ། དེ་ལ་འབྲེལ་པ་མ་གྲུབ་

པའི་ཕྱིར་རོ། །དཔེར་ན། ཆུ་འགྲམ་ན་བུ་རམ་གྱི་ཕུང་པོ་ཡོད་དོ་ཞེས་པ་བཞིན་

ནོ། །འདི་ནི་ཚིག་ལའང་མཚུངས་སོ། །

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གཉིས་པ་ལ། ཁ་ཅིག་ངག་ལས་དོན་སྤྱིར་སྣང་བ་དཔོག་པ་མི་འཐད་དེ། 

འབྲེལ་པ་མེད་པས་དཔག་མི་ནུས་ལ་ཀུན་མཁྱེན་དགག་ནུས་པར་ཐལ་བས་སོ། །ཁ་

ཅིག་བརྗོད་འདོད་དཔོག་སྟེ། དེ་ལྟར་ན་དོན་ཞེས་སྨོས་པ་དོན་མེད་པར་ཐལ་ཞིང༌། 

རྣམ་འགྲེལ་ལས། 

སྨྲ་བ་པོ་ཡི་བྱེད་པའི་ཡུལ། །

དོན་གང་བློ་ལ་རབ་གསལ་བ། །

དེ་ལ་སྒྲ་ནི་ཚད་མ་ཉིད། །

ཅེས་བརྗོད་འདོད་ཀྱི་ཡུལ་བློ་ལ་གསལ་བ་ཅན་གྱིས་དཔོག་པར་བཤད་པ་

དང་འགལ་ལོ། །དེས་ན་སྨྲ་བ་པོའི་ཚིག་བརྗོད་པར་མངོན་པར་འདོད་པས་ཡུལ་དུ་

བྱས་པའི་དོན་གྱི་རྣམ་པ་ཅན་གྱི་བསམ་པ་གོ་བར་རུང་བ་སྟེ་སྲིད་པའམ་ནུས་པའི་

ཕྱིར་ཏེ། དོན་གྱི་རྣམ་པ་ཅན་གྱི་སེམས་པ་ལས་བརྗོད་འདོད་འབྱུང༌། དེ་ལས་གནས་

དང་བྱེད་པ་ཕྲད་ཅིང༌། དེ་ལས་སྒྲ་སྐྱེ་བ་ཡིན་ནོ། །དེ་ཡང་གཞུང་གོམས་པ་འདོན་པ་

དང༌། སྨྱོན་པ་དང༌། ལུང་འདོན་པ་དང༌། རྗེས་ཟློས་བྱེད་པ་དང༌། ནོར་པར་བརྗོད་པ་

ལ་སོགས་པ་མ་ཡིན་པར་ཚད་མ་གཞན་གྱིས་ཤེས་པར་བྱས་ནས་ངག་ཁྱད་པར་ཅན་

དེས་བསྟན་བྱ་དོན་གྱི་རྣམ་པ་ཅན་གྱི་སེམས་དེ་ལྟར་རྟོགས་པར་བྱ་བའི་གཞི་ཆོས་

ཅན་ནི་སྨྲ་བ་པོ་དེ་ཉིད་ཡིན་ནོ། །སྦྱོར་བ་ནི་སྨྲ་བ་པོ་ཕ་རོལ་པོ་ཆོས་ཅན། བསྟན་བྱ་

དོན་གྱི་རྣམ་པ་ཅན་གྱི་སེམས་ཡོད་དེ། གནས་སྐབས་”ལྔ
1
་བྲལ་གྱི་ངག་ཁྱད་པར་

ཅན་སྨྲ་བའི་ཕྱིར། ཞེས་པའི་རྟགས་དེ་ཆོས་ཅན་དེ་སྒྲུབ་ལ་རྟགས་ཡང་དག་ཡིན་ཏེ། 

1  [མ་ཕྱི། ༡༣ན༤ན།   ལྷ    * ལྔ]

བུ་སྟོན་རིན་ཆེན་གྲུབ།

དེ་སྒྲུབ་ལ་ཚུལ་གསུམ་ཚང་བའི་རྟགས་ཡིན་པའི་ཕྱིར། དེ་ཡང་རྗོད་བྱེད་ཀྱིས་བརྗོད་

བྱ་དཔོག་པ་མིན་གྱི། འབྲས་བུས་རྒྱུ་དཔོག་པ་ཡིན་པས་རྗེས་དཔག་ཏུ་འདུས་སོ། །

གཉིས་པ་ལ། མུ་སྟེགས་ཙི་རནྟའམ་སྨན་དཔྱད་པ་ལ་སོགས་པ་ན་རེ། སྒྲ་བྱུང་

དེ་ལྟར་ཡིན་པ་འོ་ན་དུ་བ་འབྲས་བུར་ཚད་མས་གྲུབ་ཀྱང་མེའི་འབྲས་བུར་མ་གྲུབ་པ་

ན་དུ་བ་ཆོས་ཅན། མེ་ལས་རབ་ཏུ་སྐྱེ་བའི་འབྲས་བུ་ཡིན་ཏེ། དོན་གཞན་མེ་ཡོད་ན་

ཡོད་པ་ཞེས་ངེས་པ་ཁོང་ནས་ཕྱུང་བའི་བསྡུ་བ་ཡིན་པས་ཡོད་མེད་རྗེས་སུ་འགྲོ་ལྡོག་

བྱེད་པ་པོ་ཡིན་པའི་ཕྱིར། ས་ཕྱོགས་ན་བུམ་པ་མེད་དེ། མ་དམིགས་པའི་ཕྱིར། ཞེས་

པ་ལས་འབྲས་བུ་དང་མེད་པ་རྟོགས་ཀྱང་དེ་དག་སྒྲུབ་པ་ལ་བློ་དེ་རྗེས་སུ་དཔག་པ་མ་

ཡིན་ཏེ། རྟགས་དེ་ལ་རྗེས་སུ་འགྲོ་བའི་ཁྱབ་པ་མེད་པའི་ཕྱིར་རོ། །དེའི་རྒྱུ་མཚན་འདི་

གཉིས་ལ་ཁྱབ་པ་སྒྲུབ་བྱེད་ཀྱི་ཚད་མའི་ཡུལ་དཔེ་ཡོད་པ་མ་ཡིན་ཏེ། ཁྱབ་པ་སྒྲུབ་

པར་བྱེད་པ་རྟགས་ལས་གཞན་པའི་ཚད་མ་མེད་པའི་ཕྱིར་དང༌། དཔེ་ཡོད་དེ། འབྲས་

བུ་གཞན་དང་མི་དམིགས་པའི་གཞི་གཞན་དུ་རྟགས་དེ་ཉིད་རྗེས་འགྲོ་སྒྲུབ་པར་བྱེད་

པ་ཡིན་ན་ཡང༌། རྗེས་འགྲོ་སྒྲུབ་བྱེད་ཀྱི་རྟགས་དེའི་རྗེས་འགྲོ་མ་གྲུབ་པར་གོ་བྱེད་

ཡིན་ན་ཚད་མ་གཞན་དུ་འགྱུར་ལ། གྲུབ་ན་དེ་ལ་ཡང་དཔེ་གཞན་བཙལ་དགོས་པས་

ཐུག་པ་མེད་པར་ཐལ་བར་འགྱུར་རོ། །དེས་ན་འབྲེལ་པ་མ་ངེས་པར་ཕྱོགས་ཆོས་

གྲུབ་ཙམ་གྱིས་འཁྲུལ་མེད་དུ་རྟོགས་པ་འདི་རྟོག་པ་དང་ལྡན་པས་མངོན་སུམ་མ་ཡིན་

ལ། ཚུལ་གསུམ་ལ་མ་བརྟེན་པས་རྗེས་དཔག་མ་ཡིན། དོན་བདེན་པ་ངེས་པས་ཚད་

མ་ཡིན་པས་སྔ་མ་རིགས་པའི་ཚད་མ། ཕྱི་མ་མི་དམིགས་པའི་ཚད་མའོ་ཞེ་ན། འདི་

ལ་རྔོག་ཆེན་པོ་དོན་གྱིས་གོ་བར་འཆད་པ་ནི། ཕྱོགས་སྔ་མ་ཁོང་དུ་མ་ཆུད་པར་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

མཚོན་བྱེད་དོ། །

དེ་དགག་པ་ལ། སྤྱིར་དགག །རིགས་པའི་ཚད་མ་རྗེས་དཔག་ཏུ་བསྡུ། མི་

དམིགས་པའི་ཚད་མ་རྗེས་དཔག་ཏུ་བསྡུ་བ་ལས། དང་པོ་ནི། རྗེས་དཔག་ཏུ་མི་འདུ་

བ་མ་ཡིན་ཏེ། ཤེས་པར་འདོད་པ་དེ་ལ་འབྲས་བུ་དང༌། མེད་པའི་ཐ་སྙད་འཇུག་པའི་

ཡུལ་མྱུ་གུ་དང་བུམ་པས་དབེན་པའི་ས་ཕྱོགས་དང་ཡུལ་གྱི་སྒྲས་འཕངས་པ་རྒྱུ་

མཚན་ཡོད་མེད་རྗེས་སུ་བྱེད་པ་པོ་དང་དམིགས་རུང་མི་དམིགས་པ་བསྟན་པས་

ཕྱོགས་ཆོས་ངེས་ཤིང༌། ཡུལ་དང་རྒྱུ་འདིས་ཐ་སྙད་འདི་ལ་ཁྱོད་ཀྱིས་སྔོན་ཞུགས་པ་

ཡིན་ནོ་ཞེས་བསྟན་པས། སྔར་ཞུགས་པའི་ཡུལ་ཅན་ཐ་སྙད་དང་ཡུལ་དོན་ལྡོག་གི་

འབྲེལ་པ་དྲན་པའི་ཕྱིར་སྔར་ཐ་སྙད་ཞུགས་པའི་གཞི་དེ་དཔེ་ཡིན་ལ་དེར་རྗེས་འགྲོ་

གྲུབ་པའི་ཕྱིར་རྗེས་དཔག་ཉིད་དོ། །སྦྱོར་བ་ནི། སྔར་གྱི་རྟགས་གཉིས་པོ་ཆོས་ཅན། 

རྗེས་འགྲོའི་ཁྱབ་པ་མ་ངེས་པའི་རྟགས་སྐྱོན་ཅན་མ་ཡིན་ཏེ། སྔར་མཐུན་དཔེར་རྟགས་

དེའི་ཁྱབ་པ་ཐ་སྙད་ལན་གཅིག་ཞུགས་པ་ཙམ་གྱིས་གྲུབ་པའི་ཕྱིར་རོ། །གཏན་

ཚིགས་ནི། གཉིས་ཏེ་ཐ་སྙད་སྒྲུབ་པ་མཚན་ཉིད་པའི་རྟགས་དང༌། དོན་སྒྲུབ་པ་དངོས་

པོའི་གཏན་ཚིགས་ལས། མཚན་ཉིད་པའི་རྟགས་ཐམས་ཅད་ཀྱི་ཁྱབ་པ་ནི་མཐུན་

དཔེར་ཐ་སྙད་ལན་གཅིག་ཞུགས་ལ་ཐ་སྙད་དེ་རྒྱུ་མཚན་མེད་ན་ངེས་པའི་ཐ་སྙད་མི་

འགྱུར། རྒྱུ་མཚན་གཞན་ཡང་མི་འཐད་པས་དེ་ཙམ་གྱི་རྒྱུ་མཚན་ཅན་ཡིན་པར་ལན་

གཅིག་ཐ་སྙད་ཞུགས་པས་ངེས་ཤིང་རྒྱུ་མཚན་ཡོད་པ་ཙམ་གྱིས་ཐ་སྙད་འཇུག་པར་

བྱ་བ་ཡིན་ནོ། །

གཉིས་པ་ནི། དེ་དག་གི་ཐ་སྙད་སྒྲུབ་པ་ཇི་ལྟར་ཞེ་ན། རྒྱུ་དེའི་ངོ་བོ་ནི་རང་

བུ་སྟོན་རིན་ཆེན་གྲུབ།

ལས་དོན་གཞན་ཕྱི་མའི་ཡོད་མེད་རྗེས་སུ་འགྲོ་ལྡོག་བྱས་པ་ལས་གཞན་མིན་ལ། 

འབྲས་བུ་དག་གི་དེའི་ངོ་བོ་ནི་རང་ལས་དོན་གཞན་སྔ་མའི་ཡོད་མེད་རྗེས་སུ་འགྲོ་བ་

དང་ལྡོག་པ་བྱེད་པ་པོ་དག་ལས་གཞན་མ་ཡིན་པས་དེ་གྲུབ་ན་རྒྱུ་འབྲས་ཀྱི་དོན་གྲུབ་

ཟིན་པས་རྨོངས་པ་ལས་ཐ་སྙད་བྱར་རུང་བྱེད་པ་ཡིན་ནོ། །

གསུམ་པ་ལ་དེ་ཡོད་ན་ཡོད་པ་རྒྱུ་འབྲས་ཡིན་པ་དེ་བཞིན་དུ། གང་ཡོད་ན་

དམིགས་པར་རིགས་པ་སྟེ་རུང་བ་ལ་མི་དམིགས་ན་ཡང་མེད་དོ་ཞེས་ངེས་པ་སྔོན་

དུ་འགྲོ་བ་ཅན་གྱི་ཐ་སྙད་བརྗོད་ཅིང་འདོགས་ཏེ། མི་དམིགས་པ་མེད་པའི་ཐ་སྙད་ཀྱི་

རྒྱུ་མཚན་དུ་ཤེས་ནས་ཁྱབ་པ་ངེས་སོ། །མ་དམིགས་པ་མེད་པའི་རྒྱུ་མཚན་ཡིན་པ་

དེའི་ཕྱིར་ཡོད་ན་དམིགས་རུང་ལ། མི་དམིགས་ན་མེད་པའི་ཐ་སྙད་དུ་བྱ་རུང་ངོ་ཞེས་

རྒྱུ་མཚན་ཉེ་བར་བསྟན་པ་ཐ་སྙད་བྱ་རུང་སྒྲུབ་པར་བྱེད་དོ། །རྒྱུ་མཚན་མཐོང་ན་ཐ་

སྙད་ལ་རང་ཉིད་འཇུག་པས་སྒྲུབ་ཅི་དགོས་ཤེ་ན། རྒྱུ་མཚན་མཐོང་ཡང་རྒྱུ་མཚན་

ཅན་གྱི་ཐ་སྙད་མི་འཇུག་པའི་རྨོངས་པ་ལ་སྒྲུབ་སྟེ། དཔེར་ན་མ་ལ་མངལ་བཞག་ནས་

ལུས་སྐྱེད་པར་བྱེད་པར་བརྗོད་པ་ལ་དེའི་རྒྱུ་མཚན་གྱིས་ཕའི་ཐ་སྙད་ལན་གཅིག་

ཞུགས་ཀྱང་མ་དྲན་པ་ན་རྒྱུ་མཚན་གྱི་སྒོ་ནས་རང་གིས་རྟོགས་པའམ་གཞན་གྱིས་

སྒྲུབ་པ་བཞིན་ནོ། །རྨོངས་པ་མེད་པ་ལ་ནི་ཁྱབ་བྱེད་མི་དམིགས་པ་ལས་མེད་པའི་ཐ་

སྙད་དུ་བྱེད་དོ། །མི་སྣང་བ་མི་དམིགས་པ་ནི་མི་སྣང་བའི་དངོས་པོ་མེད་པར་ངེས་པ་

ཤུགས་ཀྱིས་མི་འཕེན་ཏེ། མི་སྣང་བའི་དངོས་པོ་མེད་པ་ལ་འཁྲུལ་པའི་ཕྱིར་མེད་པའི་

ཐ་སྙད་སྒྲུབ་མི་ནུས་ན་ཡང་ཡོད་པའི་ཐ་སྙད་ཀྱི་རྒྱུ་མཚན་དམིགས་པ་ཡིན་ལ་རྒྱུ་

མཚན་དེ་མེད་པའི་ཕྱིར། མདུན་འདིར་ཆོས་ཅན། ཤ་ཟ་ཡོད་ངེས་པའི་ཐ་སྙད་བྱ་རུང་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

མ་ཡིན་ཏེ། ཤ་ཟ་མི་དམིགས་པའི་ཕྱིར། ཞེས་འགོག་པ་ན་རྟགས་ཡིན་ཏེ། དཔེར་ན་

སྐྱེད་པར་བྱེད་པ་མ་ཡིན་པར་བརྗོད་པས་ཕ་ཉིད་མ་ཡིན་པ་སྟེ། ཕའི་ཐ་སྙད་བྱར་རུང་

དགག་ནུས་པ་བཞིན་ནོ། །

གསུམ་པ་ནི། ལྐོག་གྱུར་རྟགས་ལས་རྟོགས་པ་རྗེས་དཔག་ཡིན་པ་དེའི་ཕྱིར། 

མངོན་སུམ་མ་ཡིན་པའི་ཚད་མ་ནི་ཆོས་ཅན། རྗེས་སུ་དཔག་པ་ལས་གཞན་ཡོད་པ་

མ་ཡིན་ནོ་སྟེ་རྗེས་དཔག་ཡིན་ཏེ། མངོན་སུམ་ལ་བརྟེན་ནས་གཞལ་བྱ་རང་གི་ངོ་བོ་

མྱོང་བས་གྲུབ་པ་མ་ཡིན་པ་ལྐོག་གྱུར་ཐམས་ཅད་ནི་ལྐོག་གྱུར་བདག་ཉིད་དང་བདག་

གཅིག་གམ་དེ་བྱུང་དུ་འབྲེལ་པ་ངེས་པའི་སྒྲུབ་པར་བྱེད་པ་གོ་བྱའི་དོན་ལ་མི་འཁྲུལ་

བའི་རྟགས་གཞན་ལ་ལྟོས་པ་སྟེ། འབྲེལ་པ་ལ་བརྟེན་ནས་ལྐོག་གྱུར་རྟོགས་པའི་ཚད་

མ་ཡིན་པའི་ཕྱིར་རོ། །

གཉིས་པ་ལ། འདོད་པ་བརྗོད་པ་ནི། མུ་སྟེགས་རྟག་སྨྲ་ལས་གཞན་ཚུ་རོལ་

མཛེས་པ་དག་ཚད་མ་གསུམ་པ་བཀག་པས་ངའི་འདོད་པ་སྒྲུབ་མོད་ཀྱི། དེར་མ་ཟད་

མངོན་སུམ་མ་ཡིན་པའི་ཚད་མ་རྗེས་དཔག་ནི་མེད་དོ། །དངོས་པོའི་ངོ་བོ་ལ་ཕྱིན་

ལོག་ཡིན་པའི་ཕྱིར་དང༌། རྟགས་ཐམས་ཅད་འཁྲུལ་པའི་ཕྱིར། འབྲས་བུ་ཨུཏྤལ་ས་

བོན་ལས་སྐྱེ་བ་བཞིན་དུ་བ་ལྕི་ལས་ཀྱང་སྐྱེ་བར་མཐོང་ཞིང༌། དུ་བ་ཡང་མེ་དང་

གཙུབ་ཤིང་གཙུབ་སྟན་གཙུབས་པ་ལས་ཀྱང་སྐྱེ་བས་དངོས་སུ་འབྲས་རྟགས་འཁྲུལ། 

ལྡོག་ན་རྒྱུ་མི་དམིགས་པ་ཡང་འཁྲུལ། རྩོལ་བྱུང་དང་མི་རྟག་པ་བདག་གཅིག་ཀྱང་

འབྲེལ་པ་ནི་གཉིས་ལ་གནས་པ་ལ་རྩོལ་བྱུང་ལ་མི་རྟག་པ་མ་འབྲེལ་བས་རང་བཞིན་

དང་ཁྱབ་བྱེད་མི་དམིགས་པའི་རྟགས་འཁྲུལ་པའི་ཕྱིར་རོ། །མངོན་སུམ་ནི། ཚད་མ་

བུ་སྟོན་རིན་ཆེན་གྲུབ།

ཡིན་ཏེ། མི་བསླུ་བའི་ཕྱིར། དེ་ལྟར་ཉན་པ་པོས་ཚིག་ལས་རང་གི་བསམ་པ་རྟོགས་

པར་བྱ་བའི་ཕྱིར་རྩོམ་ཞེས་ཟེར༌། དེ་ནི་རིགས་པ་མ་ཡིན་ཏེ། དངོས་པོ་སྣང་བས་ཚད་

མར་འཇོག་པ་ཡིན་གྱི། མེད་ན་མི་འབྱུང་བས་མི་བསླུ་བས་འཇོག་ལ་དེ་འདི་ལ་ཡང་

ཡོད་པའི་ཕྱིར་དང༌། རྒྱུ་ཐ་དད་ལ་འབྲས་བུ་ཐ་དད་པས་རང་རྒྱུ་ལ་འཁྲུལ་པ་མེད་པའི་

ཕྱིར་དང༌། གང་ཞིག་གང་གི་རང་བཞིན་དུ་ངེས་པ་དེ་དེའི་གོ་བྱེད་ཡིན་ཏེ་ཤི་་་ཤ་པ་

བཞིན། རང་བཞིན་དུ་མ་ངེས་པ་དེ་གོ་བྱེད་མིན་ཏེ། ཤིང་བཞིན། རྗེས་དཔག་ཁས་

བླངས་ནས་རྗེས་དཔག་སྤོང་བར་མི་རིགས་ཞེས་སྟོན་པ་ལ། 

མདོར་བསྟན། རྒྱས་པར་བཤད། ཉེས་སྤོང་གི་ལན་དགག་པའི་དང་པོ་ལ། 

ཚད་མ་ཆོས་ཅན། མངོན་སུམ་ཚད་མ་ལས་གཞན་རྗེས་དཔག་ཚད་མ་ནི་སྲིད་པ་ཉིད་

དུ་ཐལ། གང་གི་ཕྱིར་ན་མི་བསླུ་བའི་རྟགས་ལས་མངོན་སུམ་ཚད་མ་དང༌། བསླུ་བའི་

རྟགས་ལས་རྗེས་དཔག་གཅིག་ཤོས་ཚད་མིན་དུ་སྤྱིའི་ཚུལ་དུ་རྟོགས་པའི་ཚད་མའི་

རྣམ་གཞག་ཡོད་པའི་ཕྱིར་དང༌། སྨྲ་བའི་རྟགས་ལས་གཞན་བློ་ཚད་མས་རྟོགས་པར་

བྱེད་པའི་ཕྱིར་དང༌། རྟགས་ལས་དགག་བྱ་འགའ་ཞིག་དགག་པའི་ཐ་སྙད་ཚད་མས་

རྟོགས་པར་བྱེད་པའི་ཕྱིར། ཡང་ནི་རྟགས་གསུམ་པོ་སྡུད་པའོ། །

གཉིས་པ་ནི། རང་བཞིན་རྟགས་དང༌། འབྲས་བུའི་རྟགས་དང༌། དགག་པའི་

རྟགས་ལ་བརྟེན་པའི་རྗེས་དཔག་མི་སྲིད་པ་དགག་པའི་དང་པོ་ལ། ཁས་བླངས་བརྗོད་

པ་ནི། སྨྲ་བ་ན་ཞེས་གཞིར་བྱས་ཏེ་རྣམ་པ་ཇི་ལྟར་དང༌། རྒྱུ་གང་ལས་དང༌། དགོས་

པ་ཅིའི་དོན་དུ་སྨྲ་བ་གསུམ་ལས། 

དང་པོ་ནི། འཇིག་རྟེན་རྒྱང་པན་པ་དེ་མངོན་སུམ་ཁོ་ན་ཚད་མ་ཡིན་ཏེ། 

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

འཇུག་ཡུལ་ལ་མི་བསླུ་བའི་ཕྱིར། རྗེས་དཔག་ནི་ཚད་མ་མ་ཡིན་ཏེ། འཇུག་ཡུལ་ལ་

བསླུ་བའི་ཕྱིར་ཞེས་སྨྲའོ། །

གཉིས་པ་དབང་པོ་ལ་བརྟེན་པའི་ཤེས་པའི་གསལ་བ་འགའ་ཞིག་འཇུག་པའི་

ཡུལ་ལ་མི་བསླུ་བ་དོན་བྱེད་པ་ལ་ཐོབ་པར་ནུས་པ་དང་”ཡིད
1
་ཤེས་ཀྱི་གསལ་བ་

འགའ་ཞིག་འཇུག་ཡུལ་ལ་བསླུ་བར་དམིགས་པ་སྟེ་རང་གིས་ཤེས་ནས་ཚད་མ་དང་

ཚད་མིན་དེའི་མཚན་ཉིད་བསླུ་མི་བསླུ་ལ་ཚད་མ་ཚད་མིན་དེས་ཁྱབ་ཅིང༌། མཚན་

ཉིད་དེས་ཤེས་པའི་གསལ་བ་ཐམས་ཅད་ལ་ཁྱབ་པར་ཤེས་པའི་རྒྱུ་ལས་སོ། །

གསུམ་པ་ནི། རང་གིས་ཚད་མ་ཚད་མིན་དུ་ཇི་ལྟར་ཉེ་བར་བསྟན་པ་བཞིན་

དུ་སློབ་མས་ཀྱང་འཇུག་པ་ན་མི་འཁྲུལ་ཏེ་མི་བསླུ་བར་བྱ་བའི་ཕྱིར་དུ་སྨྲ་ལ། དེ་ཡང་

རང་རྒྱུད་ལ་མྱོང་བས་གྲུབ་པ་ནི་བསྟན་ཡང་གཞན་མི་འཇུག་པས་རང་གཞན་གྱི་

རྒྱུད་ལ་ཡོད་པའི་ཚད་མ་ཚད་མིན་གྱི་སྤྱི་སྟོན་ནོ་ཞེ་ན། དེ་དགག་པ་ནི། མངོན་སུམ་

ཚད་མ་དང་རྗེས་དཔག་ཚད་མིན་གྱི་སྤྱི་དེ་ནི་ཆོས་ཅན། རྗེས་སུ་དཔག་པར་བྱ་བ་

ལས་མ་འདས་པར་ཐལ། ཉམས་སུ་མྱོང་བའི་ཤེས་པའི་གསལ་བ་འགའ་ཞིག་དང་

ཆོས་མཐུན་པ་མཐོང་བ་ཁྱབ་པ་ངེས་པའི་རྟགས་མཐོང་བ་ལས་ཇི་ལྟར་ཉེ་བར་གནས་

པར་བྱ། དེ་ལྟར་རབ་ཏུ་བསྒྲུབ་པ་སྟེ་ངེས་པའི་ངེས་བྱ་ཡིན་པའི་ཕྱིར། འདོད་ན། སྔོན་

རྗེས་གཉིས་ཆོས་ཅན། ཅུང་ཟད་ཀྱང་ཚད་མའམ་ཚད་མ་མ་ཡིན་པར་བདེན་པ་ཉིད་དུ་

བསྟན་བྱར་མི་འགྱུར་བར་ཐལ། དེ་ཚད་མ་ཚད་མིན་དུ་རྗེས་དཔག་གིས་རྟོགས་ལ་

རྗེས་དཔག་གི་ཡུལ་དེ་ཡང་ཚད་མའི་ཡུལ་བདེན་པར་མ་གྲུབ་པའི་ཕྱིར། རང་རྒྱུད་ལ་

1  [མ་ཕྱི། ༡༥ན༢ན།   ཡི    * ཡིད]

མངོན་སུམ་དུ་གྲུབ་པ་དེ་བསྟན་བྱར་ཡོད་དོ་སྙམ་ན། ཡུལ་ཉམས་སུ་མྱོང་བ་དོན་ཐོབ་

པ་དང་གོམས་པའི་དབང་གིས་དོན་མེད་ན་མི་འབྱུང་བར་ངེས་པའི་ཤེས་པའི་གསལ་

བ་རྣམས་ནི་ཚད་མ་མངོན་སུམ་གྱི་གནོད་པ་ཞུགས་པའི་ཡུལ་ཅན་གྱིས་བློ་འཁྲུལ་པ་

རྣམས་ཚད་མིན་དུ་མངོན་སུམ་གྱིས་གྲུབ་པ་ཡིན་གྱི་རྗེས་སུ་དཔག་བྱར་མ་གཏོགས་

པ་ཡིན་ལ། དེ་ཡང་གསལ་བ་ལ་ཡོད་པས་བདེ་སྡུག་ལྟར་གཞན་ལ་བསྟན་དུ་མེད་

པར་འགྱུར་ཏེ། ཁྱབ་བྱ་ལས་ཁྱབ་བྱེད་དཔོག་པའི་རྗེས་དཔག་སྤོང་བའི་ཕྱིར་

རོ། །གསལ་བ་དེ་ཉིད་སྟོན་ཏོ་ཞེ་ན། རང་གི་རྒྱུད་ལ་མྱོང་བས་གྲུབ་པའི་ཚད་མ་ཚད་

མིན་ཡོད་པ་དེ་དག་གིས་ཀྱང་ཆོས་ཅན། རང་རྒྱུད་ཀྱི་ཚད་མ་ཚད་མིན་འདི་གཞན་

ལ་ཐ་སྙད་དུ་བྱེད་ཅིང་སྟོན་པར་མི་དབང་སྟེ་མི་རིགས་པར་ཐལ། རང་རྒྱུད་ཀྱི་ཚད་མ་

ཚད་མིན་དེ་གཞན་གྱི་འཇུག་བྱེད་དུ་མཚོན་པར་བྱ་བ་སྟེ་རིགས་པར་བྱ་བ་མ་ཡིན་

པའི་ཕྱིར། ཁྱབ་པ་ཡོད་དེ། བསྟན་བྱ་ནི། འཇུག་པའི་ཡན་ལག་ཅིག་བསྟན་པར་

རིགས་པས་སོ། །འདོད་ན། ཁྱོད་ཆོས་ཅན། གཞན་འཇུག་པའི་ཡན་ལག་ཏུ་ཚད་མ་

དང་ཚད་མིན་ཉེ་བར་སྟོན་པའི་བསྟན་བཅོས་བྱ་བ་མ་ཡིན་པ་ཉིད་དུ་ཐལ། ཚད་མ་

ཚད་མིན་མངོན་རྗེས་ཀྱི་ཡུལ་དུ་གྱུར་པ་གང་ཡང་བསྟན་བྱ་མིན་པའི་ཕྱིར། ཁྱབ་པ་

ཡོད་དེ། ཚད་མ་ཚད་མིན་སྟོན་པའི་བསྟན་བཅོས་བྱེད་ན་ཡང་རང་གིས་ཚད་མ་ཚད་

མིན་སྟོན་པའི་འཇུག་པ་ལ་རང་གི་ཚིག་གིས་ཅོ་འདྲི་བར་བྱེད་པ་ཡིན་ཏེ། རང་ཚིག་

འགལ་བའི་ཕྱིར་རོ། །

གཉིས་པ་ནི། ཁྱོད་ཆོས་ཅན། རྗེས་དཔག་ཚད་མ་ཡིན་པ་ཡང་འདོར་རོ་སྟེ་མི་

སྲིད་དོ་ཞེས་བྱ་བ་ནི་མི་རིགས་པར་ཐལ་ཏེ། གཞན་བློ་དང་ལྡན་པས་བསྟན་བཅོས་ཀྱི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དོན་ཁོང་དུ་ཆུད་པར་བྱ་བའི་དོན་དུ་བསྟན་བཅོས་ཀྱང་བྱེད་པའི་ཕྱིར། ཁྱབ་པ་ཡོད་

དེ། རྗེས་དཔག་དེ་ཚད་མ་ཡིན་པ་སྤོང་ན་དེས་ངེས་པར་བྱས་པའི་གཞན་སེམས་ཀྱང་

མེད་པར་ངེས་པའམ་ཕལ་ཆེར་མེད་སྙམ་དུ་ཐེ་ཚོམ་ཟ་བས་བསྟན་བཅོས་བྱེད་པ་ལ་

འཇུག་པ་འབྲས་བུ་མེད་པར་འགྱུར་བའི་ཕྱིར་རོ། །བློ་ལུས་ལས་ཐ་དད་མེད་པས་

ལུས་འཛིན་མངོན་སུམ་གྲུབ་བོ་ཞེ་ན། ཕ་རོལ་པའི་ལུས་ཉིད་ནི་ཆོས་ཅན། བློ་དང་

དོན་དམ་པར་ཁྱབ་མཉམ་དུ་རྫས་གཅིག་མ་ཡིན་ཏེ། དེ་དང་བློ་མངོན་སུམ་གཅིག་ལ་

སྣང་མི་སྣང་ཆ་གཉིས་བྱུང་བའི་ཕྱིར། ཞེས་སྟོན་པ་གཞན་ལུས་དེ་མངོན་སུམ་གྱིས་

གྲུབ་ཀྱང་གཞན་བློའི་རྣམ་པར་བརྟག་པ་སྟེ་རྫས་ཀྱི་ཁྱད་པར་དེ་ལ་ཐེ་ཚོམ་ཟ་སྟེ། ཁྱད་

པར་གང་མངོན་སུམ་ཚད་མས་མ་གྲུབ་པའི་ཕྱིར་རོ། །སྔོན་པོ་དང་སྐད་ཅིག་ལ་ཐལ་

བ་སྤང་པའི་ཕྱིར་རྣམ་པར་བརྟག་པ་ཞེས་རྫས་ཀྱི་ཁྱད་པར་གྱི་སྒྲ་གསུངས་སོ། །དེ་ལྟ་

ན་ཡང་རྟགས་མ་གྲུབ་སྟེ། ལུས་གྲུབ་པ་ན་རང་གི་བློ་གྲུབ་པ་ཡོད་ཅིང༌། ཁྱད་པར་དུ་

འཕགས་པའི་སྐྱེས་བུས་གཞན་ལུས་གྲུབ་པ་ན་གཞན་བློ་ངེས་སོ་ཞེ་ན། བློའི་ཁྱད་

པར་དེ་གཞན་དང་འབྲེལ་པ་གཞན་གྱི་རྒྱུད་ལ་གནས་པ་ནི་ཐ་མལ་པའི་སྐྱེས་བུ་ཙམ་

གྱིས་གཞན་རིག་མངོན་སུམ་དུ་རྟོགས་སོ། །སྐྱེས་བུ་ཁྱད་པར་ཅན་གྱིས་གྲུབ་ཀྱང་

མངོན་སུམ་གཅིག་གིས་མ་བཟུང་བས་ཐ་དད་དུ་གྲུབ་བོ། །

གསུམ་པ་ལ། ཐལ་བ་དང༌། ཁྱབ་པ་གཉིས་ལས། དང་པོ་ཚད་མ་ཆོས་ཅན། 

རྗེས་དཔག་ཚད་མ་སྲིད་པར་ཐལ། ལྐོག་གྱུར་གྱི་གཞི་འགའ་ཞིག་ཏུ་དགག་པའི་ཐ་

སྙད་ཚད་མས་རྟོགས་པར་བྱེད་པའི་ཕྱིར། 

གཉིས་པ་ལ། དགག་པའི་ཐ་སྙད་མངོན་སུམ་དང༌། མངོན་སུམ་ལོག་པས་

བུ་སྟོན་རིན་ཆེན་གྲུབ།

དང༌། མངོན་སུམ་ལོག་པའི་རྟགས་ལས་རྟོགས་པ་དགག་པའི་དང་པོ་ནི། ཕུར་བུ་པ་

འདི་མངོན་སུམ་གྱིས་དགག་པའི་ཐ་སྙད་བྱེད་དོ་སྙམ་ན་ཡང༌། དོན་རིག་མངོན་སུམ་

གྱིས་ནི་ཆོས་ཅན། མཐོང་བ་དང་མ་མཐོང་བའི་ལྐོག་གྱུར་གྱི་གཞི་འགའ་ཞིག་ཏུ་

དགག་པའི་ཐ་སྙད་བྱ་བར་འོས་པ་མ་ཡིན་པ་སྟེ་དངོས་སུ་རྟོགས་པ་མ་ཡིན་ཏེ། དངོས་

སུ་རྣམ་པ་གཏོད་པའི་གཟུང་དོན་གྱི་ནུས་པ་ལ་དངོས་སུ་ལྟོས་པའི་ཕྱིར། ཁྱབ་པ་

ཡོད་དེ། དགག་པ་གཟུང་དོན་དུ་མེད་པ་ནི་མངོན་སུམ་དེའི་ཡུལ་ཉིད་དུ་འགལ་བའི་

ཕྱིར་རོ། །རྟགས་མ་གྲུབ་ན། དོན་རིག་མངོན་སུམ་ཆོས་ཅན། བར་དུ་ཆོད་པ་རྒྱང་རིང་

པོ་ན་གནས་པ་དང༌། ལ་སོགས་པའི་སྒྲས་ཤིན་ཏུ་ཉེ་བའི་དོན་ལས་ཀྱང་སྐྱེ་བར་ཐལ་

གྱིས་མཚོན་ནས་བར་དུ་མ་ཆོད་པའི་གཟུང་དོན་རུང་ཡུལ་དུ་ཡོད་མེད་རྗེས་སུ་མི་

བྱེད་པར་ཐལ། གཟུང་དོན་རུང་ཡུལ་ན་གནས་པ་ལ་མི་ལྟོས་པའི་ཕྱིར་རོ། །

གཉིས་པ་ནི། གལ་ཏེ་མངོན་སུམ་འཇུག་པ་ལས་ཡོད་པའི་ཐ་སྙད་དང་ལོག་

པ་ལས་མེད་པའི་ཐ་སྙད་དུ་འགྱུར་བས་མངོན་སུམ་ཉིད་ཀྱིས་དངོས་པོ་མེད་པར་ངེས་

པ་ཡིན་ནོ་ཞེ་ན། ཡུལ་དེ་འཛིན་པའི་མངོན་སུམ་དེ་མེད་པ་ཡང་ཡིན་ལ་མངོན་སུམ་

དེས་ཡུལ་རྟོགས་སོ་ཞེས་ཀྱང་བྱ་བ་འདི་ནི་ཉམས་སོ་སྟེ་འགལ་ལོ། །

གསུམ་པ་ནི། མངོན་སུམ་ལོག་པར་རང་གིས་མེད་པར་ངེས་པ་མ་ཡིན་གྱི་

མངོན་སུམ་ལོག་པར་ངེས་པའི་རྒྱུ་མཚན་གྱིས་མེད་པར་ངེས་སོ་ཞེ་ན། མངོན་སུམ་

དེ་ལོག་པ་ནི་ཆོས་ཅན། རྒྱུ་མཚན་གང་ལས་ཡུལ་གྱི་དངོས་པོ་མེད་དོ་ཞེས་བྱ་བ་

ངེས་པར་འགྱུར་ཏེ་མི་འགྱུར་བར་ཐལ། དེ་ལ་ཡུལ་མེད་པས་ཁྱབ་པ་ངེས་པ་མེད་པའི་

ཕྱིར་རོ། །རྟགས་མ་གྲུབ་སྟེ། ཁྱབ་པ་ངེས་པ་ཡོད་དོ་ཞེ་ན་ནི། མངོན་སུམ་ལོག་པ་དེ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ནི་ཆོས་ཅན། ཆོས་ཅན་ལ་ཡུལ་གྱི་དངོས་པོ་མེད་པའི་ཐ་སྙད་སྒྲུབ་པའི་རྟགས་ཉིད་དུ་

ཐལ། ངེས་པ་སྲིད་པ་དེ་ཉིད་ཡུལ་མེད་པ་ལ་མི་འཁྲུལ་བ་སྟེ་མེད་ན་མི་འབྱུང་བར་

གཏན་ལ་ཕེབས་པའི་མི་དམིགས་པ་ཡིན་པའི་ཕྱིར། ཆོས་ཅན་ལ་ཡུལ་མེད་པའི་ཐ་

སྙད་སྒྲུབ་ལ་ཚུལ་གསུམ་ཚང་བ་དེས་ན་སྟེ་དེའི་ཕྱིར། འདོད་ན། དེ་ལ་བརྟེན་པའི་བློ་

ཚད་མ་ཡིན་ལ། མངོན་སུམ་མ་ཡིན་པའི་ཕྱིར་རྗེས་དཔག་ཏུ་འགྱུར་རོ། །

གསུམ་པ་ལ། ཉེས་སྤོང་ལན་ནི། རྗེས་དཔག་འགའ་ཞིག་འཇུག་ཡུལ་ལ་མི་

བསླུ་ཡང༌། བྱ་རོག་དང་ཏ་ལའི་ཚུལ་ཡིན་གྱི་ཚུལ་གསུམ་རྟགས་ལས་དོན་རྟོགས་

དེའི་རང་བཞིན་ཅན་ལ་འཁྲུལ་པ་མཐོང་བའི་ཕྱིར། མཚན་ཉིད་དེ་དང་ལྡན་པ་ཐམས་

ཅད་ཚད་མ་ཡིན་ནོ་ཞེས་ཡིད་བརྟན་དུ་མེད་དོ་ཞེ་ན། 

དེ་དགག་པ་ནི། རྗེས་དཔག་མི་འཁྲུལ་བར་བསྟན། མངོན་སུམ་དང་ཚད་མར་

མཚུངས་པར་སྒྲུབ་པ་གཉིས་ཀྱི་དང་པོ་ནི། ཡིད་བརྟན་དུ་མེད་པའི་རྒྱུ་བཟློག་པར་

བྱེད་པ་ནི། ཚུལ་གསུམ་ཚང་བའི་རྟགས་ཆོས་ཅན། བསྒྲུབ་བྱའི་ཆོས་ལ་འཁྲུལ་པ་མ་

ཡིན་ཏེ། བསྒྲུབ་བྱའི་ཆོས་ལ་རང་བཞིན་འབྲེལ་པ་ཡོད་པའི་ཕྱིར། འོ་ན་ལྷས་སྦྱིན་བུ་

ཡིན་པའི་རྟགས་ལས་ཁ་ཕར་བལྟས་ཀྱི་སྐྱེས་བུ་སྔོ་བསངས་སུ་དཔོག་པ་འཁྲུལ་པར་

མཐོང་ངོ་ཞེ་ན། དེ་ལ་ཚུལ་གསུམ་མེད་ཀྱང་ཁྱེད་ཀྱིས་རྟགས་དེའི་རང་བཞིན་མཚན་

ཉིད་ཚུལ་གསུམ་མ་མཚོན་ཏེ་མ་རྟོགས་པར་དེ་ལ་ཡོད་པར་བརྟགས་ནས་འཁྲུལ་པར་

མཐོང་བའི་ཕྱིར་རོ། །འོ་ན་དེ་ལ་མེད་པའི་རྟགས་ཀྱི་མཚན་ཉིད་གང་ཞེ་ན། བསྒྲུབ་བྱའི་

ཆོས་ལ་རང་བཞིན་འབྲེལ་པ་བདག་གཅིག་གམ་དེ་བྱུང་དུ་ངེས་པ་ནི་རྟགས་ཀྱི་

མཚན་ཉིད་ཡིན་ལ། མཚན་ཉིད་དེས་མཚོན་པའི་རྟགས་དེ་ལ་ནི་ཆོས་ཅན། བསྒྲུབ་

བུ་སྟོན་རིན་ཆེན་གྲུབ།

བྱའི་ཆོས་ལ་འཁྲུལ་པ་ཡོད་པ་མ་ཡིན་ཏེ། བསྒྲུབ་བྱའི་ཆོས་དེ་མེད་ན་རང་གི་ངོ་བོ་

མེད་པར་འགྱུར་བའི་ཕྱིར་རོ། །

གཉིས་པ་ལ། བསྟན་བཤད་གཉིས་ཀྱི་དང་པོ་ནི། མངོན་སུམ་ཚད་མར་ཁས་

བླངས་པས་རྗེས་དཔག་ཀྱང་ཚད་མར་ཁས་བླང་དགོས་ཏེ། རྒྱུ་མཚན་མཚུངས་པའི་

ཕྱིར་ཏེ། འདི་ལྟར་མངོན་སུམ་ཡང་ནི་འཇུག་ཡུལ་གྱི་དོན་བདེན་པ་མེད་ན་མངོན་

སུམ་མ་བྱུང༌། དེ་ཡོད་ན་ཡོད་པའི་འབྲེལ་པ་ལས་ཚད་མ་ཉིད་དུ་བརྗོད་པ་ཡིན་

ནོ། །ཚུལ་གསུམ་རྟགས་ལས་དོན་རྟོགས་ཀྱི་རྗེས་དཔག་ཆེན་པོ་མངོན་སུམ་དང༌། 

གཉིས་ཀ་མཚུངས་ཏེ་འཇུག་ཡུལ་ལ་ཚད་མ་ཡིན་ཏེ། བསྒྲུབ་བྱའི་ཆོས་དང་འབྲེལ་

པའི་ནི་རང་བཞིན་གྱི་རྟགས་དེ་དེའི་རྒྱུ་ཡིན་པས་ན་སྟེ་སྔར་མ་རྟོགས་ཀྱི་འཇུག་ཡུལ་

འབྲེལ་སྟོབས་ཀྱིས་རྟོགས་པའི་བློ་ཡིན་པའི་ཕྱིར། དཔེར་ན་མངོན་སུམ་བཞིན་ནོ། །

གཉིས་པ་ལ། མངོན་སུམ་ཚད་མར་འཇོག་པའི་རྒྱུ་མཚན། དེ་རྗེས་དཔག་ལ་

ཡང་མཚུངས་པར་བསྟན་པའི་དང་པོ་ལ། མངོན་སུམ་དང་འབྲེལ་པས་མི་བསླུ་བར་

བསྟན། དོན་མཐོང་བས་མི་བསླུ་བ་དགག །མཇུག་བསྡུ་བ་ལས། 

དང་པོ་ནི། ངེད་དུ་མ་ཟད་ཁྱེད་ཀྱང་ཚད་མར་འདོད་པའི་མངོན་སུམ་ཡང་དོན་

ལ་མི་བསླུ་བ་ཉིད་ལས་ཚད་མར་འཇོག་པ་ཡིན་ནོ། །མི་བསླུ་བ་ཡང་དོན་དེ་ལས་ཤེས་

པའི་བདག་ཉིད་ཐོབ་པ་སྟེ་སྐྱེས་པའི་ཕྱིར་ཏེ་དེ་ལ་འབྲེལ་པས་དེ་ཐོབ་པར་བྱེད་པ་ཡིན་

ནོ། །མ་འབྲེལ་ན་མི་བསླུ་བར་ལྡོག་སྟེ༌གཟུགས་ལས་གཞན་སྒྲ་ལས་བྱུང་བ་དེ་གཟུགས་

ལ་མི་བསླུ་མེད་ལ་འམ་ནི་སྡུད་པ་ཡིན་ནོ། །གཟུགས་ལས་མ་བྱུང་བའི་ཡོད་པ་སྒྲ་འཛིན་

དེ་ནི་དོན་གཞན་གཟུགས་དང་མ་འབྲེལ་བས་གཟུགས་དེ་ལ་ངེས་པར་མི་བསླུ་བ་མི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

རིགས་པའི་ཕྱིར་ཏེ་སྔ་མ་ལྡོག་དང་ཕྱི་མ་རྗེས་འགྲོ་མེད་པ་བཤད་དེ། རྗེས་སུ་འགྲོ་ལྡོག་

གི་འབྲེལ་པ་མེད་ན་བྱ་རོག་དང་ཏ་ལ་ཙམ་དུ་ཡང་མི་བསླུ་བ་མེད་དོ། །

གཉིས་པ་ནི། གལ་ཏེ་མངོན་སུམ་གྱི་དོན་ལ་མི་བསླུ་བ་ཉིད་ནི་དོན་མེད་ན་མི་

འབྱུང་བའི་འབྲེལ་པ་ལས་འཇོག་པ་མ་ཡིན་གྱི་རྗེས་དཔག་ལ་ཡང་ཚད་མར་ཐལ་

བས་སོ། །དེས་མི་འཇོག་པ་འོན་ཀྱང་དོན་གྱི་རང་བཞིན་མངོན་སུམ་དུ་མཐོང་བ་ལས་

མི་བསླུ་བ་ཡིན་ན་རྗེས་དཔག་ལ་དེ་མེད་པས་ཚད་མ་མ་ཡིན་ཞེ་ན། དེ་དགག་པ་དོན་

མཐོང་བ་དེ་ཡང་གང་མཐོང་བར་བྱ་བའི་དོན་ཡིན་ནམ་མཐོང་བྱེད་ཤེས་པ་ཡིན། 

མངོན་སུམ་ནི་མི་བསླུ་སྟེ། མཐོང་བྱའི་དོན་ཡོད་པའི་ཕྱིར་ཞེས་པ་རྟགས་ཡིན་ནོ་ཞེ་

ན། དེ་དངོས་སུ་བསྟན་པའི་ཤུགས་ལ་རྗེས་དཔག་མི་བསླུ་བ་མིན་ཏེ། ལྐོག་གྱུར་མེད་

པའི་ཕྱིར་ཞེས་བསྟན་ལ། དེ་ལྟ་ན། དོན་ཐམས་ཅད་ཆོས་ཅན། མངོན་སུམ་སྟེ་མངོན་

གྱུར་དུ་ཐལ། གཞི་གྲུབ་ལྐོག་གྱུར་མི་སྲིད་པའི་ཕྱིར། འདོད་ན། དོན་ཐམས་ཅད་ཆོས་

ཅན། སྐྱེས་བུ་ཐམས་ཅད་ཀྱིས་མཐོང་བར་ཐལ་བར་འགྱུར་ཏེ། སྐྱེས་བུ་ཐམས་ཅད་ལ་

མངོན་གྱུར་ཡིན་པའི་ཕྱིར་རོ། །མཐོང་བྱེད་ཤེས་པ་ཡིན་ནོ་ཞེ་ན། གཞན་ཤེས་པ་

ཆོས་ཅན། དེ་ཡོད་ན་གཞན་མཐོང་བྱའི་དོན་ངེས་པར་ཡོད་པ་ཇི་ལྟར་འགྱུར་ཏེ་མི་

འགྱུར་བར་ཐལ། མཐོང་བྱའི་དོན་དང་འབྲེལ་པ་མེད་པའི་ཕྱིར། འབྲེལ་པ་མེད་ཀྱང་

ཤེས་པས་དོན་མཐོང་བའི་ཕྱིར། མཐོང་བྱའི་དོན་ཡོད་པར་གྲུབ་བོ་ཞེ་ན། མཐོང་བ་

ཞེས་བྱ་བ་འདི་ཅི་ཞིག་ཤེས་པའམ་ཤེས་བྱའི་རང་བཞིན་ལ་བྱེད་ཅེས་བརྒལ་ཞིང་

བརྟག་པར་བྱེད་པ་མ་ཡིན་ནམ་ཞེས་དྲི་བས་བརྒལ་བ་ལན་དུ་བཏབ་པར་བསྟན་ཏེ་དེ་

ལ་སྐྱོན་བསྟན་ཟིན་ལ། འདིས་དོན་ལ་བལྟ་བ་དང༌། འཛིན་པ་དང༌། ཤེས་པ་རྣམས་

ལའང་མཚོན་ནོ། །

གསུམ་པ་ནི། དེ་བྱུང་འབྲེལ་པ་མེད་ན་ཤེས་པ་དོན་གཞན་གྱིས་ཡུལ་དོན་

གཞན་ངེས་པ་མ་ཡིན་པ་དེའི་ཕྱིར་དོན་གཞན་ཤེས་པ་ཡོད་པ་ལས་ཡུལ་དོན་གཞན་

ཡོད་པར་ངེས་པ་དང་ལྡན་པར་འདོད་པས་ཤེས་པ་ཡུལ་དེ་དང་འབྲེལ་པར་བརྗོད་པར་

བྱ་བ་ཡིན་ནོ། །ལ་ནི་རྗེས་དཔག་རྒྱུ་མཚན་དེ་དང་ལྡན་པར་སྡུད་པའོ། །

གཉིས་པ་ནི། གཞལ་བྱ་དང་འབྲེལ་པ་དེ་ནི་ཕྱོགས་ཆོས་དང༌། བསྒྲུབ་བྱའི་ཆོས་

ཀྱི་འབྲས་བུར་ངེས་པའི་འབྲས་བུའི་རྟགས་དང༌། ཕྱོགས་ཆོས་དང་བསྒྲུབ་བྱའི་ཆོས་ཀྱི་

རང་བཞིན་གྱིས་ཁྱབ་པར་ངེས་པ་རང་བཞིན་གྱི་རྟགས་དག་གི་རྒྱུ་མཚན་ལས་རྗེས་སུ་

དཔག་པ་ལ་ཡང་མཚུངས་པའི་ཕྱིར། ལས་སུ་གྱུར་པའི་རྗེས་སུ་དཔག་པ་ཡང་བྱེད་པ་

པོར་གྱུར་པ་ཚད་མའི་མཚན་ཉིད་མི་ལྡན་པ་མ་ཡིན་པས་བྱ་བར་གྱུར་པ་ཚད་མའི་ཐ་

སྙད་དང་ལྡན་ནོ། །མི་དམིགས་པ་ནི་རང་བཞིན་འདུས་པས་ལོགས་སུ་མ་སྨོས་སོ། །

དེ་དག་གིས། ཚད་མ་ཀུན་ལས་བཏུས་ཀྱི། 

མངོན་སུམ་དང་ནི་རྗེས་སུ་དཔག །

ཚད་མའོ་མཚན་ཉིད་གཉིས་གཞལ་བྱ། །

དེ་ལ་རབ་སྦྱོར་ཕྱིར་ཚད་མ། །

གཞན་ནི་ཡོད་པ་མ་ཡིན་ནོ། །

ཡང་ཡང་ཤེས་པའང་མ་ཡིན་ཏེ། །

ཐུག་པ་མེད་འགྱུར་དྲན་སོགས་བཞིན། །

ཞེས་བྱ་བའི་མདོ་རྣམ་པར་འགྲེལ་པ་ཡིན་ནོ། །

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གཉིས་པ་ལ། མངོན་སུམ། རྗེས་དཔག་བྱེ་བྲག་ཏུ་བཤད་པ་གཉིས་ལས། དང་

པོ་ལ། མངོན་སུམ་ཡང་དག་དང༌། ལྟར་སྣང་དང༌། ཚད་འབྲས་བཤད་པའི་དང་པོ་ལ། 

སྤྱིའི་མཚན་ཉིད་མདོར་བསྟན། སོ་སོའི་དབྱེ་བ་རྒྱས་པར་བཤད་པ་གཉིས་ལས། 

དང་པོ་ནི། དེ་ལྟར་གྲངས་ལ་ལོག་པར་རྟོག་པ་བསལ་ནས་རང་བཞིན་ལ་ལོག་

པར་རྟོག་པ་སེལ་བ་ནི། དེ་ལ་ཞེས་པ་ལ་སོགས་པ་སྟེ་འདི་ལ། གཞན་ལུགས་དགག་

པ་དང༌། རང་ལུགས་བཞག་པ་དང༌། རྩོད་པ་སྤོང་བའི་དང་པོ་ནི། རིགས་པ་ཅན་ནི་

དབང་པོ་དང་དོན་ཕྲད་པ་ལས་སྐྱེས་པའི་ཤེས་པ་ཐ་སྙད་དུ་བྱ་བ་མ་ཡིན་པ་འཁྲུལ་པ་

མེད་པ་ཞེན་པའི་བདག་ཉིད་ཅན་ནི་མངོན་སུམ་མོ་ཞེས་ཟེར་རོ། །བྱེ་བྲག་པ་རྣམས་

ཀྱི་མདོ་ལས། རེ་ཞིག་འབྲེལ་པ་འགའ་ཞིག་ལས་གྲུབ་པའི་རྫས་འགའ་ཞིག་ལ་མངོན་

སུམ་གྱི་མཚན་ཉིད་ཡིན་ནོ། །ཞེས་བྱ་བ་དང༌། བདག་དང༌། དབང་པོ་དང༌། ཡིད་དང་

དོན་དུ་ཕྲད་པ་ལས་གང་གྲུབ་པ་དེ་གཞན་ཡིན་ནོ་ཞེས་ཟེར་རོ། །སེར་སྐྱ་པ་རྣམས་ཀྱི་

ཡང་རྣ་བ་ལ་སོགས་པ་འཇུག་པ་ནི་མངོན་སུམ་དུ་འདོད་དེ། རྣ་བ་དང༌། པགས་པ་

དང༌། མིག་དང༌། ལྕེ་དང༌། སྣ་རྣམས་ཡིད་ཀྱིས་བྱིན་གྱིས་བརླབས་ནས། སྒྲ་དང་རེག་

བྱ་དང༌། གཟུགས་དང༌། རོ་དང༌། དྲི་རྣམས་ལ་གོ་རིམ་ཇི་ལྟ་བ་བཞིན་དུ་འཛིན་པ་ལ་

འཇུག་པ་ནི་མངོན་སུམ་གྱི་ཚད་མའོ་ཞེས་ཟེར་རོ། །དཔྱོད་པ་པ་རྣམས་ནི་ཡོད་པ་

དང་ཡང་དག་པར་སྦྱར་ནས་སྐྱེས་བུའི་དབང་པོའི་བློ་སྐྱེས་པ་དེ་ནི་མངོན་སུམ་མོ་

ཞེས་ཟེར་རོ། །རྩོད་པ་གྲུབ་པར་དོན་དེ་ལས་སྐྱེས་པའི་རྣམ་པར་ཤེས་པ་ནི་མངོན་

སུམ་ཞེས་བྱ་བ་ལ་སོགས་པ་རྣམས་ཀྱི་དགག་པ་རྒྱས་པར་མདོར་བལྟའོ། །འདིར་

རང་གི་སྡེ་པ་ཁ་ཅིག་མངོན་སུམ་གྱི་མཚན་ཉིད་དུ་མ་འཁྲུལ་བ་མི་དགོས་ཏེ། ཟླ་



  52  

བུ་སྟོན་རིན་ཆེན་གྲུབ།

གཉིས་དུང་སེར་ལ་སོགས་པའི་ཤེས་པ་ཡང་འགའ་ཞིག་ལ་མི་བསླུ་བས་མངོན་སུམ་

ཡིན་པའི་ཕྱིར། སློབ་དཔོན་ཕྱོགས་ཀྱི་གླང་པོས་ཀྱང་མ་འཁྲུལ་བ་མ་སྨོས་པ་ཡིན་

ནོ། །རབ་རིབ་བཅས་ཞེས་གསུངས་པ་ནི། རབ་རིབ་ནི་མི་ཤེས་པའི་རྣམ་གྲངས་ཏེ་

བསླུ་བ་ཡིན་པས་རྟོག་བྲལ་མི་བསླུ་བ་ཞིག་མཚན་ཉིད་དུ་བཞེད་པ་ཡིན་ནོ། །གལ་ཏེ་

མ་འཁྲུལ་བ་ནི་ཆ་ཐམས་ཅད་ལ་མ་འཁྲུལ་ཞིང་མི་བསླུ་བ་དགོས་ན་ཚུར་མཐོང་གི་

ཤེས་པ་ལ་མངོན་སུམ་མི་སྲིད་པར་འགྱུར་ཏེ། ཐམས་ཅད་ལ་མི་བསླུ་བ་མེད་པའི་

ཕྱིར་རོ་ཞེ་ན། འོ་ན་དེ་དག་མིི་བསླུ་བ་དེ་སྣང་བ་ལའམ་ཞེན་ཡུལ་ལ་མི་བསླུ། དང་པོ་

མ་ཡིན་ཏེ། སྣང་ཡུལ་སེར་པོ་མ་ཐོབ་པའི་ཕྱིར། གཉིས་པ་མ་ཡིན་ཏེ། ཞེན་པ་མ་ཐོབ་

མ་ཞེན་པ་ཐོབ་པས་སོ། །དེ་དག་ལ་ཡུལ་གྱི་རྣམ་པ་མེད་ཀྱང་ཚད་མ་ཡིན་ན། སློབ་

དཔོན་གྱིས། འབྲས་བུར་གྱུར་པའི་ཤེས་པ་དེ་ཡུལ་གྱི་རྣམ་པ་ཅན་དུ་སྐྱེས་པ་དང་བྱ་

བ་དང་བཅས་པ་རྟོགས་པ་དེ་ཉེ་བར་བླངས་ནས་ཚད་མ་ཉིད་དུ་འདོགས་པ་སྟེ། ཞེས་

པ་དང༌། ཇི་ལྟ་ཇི་ལྟར་དོན་གྱི་རྣམ་པ་དཀར་པོ་དང་དཀར་པོ་མ་ཡིན་པ་ལ་སོགས་པ་

ཉིད་ཤེས་པ་ལ་སྣང་བ་ན་དེ་དང་དེའི་ངོ་བོའི་ཡུལ་དང་བཅས་པ་འཇལ་བར་བྱེད་ཅེས་

པ་དང་འགལ་ལོ། །

གཞན་ཡང་སློབ་དཔོན་གྱིས་སྔོན་རྗེས་གཉིས་ཚད་མར་གསུངས་པ་དོན་མེད་

དུ་ཐལ། ཤེས་པ་ཐམས་ཅད་ཆ་འགའ་ཞིག་ལ་མི་བསླུ་བ་ཐམས་ཅད་ལ་མི་བསླུ་བ་

མེད་པའི་ཕྱིར། དེས་ན་ཚད་མ་གཉིས་སུ་གྲངས་ངེས་པར་བསྟན་པས་རྟོག་པ་འགའ་

ཞིག་ཐམས་ཅད་ལ་བསླུ་བར་བསྟན་ནོ། །མི་བསླུ་བ་ནི་དོན་ཐོབ་པར་ནུས་པ་ཡིན་ལ། 

དོན་ཐོབ་ན་བདག་ཉིད་ཐམས་ཅད་ལ་མི་བསླུ་བ་ཡིན་ཏེ། དོན་བྱེད་པ་ཁྱད་པར་གྱི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

མཐར་ཐུགས་པའི་ཕྱིར་རོ། །ཁྱད་པར་ཡང་ཡུལ་དུས་རྣམ་པའི་མཐར་ཐུག་པས་ཡུལ་

དུས་རྣམ་པ་འགལ་བར་འཛིན་ན་ཐམས་ཅད་ལ་བསླུས་པ་ཡིན་ནོ། །སྨིག་རྒྱུའི་ནི་རང་

བཞིན་དང་ནོར་བུའི་ཡུལ་དང་རྟ་རྨི་ནི་དུས་དང་དུང་སེར་ནི་རྣམ་པ་དང་ལྗོན་ཤིང་

འགྲོ་སྣང་གི་ཡུལ་དང་ཟླ་བ་གཉིས་སྣང་ནི་ཡུལ་དང་རྣམ་པ་འགལ་བར་འཛིན་པའི་

ཕྱིར་མིན་ནོ། །

ཁ་ཅིག་ན་རེ། མ་འཁྲུལ་བ་སྨོས་དགོས་ཏེ། དུང་སེར་འཛིན་ཁ་དོག་ལ་འཁྲུལ་

པས་མངོན་སུམ་མིན། དབྱིབས་ལ་མ་འཁྲུལ་བས་མངོན་སུམ་ཞེས་ཤེས་པའི་དོན་

དུའོ་ཞེ་ན། མི་རིགས་ཏེ། ཚད་མ་ནི་འཇུག་པའི་ཡན་ལག་ཡིན་པས་ཆ་གཅིག་ལ་

འཇུག་པའི་ཡན་ལག་ཡིན་ན་ཆ་གཞན་ལ་འཇུག་པའི་ཡན་ལག་མ་ཡིན་པ་མ་ཡིན་

ནོ། །དབྱིབས་ནི་ཁ་དོག་ལས་ཐ་དད་པ་མ་ཡིན་པས་དེ་ལ་མ་འཁྲུལ་ན། ཁ་དོག་ལ་

ཡང་མ་འཁྲུལ་བའི་ཕྱིར་རོ། །དུལ་བའི་ལྷ་དང་ཀ་མ་ལ་ཤཱི་ལ་ན་རེ། མ་འཁྲུལ་བ་ནི་

འདོད་པའི་དོན་ལ་མི་བསླུ་བ་སྟེ་ཐོབ་པར་ནུས་པ་ཡིན་གྱི་ཐོབ་པ་ནི་མ་ཡིན་ཏེ། 

གེགས་བྱེད་པ་ལ་སོགས་པ་སྲིད་པའི་ཕྱིར་རོ། །དམིགས་པའི་ཡུལ་ལ་མ་འཁྲུལ་བ་

མ་ཡིན་ཏེ། ཡིན་ན་རྣལ་འབྱོར་སྤྱོད་པ་པའི་ལུགས་ཀྱི་མངོན་སུམ་ལ་མ་ཁྱབ་པར་

འགྱུར་ཏེ་དམིགས་པའི་ཤེས་པ་ཐམས་ཅད་འཁྲུལ་པར་འདོད་པའི་ཕྱིར་རོ། །དེས་ན་

མདོ་སྡེ་པ་དང་རྣལ་འབྱོར་སྤྱོད་པ་གཉིས་ཀའི་ལུགས་སྡུད་པས་མི་བསླུ་བ་ལ་མ་

འཁྲུལ་བར་འདོད་དོ་ཞེ་ན། དེ་མི་སྲིད་དེ། འཁྲུལ་པའི་མཚན་ཉིད་ཕྱིན་ཅི་ལོག་ཏུ་སྣང་

བར་གསུངས་ཤིང༌། མངོན་སུམ་ནི་དངོས་པོ་སྣང་བ་ཡིན་ཏེ་ཞེས་པ་དང༌། རྣམ་རྟོག་

དངོས་མི་སྣང་ཕྱིར་དང༌། །མངོན་སུམ་ལྟར་སྣང་ཞེས་པ་དང༌། དངོས་པོ་དང་མཐུན་

བུ་སྟོན་རིན་ཆེན་གྲུབ།

པར་སྣང་བ་མ་ཡིན་པས་མངོན་སུམ་ལྟར་སྣང་”བའོ
1
་ཞེས་སྣང་ཡུལ་དངོས་པོ་ལ་མ་

འཁྲུལ་ན་མངོན་སུམ་དང༌། འཁྲུལ་ན་མངོན་སུམ་ལྟར་སྣང་དུ་བཤད་དོ། །གང་ཡང་

རྗེས་དཔག་དེ་མ་ཡིན་ལ་དེར་འཛིན་ཕྱིར་འཁྲུལ་པར་བཞེད་ན། མངོན་སུམ་དེ་ལས་

ལྡོག་པར་བཞེད་དགོས་ལ། མི་བཞེད་ན་དེ་བརྗོད་པ་དོན་མེད་ལ། བཞེད་ན་སྣང་ཡུལ་

ལ་མ་འཁྲུལ་བར་གྲུབ་བོ། །

གཞན་ཡང་མངོན་སུམ་ནི་ཡང་དག་པའི་ཤེས་པའི་དབྱེ་བ་ཡིན་པས་ཡང་

དག་པའི་ཤེས་པ་རྟོག་བྲལ་མ་འཁྲུལ་བ་ཞེས་པ་ལ་མ་འཁྲུལ་བ་དོན་མེད་དུ་ཐལ་

ལོ། །རྣལ་འབྱོར་སྤྱོད་པ་དང་ཐམས་ཅད་དུ་བསྟུན་ན་རྗེས་དཔག་གཟུང་ཡུལ་ལ་

འཁྲུལ་པ་དང༌། དོན་གྱི་མཐུ་སྐྱེས་ལ་སོགས་ཇི་ལྟར་འཐད། དེས་ན་སེམས་ཙམ་པའི་

སྐབས་སུ་ནི་བག་ཆགས་བརྟན་མི་བརྟན་གྱིས་འཇོག་ལ། འདིར་ཕྱི་རོལ་གྱི་དོན་ལས་

སྐྱེས་པའི་རྣམ་བཞག་བཞེད་དོ། །ཁ་ཅིག །དབང་ཤེས་ལ་འཁྲུལ་པ་མི་སྲིད་པས་མ་

འཁྲུལ་བ་མི་དགོས་ཀྱང་ཡིད་རྟོག་མེད་འཁྲུལ་པའི་ཤེས་པ་བསལ་བའི་ཕྱིར་སྨོས་ཏེ་

མངོན་སུམ་སྤྱིའི་མཚན་ཉིད་ཡིན་པའི་ཕྱིར་རོ་ཞེ་ན། དབང་ཤེས་འཁྲུལ་པ་སྲིད་པར་

འོག་ཏུ་འཆད་པས་དེ་མི་འཐད་དོ། །རྒྱན་གྱིས་བཤད་པ་གཉིས་ནི་རྟོག་བྲལ་ལས་

གཞན་མ་འཁྲུལ་བ་མི་དགོས་ཏེ། དོན་མངོན་སུམ་དུ་བྱེད་པ་ནི་མངོན་སུམ་ཡིན་པའི་

ཕྱིར་རོ། །ཟླ་བ་གཉིས་འཛིན་ཡང་གཉིས་སུ་སྣང་བ་ལ་མངོན་སུམ་ཡིན་ནོ། །ཕྱི་རོལ་

ལ་འཁྲུལ་པ་ནི་ཡིད་འཁྲུལ་བ་སྟེ། མདོའི་རང་འགྲེལ་ལས། འཁྲུལ་པའི་ཡུལ་ཉིད་ཀྱིས་

སྲིད་པ་མ་ཡིན་ཏེ། ཡིད་ཀྱི་ཡུལ་ནི་འཁྲུལ་པའི་ཡུལ་ཡིན་པའི་ཕྱིར་རོ། །ཞེས་པས་

1  [མ་ཕྱི། ༢༠ན༡ན།   པའོ    * བའོ]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

སོ། །འོ་ན་ཕྱི་རོལ་ལ་མ་འཁྲུལ་བ་ཡང་རྟོགས་པར་འགྱུར་རོ་ཞེ་ན། འདོད་དེ་དཔྱད་ན་

དོན་མ་གྲུབ་པའི་ཕྱིར་རོ། །ཞེ་ན། དེ་མི་རིགས་ཏེ། དབང་སྐྱེས་ཀྱང༌། གཞན་ལས་དེ་

ཁྱད་མེད་ཕྱིར་རོ། །ཞེས་མངོན་སུམ་ལྟར་སྣང་དང་དབང་ཤེས་སུ་གསུངས་པའི་ཕྱིར་

དང༌། ཕྱི་རོལ་མེད་ན་ཕྱི་རོལ་ལ་མ་འཁྲུལ་བར་འགལ་ལ་རྟོག་པའང་མ་འཁྲུལ་བར་

འགལ་ལོ། །སློབ་དཔོན་ཕྱོགས་གླང་གི་ལུང་དེ་ནི་ཐ་སྙད་དུ་བྱ་བའི་ཡུལ་གྱི་འཁྲུལ་པ་

མེད་པ་ལ་དགོངས་སོ། །ཡང་ཀ་མ་ལ་ཤཱི་ལ་ན་རེ། རྟོག་བྲལ་མ་འཁྲུལ་བའི་རྗེས་སུ་

བརྗོད་ནས་མངོན་སུམ་སྒྲུབ་པར་བྱེད་དེ། མངོན་སུམ་མཚོན་བྱ་ཡིན། རྟོག་བྲལ་མ་

འཁྲུལ་བ་མཚན་ཉིད་ཡིན་པས་ཐམས་ཅད་དུ་མཚོན་བྱ་ནི་བསྒྲུབ་བྱ་ཡིན་པའི་ཕྱིར་ཏེ། 

གང་གཡོ་བ་དེ་ནི་མྱ་ངན་འཚང་ཡིན་ནོ་ཞེས་བྱ་བ་ལྟ་བུའོ། །

རྟོག་བྲལ་མ་འཁྲུལ་བ་སྒྲུབ་པ་ནི་མ་ཡིན་ཏེ། དེའི་མཚན་ཉིད་བསྟན་པའི་

སྐབས་ནི་མིན་པའི་ཕྱིར་རོ་ཞེ་ན། མི་འཐད་དེ། མཚན་ཉིད་དེ་གཞི་གཞན་དུ་མངོན་

སུམ་ལ་གྲུབ་བམ་གཞི་མེད་པར་གྲུབ། གཉིས་པ་མི་སྲིད་ཅིང་དང་པོ་ལྟར་ན་ངག་

འདིས་སྔར་མ་གྲུབ་པ་ཅི་ཞིག་སྒྲུབ། ཤཱཀྱ་བློ་ན་རེ། མངོན་སུམ་མིན་དང་རྟོག་བྲལ་

མ་འཁྲུལ་བ་མིང་ཅན་ཡིན་པས་མིང་དང་མིང་ཅན་འབྲེལ་པ་གཏན་ལ་འབེབས་པ་

ཡིན་ཞེ་ན། འདིར་ལོག་རྟོག་བཞི་བསལ་བའི་སྐབས་སུ་རང་གི་འདོད་པས་མིང་

བཏགས་ནས་མངོན་སུམ་དུ་བརྗོད་པས་གཞན་གྱི་ལོག་རྟོག་བསལ་མི་ནུས་ལ་འདི་

ནི་མཚན་ཉིད་ལ་ལོག་རྟོག་བསལ་བའི་དོན་དུ་ཡིན་ནོ། །དཔེར་ན། ཚད་མས་གྲུབ་

པའི་སྒྲ་ལས་མ་གྲུབ་པའི་མི་རྟག་སྒྲུབ་པ་བཞིན་ཐམས་ཅད་ལ་གྲགས་པས་གྲུབ་པའི་

མངོན་སུམ་གྱི་ཤེས་པ་ལ་རྟོག་པ་དང་འཁྲུལ་པར་འདོད་པའི་ལོག་རྟོག་བསལ་ནས་

རྟོག་བྲལ་མ་འཁྲུལ་བར་སྒྲུབ་པ་ཡིན་གྱི་མིང་གཞན་དུ་འདོགས་པ་དགག་མི་ནུས་

མི་དགོས་པའི་ཕྱིར་རོ། །

གཉིས་པ་ལ། དགོས་དོན་དང༌། བསྡུས་དོན་དང༌། ཚིག་དོན་གྱིས་རྒྱས་པར་

བཤད་པ་ལས། དང་པོ་ནི། དུལ་ལྷ་དང་ཞི་བ་འཚོ་དང་པདྨའི་ངང་ཚུལ་རྣམས་རྟོག་

བྲལ་གྱིས་རྗེས་དཔག་དང༌། མ་འཁྲུལ་བས་རབ་རིབ་ལ་སོགས་པ་ཤེས་པ་སེལ་བས་

གཉིས་ཀ་རིགས་མི་མཐུན་སེལ་བའི་མཚན་ཉིད་དུ་འདོད་ཀྱང༌། ཆོས་མཆོག་གིས་

མ་འཁྲུལ་བ་གཟུང་དོན་ལ་མ་འཁྲུལ་བ་ཡིན་པས་རྟོག་པ་བསལ་ནུས་ཀྱང༌། རིག་པ་

ཅན་དང་གྲངས་ཅན་དང་དཔྱོད་པ་ལ་སོགས་པ་མངོན་སུམ་རྟོག་པར་འདོད་པའི་ལོག་

རྟོག་སེལ། རྟོག་བྲལ་གྱིས་རྗེས་དཔག་བཅད་ཀྱང༌། ཕྱི་རོལ་པ་དང༌། རང་སྡེ་ཁ་

ཅིག །དུང་སེར་འཛིན་སོགས་འཁྲུལ་པ་མངོན་སུམ་དུ་འདོད་པའི་ལོག་རྟོག་སེལ་བ་

ཡིན་ཏེ། མདོའི་རང་འགྲེལ་ལས། གཞན་གྱི་འདོད་པ་ལ་ལྟོས་ནས་འདིར་ཁྱད་པར་དུ་

བྱས་པ་ཡིན་གྱི་ཞེས་སོ། །

གཉིས་པ་ནི། ཡང་དག་ཤེས་པ་ལ་མངོན་རྗེས་གཉིས་ཡོད་པ་དེ་ལ། ཞེས་པ་

བཤད་བྱ་མངོན་སུམ་དམིགས་ཀྱིས་དགར་བ་ལ་བྱས་པའོ། །མངོན་སུམ་ཞེས་རབ་

ཏུ་གྲགས་པས་གྲུབ་པའི་མཚན་གཞི་རྗེས་སུ་བརྗོད་ནས་དེ་ནི་རྟོག་བྲལ་མ་འཁྲུལ་བ་

ཡིན་ནོ་ཞེས་མ་ཤེས་པ་སྒྲུབ་པ་ཡིན་ཏེ། དཔེར་ན། ཀུན་ཏུ་རྒྱུའི་རྟགས་ནི་གཙུག་ཕུད་

ཡིན་ནོ་ཞེས་པ་བཞིན་ནོ། །གང་དུ་མཚན་གཞི་དང་མཚན་ཉིད་གྲུབ་པ་ལ་མཚན་ཉིད་

རྗེས་སུ་བརྗོད་ནས་མཚན་གཞི་སྒྲུབ་པ་ཡིན་ནོ། །

གསུམ་པ་ལ་གཉིས་ལས། མདོར་བསྟན་དང་གོ་རིམ་མི་མཐུན་ཀྱང་བརྗོད་བྱ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཉུང་བས་མ་འཁྲུལ་བ་དང་པོར་བཤད་པའི་ཕྱིར་འོག་གི་ལ་སོགས་པས་འཁྲུལ་པ་མ་

བསྐྱེད་ཅེས་པ་འབྲུ་མང་པོའི་དྲུག་པའི་བསྡུ་བ་ཡིན་པས་ཀུན་ལ་སྦྱར་ཏེ། རབ་རིབ་ནི། 

མིག་ནད་དེ། མིག་ལ་གནས་པ་དབང་པོ་ཉམས་པའི་རྒྱུར་གྱུར་པ་མིག་སེར་དང༌། 

སྔོན་པོ་ལ་སོགས་པ་ཐམས་ཅད་མཚོན་ནོ། །མགལ་མེ་མྱུར་དུ་བསྐོར་བའི་རྗེས་སུ་

འགྲོ་བའི་མིག་འབྲས་འགྱུར་བ་ན་མིག་ཉམས་ཏེ་འཁོར་ལོ་སྣང་བའི་མིག་ཤེས་འབྱུང་

ལ། དེས་མཚོན་ནས་ཡན་མན་དུ་མྱུར་དུ་གཡུགས་པ་ན་དབྱུག་པར་སྣང་བ་སོགས་

དབང་པོ་ཉམས་པར་བྱེད་པའི་རྒྱུ་ཡུལ་ལ་གནས་པ་རྣམས་དང༌། འདུག་སའི་གྲུ་

འཁྲུལ་རྒྱུ་མིན་པས་གྲུར་ཞུགས་ཏེ་ཆུ་གཞུང་ལ་འགྲོ་བ་ན་ལྗོན་ཤིང་འགྲོ་བར་སྣང་བ་

དང༌། དེས་མཚོན་ནས་རྟ་བཞོན་པ་དང་གནད་མི་བཟོད་པར་བསྣུན་པ་དང་འཁྲུལ་པ་

དང་བསྐོར་གར་ལ་སོགས་པ་ཕྱི་རོལ་གྱི་རྟེན་ལ་གནས་པ་དབང་པོ་ཉམས་པར་བྱེད་

པའི་རྒྱུ་སྟེ། དེ་རྣམས་ཀྱིས་དབང་པོ་འཁྲུགས་པར་བྱས་པས་འཁྲུལ་པ་བསྐྱེད་ཅེས་

ཆོས་མཆོག་གོ །

དུལ་ལྷ་ན་རེ། རླུང་མཁྲིས་བད་ཀན་གྱིས་འཁྲུགས་པས་དངོས་པོ་མེ་འབར་བ་

ལ་སོགས་སུ་མཐོང་བ་འཁྲུལ་རྒྱུ་ནང་ལ་ཡོད་པའོ། །

ཛྙཱ་ན་ཤྲཱི་ན་རེ། དེ་རྣམས་དབང་ཤེས་འཁྲུལ་རྒྱུ་ཡིན་ལ་ཡིད་ནི་དེའི་རྗེས་སུ་

བྱེད་པ་ཡིན་ནོ། །རྟོག་པ་ནི་མ་རིག་པའི་རབ་རིབ་དང༌། རྣལ་འབྱོར་མངོན་སུམ་ལ་ནི་

དབང་ཕྱུག་ལ་སོགས་པར་རྟོག་པའི་མ་རིག་པའི་རབ་རིབ་དང་འདོད་ཆགས་ལ་

སོགས་པས་འཁྲུགས་པ་འཁྲུལ་རྒྱུ་ཡིན་ནོ། །རང་རིག་ལ་འཁྲུལ་རྒྱུ་མེད་ཟེར་

རོ། །མདོར་ན་འཁྲུལ་རྒྱུ་རྣམས་ཀྱིས་འཁྲུལ་པ་ནི་བསལ་བར་སྣང་བས་རྟོག་པ་ཡིན་

ཡང་ཡུལ་དུས་རྣམ་པ་འགལ་བར་བཟུང་བས་དངོས་པོའི་རང་བཞིན་བཏང་བས་བསླུ་

བ་རྣམས་ལྡོག་ནས་འཁྲུལ་པ་མ་བསྐྱེད་དེ་གཟུང་དོན་ལ་མ་འཁྲུལ་ཅིང༌། རྣམ་པར་

རྟོག་པ་མེད་པའི་ཤེས་པ་ནི་མངོན་སུམ་མོ། །གཉིས་པོ་གང་རུང་གིས་མཚོན་པ་

མངོན་སུམ་དུ་དོགས་པ་སྤང་བའི་ཕྱིར་གཉིས་ཀ་སྨོས་སོ། །

དུལ་ལྷ་ཀ་ཤཱི་ན་རེ། རྩ་བར་ཤེས་པ་མ་སྨོས་ནས་འགྲེལ་པར་སྨོས་པ་ནི་

འཁྲུལ་རྟོག་གཉིས་ཤེས་པ་ཁོ་ན་དང་འབྲེལ་པས་དེ་བཀག་པས་ཤེས་པ་ཤུགས་ཀྱིས་

འཐོབ་སྟེ། དཔེར་ན། བེའུ་མེད་པའི་དྲུས་མ་ཁྲིད་དེ་ཤོག་ཅིག་ཅེས་བྱ་བས་བེའུ་བ་ཁོ་

ན་དང་འབྲེལ་པར་མཐོང་བས། དེའི་ཤུགས་ཀྱིས་རྟ་རྒོད་མ་ཁྲིད་དེ་མི་འོང་བ་བཞིན་

ཡིན་པས་ཤེས་པ་མངོན་སུམ་ཡིན་པས་དབང་པོ་མངོན་སུམ་ཡིན་པ་སེལ་ལོ། །

གཉིས་པ་རྟོག་བྲལ་བཤད་པ་ལ། བྲལ་བྱ་རྟོག་པ་དེ་ཡང་གང་ཡིན། བདེ་བྱེད་

བདག་པོས་སུན་འབྱིན་པ་བརྗོད་པ་ལྟར་ཐ་སྙད་ཀྱི་རྒྱུར་གྱུར་པའི་རིགས་ལ་སོགས་

པར་རྟོག་པ་དེ་ཡིན་ནམ། སྒྲ་དང་འདྲེས་པར་འཛིན་པ་དེའམ། སེམས་རྩིང་བ་དང་ཞིབ་

པའི་རྟོག་དཔྱོད་དམ། གཟུང་འཛིན་གཉིས་སུ་འཛིན་པ་གྲུབ་མཐའ་ལ་གྲགས་པའི་

རྟོག་པ་གང་ཡིན་ཞེ་ན། གྲུབ་མཐའ་ལ་གྲགསས་པའི་རྟོག་པ་ནི་མ་ཡིན་གྱི་རྟོག་པ་ནི་

འདིས་མངོན་པར་བརྗོད་པ་བྱེད་པ་དོན་གྱི་སྤྱི་འཛིན་པར་སྣང་བའི་སྒྲའི་སྤྱི་ཡུལ་དུ་

ཡོད་པ་ཅན་གྱི་ཤེས་པའོ། །དེ་ཉིད་རྣམ་པར་འགྲེལ་པ་ནི་རྟོག་པ་ནི་རྗོད་པ་སྒྲ་དང་

བརྗོད་བྱའི་དོན་གྱི་རྣམ་པ་ཤེས་པ་གཅིག་གིས་འཛིན་པ་སྟེ་བརྡ་ལ་བྱང་པའི་རྟོག་

པས་བརྗོད་བྱ་དོན་གྱི་རྣམ་པ་རྗོད་བྱེད་སྒྲའི་རྣམ་པ་དང་ལྷན་ཅིག་ཤེས་པ་གཅིག་

གིས་བསྡུས་ནས་འཛིན་པ་ནི་བརྗོད་པ་དང་འདྲེས་པ་སྟེ་འབྲེལ་པར་སྣང་བ་ཡིན་ལ། 

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

བརྡ་ལ་མ་བྱང་བས་སྒྲ་དང་འདྲེས་པར་འཛིན་པ་མེད་ཀྱང་དོན་གྱི་སྤྱི་སྣང་བའི་རྟོག་པ་

ཡོད་ལ་དོན་གྱི་སྤྱི་དེ་ཡང་བརྗོད་བྱ་ཡིན་པས་རྗོད་བྱེད་ཀྱིས་བརྗོད་པར་ནུས་པའི་

ཕྱིར་འདྲེར་རུང་བ་ཡིན་ལ་དེ་ལྟ་བུར་སྣང་པའི་ཤེས་པ་སྟེ་དེ་དང་བྲལ་བ་སྟེ་སྒྲ་དོན་

འདྲེས་རུང་སྣང་བ་མ་ཡིན་པ་རྟོག་བྲལ་ཏེ། 

ཚད་མའི་མདོ་ལས། 

མིང་དང་རིགས་སོགས་སྦྱོར་བ་ཡི། །

རྟོག་པ་དང་བྲལ་མངོན་སུམ་མོ། །

ཞེས་སོ། །

ཆོས་མངོན་པ་ལས་ཀྱང༌། མིག་གི་རྣམ་པར་ཤེས་པ་དང་ལྡན་པས་སྔོན་པོ་

ཤེས་ཀྱི་སྔོན་པོའ་ོསྙམ་དུ་ནི་མ་ཡིན་ནོ། །དོན་ལ་དོན་དུ་འདུ་ཤེས་ཀྱི། །དོན་ལ་ཆོས་

སུ་འདུ་ཤེས་པ་ནི་མ་ཡིན་ནོ། །ཞེས་གསུངས་སོ། །

གསུམ་པ་ལ་གཉིས་ལས། མ་འཁྲུལ་བ་ལ་རྩོད་པ་སྤང་བ་ནི་རང་བཞིན་འགལ་

བར་འཛིན་པས་འཁྲུལ་པ་མངོན་སུམ་མ་ཡིན་ན་སྔོན་པོ་འཛིན་པའི་མིག་ཤེས་ཀྱང་

འཁྲུལ་པར་འགྱུར་ཏེ་རྡུལ་ཕྲན་མ་འདྲེས་པ་རྣམས་ལ་འདྲེས་པར་འཛིན་པའི་ཕྱིར་ཏེ། 

ཆོས་མངོན་པ་ལས། གང་ལ་སྐྱེ་མཆེད་ཀྱི་རང་གི་མཚན་ཉིད་ལ་སོ་སོར་རང་གི་

མཚན་ཉིད་ཀྱི་ཡུལ་ཡིན་གྱི་རྫས་ཀྱི་རང་གི་མཚན་ཉིད་ལ་ནི་མ་ཡིན་ནོ། །ཞེས་པས་

སོ་ཞེ་ན། ལན་ནི། སྔོན་པོའི་རྣམ་པ་ཅན་གྱི་ཤེས་པ་ནི་དངོས་པོའི་རང་བཞིན་འགལ་

བར་འཛིན་པ་མ་ཡིན་ཏེ་རྡུལ་ཕྲན་མ་འདྲེས་པ་སྟེ་ཐ་དད་མེད་པར་སྣང་པ་མ་ཡིན་ཏེ། 

གོང་བུ་རྡུལ་ཕྲན་ཙམ་དུ་སྣང་བར་ཐལ་བའི་ཕྱིར་རོ། །དེ་ཉིད་ཀྱི་ཕྱིར་རང་བཞིན་

བུ་སྟོན་རིན་ཆེན་གྲུབ།

གཞན་གྱི་ཡུལ་སྤངས་པར་མི་སྣང་ངོ༌། །ནམ་མཁའ་སྟོང་པའི་ཡུལ་དང་འདྲེས་པར་

སྣང་བ་མིན་ཏེ་ནམ་མཁའ་དངོས་པོར་མེད་པས་དབང་ཤེས་ལ་མི་སྣང་བས་

སོ། །དབང་པོ་གཞན་གྱི་གཟུང་བས་བར་ཆོད་ཅིང་འདྲེས་པར་སྣང་བ་མ་ཡིན་ཏེ་

དབང་པོ་གཞན་གྱི་གཟུང་དོན་མིག་ཤེས་ལ་མི་སྣང་བའི་ཕྱིར་”རོ
1
། །གལ་ཏེ་རེག་པ་

ལ་སོགས་པས་སྟོང་པར་སྣང་བས་འདྲེས་པར་སྣང་བར་བརྗོད་ན། འཁྲུལ་པར་མི་

འགྱུར་ཏེ་རེག་པས་མི་སྣང་ཡང་མིག་ཤེས་ཀྱི་གཟུང་དོན་ཕྱིན་ཅི་ལོག་ཏུ་འཛིན་པར་

མི་འགྱུར་རོ། །ཅི་སྟེ་བར་ཆད་མེད་པར་སྣང་བའི་ཕྱིར་གཟུགས་རེག་པའི་ཡུལ་ན་

ཡོད་པར་སྣང་བས་འཁྲུལ་ལོ་སྙམ་ན། རེག་པ་མི་སྣང་ན་རེག་པའི་ཡུལ་ན་གཟུགས་

ཡོད་པར་མི་སྣང་བ་ཡིན་ཏེ་རེག་པ་ལས་ཐ་དད་པའི་རེག་པའི་ཡུལ་མེད་པའི་ཕྱིར་

རོ། །དེས་ན་དབང་ཤེས་ནི་རང་ཡུལ་ཡུལ་དུས་རྣམ་པ་མ་འདྲེས་པར་སྣང་བ་ཡིན་གྱི་

ཐ་དད་གཅིག་ཏུ་འཛིན་པ་མིན་ནོ། །རྡུལ་ཕྲན་བསགས་པ་ལ་དམིགས་པས་ཚོགས་

སྤྱིའི་སྤྱོད་ཡུལ་ཅན་ཏེ་རྡུལ་ཕྲན་དུ་མས་བསྐྱེད་བྱ་ཡིན་པའི་ཕྱིར་རོ། །དབང་པོ་

གཞན་གྱི་གཟུང་བ་མི་འཛིན་པས་རང་གི་དོན་ཅན་ནོ། །

ཚད་མའི་མདོ་ལས།

དེར་དོན་དུ་མས་བསྐྱེད་པའི་ཕྱིར། །

རང་དོན་སྤྱི་ཡི་སྤྱོད་ཡུལ་ཅན། །

དེ་རྫས་དུ་མས་བསྐྱེད་པར་བྱ་བ་ཡིན་པའི་ཕྱིར་རང་གི་སྐྱེ་མཆེད་ལ་སྤྱིའི་

སྤྱོད་ཡུལ་ཅན་ཞེས་བརྗོད་ཀྱི་ཐ་དད་པ་ལ་ཐ་མི་དད་པར་རྟོག་པ་ལས་ནི་མ་ཡིན་ནོ་

1  [མ་ཕྱི། ༢༢བ༡ན།   རེ    * རོ]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཞེས་པ་དང༌། 

གང་ཞིག་སྣང་བ་”དེ
1
་ལས་མིན། །

ལྔ་པོ་བསགས་ལ་དམིགས་པའི་ཕྱིར། །

གང་ལས་དེ་ནི་དོན་དམ་པ། །

དེ་ལ་ཐ་སྙད་དུ་མ་བྱས། །

ཞེས་བཤད་དོ། །

རྡུལ་ཕྲན་དབང་ཤེས་ལ་མི་སྣང་སྟེ། ཕྱོགས་གླང་གིས། 

དེ་མི་སྣང་ཕྱིར་དེ་ཡུལ་ནི། །

རྡུལ་ཕྲན་མ་ཡིན་དབང་པོ་བཞིན། །

ཞེས་སོ། །འོན་ཀྱང་འདྲེས་པར་འཁྲུལ་པ་ནི་ཡིད་ཤེས་ཡིན་ནོ། །

གཉིས་པ་རྟོག་བྲལ་རྩོད་པ་སྤང་བ་ནི་བུ་ཆུང་གི་བློ་ཐམས་ཅད་རྟོག་བྲལ་དུ་

གྱུར། རྗོད་བྱེད་འདྲེས་རུང་མི་སྣང་བའི་ཕྱིར་ཏེ་བརྡ་མི་འཛིན་པའི་ཕྱིར་རོ་ཞེ་ན། ཆོས་

མཆོག་ན་རེ། གོམས་པ་ཁྱད་པར་ཅན་གྱི་སྒྲ་དང་འདྲེས་པ་སྣང་བ་མེད་ཀྱང་ནུ་མ་ལ་

སྔོན་མཐོང་”བའི
2
་བཀྲེས་པ་བཟློག་པར་བྱེད་པ་ཉིད་དུ་རྟོགས་ནས་ཕྱིས་འཇུག་པར་

བྱེད་པས་སྔ་ཕྱི་ཐ་དད་མེད་པར་འཛིན་པ་ནི་རྟོག་པ་ཡིན་ཏེ་ཡུལ་ཉེ་བ་ལ་མི་ལྟོས་པའི་

ཕྱིར་དང༌། སྣང་བ་ངེས་པ་མེད་དོ་ཞེས་འཆད་དོ། །

ཞི་འཚོ་ན་རེ། སྐྱེ་བ་སྔ་མར་མིང་དོན་གོམས་པའི་བག་ཆགས་ལས་སྒྲའི་རྣམ་

1  [མ་ཕྱི། ༢༢བ༥ན།   ད    * དེ]

2  [མ་ཕྱི། ༢༢བ༧ན།   པའི    * བའི]

བུ་སྟོན་རིན་ཆེན་གྲུབ།

སྣང་ཡོད་དེ། འཛུམ་པ་དང༌། “ངུ
1
་བ་དང༌། ནུ་མ་འཐུང་བ་དང༌། དགའ་བ་ལ་སོགས་

ལ་སྒྲིན་པོར་འགྱུར་བའི་ཕྱིར་ཏེ། 

ཇི་སྐད་དུ། 

འདས་དུས་སྲིད་པ་མིང་དོན་ལ། །

གོམས་པའི་བགས་ཆགས་རྗེས་འཇུག་ཕྱིར། །

སྐྱེས་མ་ཐག་པ་གང་འབྲེལ་པས། །

འདི་ལྟར་བྱ་ཞེས་སྒྲིན་པོར་འགྱུར། །

ཞེས་སོ། །

གཉིས་པ་ལ་བཞི་སྟེ། དབང་པོའི་ཤེས་པའི་དང༌། ཡིད་དང༌། རང་རིག་དང༌། 

རྣལ་འབྱོར་མངོན་སུམ་དང་བཞིའི་དང་པོ་ལ། ཡུལ་ཅན་དབང་ཤེས་རྟོག་བྲལ་དུ་སྒྲུབ། 

ཡུལ་རང་མཚན་སྒྲས་བརྗོད་བྱ་ཡིན་པ་དགག །རྟོག་བྲལ་ཡིན་ན་ཚད་མར་མི་འཐད་

པའི་རྩོད་པ་སྤང་བ་ལས། དང་པོ་ལ། རྟོག་བྲལ་དུ་རྗེས་དཔག་ཚད་མས་དང༌། མངོན་

སུམ་ཚད་མས་སྒྲུབ་པ་གཉིས་ལས། དང་པོ་ལ། རྟོག་བྲལ་དུ་རང་རྒྱུད་ཀྱིས་སྒྲུབ། 

རྟོག་པ་འདོད་པ་ཐལ་འགྱུར་གྱིས་དགག་པ་གཉིས་ཀྱི་དང་པོ་ལ། སྒྲ་སྦྱོར་གྱི་རྟོག་བྲལ་

དུ་དང༌། དོན་སྦྱོར་རྟོག་བྲལ་དུ་སྒྲུབ་པ་གཉིས་ལས་དང་པོ་ལ། རྟགས་དགོད་དང༌། 

ཁྱབ་སྒྲུབ་སྤྱིར་བསྟན། སྒྲ་རང་མཚན་བསྲེ་བའི་རྟོག་བྲལ་གྱི་ཁྱབ་པ་སྒྲུབ། སྒྲ་སྤྱི་བསྲེ་

བའི་རྟོག་བྲལ་གྱི་ཁྱབ་པ་སྒྲུབ་པ་དང་བཞིའི་དང་པོ་ནི། ཕྱི་རོལ་པ་དབང་ཤེས་དང་

རྟོག་པ་ཡུལ་ལ་ལྷན་ཅིག་ཏུ་འཇུག་པ་ལ་གཅིག་ཏུ་འཁྲུལ་ནས་དབང་ཤེས་རྟོག་པར་

1  [མ་ཕྱི། ༢༣ན༡ན།   དུ    * ངུ]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

འདོད་དེ། 

རྣམ་འགྲེལ་ལས། 

རྟོག་བཅས་རྟོག་པ་མེད་པའི་ཡིད། །

གཅིག་ཅར་ཉིད་དུ་འཇུག་ཕྱིར་རམ། །

འཇུག་པ་མྱུར་ཕྱིར་བླུན་པོ་རྣམས། །

དེ་དག་ལ་ནི་གཅིག་ཏུ་ཞེན། །

ཞེས་པ་ལྟ་བུའོ། །

དེ་དགག་པ་ལ་ནི། དབང་པོའི་ཤེས་པ་ཞེས་ཡུལ་དབང་གཉིས་ཀ་ལས་སྐྱེས་

ཀྱང་ཡུལ་ནི་རྒྱུད་གཞན་དང་ཡིད་ཤེས་ཀྱི་ཐུན་མོང་གི་རྒྱུ་ཡིན་ལ། དབང་པོ་ནི་དེའི་

ཐུན་མོང་མིན་པའི་རྒྱུ་ཡིན་པས་དབང་ཤེས་ཞེས་བརྗོད་དེ། རྔ་སྒྲ་དང་ནས་ཀྱི་མྱུ་གུ་

བཞིན། མདོ་ལས། ཐུན་མོང་མིན་པའི་རྒྱུ་ཡི་ཕྱིར། །དེ་ཡི་ཐ་སྙད་དབང་པོས་

བྱས། །ཞེས་སོ། །དབང་ཤེས་མ་འཁྲུལ་བ་ལ་ནི་ཆོས་ཅན། །སྒྲ་དོན་འདྲེར་རུང་འཛིན་

པའི་རྟོག་པ་དེ་ཡིན་སྲིད་པ་མ་ཡིན་ཏེ། གཟུང་དོན་རང་མཚན་གྱི་མཐུ་སྟེ་ནུས་པ་

ཡིས་ནི་དོན་དེའི་རྣམ་ལྡན་དུ་ཡང་དག་པར་ཏེ་ཕྱིན་ཅི་མ་ལོག་པར་དངོས་སུ་སྐྱེས་པ་

ཡིན་པའི་ཕྱིར་རོ། །       

གཉིས་པ་ནི། ཁྱབ་པ་ཡོད་དེ། གང་གི་ཕྱིར་དབང་ཤེས་མ་འཁྲུལ་བ་དེ་གཟུང་

དོན་གྱི་ནུས་པ་ལས་དངོས་སུ་རྣམ་ལྡན་དུ་སྐྱེས་པ་ནི་དོན་དེའི་རང་བཞིན་ཁོ་ནའི་

རྗེས་སུ་བྱེད་པ་དེ་ཇི་ལྟ་བའི་རྣམ་པར་སྣང་བས་ཁྱབ། དེ་ལ་སྒྲ་དོན་སྣང་བའི་རྟོག་པ་

མ་ཡིན་པས་ཁྱབ་སྟེ། དབང་ཤེས་མ་འཁྲུལ་བའི་གཟུང་དོན་སྒྲ་དོན་དུ་མ་གྲུབ་ཅིང་སྒྲ་



  64  

བུ་སྟོན་རིན་ཆེན་གྲུབ།

དོན་རྒྱུ་མ་ཡིན་ལ་རྒྱུ་མིན་པ་ནི་ཡུལ་ཡང་མིན་པའི་ཕྱིར་རོ། །

གསུམ་པ་ལ། བརྡ་སྤྲོད་པ་རྣམས་རྣམ་པར་འགྱུར་བའི་དོན་ནི་སྒྲའི་བདག་ཉིད་

ཡིན་ཏེ། 

བྷར་ཏི་ཧ་རིས། 

ཐོག་མ་ཐ་མ་མེད་ཚངས་པ། །

སྒྲ་ཡི་དེ་ཉིད་གང་འཇིག་བྱེད། །

དེ་གྱུར་པ་ལས་དོན་རྣམས་ཡོད། །

འགྲོ་བ་ཇི་ལྟར་བཞིན་དུ་སྤྱོད། །

ཅེས་སོ། །

གྲངས་ཅན་ན་རེ། སྣ་ཚོགས་ནི་སྒྲ་ལ་སོགས་པ་དེ་ཙམ་ལྔའི་རྣམ་འགྱུར་ཡིན་

པས་དོན་སྒྲའི་བདག་ཉིད་ཡིན་ཞེས་པ་དང༌། ཁ་ཅིག །དོན་གྱི་ཡུལ་ན་སྒྲ་ཡང་ཉེ་བ་

ཡིན་ཏེ། སྒྲ་ནི་ཐམས་ཅད་དུ་ཁྱབ་བྱེད་ཡིན་པའི་ཕྱིར་རོ། །དེས་ན་ཤེས་པ་དོན་ལས་

སྐྱེས་པ་བཞིན་དུ་སྒྲ་ལས་སྐྱེས་པས་ཁྱབ་པ་མེད་དོ་ཞེ་ན། 

འདི་དགག་པ་ལ་ལྔ་སྟེ། གཟུགས་ལ་སྒྲ་ཁྱབ་བྱེད་དུ་མེད་པར་བསྟན། 

གཟུགས་ཀྱིས་སྒྲའི་རྣམ་པར་མི་གཏོད། གཟུགས་འཛིན་ཡུལ་སྒྲ་ལ་མི་ལྟོས། སྒྲ་

གཟུགས་རྫས་གཅིག་ཡིན་པ་དགག །རྣམ་རྟོག་ཡིད་ཤེས་སུ་བསྟན་པ་དང་ལྔ་ལས། 

དང་པོ་ནི། གཟུགས་ཆོས་ཅན། དེའི་ཡུལ་ན་གནས་པ་དང་དེའི་བདག་ཉིད་

ཡིན་པ་གང་གིས་གཟུགས་དེ་རང་འབྲས་ཤེས་པ་ལ་སྣང་བ་ནི་སྒྲ་དེ་ཡང་གཟུགས་

འཛིན་གྱི་རྒྱུར་གྱུར་བས་སྣང་བར་འགྱུར་བ་མ་ཡིན་པར་ཐལ། དོན་གཟུགས་ལ་སྒྲ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

རྣམས་དེའི་ཡུལ་ན་ཡོད་པའི་དེའམ་བདག་ཉིད་ནི་མ་ཡིན་པའི་ཕྱིར། དེ་ལས་ལོགས་

སུ་རྗེས་སུ་འགྲོ་ལྡོག་ཀྱང་མེད་པས་དེའི་སྟོབས་ལས་མ་སྐྱེས་པའི་ཕྱིར་མི་སྣང་ངོ༌། །

གལ་ཏེ། 

སྒྲ་ཡི་རྗེས་འཇུག་མ་གཏོགས་པའི། །

ཤེས་དེ་འཇིག་རྟེན་ན་ཡོད་མིན། །

ཤེས་པ་ཐམས་ཅད་སྒྲ་དང་ནི། །

ལྡན་པ་ཉིད་དུ་ཡང་དག་རིག །

ཅེས་པས་སྒྲ་ནི་ཤེས་པའི་སྲོག་ཡིན་པས་སྒྲའི་སྣང་བ་ནི་ཤེས་པའི་ཉེར་ལེན་

ཙམ་ལས་བྱུང་གི་ཕྱི་རོལ་ལ་རག་མ་ལས་ཏེ་རིག་ཙམ་བཞིན་ནོ། །ཞེ་ན། རིག་པ་སྟེ་

ཤེས་པའི་ཆོས་སྒྲའི་རྣམ་པ་འདི་ནི་ཆོས་ཅན་གྱི་ཕྱི་རོལ་དོན་ལ་རིག་པ་སྟེ་སྐྱེས་པ་

དང་མི་ལྡན་པ་ཡང་མ་ཡིན་ཏེ། སྒྲའི་སྣང་བ་དེ་ཕྱི་རོལ་དོན་དག་ཏུ་ངེས་པར་སྦྱོར་བ་

སྟེ་འབྲེལ་པར་བྱེད་ཅིང༌། དེར་སྣང་བ་ལ་ཕྱི་རོལ་དུ་ཞེན་པར་བྱས་པའི་ཕྱིར་དང་སྟེ་

དེས་གཟུང་དོན་གྱི་ཕྱི་རོལ་རྟོགས་པའི་ཚད་མ་ཡིན་པའི་ཕྱིར། མ་གྲུབ་ན། ཕྱི་རོལ་

དོན་གྱི་རྣམ་པ་དེ་ལས་ཀྱང་ཆོས་ཅན། གཟུགས་ལ་སོགས་པའི་གཟུང་དོན་རྣམས་

མི་རྟོགས་པར་ཐལ་བར་འགྱུར། གཟུགས་སོགས་ཕྱི་རོལ་དོན་གྱིས་མ་བྱས་པའི་

ཕྱིར་རོ། །

གཉིས་པ་ནི། དོན་སྒྲའི་བདག་ཉིད་མིན་ལ་སྒྲའི་རྟེན་ཡང་མིན་སྒྲའི་རྣམ་པ་ཕྱི་

རོལ་སྒྲ་ལ་མི་ལྟོས་པ་མིན་པ་དེའི་ཕྱིར། གཟུགས་ཆོས་ཅན། གཟུགས་ཀྱི་བདག་ཉིད་

མ་ཡིན་པ་སྟེ་གཞན་སྒྲའི་མེད་ན་མི་འབྱུང་བའི་འབྲས་བུ་སྣང་བ་མདུན་དུ་སྒྲའི་རྣམ་པ་

བུ་སྟོན་རིན་ཆེན་གྲུབ།

དངོས་སུ་འཇོག་པར་བྱེད་པ་རིགས་པ་མ་ཡིན་ཏེ། འདི་རུང་ཡུལ་དུ་ཉེ་བར་གྱུར་པས་

གཟུགས་ཀྱི་རྣམ་པ་ཅན་གྱི་མིག་གི་རྣམ་པར་ཤེས་པ་བསྐྱེད་པའི་ཕྱིར། དེས་ན། ཁྱབ་

པ་ཡོད་དེ། རོའི་རྣམ་པ་སྣང་བའི་ཤེས་པའི་རྒྱུ་རོ་དེས་དྲིའི་རྣམ་པ་མི་འཇོག །ལ་སོགས་

པ་དྲིས་ཀྱང་རོའི་རྣམ་པ་མི་འཇོག་པས་ཕན་ཚུན་རྣམ་པ་མི་འཇོག་པ་བཞིན་ནོ། །

གསུམ་པ་ནི། མིག་གི་རྣམ་པར་ཤེས་པ་ཡང་ཆོས་ཅན། དམིགས་རྐྱེན་

གཟུགས་ལས་དོན་གཞན་སྒྲ་རང་མཚན་རྗེས་སུ་འབྲང་བ་མ་ཡིན་ཏེ། གཟུགས་དེའི་

ཡུལ་དུ་ཉེ་བའི་སྟོབས་ཀྱིས་གཟུགས་ཀྱི་རྣམ་ལྡན་དུ་སྐྱེས་པའི་ཕྱིར་རོ་དང༌། དྲི་ལ་

སོགས་པའི་ཤེས་པ་གཟུགས་ཀྱི་རྣམ་པའི་རྗེས་སུ་མི་བྱེད་པ་བཞིན་ནོ། །དེ་ལྟར་

ཡུལ་དང་ཤེས་པ་གཉིས་ལ་ལྟོས་ནས་གཞན་གྱི་རྣམ་པ་གཞན་གྱིས་མི་འཇོག་ཅིང༌མི་

ལྟོས་པས་སྒྲ་དོན་བདག་ཉིད་དང་ཡུལ་ན་མེད་པའི་རྟགས་གྲུབ་བོ། །

བཞི་པ་ནི། ཅི་སྟེ་སྒྲ་གཟུགས་དེའི་བདག་ཉིད་དང་ཡུལ་ན་ཡོད་པ་ཡིན་དུ་

ཆུག་ཀྱང༌། སྒྲ་ཆོས་ཅན། དང་གི་སྒྲས་མིག་ཤེས་ཀྱིས་དངོས་སུ་འཛིན་པ་མིན་པར་

ཐལ། སྒྲ་འཛིན་ལས་དབང་པོ་གཞན་གཟུགས་འཛིན་གྱི་ཤེས་པ་བསྐྱེད་པའི་དམིགས་

རྐྱེན་བྱེད་པའི་ནུས་པ་མེད་པའི་ཕྱིར། དེ་རྟགས་མ་གྲུབ་ན། དོན་གཅིག་གིས་དབང་

ཤེས་ལྔ་ག་བསྐྱེད་ཅིང༌། དོན་གཅིག་བཟུང་བས་ཐམས་ཅད་འཛིན་པའི་ཕྱིར་དབང་པོ་

ལྔ་དོན་མེད་པར་ཧ་ཅང་ཐལ་བར་འགྱུར་བའི་ཡང་ཕྱིར་རོ། །གལ་ཏེ་དབང་ཤེས་ལ་སྒྲ་

མི་སྣང་བས་རྟོག་མེད་དུ་སྒྲུབ་ན། ཉན་ཤེས་དང་ཡིད་ཀྱི་མངོན་སུམ་དང་རྣལ་འབྱོར་

མངོན་སུམ་གྱིས་སྒྲ་འཛིན་པ་མིན་ནམ་ཞེ་ན། བདེན་ཏེ། དེ་དག་གིས་སྒྲ་བཟུང་ཡང་

རྟོག་པར་མི་འགྱུར་ཏེ་བརྗོད་བྱ་དང་འབྲེལ་པའི་སྒྲ་དོན་དང་སྦྱར་ནས་མི་འཛིན་པའི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཕྱིར་རོ། །འདིར་སྒྲ་རང་མཚན་རྗོད་བྱེད་ཡིན་པ་དེ་འཛིན་པས་རྟོག་པ་ཡིན་པ་དགག་

པར་བྱ་བའི་ཕྱིར་ཡིན་ནོ། །སྒྲ་སྤྱི་དང་མི་ལྡན་པར་སྒྲུབ་ན། ཡུལ་བརྗོད་པ་དང་ཟློས་

ལ། ཡི་གེའི་དོན་མིན་ནོ་ཞེས་ཆོས་མཆོག་བཞེད་དོ། །

ལྔ་པ་ནི། འོ་ན་རྟོག་པ་ནི་རྣམ་ཤེས་གང་ཞེ་ན། རྣམ་པར་རྟོག་པ་ཅན་ཡིད་ཀྱི་

མངོན་སུམ་མིན་པ་ཆོས་ཅན། ཡིད་ཀྱི་རྣམ་པར་ཤེས་པ་ཡིན་ཏེ། གཟུང་དོན་གྱི་ནུས་

པ་ཉེ་བ་ལ་ལྟོས་པ་མེད་པར་དབང་པོའི་གཟུང་དོན་སྣང་བ་མ་ངེས་པར་སྣང་བཏགས་

གཅིག་ཏུ་བྱས་ནས་སྔར་དབང་ཤེས་ཀྱིས་བཟུང་བ་དེ་ཉིད་འདི་ཡིན་ནོ་ཞེས་འཛིན་པ་

ཅན་ཡིན་པའི་ཕྱིར། རྒྱུ་གང་ལས་སྐྱེ་ཞེ་ན། རྣམ་པར་རྟོག་པའི་རིགས་འདྲ་སྔ་མས་

རྟོགས་པ་བསྐྱེད་པའི་ནུས་པ་རྒྱུན་ལ་བཞག་པའི་བགས་ཆགས་ཀྱིས་ཀུན་ནས་

བསླངས་པ་ལས་དོན་ལོག་པར་འཛིན་པ་འབྱུང་ངོ༌། །འོ་ན་དོན་གྱི་རྣམ་པ་སྣང་བ་དེ་

གང་ལས་ཤེ་ན། དོན་དེ་ཉམས་སུ་མྱོང་བ་དང་འབྲེལ་པ་ལས་དོན་དེའི་རྣམ་པ་སྣང་

ངོ༌། །འོ་ན་ཐམས་ཅད་ལ་ཐམས་ཅད་སྣང་བར་ཐལ་ལོ་ཞེ་ན། ཉམས་སུ་མྱོང་བའི་ཁྱད་

པར་འགའ་ཞིག་དང་འབྲེལ་བས་ཡིན་ཏེ་སྒྲ་དོན་ལྷན་ཅིག་ཏུ་མྱོང་ཞིང་གོམས་པ་ལས་

ལྷན་ཅིག་གམ་སོ་སོར་མྱོང་བ་ལས་སོ་སོར་འཛིན་པར་བྱེད་དོ། །

བཞི་པ་ནི། དབང་ཤེས་ཀྱིས་སྒྲ་རང་མཚན་གྱི་རྣམ་པ་ཕྱི་རོལ་ལ་ལྟོས་ཀྱང་སྒྲ་

སྤྱིའི་རྣམ་པ་དོན་ལ་མི་ལྟོས་པས་རྟོགས་པའང་ཡིན་ལ་དོན་གྱི་མཐུ་སྐྱེས་ཀྱང་ཡིན་པ་

མི་འགལ་ལོ་ཞེ་ན། 

འདི་དགག་པ་ལ་གསུམ་སྟེ། དོན་དངོས་རྒྱུ་ཡིན་པར་ཐལ་བ་དང༌། བསལ་བ་

དང༌། ལྡོག་པས་རྟོག་མེད་དུ་གྲུབ་པས་དོན་བསྡུ་བའི་དང་པོ་ལ། བསྟན་བཤད་གཉིས་

ཀྱི་དང་པོ་ནི། དབང་ཤེས་ཆོས་ཅན། གཟུང་དོན་ལས་དངོས་སུ་མ་སྐྱེས་པར་ཐལ། 

གཟུང་དོན་ནི་དྲན་པ་བསྐྱེད་པས་བར་དུ་ཆོད་པ་ཅན་དུ་ཉེ་བར་སྦྱོར་བའི་ཕྱིར། སྔར་

རང་མཚན་བསྲེ་བ་ལ་བརྗོད་པའི་སྐྱོན་ཐམས་ཅད་ཀྱི་སྟེང་དུ་གཞན་སྐྱོན་ལྷག་པ་འདི་

ཡང་ཡོད་ཅེས་པའོ། །དོན་དབང་ཤེས་ལ་ཉེ་བར་སྦྱོར་བ་སྟེ་སྐྱེད་བྱེད་ཡིན་ནའང༌། 

དབང་ཤེས་ཆོས་ཅན། དོན་ལས་གཞན་ཡང་བརྡ་དུས་ཀྱི་སྒྲ་སྦྱོར་བ་དྲན་པ་ལ་ལྟོས་

པར་ཐལ། བརྡ་སྦྱར་གྱི་སྒྲས་དོན་ཁྱད་པར་དུ་སྦྱར་ནས་འཛིན་པའི་རྟོག་པ་ཡིན་པའི་

ཕྱིར། གལ་ཏེ་དབང་པོའི་བློ་དེ་དྲན་པ་ལ་ལྟོས་པར་ཐལ་བ་འདོད་ན། དབང་ཤེས་ཀྱི་

གཟུང་དོན་དེ་ཆོས་ཅན། དབང་ཤེས་ཀྱི་དངོས་རྒྱུ་མིན་པར་ཐལ་བར་འགྱུར་བ་ཡིན་

ཏེ། དབང་ཤེས་དང་བར་དུ་དྲན་པས་ཆོད་པའི་ཕྱིར་རོ། །

གཉིས་པ་ལ། སྒྲ་མ་དྲན་ན་སྒྲ་དོན་མི་སྦྱོར། བག་ཆགས་མ་སད་ན་སྒྲ་མི་དྲན། 

དེས་ན་དོན་ལས་དངོས་སུ་ཐལ་བར་མ་སྐྱེས་པ་ལས། དང་པོ་ནི། དབང་ཤེས་སྒྲ་སྦྱོར་

རྟོག་པ་ཡིན་པ་ལ་སྒྲ་དྲན་ལ་ལྟོས་པས་ཁྱབ་པ་གང་གི་ཕྱིར་སྙམ་ན། སྒྲ་རྗོད་བྱེད་དུ་

བརྡ་སྦྱར་བའི་དུས་ན་དོན་གང་ལ་བརྡ་སྦྱར་བ་དེ་ལ་གོམས་པ་སྟེ་འདྲིས་པར་བྱས་

པའི་རྗོད་པར་བྱེད་པའི་སྒྲ་སྤྱི་མ་དྲན་པར་ནི་སྒྲ་དེ་དོན་ལ་གཅིག་ཏུ་སྦྱོར་བ་མི་སྲིད་དེ། 

བརྡ་མི་ཤེས་ཤིང་མ་དྲན་པའི་སྒྲ་གཞན་བཞིན་ནོ། །དོན་སྒྲས་ཁྱད་པར་དུ་བྱས་པར་

འཛིན་པ་ཁྱབ་བྱ་ཡིན་ལ་བརྡ་གོམས་ཤིང་སྒྲ་དྲན་པ་ཁྱབ་བྱེད་ཡིན་ལ། ཁྱབ་བྱེད་མིན་

ལ་ཁྱབ་བྱ་མེད་པར་གྲགས་པས་གྲུབ་པ་གཞན་ལ་མཐོང་བའོ། །གཞན་དུ་ན་བརྡ་ཤེས་

མི་ཤེས་ཐམས་ཅད་ཀྱིས་སྒྲ་ཐམས་ཅད་ཀྱི་དོན་ཐམས་ཅད་ཁྱད་པར་ཅན་དུ་འཛིན་

པར་ཐལ་བའི་ཕྱིར་རོ། །

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གཉིས་པ་ནི། དྲན་པས་ཁྱད་པར་དུ་བྱས་པ་འཛིན་ཡང་དོན་དང་ཆོད་པར་མི་

འགྱུར་རོ་ཞེ་ན། དོན་ཏེ་ཡུལ་གྱི་ཉེ་བར་སྦྱོར་བ་སྟེ་རུང་ཡུལ་ན་གནས་པས་དབང་

ཤེས་བསྐྱེད་པ་དེས་བྱས་པའི་ནང་གི་དངོས་པོ་ནི་ནང་གི་རྣམ་པར་འགྱུར་བ་སྒྲ་དྲན་

པས་བག་ཆགས་སད་པ་དེ་མེད་པར་ཡང་རྗོད་བྱེད་སྒྲའི་ཁྱད་པར་དྲན་པ་མི་རིགས་

ཏེ། དྲན་པའི་ནུས་པ་སད་པའི་རྒྱུ་ནི་རུང་བའི་ཡུལ་ན་གནས་པ་ཉིད་དོ། །ཡང་གི་སྒྲས་

ནི། སྒྲ་སྤྱི་དྲན་པ་དང་རུང་ཡུལ་ན་གནས་པས་བྱས་པ་ཁོ་ནའོ། །ཞེས་པའོ། །འདི་གང་

ལས་ཤེས་ན། བུམ་པ་ལྟོ་ལྡིར་གྱི་མིང་དུ་ངེས་པར་འཛིན་པའི་གང་ཟག་དེ་ཆོས་ཅན། 

བུམ་པ་ཞེས་པ་དེ་ལྟོ་ལྡིར་དེའི་མིང་དུ་ངེས་པར་མི་འཛིན་པར་ཐལ། བུམ་པ་ལྟོ་ལྡིར་

གྱི་མིང་དུ་དྲན་པ་དེ་རུང་ཡུལ་གྱི་ལྟོ་ལྡིར་དེས་མ་བྱས་པའི་ཕྱིར་རོ། །ཐལ་བ་ལས་

མིང་དུ་ངེས་པར་འཛིན་པའི་ཕྱིར་དུ་དྲན་པ་དེ་དོན་དེས་བྱས་སོ། །

གསུམ་པ་ནི། དབང་བློ་དྲན་པ་ལ་ལྟོས་ལ་དྲན་པའི་བག་ཆགས་སད་པ་ཡང་

རུང་ཡུལ་གྱི་དོན་ལ་ལྟོས་པ་དེས་ན། དབང་ཤེས་མ་འཁྲུལ་བ་ཆོས་ཅན། རུང་ཡུལ་

གྱི་དོན་གྱི་ཤེས་རབ་སྐྱེད་བྱེད་དུ་ཉེ་བར་སྦྱོར་བའི་དེ་མ་ཐག་པའི་བྱེད་པའི་འབྲས་

བུར་མི་འགྱུར་བར་ཐལ། དེ་དང་དོན་ལ་དྲན་པས་བར་དུ་ཆོད་པའི་ཕྱིར་རོ། །

གཉིས་པ་ལ། ཐལ་བ་དང༌། བསལ་བ་ལས། དང་པོ་ལ། བསྟན་བཤད་གཉིས་

ཀྱི་དང་པོ་ནི། དེ་ལྟར་འདོད་ན་སྐྱོན་ཅིར་འགྱུར་ཞེ་ན། དོན་དེ་དྲན་པས་བར་ཆོད་པ་

དེའི་ཕྱིར་བར་དུ་ཆོད་པའི་རྒྱུས་གང་སྔོན་ཡོད་བཞིན་དུ་དབང་བློའི་དངོས་སུ་སྐྱེད་

བྱེད་མིན་ན་དབང་ཤེས་ཀྱི་གཟུང་དོན་དེ་ནི་ཆོས་ཅན༌། ཕྱིས་ཀྱང་དབང་བློ་དངོས་སུ་

མི་བསྐྱེད་པར་འགྱུར་ཏེ། དབང་བློ་དངོས་སུ་མི་བསྐྱེད་པའི་ཉེ་བར་སྦྱོར་བའི་གཟུང་

བུ་སྟོན་རིན་ཆེན་གྲུབ།

དོན་སྔ་མ་དང་ཕྱིས་ཀྱང་རྒྱུ་དང་ངོ་བོ་ཁྱད་པར་མེད་པའི་ཕྱིར་རོ། །

གཉིས་པ་ནི། གཟུང་དོན་སྐད་ཅིག་སྔ་ཕྱི་ཐམས་ཅད་རྗེས་སུ་འགྲོ་ལྡོག་ལས་

དབང་ཤེས་བསྐྱེད་ནུས་པ་ནི་རུང་ཡུལ་ན་གནས་པའི་བདག་ཉིད་ཡིན་ལ། དེ་ཡང་

ཚོགས་པར་བྱེད་པའི་རྒྱུ་རྣམས་ཀྱི་ཡུལ་དེར་བསྐྱེད་པ་ཡིན་པས་རྒྱུ་དང་རང་བཞིན་

ཐ་དད་པ་མེད་པས་དབང་བློ་དངོས་སུ་བསྐྱེད་པ་དང་བརྒྱུད་ནས་བསྐྱེད་པའི་ནུས་པ་

ཁྱད་པར་མེད་པའི་ཕྱིར། རང་བཞིན་དང་རྒྱུ་འདྲ་བ་ཅན་གྱི་སྐད་ཅིག་མ་རྣམས་ལས་

གཅིག་དངོས་སུ་ནུས་ན་ཐམས་ཅད་ནུས་པའམ་གཅིག་དངོས་སུ་མི་ནུས་ན་ཐམས་

ཅད་མི་ནུས་པར་འགྱུར་བའི་ཕྱིར། རྒྱུ་དང་རང་བཞིན་འདྲ་བའི་གཟུང་དོན་གཅིག་

ཉིད་དབང་ཤེས་གཅིག་ལ་དངོས་སུ་སྐྱེད་པར་བྱེད་པ་དང༌། མི་བྱེད་པ་ནི་མི་འགྱུར་

བས་གཅིག་ལ་དྲན་པས་བར་ཆོད་ནས་དངོས་སུ་མི་བསྐྱེད་ན་ཐམས་ཅད་ཀྱང་དངོས་

སུ་མི་བསྐྱེད་པར་འགྱུར་རོ། །

གཉིས་པ་ནི། གཟུང་དོན་གཟུགས་ཆོས་ཅན། དེ་མེད་ན་མིག་བློར་སྐྱེ་བར་

འགྱུར་ཞིང་ཡང་གི་སྒྲས་ཡོད་ཀྱང་མི་སྐྱེ་བར་འགྱུར་ཏེ་སྐབས་དོན་དོན་གཞན་ཕྱི་མ་

མིག་བློ་མ་འཁྲུལ་བའི་དངོས་སུ་ཡོད་མེད་རྗེས་སུ་འགྲོ་ལྡོག་བྱས་པ་མིན་པར་ཐལ། 

དྲན་པ་དངོས་སུ་བསྐྱེད་ཀྱི་དོན་གཞན་ཕྱི་མ་མིག་བློ་མ་འཁྲུལ་བའི་དངོས་རྒྱུ་མིན་པ་

དེས་ན་སྟེ་དེའི་ཕྱིར་རོ། །དེ་ཉིད་བཤད་པ་དབང་བློ་མ་འཁྲུལ་བ་ནི་ཆོས་ཅན། དོན་

གཞན་སྔ་མའི་གཟུང་དོན་དེ་དངོས་སུ་ཡོད་པ་ལ་མི་ལྟོས་པ་ཉིད་དུ་ཐལ། དོན་གཞན་

སྔ་མ་གཟུང་དོན་དེས་དངོས་སུ་ཕན་པ་བྱས་པ་མེད་པའི་ཕྱིར། རྟགས་ཁས་བླངས་ཏེ། 

གཞུང་དོན་དབང་བློ་ལ་དངོས་སུ་མི་སྦྱོར་བའི་ཕྱིར་དང༌། དབང་ཤེས་བསྐྱེད་པའི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

སྔར་དྲན་པ་སད་པར་བྱེད་པ་ལ་ཉེ་བར་སྦྱོར་བའི་ཕྱིར། དྲན་པ་སད་ནས་ལྡོག་ལ་དྲན་

པའི་རྒྱུན་གྱིས་དབང་བློ་བསྐྱེད་པ་ཡིན་ནོ། །

གསུམ་པ་ནི། ཅི་སྟེ་དོན་གྱི་བློ་དང་དངོས་སུ་སྐྱེད་པར་བྱེད་པ་ན་ནི། མངོན་

སུམ་སྟེ་དབང་ཤེས་མ་འཁྲུལ་པ་ཆོས་ཅན། སྒྲ་སྦྱོར་གྱི་རྟོག་པ་མེད་པར་གྲུབ་པ་ཡིན་

ཏེ། གཟུང་དོན་གྱི་ཉེ་བར་སྦྱོར་བས་བློ་རྣམ་ལྡན་དུ་དངོས་སུ་སྐྱེས་པའི་ཕྱིར། ཁྱབ་པ་

ཡོད་དེ། སྒྲ་སྦྱོར་རྟོག་པ་ལ་སྒྲ་དྲན་སྔོན་དུ་འགྲོ་དགོས་ལ་གཟུང་དོན་ལས་དངོས་སུ་

སྐྱེས་ན་བརྗོད་པ་སྒྲ་དྲན་པའི་བར་ཆོད་མེད་པའི་ཕྱིར་རོ། ། 

གཉིས་པ་ལ། ཁྱད་པར་དང་ཁྱད་པར་ཅན་དུ་འཛིན་ཚུལ་གྱི་རིགས་པ། དབང་

ཤེས་ལ་དེ་མི་སྲིད་པར་སྒྲུབ། དེ་སྲིད་པར་འདོད་པ་དགག །དོན་བསྡུས་ཏེ་དོན་སྦྱོར་

རྟོག་བྲལ་དུ་བསྟན་པའི་དང་པོ་ལ། བསྟན་བཤད་གཉིས་ཀྱི་དང་པོ་ནི། དབང་ཤེས་སྒྲ་

སྦྱོར་རྟོག་པར་འདོད་པ་དགག་པ་ལས་གཞན་དོན་སྦྱོར་རྟོག་པར་འདོད་པ་དགག་པ་

ཡང་བསྟན་པ་ནི་གལ་ཏེ་དབང་ཤེས་དོན་གྱི་དོན་ཁྱད་པར་དུ་བྱས་ནས་འཛིན་པའི་

རྟོག་པ་ཡིན་ནོ་ཞེ་ན། ཁྱད་པར་ཕན་འདོགས་བྱེད་ཕལ་པ་དེ་དང་ཁྱད་པར་ཅན་”གཙོ
1
་

བོ་ཕན་གདགས་བྱ་དང་འབྲེལ་པ་ཁྱད་པར་བ་དང་ཁྱད་པར་ཅན་འབྲེལ་བ་རྭ་དང་རྭ་

ཅན་དང༌། རིགས་དང་རིགས་དང་ལྡན་པ་འདུ་བའི་མཚན་ཉིད་དང༌། དབྱུག་པ་དང་

དབྱུག་པ་ཅན་ལྡན་པའི་མཚན་ཉིད་དང༌། འཇིག་རྟེན་ཆོས་ལུགས་ནི་ཁྱད་པར་དང་

ཁྱད་པར་ཅན་དུ་སོ་སོར་ངེས་པའི་ཐ་སྙད་ཀྱི་ཡུལ་དེ་དག་དང་པོར་སོ་སོར་བཟུང་སྟེ་

སོ་སོར་བཟུང་བ་དེ་དག་བསྡོམས་པ་སྟེ་གཅིག་ཏུ་བསྲེ་བ་བྱས་ནས་ཁྱད་པར་དང་

1  [མ་ཕྱི། ༢༦བ༣ན།   གཙེ    * གཙོ]

བུ་སྟོན་རིན་ཆེན་གྲུབ།

ཁྱད་པར་ཅན་དེ་ལྟར་རྟོགས་ཀྱི་སོ་སོར་བཟུང་བ་གཅིག་ཏུ་བསྲེ་བ་ཡོད་པ་ལས་

གཞན་དུ་ཁྱད་པར་ཅན་དུ་སྦྱོར་བའི་རྟོག་པ་མིན་ནོ། །

གཉིས་པ་ནི། ཁྱད་པར་བྱེད་ཆོས་དང་ཁྱད་པར་ཅན་བྱས་གཞི་དང༌། གཉིས་

པོ་དེའི་འབྲེལ་པ་དང༌། ཁྱད་པར་དང་ཁྱད་པར་ཅན་གྱི་རྣམ་གཞག་འཇིག་རྟེན་པའི་

རྣམ་པར་གཞག་པ་ཡིན་གྱི་དངོས་པོ་ལ་མེད་དོ། །ཕན་བྱ་ཕན་བྱེད་རྒྱུ་འབྲས་ཡིན་

པས་དུས་མི་མཉམ་ལ། ཁྱད་པར་དང་ཁྱད་པར་ཅན་དུས་མཉམ་པས་ཕན་བྱ་ཕན་བྱེད་

མེད་པའི་ཕྱིར་རོ། །དེས་ན་ནོར་དང་བདག་པོ་ལྟར་དབྱུག་པ་ཅན་མིན་ལ་ལྡན་པས་

ཡིན་པ་དང༌། རྭ་སྐེར་བཏགས་པ་རྭ་ཅན་མིན་ལ་འདུ་བས་ཡིན་པ་ལྟ་བུ་ཁྱད་པར་དང་

ཁྱད་པར་ཅན་གྱི་རང་བཞིན་དང་ངེས་པ་ཤེས་ན་ནི་ཁྱད་པར་དང་བྲལ་བར་མཐོང་བ་

དང་ཁྱད་པར་དང་བཅས་པ་གཅིག་ཏུ་འཛིན་པ་དང་བཞི་པོ་ཕན་ཚུན་ཕན་བྱ་ཕན་བྱེད་

བསྲེ་བ་སྡོམ་ཚུལ་གཉིས་ཀྱིས་བསྡོམས་ནས་གཅིག་གཙོ་བོར་འཛིན་པས་བྱས་གཞི་

འགའ་ཞིག་བྱེད་ཆོས་འགའ་ཞིག་གིས་ཁྱད་པར་ཅན་དུ་འཛིན་པ་ཡིན་ཏེ། སྐྱེས་བུ་

དབྱུག་པ་ཅན་དང༌། རྭ་ཅན་ལ་སོགས་པ་བཞིན་ནོ། །ཁྱད་པར་དང་ཁྱད་པར་ཅན་གྱི་

དོན་དང༌། དེ་དག་གི་འབྲེལ་པ་དང་རྗོད་པར་བྱེད་པའི་གཙུག་ལག་འཇིག་རྟེན་གྱི་

ལུགས་རྣམས་མི་ཤེས་ན་གཅིག་ཏུ་སྦྱོར་བར་མི་འགྱུར་བའི་ཕྱིར་གཞན་དུ་ན་ཁྱད་

པར་ཅན་དུ་རྟོགས་པ་མ་ཡིན། 

གཉིས་པ་ནི། དབང་ཤེས་མ་འཁྲུལ་བ་ཆོས་ཅན། རིགས་དང་རིགས་དང་ལྡན་

པ་དང་ཡོན་ཏན་དང་དེ་དང་ལྡན་པ་དང༌། བྱ་བ་དང་བྱ་བ་དང་ལྡན་པའི་རྫས་ལ་

སོགས་པ་དག་ལ་ནི་གཅིག་ཏུ་སྦྱོར་བ་འདི་མི་སྲིད་པ་སྟེ་སྦྱར་ནས་འཛིན་པ་མ་ཡིན་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

པ་ཉིད་དེ། རིགས་ལ་སོགས་པ་སྦྱར་བྱ་རང་བཞིན་ཐ་དད་པ་དང་དེ་དག་གི་འབྲེལ་པ་

དག་མི་སྣང་བའི་ཕྱིར། ཁྱབ་པ་ཡོད་དེ། སྦྱར་བྱ་རང་བཞིན་ཐ་དད་འབྲེལ་པ་མ་བཟུང་

བར་དེ་དག་གཅིག་ཏུ་སྦྱོར་བར་མི་རིགས་པའི་ཕྱིར་ཏེ། གང་རང་བཞིན་ཐ་དད་མ་

བཟུང་ན་དེ་གཉིས་གཅིག་ཏུ་མི་སྦྱོར་ཏེ། དཔེར་ན། ཆུ་དང་འོ་མ་ཐ་དད་དང་འབྲེལ་པ་

དེ་ལྟར་རྟོགས་པ་མེད་པའི་ཆུ་དང་འོ་མ་བསྲེས་པ་ཡིན་པར་མི་རྟོགས་པ་བཞིན་

ནོ། །རིགས་དང་རིགས་ལྡན་ཐ་དད་པ་ཡང་དབང་ཤེས་ཀྱིས་མ་བཟུང་ངོ་ཞེས་

པའོ། །དེ་བཞིན་དུ་འབྲེལ་པ་ལ་ཡང་སྦྱར་རོ། །

གསུམ་པ་ལ་གཉིས་ཏེ། མངོན་སུམ་གྱིས་ཆོས་བཞི་རྟོགས་པ་དང༌། ཡིད་

ཤེས་ཀྱིས་འདུས་བྱས་པའི་དབང་ཤེས་ཀྱིས་ཆོས་བཞི་འཛིན་པ་དགག་པ་གཉིས་ཀྱི་

དང་པོ་ནི། འོ་ན་རྭ་དང་རྭ་ཅན་ལྟ་བུ་ཤེས་པ་གཅིག་ལ་སྣང་བས་དེ་གཉིས་ཤེས་པ་ཐ་

དད་ཀྱི་ཡུལ་ཅན་མིན་ལ། དེའི་ཡུལ་ཅན་མངོན་སུམ་གྱི་ཤེས་པས་ཆོས་བཞི་སྣང་

ཞིང་རྟོགས་པའོ་ཞེ་ན། 

འདི་དགག་པ་ལ། བསྟན་བཤད་གཉིས་ཀྱི་དང་པོ་ནི། ཤེས་པ་གང་ལ་རང་

བཞིན་ཐ་དད་པ་དང་འབྲེལ་པ་རྟོགས་པ་ཡོད་པ་དེ་ལ་ཡང་ཁྱད་པར་ཅན་ཁྱད་པར་གྱི་

དངོས་པོར་འཛིན་པ་ནི་ཁྱད་པར་དང་ཁྱད་པར་ཅན་གྱི་རང་བཞིན་དང་ངེས་པ་ཤེས་

པའི་དོན་དུ་སྒྲ་ངེས་པར་སྦྱོར་བའི་བརྡ་འཛིན་པ་དང་དེ་དྲན་པའི་རྒྱུ་ཅན་ཏེ་འབྲས་བུ་

སྔར་བརྡ་དུས་སུ་མཐོང་བ་དེ་ཉིད་འདི་ཡིན་ནོ་ཞེས་དེ་ལྟར་མཐོང་བ་དང་གཅིག་ཏུ་སྡུད་

པའི་བདག་ཉིད་ཅན་ཡིན་པས་ཁྱབ། མིག་ཤེས་མཚོན་པ་མངོན་སུམ་ལ་ནི་ཆོས་ཅན། 

སྔར་བརྡ་མཐོང་བ་དྲན་པས་ད་ལྟར་བ་དང་གཅིག་ཏུ་སྡུད་པའི་ཁྱད་པར་ཅན་དུ་འཛིན་པ་

བུ་སྟོན་རིན་ཆེན་གྲུབ།

དེ་ཡིན་པར་ཇི་ལྟར་འགྱུར་ཏེ་མི་འགྱུར་བར་ཐལ། སྔར་བརྡ་དུས་སུ་མཐོང་བ་དང་ཕྱི་སྟེ་

ད་ལྟར་མཐོང་བ་གཅིག་ཡིན་མིན་འཛིན་པ་སྟེ་དཔྱོད་པས་སྟོང་པའི་ཕྱིར་རོ། །

གཉིས་པ་ནི། དབང་ཤེས་མ་འཁྲུལ་བ་འདི་ལ་ཆོས་ཅན། སྔ་ཕྱི་གཅིག་ཏུ་

འཛིན་ཅིང་བརྡ་དྲན་པ་འདི་ཙམ་བྱེད་པའི་ནུས་པ་ཡོད་པ་མ་ཡིན་ཏེ། གང་གི་ཕྱིར་སྔ་

ཕྱི་ལ་དཔྱོད་པ་མེད་པའི་ཕྱིར། དེ་ཉིད་ཅིའི་ཕྱིར་ན་གཟུང་ཡུལ་གྱི་དོན་རུང་ཡུལ་དུ་

ཉེ་བའི་སྟོབས་ལས་དེའི་རྣམ་ལྡན་དུ་དངོས་སུ་སྐྱེས་པའི་ཕྱིར། དབང་ཤེས་སྔ་ཕྱི་ལ་

དཔྱོད་པར་བྱེད་པ་ཉིད་ཡིན་པར་ཁས་ལེན་ན་ནི། ཡིད་ཀྱི་ཤེས་པ་རྟོག་པ་དང་དབང་

པོའི་ཤེས་པ་དག་ཆོས་ཅན། གཟུང་དོན་ཉེ་བ་མ་ཡིན་པའི་དོན་འཛིན་པར་ཐ་དད་པ་

མེད་པར་ཐལ། སྔ་ཕྱི་ལ་དཔྱོད་པར་ཐ་དད་མེད་པའི་ཕྱིར་རོ། །འདོད་ན། དེ་གཉིས་

ཆོས་ཅན། འདས་པ་དང་མ་འོངས་པ་དང་དངོས་པོའི་རབ་ཏུ་དབྱེ་བ་མི་རྟག་དུཿ ཁ་

སོགས་ལྡོག་ཆོས་ཀྱི་དབྱེ་བ་འཛིན་པ་དང་མི་འཛིན་པའི་ཁྱད་པར་མེད་པར་ཐལ། 

ལྐོག་གྱུར་དཔག་པ་དང་མི་དཔག་པའི་ཁྱད་པར་མེད་པར་ཐལ། གཟུང་དོན་ཉེ་བར་

ཡོད་པ་ལ་ལྟོས་པ་དང་མི་ལྟོས་པའི་ཁྱད་པར་མེད་པར་ཐལ། འདོད་པས་ལྡོག་པ་དང་

མི་ལྡོག་པ་ལ་སོགས་པའི་ཁྱད་པར་མེད་པར་ཐལ་བར་འགྱུར་ཏེ། ཉེ་བ་ཡིན་པའི་དོན་

འཛིན་པར་ཐ་དད་མེད་པ་སྟེ་ཡུལ་འཛིན་ཚུལ་ཐ་དད་མེད་པ་ཡིན་པའི་ཕྱིར། དང་ནི་

ཟླས་དབྱེའོ། །

གཉིས་པ་ནི། ཡིད་ཀྱི་རྣམ་པར་ཤེས་པས་བརྡ་དུས་ཀྱི་གོམས་པའི་ཆོས་བཞི་

པོ་མངོན་པར་འདུས་བྱས་པ་ལ་དབང་པོའི་ཤེས་པས་འཛིན་པར་བྱེད་པས་དབང་

ཤེས་ཀྱི་འདས་པ་དྲན་ཡང་མི་དགོས་ལ་ཆོས་བཞི་ཡང་འཛིན་ནོ་ཞེ་ན། དབང་ཤེས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

མ་འཁྲུལ་བ་ཆོས་ཅན། ཡིད་ཀྱིས་བཀོད་པའི་ཆོས་བཞི་བསྡོམས་ནས་ཁྱད་པར་ཅན་

དུ་འཛིན་པ་མ་ཡིན་ཏེ། ཇི་སྐད་བཤད་པའི་ཆོས་བཞི་པོ་མི་འཛིན་པའི་ཕྱིར། ཁྱབ་པ་

ཡོད་དེ། ཆོས་བཞི་མི་འཛིན་པས་དེ་ལྟར་ཁྱད་པར་ཅན་ཉིད་དུ་རྟོགས་པར་མི་རིགས་

པའི་ཕྱིར། རྟགས་མ་གྲུབ་པ་མ་ཡིན་ཏེ། ཡིད་ཀྱིས་བཀོད་པའི་ཆོས་བཞི་ལ་ཆོས་ཅན། 

དབང་ཤེས་མི་འཇུག་སྟེ། དབང་ཤེས་ཀྱི་ཡུལ་མ་ཡིན་པའི་ཕྱིར། མིག་ཤེས་སྒྲ་ལ་མི་

འཇུག་པ་བཞིན་ནོ། །རྟགས་གྲུབ་སྟེ། རིགས་བ་ལང་ཞེས་པ་ལ་སོགས་པ་དང༌། ལ་

སོགས་པའི་སྒྲས་དཀར་པོ་ལ་སོགས་ཡོན་ཏན་དང༌། འགྲོ་བ་སོགས་ལས་དང༌། རྭ་

ཅན་ཞེས་པའི་རྫས་དང༌། བ་ལང་ཞེས་པའི་མིང་དང༌། དེ་དག་གི་འབྲེལ་པ་དང་འདས་

པ་བརྡའི་ཡུལ་དང་ཁྱད་པར་དང་ཁྱད་པར་ཅན་ལ་སོགས་པ་སྒྲའི་ཐ་སྙད་དང༌། ལ་

སོགས་པ་མ་འོངས་པ་དང་ལྡོག་པའི་རབ་ཏུ་དབྱེ་བ་རྣམས་ནི། དབང་པོའི་ཤེས་པའི་

ཡུལ་མ་ཡིན་པའི་ཕྱིར་རོ། །

བཞི་པ་ནི། དབང་པོའི་ཤེས་པ་ནི་ཆོས་ཅན། དོན་གཞན་གྱིས་གཞན་ཁྱད་

པར་དུ་བྱས་པར་སྦྱོར་བར་བྱེད་པའི་རྟོག་པ་རྣམས་ཀྱི་ནང་དུ་གཏོགས་པ་སྟེ་བདག་

ཉིད་མ་ཡིན་ཏེ། སྦྱར་བའི་ཆོས་རྣམས་མི་འཛིན་པ་དེའི་ཕྱིར་རོ། །

གཉིས་པ་ལ་གཉིས་ཏེ། དབང་ཤེས་དོན་སྦྱོར་གྱི་རྟོག་པར་འདོད་པ་ཐལ་

འགྱུར་གྱིས་དགག །སྒྲ་སྦྱོར་གྱི་རྟོག་པར་འདོད་པ་ཐལ་འགྱུར་གྱིས་དགག་པའི་དང་

པོ་ལ། བསྟན་བཤད་གཉིས་ཀྱི་དང་པོ་ནི། དབང་ཤེས་མ་འཁྲུལ་བ་དེ་ནི་ཆོས་ཅན། 

དོན་གཞན་དུ་འདོད་པས་དེའི་རྒྱུན་ལྡོག་པར་ཐལ། རུང་ཡུལ་དུ་ཉེ་བའི་གཟུང་དོན་ལ་

བློ་ནི་དངོས་སུ་ལྟོས་པ་མེད་པར་ཐལ་བར་འགྱུར། རྟོག་པས་ཀུན་ནས་བསླང་ཞིང་

བུ་སྟོན་རིན་ཆེན་གྲུབ།

བཅུག་པས་ཡིད་ཀྱིས་སྒྲོ་བཏགས་པའི་དོན་འཛིན་པའི་ཕྱིར། ཡང་ནི་སྐྱོན་གསོག་པ་

དང་ནི་སྡུད་པའོ། །

གཉིས་པ་ལ་གཉིས་ཏེ། འདོད་པས་ལྡོག་པར་ཐལ་བ་དང༌། དོན་ཉེ་བ་ལ་མི་

ལྟོས་པར་ཐལ་བ་བཤད་པའི་དང་པོ་ནི། ཡུལ་མ་ཡིན་པ་ལ་མི་འཇུག་པ་ཡིད་ཀྱིས་

འདུས་བྱས་པ་ལ་དབང་ཤེས་མི་འཇུག་པར་བསྟན་པ་ལས་གཞན་འདི་ཡང་ཡོད་ཅེས་

པའོ། །དབང་ཤེས་མ་འཁྲུལ་བ་འདི་ཆོས་ཅན། དེ་བསྐྱེད་པ་ལ་རྒྱུ་ཚོགས་པ་ཚང་བ་

ཅན་གྱིས་རྒྱུན་ལྡན་དུ་འཇུག་པ་ཡང་དེ་དང་མི་མཐུན་པའི་དོན་ལ་འདོད་པས་བརྟག་

པས་ལྡོག་པར་ཐལ་བར་འགྱུར་ཏེ། ཁྱད་པར་དང་ལ་སོགས་པས་ཁྱད་པར་ཅན་དང་

འབྲེལ་པ་དང་སྒྲའི་ཐ་སྙད་ལ་སོགས་པའི་རྟོག་པས་བསླང་བ་སྟེ་དེས་རྣམ་པར་བརྟག་

པའི་དོན་འཛིན་པ་ཡིན་པའི་ཕྱིར། དཔེར་ན། དབང་ཤེས་དེ་ལས་གཞན་པའི་རྣམ་པར་

རྟོག་པ་འདོད་པས་ལྡོག་པ་དེ་བཞིན་ནོ། །དེ་གཉིས་ཁྱབ་བྱ་ཁྱབ་བྱེད་དུ་ངེས་པ་མེད་

དེ། དབང་ཤེས་ཀྱི་རྗེས་ཀྱི་རྟོག་པ་ལྟ་བུའམ་གཅིག་ལ་སོགས་པ་ཀུན་རྫོབ་པ་འཛིན་

པ་རྣམས་འདོད་པས་མི་ལྡོག་གོ་ཞེ་ན། དེ་དག་སྐད་ཅིག་ལྡོག་པ་མིན་གྱི་རྒྱུན་དུ་

འཇུག་པའི་རྣམ་པར་རྟོག་པ་རྣམས་ནི་སོ་སོར་ཏེ་འཇུག་པའི་ཡུལ་དང་མི་མཐུན་པར་

བརྟགས་པས་རྒྱུན་ལྡོག་པར་ནུས་པ་ཡིན་ལ། དེ་དག་ཀྱང་དོན་གཞན་དུ་རྟོག་པ་མེད་

ནས་མི་ལྡོག་པ་ཡིན་གྱི་ཡོད་ན་ནི་ལྡོག་པ་ཉིད་དོ། །དབང་བློ་ཡང་འདོད་པས་མིག་

བཙུམས་པས་ལྡོག་གོ་སྙམ་ན། དབང་པོའི་བློ་ནི་འདོད་པས་ལྡོག་པ་མ་ཡིན་ཏེ། 

བདག་རྐྱེན་འདོད་པས་མི་འཇུག་པའི་དབང་པོ་ལས་དངོས་སུ་སྐྱེས་པའི་ཕྱིར། ཁྱབ་

པ་ཡོད་དེ། རྒྱུ་འདོད་པས་འཇུག་ན་འདོད་པས་ལྡོག་པས་སོ། །རྟགས་གྲུབ་སྟེ། བ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ལང་འཛིན་ཤེས་བསྐྱེད་པ་ལ་ཚོགས་པ་ཚང་བར་འཇུག་པའི་དབང་ཤེས་ལ་བ་ལང་

གི་བློ་ལྡོག་ཅིང་མཐོང་བར་མི་འདོད་ལ་རྟགས་རྣམ་པར་བརྟགས་ཤིང་མཐོང་འདོད་

ཀྱང་མིག་སོགས་ཚང་ན་བ་ལང་དུ་མཐོང་བའི་ཕྱིར་རོ། །

གཉིས་པ་ལ། ཐལ་བ་དགོད། ཁྱབ་པ་སྒྲུབ་པའི་དང་པོ་ལ། དབང་ཤེས་མ་

འཁྲུལ་བ་འདི་ཆོས་ཅན། གཟུང་དོན་ཉེ་བ་རུང་ཡུལ་དུ་གནས་པ་ལ་རྒྱུའི་དངོས་པོར་

དངོས་སུ་མི་ལྟོས་པར་ཐལ་བར་འགྱུར་ཏེ། རྟོག་པས་བརྟགས་པའི་དོན་འཛིན་པའི་

ཕྱིར། ཡང་ནི་འདོད་པས་ལྡོག་པར་མ་ཟད་ཅེས་པའོ། །ཁྱབ་པ་ཡོད་དེ། གང་གི་ཕྱིར་

བ་ལང་རྭ་ཅན་ནོ་ཞེས་པ་ལ་སོགས་པ་ཡིད་ཀྱིས་བརྟགས་པ་འཛིན་པའི་རྣམ་པར་

རྟོག་པ་རྣམས་ནི་བ་ལང་རང་མཚན་གྱི་དོན་རུང་ཡུལ་དུ་ཉེ་བ་ཉིད་ལ་ངེས་པར་དངོས་

སུ་ལྟོས་པར་འགྱུར་བ་མ་ཡིན་ཏེ། དེ་མེད་ཀྱང་ཡོད་པའི་ཕྱིར། 

གཉིས་པ་ལ། ཁས་བླངས་བརྗོད། དེ་དགག །ཉེས་སྤོང་གི་ལན་དགག་པ་

གསུམ་ལས། དང་པོ་ལ། གཞོན་ནུ་མ་ལེན་ན་རེ། རྟོག་པ་ལ། དེར་རྟོག་དང༌། འདིར་

རྟོག་གཉིས་ལས། འདིར་རྟོག་དོན་ཉེ་བ་ལ་ལྟོས་པ་ལས་གཞན་མིན་ཏེ་འདི་ཉིད་ཁྱད་

པར་ཅན་ནོ་ཞེས་སོགས་ཀྱི་རྣམ་པས་འཇུག་པའི་ཕྱིར་ཞེ་ན། དེ་ཉིད་རྣམ་པར་འགྲེལ་

བ་ནི། འདིར་རྟོག་དོན་ཉེ་བ་ལ་ལྟོས་ཏེ། གང་གི་ཕྱིར་འདི་བ་ལང་ངོ་ཞེས་བྱ་བའི་རྟོག་

པ་ནི་དོན་ཉེ་བ་ཡིན་པ་ལ་མི་འགྱུར་བའི་ལྡོག་པ་དང་པོའི་སྒྲས་ཡོད་པའི་རྗེས་འགྲུབ་

པའི་ཕྱིར་ཁོ་བོ་ཅག་མངོན་སུམ་ཡང་འདིར་རྟོག་འདི་ཉིད་ཡིན་ཏེ། མངོན་སུམ་གྱི་

མཚན་ཉིད་དོན་ཉེ་བ་ངེས་པ་ཡིན་ལ། མཚན་ཉིད་དེ་ཡོད་པ་ཅན་ཡིན་པའི་ཕྱིར་

རོ། །དེས་ན་རྟོག་པ་འགའ་ཞིག་དོན་ཉེ་བ་ལ་མི་ལྟོས་ཀྱང་འདིའི་ཡུལ་ཅན་ལྟོས་པས་

བུ་སྟོན་རིན་ཆེན་གྲུབ།

མངོན་སུམ་ལ་ཐལ་བ་མེད་དོ། །

ཀུ་མཱ་རི་ལས། 

དེ་ལྟར་རྣམ་རྟོག་ལམ་དུ་མཚུངས་ན་ཡང༌། །

གང་དུ་དབང་པོ་དང་འབྲེལ་རྗེས་སུ་འབྲང༌། །

དེ་ནི་མངོན་སུམ་དེ་བཞིན་འཇིག་རྟེན་ན། །

འདི་ནི་མཚན་ཉིད་མེད་ཀྱང་གྲགས་པ་ཡིན། །

ཞེ་ན། 

གཉིས་པ་ལ། བསྟན་བཤད་མངོན་སུམ་མིན་པར་བསྟན་པས་མཇུག་བསྡུ་

བའི་དང་པོ་ནི། འདིའི་དོན་གྱི་ཁྱད་པར་ཅན་གྱི་རྣམ་རྟོག་ཆོས་ཅན། གཟུང་དོན་ཉེ་བ་

ལ་ལྟོས་པས་ཁྱབ་པ་དེ་ནི་ཡོད་པ་མ་ཡིན་ཏེ། གང་གི་ཕྱིར་ན་གཟུང་དོན་ཉེ་བ་ལ་མི་

ལྟོས་པ་ཡང་ཡོད་པའི་ཕྱིར་ཟེར་བ་མུན་ནང་དུ་བུམ་པ་ལ་རེག་པ་ལས་མིག་དབང་གི་

བྱ་བ་མེད་ཀྱང་འདི་ཟངས་བུམ་དམར་པོའ་ོཞེས་ཁ་དོག་ལ་འདིར་རྟོག་གི་བློ་དེར་

འགྱུར་བས་སོ། །དབང་པོའི་བྱ་བ་ཡོད་དམ་མེད་ཀྱང་རུང་སྟེ་རེག་པ་ལས་འདི་བུམ་

པ་དམར་པོ་ཞེས་རྟོག་པ་ཉེ་བའི་ཁ་དོག་ལ་རྟོག་པ་ཡིན་ལ་དོན་ཉེ་བ་ངེས་པའི་མངོན་

སུམ་ཡིན་ནོ་ཞེ་ན། ཁ་དོག་དེ་ཡོད་ཀྱང་མིག་གི་དབང་པོའི་བྱེད་པ་མེད་པ་མུན་ནང་

གི་བུམ་པའི་ཁ་དོག་དེ་ཆོས་ཅན། ཁ་དོག་འཛིན་པའི་དབང་ཤེས་བསྐྱེད་པ་ལ་ཤིན་

ཏུ་མེད་པ་རི་བོང་རྭ་དང་གཟུང་དོན་མིན་པར་ཐ་དད་མེད་པ་ཡིན་ཏེ། ཁ་དོག་འཛིན་

པའི་དབང་པོའི་སྤྱོད་ཡུལ་མ་ཡིན་པའི་ཕྱིར། ཁྱབ་པ་ཡོད་དེ། དེ་ལྟ་ན་དབང་པོ་དང་

ལྷན་ཅིག་ཏུ་རང་གི་ཤེས་པ་མི་སྐྱེད་པས་སོ། །

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གཉིས་པ་ནི། མིག་དབང་གི་བྱེད་པ་མེད་དུས་ཀྱི་མུན་ནང་གི་བུམ་པའི་ཁ་

དོག་དེ་ཆོས་ཅན། ཁ་དོག་འཛིན་པའི་དབང་པོའི་ཤེས་པ་སྐྱེད་པར་བྱེད་པ་ལ་གཏན་

མེད་པའི་རི་བོང་རྭ་ལས་གཟུང་དོན་མ་ཡིན་པར་ཐ་དད་པ་ཅི་ཡོད་དེ་མེད་པར་ཐལ། 

ཁ་དོག་འཛིན་པའི་དབང་པོའི་སྤྱོད་ཡུལ་མ་ཡིན་པའི་དོན་ཡིན་པའི་ཕྱིར། ཁྱབ་པ་

ཡོད་དེ། དེ་ཡུལ་མིན་པའི་དོན་དེའི་ནུས་པ་ནི། རང་འཛིན་པའི་དབང་ཤེས་དེ་ལས་

དངོས་སུ་སྟེ་བར་མ་ཆད་དུ་བསྐྱེད་པའི་ནུས་པ་ཐམས་ཅད་དུ་ལོག་པ་ཡིན་པས་དེ་

ལས་ལྟོས་ཏེ་གཟུང་ཡུལ་དུ་མེད་པ་འདྲའོ། །མེད་པར་མི་འདྲ་སྟེ་ཁ་དོག་མེད་ན་རེག་

བྱ་མེད། དེ་མེད་ན་རེག་བྱ་འཛིན་ཤེས་མེད། དེ་མེད་ན་ཁ་དོག་ལ་འདིར་རྟོག་མེད་

པས་བརྒྱུད་པས་ཉེ་བར་སྦྱོར་ཞིང་ཕན་འདོགས་སོ་ཞེ་ན་ནི། འདས་པའི་བུམ་པ་ཆོས་

ཅན། ད་ལྟའི་མིག་ཤེས་ཀྱིས་མཐོང་བར་ཐལ། བརྒྱུད་ནས་ཕན་འདོགས་པའི་ཕྱིར། 

ཀྱང་ཞེས་པ་འདས་པ་ལས་ད་ལྟར་བ་ཁྱད་མེད་དུ་བསྟན་པའི་དོན་ནོ། །

གསུམ་པ་ནི། དབང་པོའི་ཡུལ་མ་ཡིན་པ་དེའི་ཕྱིར་མིག་གི་བྱེད་པ་མེད་པར་

རེག་པའི་དབང་པོའི་བྱེད་པ་དང་བཅས་པའི་སྐྱེས་བུ་འདི་ཆོས་ཅན༌། ཁ་དོག་འཛིན་

པའི་དབང་ཤེས་ཀྱི་གཟུང་དོན་བསྟན་པ་མེད་པའི་རི་བོང་རྭ་དང་གཟུང་དོན་མིན་པར་

ཁྱད་པར་མེད་པའི་ཡུལ་ལ་ཡང་འདི་བུམ་པ་དམར་པོའ་ོཞེས་རྟོགས་པས་ནི་ཁ་དོག་

འཛིན་པའི་མངོན་སུམ་དང་ལྡན་པར་རིགས་པ་མ་ཡིན་ཏེ། མིག་གི་བྱེད་པ་མེད་ཀྱང་

རེག་བྱ་ལ་རེག་པ་ལས་འདི་བུམ་པ་དམར་པོ་ཞེས་རྟོགས་པའི་ཕྱིར་རོ། །ཇི་ལྟར་མེད་

པ་པ་དང་ཁྱད་མེད་ཅེ་ན། དེ་འདྲའི་ཁ་དོག་དེ་ཁ་དོག་འཛིན་པའི་དབང་པོའི་ཡུལ་མ་

ཡིན་པ་ཉིད་ཀྱིས་སོ། །

བུ་སྟོན་རིན་ཆེན་གྲུབ།

གསུམ་པ་ཉེས་སྤོང་ལན་ནི། གལ་ཏེ་རེག་བྱ་དེ་ཁ་དོག་གི་རྫས་ཡིན་ལ། དེ་

ཉིད་ལ་རེག་ནས་སྐྱེས་བུའི་ལུས་ཤེས་ཀྱི་ཁ་དོག་ལ་རྟོག་ན་ཞེས་བསྟན་ནས་བཤད་

པ་ནི་དབང་པོའི་ཡུལ་མིན་པའི་ཕྱིར་མེད་པ་དང་འདྲ་ཞེས་པ་དེ་ནི་མ་ཡིན་ཏེ། བུམ་

པའི་རྫས་ནི་རེག་པར་བྱ་བ་ཡང་ཡིན་ལ་ཁ་དོག་ཀྱང་ཡིན་པས་རེག་བྱ་ལ་རེག་ནས་

ཁ་དོག་ཀྱང་འཛིན་པས་འདིར་རྟོག་རེག་པའི་དབང་པོ་ལས་སྐྱེས་པ་ཡིན་ནོ་ཞེ་ན། 

དེ་དགག་པ་ལ། བསྟན་བཤད་མཇུག་བསྡུ་བའི་དང་པོ་ནི། འདི་བུམ་པ་དམར་

པོའ་ོསྙམ་པའི་འདིར་རྟོག་ཆོས་ཅན། གཟུང་དོན་རེག་བྱ་རང་མཚན་འཛིན་པ་མ་ཡིན་

ཏེ། འདི་ནི་བུམ་པ་དམར་པོའ་ོཞེས་ཤེས་པ་ལ་ཁ་དོག་གི་སྤྱི་རྣམ་སྣང་བའི་ཕྱིར་རོ། །

གཉིས་པ་ནི། འདི་བུམ་པ་དམར་པོའ་ོསྙམ་པའི་རྣམ་པ་ཅན་གྱི་ཤེས་པ་འདིར་

རྟོག་ནི་ཆོས་ཅན། རེག་པའི་དབང་པོ་ལས་སྐྱེས་པའི་དབང་ཤེས་སུ་མི་རིགས་ཏེ། 

སྔར་བུམ་པའི་ཁ་དོག་ཇི་ལྟར་མཐོང་བ་དེ་ལྟར་འདི་ཡིན་ནོ། །ཁ་དོག་དང་རེག་བྱ་

གཅིག་ཏུ་མཚམས་སྦྱར་ནས་སེམས་པ་ན་ཁ་དོག་དང༌། ཀྱང་གིས་མཚོན་པ་རེག་བྱ་

ཐུན་མོང་བར་སྣང་བའི་ཕྱིར་རོ། །

གསུམ་པ་ནི། དོན་ཉེ་བ་ལ་མི་ལྟོས་པ་དེས་ན་དྲན་པའི་རང་བཞིན་གྱི་རྣམ་

པར་རྟོག་པ་འདི་ནི་ཆོས་ཅན། ཡིད་ཡིན་ནོ། །དོན་ཉེ་བ་ལ་མི་ལྟོས་པའི་རྟོག་པ་ཡིན་

པ་དེས་ན་སྟེ་དེའི་ཕྱིར། འོ་ན་དབང་པོའི་བྱེད་པའི་མཇུག་ཐོགས་སུ་འབྱུང་བ་ཅི་ཞེ་ན། 

སྣང་བར་གཟུགས་འཛིན་པའི་དབང་ཤེས་དང་མུན་པར་རེག་བྱ་འཛིན་པའི་རྣམ་པར་

ཤེས་པ་དག་རྒྱུ་ཅན་ཏེ་འབྲས་བུར་གྱུར་པས་ཡིན་གྱི་དབང་ཤེས་ཡིན་པས་ནི་མ་

ཡིན་ནོ། །སྔར་ཉེ་བ་མ་ཡིན་པའི་དོན་འཛིན་ན་དོན་ཉེ་བ་ལ་མི་ལྟོས་པ་དང༌། སོགས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

པས་འཕངས་པ་འདོད་པས་ལོག་པར་ཐལ་བ་སྤྱིར་བཤད་ལ། ད་ལྟ་དོགས་པ་བྱེེ་བྲག་

ཏུ་དགག་པའི་ཕྱིར་ཡིད་ཀྱིས་བརྟགས་པའི་དོན་འཛིན་ན་དེ་གཉིས་སུ་ཐལ་བ་བྱེ་བྲག་

ཏུ་བཤད་པས་ཟློས་པ་མེད་དོ། །

གཉིས་པ་ལ། བསྟན་བཤད་བསྡུ་གསུམ་གྱི་དང་པོ་ནི། དབང་ཤེས་ཀྱིས་

བཀོད་པའི་དོན་བསྡོམས་ནས་འཛིན་པ་དགག་པ་ལས་གཞན་སྒྲའི་ཁྱད་པར་ཡིད་

ཀྱིས་སྦྱར་བ་འཛིན་པ་ཡང་དགག་པ་ལ། དབང་ཤེས་མ་འཁྲུལ་བ་དེ་ཆོས་ཅན། སྒྲ་

དོན་བསྲེས་ནས་རིག་པའི་རྟོག་པ་ཇི་ལྟར་ཡིན་ཏེ་མིན་པར་ཐལ། རྗོད་བྱེད་སྒྲ་མ་དྲན་

པའམ་མི་འཛིན་པའི་ཕྱིར། དེའི་རྒྱུ་མཚན་བརྡའི་ཡུལ་རྟོགས་པ་མེད་པའི་ཕྱིར། ལྡོག་

ཁྱབ་ཡོད་དེ། བརྡའི་དུས་སུ་དོན་གང་ཞིག་ཡོད་པ་སྟེ་སྣང་བ་ལ་སྒྲ་སྦྱོར་བ་གང་མཐོང་

བ་ཡི་དོན་དེ་དུས་གཞན་དུ་མཐོང་བ་ལས་དེའི་སྒྲ་བརྡ་དུས་སུ་མཐོང་བ་དེ་དྲན་པར་

རིག་པས་སོ། །རྗེས་ཁྱབ་ཡོད་དེ། བརྡའི་ཡུལ་དུ་གྱུར་པའི་དོན་དེ་རྟོགས་ཤིང་མཐོང་

བ་མེད་ན་ནི་དུས་གཞན་དུ་དོན་དེའི་རྗོད་བྱེད་སྒྲའི་ཁྱད་པར་ཇི་ལྟར་དྲན་ཏེ་ངེས་པས་

མི་དྲན། སྒྲ་དེ་མ་དྲན་ན་སྒྲ་དེ་དང་དོན་ཡིད་ཀྱིས་བསྲེས་ནས་དབང་ཤེས་ཀྱིས་རིག་

པ་མེད་དོ། །

གཉིས་པ་ལ། ཁས་བླངས་བརྗོད། དེ་དགག །ཉེ་སྤོང་གི་ལན་དགག་པའི་དང་

པོ་ལ། གལ་ཏེ་དོན་ལྟོ་ལྡིར་ལྟ་བུ་རང་གིས་རྗོད་པར་བྱེད་པའི་ཁྱད་པར་བུམ་པ་ཞེས་

པའི་སྒྲ་ལ་ལྟོས་པའི་དོན་ཉིད་དབང་པོའི་ཤེས་པས་ངེས་པར་བྱ་བ་ཡིན་ཞེས་བྱ་བ་

དེར་ངེས་པར་ཁས་ལེན་པ་ཡིན་ན། 

གཉིས་པ་ནི་སྐབས་སུ་བབ་པས་ད་ནི། དབང་པོའི་ཤེས་པ་ཆོས་ཅན། དབང་

བུ་སྟོན་རིན་ཆེན་གྲུབ།

ཤེས་ཡིན་ནོ་ཞེས་བརྗོད་པ་མིང་ཡང་ལྡོག་པར་འགྱུར་ཏེ་དོན་ལྟ་ཅི་སྨོས་ཏེ་སྒྲ་དོན་

སྦྱར་ནས་འཛིན་མི་སྲིད་པར་ཐལ། རྗོད་པར་བྱེད་པའི་ཁྱད་པར་དྲན་པར་མི་རིགས་

པའི་ཕྱིར། རྟགས་གྲུབ་སྟེ། གང་གི་ཕྱིར་ན་བརྡའི་ཡུལ་གྱི་དོན་མཐོང་བ་མེད་པའི་ཕྱིར། 

ཁྱབ་པ་ཡོད་དེ། བརྡའི་དུས་སུ་གོམས་པའི་དོན་མཐོང་བ་ཡོད་ན་ནི་དོན་མཐོང་བ་དེ་

ལས་བརྡ་དུས་སུ་དོན་གྱི་ཁྱད་པར་ཉེ་བ་ལ་མཐོང་བའི་སྒྲ་དྲན་པར་འགྱུར་བ་ཡིན་ཏེ། 

དཔེར་ན། མེ་དང་དུ་བའི་འབྲེལ་པ་ངེས་ནས་མེ་མཐོང་ནས་དུ་བ་དྲན་པ་བཞིན་ནོ། །འོ་

ན་དོན་མཐོང་ནས་སྒྲ་དྲན་ནོ་ཞེ་ན། བརྡ་གོམས་པའི་སྐྱེས་བུ་འདིས་སྒྲ་མེད་པར་བརྡའི་

ཡུལ་གྱི་དོན་མི་མཐོང་བར་ཁྱེད་ཁས་ལེན་ཞིང་དོན་མི་མཐོང་ན་ཡང་སྒྲའི་ཁྱད་པར་

ངེས་པའི་ཚུལ་གྱིས་མི་དྲན་ལ་སྒྲ་མི་དྲན་ན་དོན་ལ་སྒྲ་སྦྱོར་བར་མི་བྱེད་པར་ཚད་

མས་གྲུབ། ཡིད་ཀྱིས་དོན་ལ་སྒྲ་མ་སྦྱར་ན་དབང་ཤེས་ཀྱིས་དོན་ཅི་ཡང་རྟོགས་པར་

མི་འགྱུར་བའི་ཕྱིར། འགྲོ་བ་མ་ལུས་པ་ཆོས་ཅན། ལོང་བ་སྟེ་དོན་མཐོང་བ་མི་སྲིད་པ་

ཉིད་དུ་ཐལ་བར་འགྱུར་ཏེ། དོན་མ་མཐོང་བར་སྒྲ་མི་དྲན། སྒྲ་མ་དྲན་པར་དོན་མི་

མཐོང་བའི་ཕྱིར་རོ། །

གསུམ་པ་ནི། དོན་ཉེ་བ་རུང་ཡུལ་ན་གནས་པ་ཉིད་ཀྱིས་ནང་གི་སྟེ་ནང་ན་

ཡོད་པའི་འདུ་བྱེད་སྒྲ་དྲན་པའི་བག་ཆགས་སད་པར་བྱས་པ་སྟེ་རང་གི་འབྲས་བུ་

སྐྱེད་པ་ལ་མངོན་སུམ་དུ་ཕྱོགས་པར་བྱས་པ་དེས་དྲན་པར་འགྱུར་གྱི་དོན་མཐོང་བ་

ཁོ་ནས་ནི་སྒྲ་དྲན་པ་མ་ཡིན་ནོ། །ཐག་རིང་པོ་ན་གནས་པ་དྲན་པའི་རྒྱུ་ཡིན་ན་རྟག་ཏུ་

དྲན་པར་ཐལ་བས་ཉེ་བ་རྒྱུ་ཡིན་ནོ་ཞེ་ན། 

དེ་དགག་པ་ནི། དོན་ཉེ་བ་ཆོས་ཅན། མ་མཐོང་ཡང་རང་རྗོད་བྱེད་ཀྱི་སྒྲ་དྲན་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

སད་བྱེད་མ་ཡིན་ཏེ། དེ་དང་དེ་རྗོད་བྱེད་སྒྲ་དེའི་འབྲེལ་པ་ནི་རང་གི་ངོ་བོ་དོན་ལ་

དངོས་པོར་མེད་པའི་ཕྱིར་རོ། །ཁྱབ་པ་ཡོད་དེ།  དངོས་པོ་ལ་འབྲེལ་ནས་རང་གི་

ཡུལ་ཅན་གྱི་ཤེས་པ་ལ་མ་ལྟོས་པར་སྐྱེད་བྱེད་དང་བསྐྱེད་བྱ་ཡོད་དེ་ས་བོན་དང་མྱུ་

གུ་བཞིན། དོན་ནི་དོན་ལ་བརྗོད་བྱ་མིན་པས་དེའི་ཡུལ་ཅན་གྱི་སྒྲ་དྲན་སད་བྱེད་མིན་

ཏེ། སྒྲ་དྲན་སད་པ་ནི་སྒྲ་དང་འབྲེལ་པར་མཐོང་བས་ཡིན་ལ་འབྲེལ་པ་ཡང་དངོས་པོར་

མེད་ཀྱི་སྐྱེས་བུས་བློས་སྦྱར་བ་ཡིན་ལ་དེ་ལ་བློས་མཐོང་དགོས་པའི་ཕྱིར་རོ། །མེ་དུ་

ཤེས་པ་ལ་མ་ལྟོས་པའི་རྒྱུ་འབྲས་ཡིན་པས་ཕན་ཚུན་དྲན་པ་སད་བྱེད་མིན་གྱི། 

བརྗོད་བྱ་རྗོད་བྱེད་ཤེས་པ་ལ་ལྟོས་པས་མ་མཐོང་བ་བརྗོད་བྱ་རྗོད་བྱེད་དྲན་བྱེད་དུ་

མི་འཐད་པར་བཤད་དོ། །

འོ་ན་སྔར་དོན་ཉེ་བ་སྒྲ་དྲན་གྱི་རྒྱུར་བཤད་པ་ཅི་ཞེ་ན། དེ་ནི་སྒྲ་དོན་གྱི་འབྲེལ་

པ་དངོས་པོ་ལ་ཡོད་ན། དྲན་པའི་རྒྱུ་ཡིན་པས་དབང་ཤེས་ཀྱི་དངོས་རྒྱུར་མི་རུང་

ཞེས་བཀག་ལ། འདིར་ནི་འབྲེལ་པ་མེད་པས་དྲན་པ་མཐོང་བ་ལ་ལྟོས་པར་བཤད་

པར་ཆོས་མཆོག་བཞེད་ལ། ལོ་ཙྭ་བ་ནི་དེ་མི་རིགས་པར་བསྟན་ནས་དོན་དང་སྒྲ་དྲན་

སད་པ་དེའི་བསྐྱེད་བྱ་སྐྱེད་བྱེད་ཀྱི་འབྲེལ་པ་རང་གི་ངོ་བོ་མེད་ཅེས་འཆད་ཀྱང་གཞུང་

ཕྱི་མ་དང་མི་འགྲིག་གོ །སྔར་གྱི་རྟགས་གྲུབ་སྟེ། སྒྲ་དོན་གྱི་འབྲེལ་པ་ཆོས་ཅན། བརྡ་

ལ་མ་ལྟོས་པར་དངོས་པོར་དོན་ལ་གྲུབ་པ་མེད་དེ། བརྡ་མ་མཐོང་བ་ལ་མེད་པས་ན་

སྟེ་བརྡའི་རྗེས་སུ་བྱེད་པའི་ཕྱིར། ཁྱབ་པ་མེད་དེ། བརྡ་མཐོང་བའི་རྐྱེན་དང་རང་གི་

ཉེར་ལེན་ལས་དོན་བརྗོད་བྱའི་ངོ་བོར་སྐྱེས་པས་འབྲེལ་པ་དངོས་པོ་ལ་གྲུབ་བོ་ཞེ་ན། 

དོན་ཆོས་ཅན། བརྡ་སྦྱར་བའི་དུས་སུ་སྒྲའི་བརྗོད་བྱར་སྐྱེས་པའི་རང་གི་ངོ་བོ་ནི་ཡོད་

པ་མ་ཡིན་ཏེ། བརྡ་འདོད་པས་བྱེད་ལ་སྐྱེས་བུས་འདོད་པས་ན་འདོད་བྱ་ཕྱི་རོལ་གྱི་

དོན་རྣམས་གཞན་དུ་ཡོངས་སུ་འགྱུར་བ་མ་ཡིན་པའི་ཕྱིར། རྟགས་མ་གྲུབ་སྟེ། འདོད་

པས་དོན་ཡོངས་སུ་འགྱུར་ན་ནི། གཞན་བརྡ་བྱེད་པ་མ་མཐོང་བ་རྣམས་ལ་ཡང་ཆོས་

ཅན། དོན་མངོན་སུམ་ལ་སྣང་བ་ན་སྒྲ་དོན་གྱི་འབྲེལ་པ་སྣང་བར་འགྱུར་བར་ཐལ། སྒྲ་

དོན་གྱི་འབྲེལ་པ་དེ་དོན་དེའི་བདག་ཉིད་དེ་རང་བཞིན་ཡིན་པའི་ཕྱིར་རོ། །བརྡ་མ་

མཐོང་བའི་ངོར་འབྲེལ་པ་མེད་དོ་ཞེ་ན། སྒྲ་དོན་འབྲེལ་པ་དང་བརྗོད་བྱའི་དོན་རྣམས་

ཆོས་ཅན། བརྡ་ཤེས་པ་དང་མི་ཤེས་པའི་སྐྱེས་བུ་སོ་སོ་ལ་ཡོད་མེད་བདག་ཉིད་ཐ་

དད་པ་ནི་མ་ཡིན་པར་ཐལ་ཏེ། ཕྱི་རོལ་གྱི་དོན་བདག་ཉིད་གཅིག་ཡིན་པའི་ཕྱིར། དེ་

ལྟར་མིན་ན། སྒྲ་དོན་འབྲེལ་པ་ཆོས་ཅན། ཕྱི་དོན་གྱི་བདག་ཉིད་དུ་མེད་པར་ཐལ་བར་

འགྱུར། བརྡ་ཤེས་ན་དོན་ལ་ཡོད། མི་ཤེས་ན་མེད་པའི་ཕྱིར་ཏེ། བརྡ་ཤེས་མི་ཤེས་

གཉིས་པོས་གཅིག་གིས་གཅིག་བཀག་པས་བདག་ཉིད་འགའ་ཡང་གནས་པ་མེད་

པའི་ཕྱིར་རོ། །

གསུམ་པ་ནི། འགྲོ་བ་ལོང་བར་ཐལ་བ་ལས་མ་མཐོང་བར་དོན་མཐོང་བ་དེའི་

ཕྱིར་དབང་ཤེས་མ་འཁྲུལ་བ་འདི་ཆོས་ཅན། སྒྲ་ལ་སྦྱོར་བའི་དོན་མཐོང་བ་ཡིན། 

དངོས་པོ་རང་མཚན་མཐོང་བའི་ཕྱིར་རོ། །

གཉིས་པ་ལ། དབང་ཤེས་རྟོག་བྲལ་དུ་མངོན་སུམ་གྱིས་གྲུབ་ཚུལ། མ་གྲུབ་

པར་འདོད་པ་དགག །དོན་བསྡུ་བ་ལས། དང་པོ་ནི། རྟོག་བྲལ་དུ་རྗེས་དཔག་ཚད་

མས་གྲུབ་པ་ལས། ཡང་ན་མངོན་སུམ་ཚད་མས་གྲུབ་ལ་བསྟན་བཤད་གཉིས་ཀྱི་དང་

པོ་ནི། ཡིད་མཉམ་པར་བཞག་པའི་དབང་པོའི་བློ་ཆོས་ཅན། དེ་སྒྲ་དོན་འཛིན་པའི་

རྟོག་པ་དང་བྲལ་བར་གྲུབ་པར་བྱེད་པ་ནི་མངོན་སུམ་ཉིད་དེ། གང་གི་ཕྱིར་ན་སྒྲ་དོན་

འཛིན་པའི་རྣམ་རྟོག་དང་བཅས་པར་ཡོད་ན་མངོན་སུམ་གྱིས་སྣང་རུང་མི་དམིགས་

པའི་ཕྱིར། འོ་ན་མི་དམིགས་པའི་རྟགས་ལས་གྲུབ་པས་རྗེས་དཔག་གིས་གྲུབ་པར་

འགྱུར་རོ་ཞེ་ན། བདེན་ཏེ་མངོན་སུམ་གྱིས་རྟོག་པས་དབེན་པའི་དབང་ཤེས་དམིགས་

པས་རྟོག་པ་མེད་པར་གྲུབ་ཀྱང༌། རྨོངས་པ་ལ་ཐ་དད་སྣང་བའི་མི་དམིགས་པས་

བསྒྲུབ་པ་ཡིན་པས་དོན་ནི་མངོན་སུམ་གྱིས་གྲུབ་ལ་ཐ་སྙད་རྟགས་ཀྱིས་བསྒྲུབ་པ་

ཡིན་ནོ། །རྟགས་གྲུབ་སྟེ། རྣམ་པར་བརྟག་བྱའི་ཡུལ་ཐམས་ཅད་ལས་ནི་སེམས་ཡུལ་

ཅན་གྱི་རྟོག་པ་བསྡུས་པ་སྟེ་ལྡོག་ནས་ནང་གི་བདག་ཉིད་གཡོ་བ་མེད་པར་དོན་

གཅིག་ལ་ཆགས་ཤིང་གནས་པའམ་ཡིད་དང་མིང་དང་རྣམ་རྟོག་ཐམས་ཅད་ནུབ་པར་

གནས་ནའང་མིག་གི་དབང་ཤེས་ཀྱིས་གཟུགས་དག་ནི་མཐོང་བའི་བློ་དེ་སྣང་བའི་

རྟོག་པས་དབེན་པར་མངོན་སུམ་གྱིས་དམིགས་པས་དབང་པོ་ལས་སྐྱེས་པའི་བློ་

མངོན་སུམ་རྟོག་བྲལ་ཡིན་ནོ། །

གཉིས་པ་ནི། ཡིད་བསྡུས་དུས་ཀྱི་དབང་ཤེས་འདི་ལ་ཆོས་ཅན། རྟོག་བྲལ་དུ་

སྒྲུབ་པར་བྱེད་པ་གཞན་རྗེས་དཔག་གིས་ཅི་ཞིག་བྱ། བརྗོད་པ་རྣམ་རྟོག་སྣང་བ་མེད་

པའམ། བརྗོད་པ་འདྲེར་རུང་སྣང་བའི་རྣམ་རྟོག་མེད་པའི་སྣང་བར་མངོན་སུམ་གྱིས་

གྲུབ་པའི་ཕྱིར། རང་ལ་དེ་ལྟར་ཡིན་ཡང་གཞན་ལ་མ་གྲུབ་བོ་ཞེ་ན། གཞན་རྒྱུད་

མངོན་སུམ་གྱིས་མ་གྲུབ་ཀྱང་དག་འཛིན་དབང་ཤེས་གཅིག་རྟོག་བྲལ་དུ་གྲུབ་པ་ན་

སྲོག་ཆགས་ཐམས་ཅད་ཀྱི་དབང་ཤེས་རྟོག་བྲལ་དུ་རང་བཞིན་ཁྱད་པར་མེད་པས་

གྲུབ་པ་ཡིན་ནོ། །     

གཉིས་པ་ལ་གཉིས་ཏེ། རྟོག་པ་མངོན་སུམ་ལ་སྣང་དུ་མི་རུང་བ་དང༌། བློ་

ཐམས་ཅད་ལྐོག་གྱུར་དུ་འདོད་པ་དགག་པ་གཉིས་ཀྱི་དང་པོ་ལ། དབང་ཤེས་རྟོག་

བྲལ་དུ་མངོན་སུམ་གྱིས་མི་འགྲུབ་སྟེ། རྟོག་པ་ཡོད་ཀྱང་མངོན་སུམ་ལ་སྣང་དུ་མི་

རུང་བའི་ཕྱིར་རོ་ཞེ་ན། རྣམ་པར་རྟོག་པ་འདི་དག་ནི་ཆོས་ཅན། རིག་པར་མི་འགྱུར་

བའི་རྒྱུ་མཚན་གང་གིས་ཡོད་ཀྱང་མངོན་སུམ་གྱིས་མི་རྟོག་པར་འགྱུར་བ་མ་ཡིན་ཏེ། 

སྐྱེ་བ་དང་འགག་པར་མངོན་སུམ་གྱིས་རིག་པར་མི་འགྱུར་བ་ཡང་མ་ཡིན་ཏེ། ཉམས་

སུ་མྱོང་བ་ངེས་པའི་ཕྱིར། རྟགས་གྲུབ་སྟེ། ཉམས་སུ་མ་མྱོང་བ་ཡིན་ཏེ། རང་རིག་

པའི་ཕྱིར། མྱོང་ཡང་མི་ངེས་པ་མ་ཡིན། རྟོག་པ་ནི་ཡུལ་ངེས་པར་གཅོད་པ་ཡིན་པས་

རང་གཅོད་བྱེད་དུ་ངེས་ཤེས་འདྲེན་ཏེ། རྟོག་མེད་ཀྱི་ཤེས་པས་དོན་མཐོང་བ་བཞིན་

ནོ། །དྲན་པའི་ས་བོན་མི་འཇོག་པ་མ་ཡིན་ཏེ། ཡིད་རང་བཞིན་དུ་གནས་པའི་ཕྱིར། 

ཡུལ་གཞན་ལ་ཆགས་པས་ཀྱང་མ་ཡིན་ཏེ། དེ་ལས་ལངས་པའམ་རྒྱུན་མ་ཆད་ན་

ངེས་པར་བྱེད་དོ། །འདི་ལྟར་སྔར་ཡིད་བསྡུས་པས་ཀྱང་མིག་གིས་གཟུགས་རྒྱུན་དུ་

མཐོང་ནས་སླར་ཡང༌། དེའི་འོག་ཏུ་བདག་གིས་དེའི་བར་ལ་ཅི་མཐོང༌། བརྟག་བྱ་ཅི་

ཞིག་ལ་བརྟགས་ཞེས་ཅུང་ཟད་རྣམ་པར་རྟོག་པའི་རྒྱུན་སྡོམ་པའི་ཚེ་ན་ཁོ་བོས་

གཟུགས་འདི་མཐོང་ཞིང་དེ་ལ་ཡང༌། རྣམ་རྟོག་འདི་འདྲར་གྱུར་ཅེས་རིག་པ་ཡིན་

ནོ། །སྔར་བཤད་པའི་རང་བཞིན་རྟོག་པ་བསྡུས་དུས་ཀྱི་དབང་པོ་ལས་རྟོགས་པ་སྟེ་

དབང་ཤེས་ལ་རྟོག་པ་ཡོད་པ་མིན་ཏེ། ཡོད་ན་ངེས་སུ་རུང་བ་ལ་མ་ངེས་པའི་ཕྱིར་ཏེ། 

དུས་དེ་ཉིད་ན་རྟོག་པ་མེད་ཡོད་ཐ་དད་དུ་ངེས་པས་སོ། །

གཉིས་པ་ནི། རྣམ་པར་རྟོག་པ་བསྡུས་པའི་དུས་ཀྱི་དོན་མཐོང་བའི་དབང་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཤེས་ལ་ཆོས་ཅན། རྒྱུན་གྱི་མཐར་རྟོག་པར་ཇི་ལྟར་རྟོགས་པར་མི་འགྱུར་ཞེས་བྱ་སྟེ་

རྟོགས་པར་ཐལ། རྟོག་པ་ཡིན་པའི་ཕྱིར། ཁྱབ་པ་ཡོད་དེ། རྣམ་པར་རྟོག་པ་འདི་དག་

ཆོས་ཅན། རྒྱུན་གྱི་མཐར་སྡོམ་པའི་ཤེས་པས་རྟོགས་ནུས་ཏེ། མངོན་སུམ་དུ་བྱས་

པའི་རྒྱུན་ཡིན་པའི་ཕྱིར། དཔེར་ན། མཐོང་བའི་གཟུགས་རྒྱུན་བཞིན་ནོ། །རྟགས་གྲུབ་

སྟེ། ཡིད་བསྡུས་པ་ལས་ཡང་གཟུགས་མཐོང་དེ་རྟོག་པ་བསྡུས་པ་ཁྱེད་ལྟར་ན་རྟོག་པ་

ཤས་ཆུང་བའམ། དེ་ལྟར་ན་མེད་པར་གྱུར་པ་ལས་ལངས་ཏེ་ཅུང་ཟད་མཐོང་ཡུལ་

ལམ་གཞན་ལ་རྣམ་པར་རྟོག་པ་ནི་ཁོ་བོའི་རྣམ་པར་རྟོག་པ་རིགས་མི་མཐུན་པ་སྔར་

ཡུལ་ལ་རྟོག་པ་དང༌། ཕྱིས་རྟོག་པ་ལ་རྟོག་པ་འདི་དང་འདྲ་བར་གྱུར་ཏོ་ཞེས་རང་གི་

རྒྱུན་གྱིས་རིགས་དུ་མ་སྡོམ་ནས་འཛིན་པར་བྱེད་དོ། །དེའི་ཕྱིར་རྟོག་པ་མངོན་གྱུར་

ཡིན་ནོ། །

འདོད་ན། བསལ་བ་དང་སྣང་བ་མི་དམིགས་པས་མེད་པའི་ཐ་སྙད་དུ་གྲུབ་བོ་

ཞེས་མཇུག་སྡུད་པ་ནི་རྒྱུན་གྱི་མཐར་རྟོག་པ་མ་དམིགས་པ་དེས་ན་མཐོང་བའི་

བདག་ཉིད་དུ་གྱུར་པས་དབང་ཤེས་འདི་ཆོས་ཅན། རྟོག་པ་མ་ཡིན་ཏེ། རྟོག་པ་དང་མ་

འདྲེས་པ་སྟེ་བདག་ཉིད་མིན་པ་ནི་མངོན་སུམ་ཡིན་པ་མངོན་སུམ་དུ་དམིགས་ཤིང་

རྟོག་པར་མ་དམིགས་པའི་ཕྱིར། ཞེས་བདག་ཉིད་ཡིན་པ་འགོག་པའམ། མཐོང་བའི་

དབང་ཤེས་ལ་ཆོས་ཅན། སྣང་རུང་གི་རྟོག་པ་མེད་པའི་ཐ་སྙད་བྱ་རུང་སྟེ། སྣང་བའི་

བདག་ཉིད་ཀྱི་རྣམ་པར་རྟོག་པ་ཡོད་ན་སྣང་དུ་རུང་བ་ལ་མི་སྣང་བའི་ཕྱིར། ཞེས་པས་

དབང་པོའི་ཤེས་པ་ལ་གཞན་གྱིས་རྣམ་པར་རྟོག་པ་ཐ་དད་དུ་ཡོད་པའི་རྟོག་པ་སྤངས་

པ་ཡིན་ནོ། །དབང་ཤེས་གཅིག་རྟོག་བྲལ་དུ་མངོན་སུམ་དུ་གྲུབ་པས་དེ་དང་རྒྱུ་འདྲ་

བུ་སྟོན་རིན་ཆེན་གྲུབ།

བའི་དབང་ཤེས་ཐམས་ཅད་རྟོག་མེད་དུ་གྲུབ་པ་ལ་དགོངས་ནས་སློབ་དཔོན་ཕྱོགས་

གླང་གིས་དེ་སྒྲུབ་བྱེད་ཀྱི་རྟགས་མ་བཤད་དོ། །

གཉིས་པ་ལ། ཁས་བླངས་བརྗོད་པ་ནི། གཞོན་ནུ་མ་ལེན་ནམ་དཔྱོད་པ་པ་ན་

རེ། བློ་མངོན་སུམ་དུ་གྲུབ་པའི་རྒྱུ་མཚན་གང་གིས་དབང་པོའི་ཤེས་པ་རྣམ་པར་རྟོག་

པ་ཁས་བླངས་པ་ལ་གནོད་པར་འགྱུར་བ་མ་ཡིན་ཏེ། སྤྱིར་བློས་དོན་མངོན་སུམ་དུ་

བྱེད་པ་ཡིན་ཀྱང༌། བློ་རང་མངོན་སུམ་དུ་འགྱུར་བ་ནི་མ་ཡིན་པའི་ཕྱིར་རོ་ཞེ་ན། འདི་

དགག་པ་ལ་གསུམ་སྟེ། རྣམ་རྟོག་མེད་པར་ཐལ་བ་དང༌། བདེ་སྡུག་ལས་ཕན་གནོད་

མི་མྱོང་བར་ཐལ་བ་དང༌། རང་བློ་ཚད་མས་མི་རྟོགས་པར་ཐལ་བ་ལས། 

དང་པོ་ནི། བློ་ཐམས་ཅད་ལྐོག་གྱུར་དུ་འདོད་པ་དེ་ལྟ་ན་རེ་ཞིག་ནི་རིམ་པ་

སྟོན་པ་སྟེ་རྟོག་པ་མེད་པར་ཐལ་བ་དང་པོར་འཆད་ལ་ཕྱི་ནས་སྐྱོན་གཞན་ཡང་འཆད་

ཅེས་པའོ། །ཉེར་ལེན་འདོད་པ་ལས་སྐྱེ་བ་འབྱུང་བ་དང་འགོག་པ་ལྡོག་བར་རིག་པའི་

རྣམ་པར་རྟོག་པ་བསལ་བའི་རང་བཞིན་འདི་དོན་བེམ་པོའི་བློ་གང་གི་ནང་དུ་འདུ། 

དང་པོའ་ོཞེ་ན། རྟོག་པ་ཆོས་ཅན། དོན་བེམ་པོ་ནི་མ་ཡིན་པར་ཐལ་ཏེ། ནང་བདག་ཏུ་

འཛིན་པའི་གནས་ཉིད་དུ་ཡོངས་སུ་སྟེ་ཤེས་པ་རང་གི་ངོ་བོར་གསལ་བའི་ཕྱིར་དང༌། 

རྟགས་གཉིས་པ་ནི། ཉེར་ལེན་འདོད་པའི་དབང་གིས་སྐྱེ་བ་དང་འགག་པའི་ཕྱིར། ཁྱབ་

པ་ཡོད་དེ། བེམ་པོ་ཉེེར་ལེན་འདོད་པ་ལས་སྐྱེ་བ་དང་འགག་པར་རིགས་པ་མ་ཡིན་

པའི་ཕྱིར་རོ། །བློ་ནི་ནང་དུ་ཡོངས་སུ་བསལ་བ་དང་འདོད་པའི་དབང་གིས་སྐྱེ་བ་

འདིར་འགྱུར་བ་རིགས་པའི་བློ་ཡིན་ནོ་ཞེ་ན། རྟོག་པའི་བློ་དེ་ནི་ཆོས་ཅན། ནང་དུ་

ཡོངས་སུ་བསལ་བ་དང་ཉེར་ལེན་འདོད་པའི་དབང་གིས་སྐྱེས་འགག་རིག་པར་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

འཇུག་ཏུ་ཟིན་ཀྱང་གསལ་ཞིང་ཉམས་སུ་མྱོང་བ་མ་ཡིན་པར་ཐལ། མངོན་སུམ་སྟེ་

མངོན་གྱུར་མ་ཡིན་པའི་ཕྱིར། ནང་དུ་ཡོངས་སུ་གསལ་བ་ལ་སོགས་པའི་དོན་ཀྱང་

དེ་ལྟར་ལྐོག་ཏུ་འགྱུར་བ་མ་ཡིན་པའི་ཕྱིར། དེའི་ཆོས་རྗེས་སུ་འགྲོ་བས་དེར་འགྱུར་

བ་མིན་ཏེ་དབང་པོའི་གཟུང་དོན་བཞིན་ནོ། །དེ་གཉིས་གང་ཡང་མིན་ནོ་ཞེ་ན། བརྗོད་

བྱའི་དོན་དང་རྗོད་པ་སྒྲའི་རྗེས་སུ་བྱེད་པ་སྟེ་རྗོད་པ་འདྲེས་པའི་རྣམ་པ་ཅན་ཉམས་སུ་

མྱོང་བའི་བདག་ཉིད་ཀྱི་རྣམ་པར་རྟོག་པ་ནི་ཆོས་ཅན། དངོས་པོར་མེད་པར་འགྱུར་

རོ། །དོན་དང་བློ་གང་ཡང་ཡིན་མི་སྲིད་པའི་ཕྱིར། ཁྱབ་པ་ཡོད་དེ། རྟོག་པ་འདི་དོན་

དང་བློ་ལས་གཞན་པ་དངོས་པོ་འགའ་ཞིག་དང་རྗེས་སུ་འབྲེལ་པ་ཡང་མ་ཡིན་པའི་

ཕྱིར་ཏེ། དངོས་པོ་ལ་དོན་བློ་གཉིས་མིན་གྱི་ཕུང་གསུམ་མེད་པའི་ཕྱིར་རོ། །

གཉིས་པ་ནི། བདེ་བ་དང་ལ་སོགས་པ་དུཿཁ་མྱོང་བ་ཡང་ཆོས་ཅན། ལྐོག་

གྱུར་དུ་ཐལ། བློ་ཡིན་པའི་ཕྱིར། འདོད་ན། དེ་ཆོས་ཅན། དེ་ལས་ཕན་པ་དང་གནོད་

པར་མྱོང་བས་གྲུབ་པར་མི་འགྱུར་བར་ཐལ་ཏེ། དེ་ཡང་ལྐོག་ཏུ་གྱུར་པ་ཡིན་པའི་ཕྱིར། 

དཔེར་ན། སྐྱེས་བུ་གཞན་གྱི་མྱོང་བ་བདེ་སྡུག་ལས་བདག་ལ་ཕན་གནོད་མི་མྱོང་བ་

བཞིན་ནོ། །བུ་བདེ་བས་མ་བདེ་བ་ནི་དོན་གཞན་ཞིག་སྐྱེས་པ་ཡིན་ལ། རྣལ་འབྱོར་

པས་ནི། གཞན་གྱི་བདེ་སྡུག་དམིགས་པ་ཡིན་གྱི་མྱོང་བ་མིན་ནོ། །

གསུམ་པ་ལ། ཐལ་བ་དང༌། རྟགས་མ་གྲུབ་པ་དགག་པའི་དང་པོ་ལ། ཉེས་པ་

གཞན་ཡང་བདག་ཉིད་གཞིར་བྱས་ལ་ཆོས་ཅན། བློ་འདི་དག་རང་གིས་ཚད་མས་

རྟོགས་པར་ཇི་ལྟར་འགྱུར་ཏེ་མི་འགྱུར་བར་ཐལ། བློ་འདི་དག་རང་གི་རྗེས་དཔག་དང་

མངོན་སུམ་གྱིས་ཤེས་པ་མ་ཡིན་པའི་ཕྱིར་རོ། །

བུ་སྟོན་རིན་ཆེན་གྲུབ།

གཉིས་པ་ལ་ལྔ་སྟེ། དོན་ཤེས་པ་དང༌། དབང་དོན་དང༌། ཡིད་དང༌། ཡུལ་

གསལ་བ་རྟགས་སུ་མ་གྲུབ་པ་དང༌། འབྲེལ་པ་མེད་པས་དཔག་མི་ནུས་པར་བསྟན་

པའི་དང་པོ་ནི། བདག་ཉིད་ལ་བློ་ཡོད་པར་ཚད་མས་མ་གྲུབ་ཀྱང་དོན་ཤེས་པ་ཙམ་དུ་

ཤེས་ལ་རྟགས་དོན་དེ་ཤེས་པས་ན་རྟགས་ཅན་གྱི་བློ་རྗེས་སུ་དཔག་པ་འབྱུང་བས་

རྗེས་དཔག་ལས་རང་བློ་ཁོང་དུ་ཆུད་པ་ཡིན་ཏེ། ཇི་སྲིད་དུ་དོན་མི་ཤེས་པ་དེ་སྲིད་དུ་

བློ་མི་འགྲུབ་པའི་ཕྱིར་རོ་ཞེ་ན། དེ་དགག་པ་ནི། རང་གིས་སྨྲས་པའི་དོན་གོ་བར་མི་

ནུས་པའི་བླུན་པོ་ཁྱོད་རྒྱལ་བ་ཡིན་ནོ། །ཅི་བྱས་ནས་ན། འཇིག་རྟེན་གྱི་མངོན་དུ་ཁོ་

བོ་རྒྱལ་ལོ་ཞེས་རྒྱལ་བའི་སྒྲ་བསྒྲགས་པས་སོ། །དེ་སྤྱི་སྟེ་དཔྱོད་པ་པ་གང་གིས་འདི་

སྐད་འགལ་བ་སྨྲ་བའི་ཚིག་ལ་ཡང་མཁས་པ་ཡོད་ན་རྣ་མི་གཏོད་པར་བཟློག་པར་

རིགས་པ་ལས་མ་བཟློག་པར་འཇིག་རྟེན་རྣ་གཏོད་པ་བྱེད་པ་བས་སོ་ནིའོ། །འགལ་

བ་ཅི་སྨྲས་ཞེ་ན། རྟགས་མ་ཤེས་ན་རྟགས་ཅན་མི་ཤེས་པས་དོན་ཤེས་པར་ཞེས་བྱ་

བ་བློའི་བསྒྲུབ་བྱར་བྱེད་པ་ནི་ཚད་མས་རྟོགས་པ་ཡིན་ལ་བློ་ནི་རྟོག་པ་མ་ཡིན་ནོ་

ཞེས་ཟེར་བ་ནི་བློ་དང་ཤེས་པ་དང་རྟོག་པ་རྣམ་གྲངས་པ་ལ་གྲུབ་མ་གྲུབ་ཐ་དད་དུ་

འདོད་པ་བསྔགས་པར་འོས་པའི་ཤེས་རབ་ཅན་ལྷ་རྣམས་དགའ་བར་བྱེད་པ་ཡིན་

པའི་ཕྱིར་རོ། །

གཉིས་པ་ནི། དོན་ཤེས་པ་ནི་བློ་དང་རྣམ་གྲངས་པ་ཡིན་པས་བློའི་རྟགས་མ་

ཡིན་གྱི་འོན་ཀྱང༌། བདག་ཆོས་ཅན། དབང་པོ་ལ་བརྟེན་པ་དོན་གྱི་ཡུལ་ཅན་གྱི་བློ་

ཡོད་དེ། དབང་པོ་དང་དོན་དག་ཡོད་པའི་ཕྱིར། ཞེས་པ་རྟགས་ཡིན་ནོ་ཞེ་ན། དབང་

དོན་ཆོས་ཅན། བདག་ལ་དབང་ཤེས་དང་དོན་གྱི་ཡུལ་ཅན་གྱི་བློ་སྒྲུབ་བྱེད་རྟགས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཡང་དག་མིན་པར་ཐལ། བསྒྲུབ་བྱའི་ཆོས་དབང་ཤེས་དང་དོན་གྱི་ཡུལ་ཅན་གྱི་བློས་

ཁྱབ་པ་ངེས་པ་མེད་པའི་ཕྱིར། ཁྱབ་པ་ཡོད་དེ། མི་འཁྲུལ་བའི་ཁྱབ་པ་ངེས་ན་གཏན་

ཚིགས་ཡིན་ནོ་ཞེས་ལྡོག་ཁྱབ་བསྟན་ནོ། །རྟགས་མ་གྲུབ་ན། ཐམས་ཅད་ཀྱི་ཚེ་དབང་

པོ་ཐམས་ཅད་ཡོད་པའི་ཕྱིར་དབང་ཤེས་ཐམས་ཅད་ཡོད་པ་དང༌། དོན་ཡོད་ཙམ་

རྟགས་ཡིན་ན་ཐམས་ཅད་རིག་པ་དང༌། ཉེ་བ་རྟགས་ཡིན་ན་ཉེ་བ་ཐམས་ཅད་རིག་

པར་ཐལ་བར་འདོད་ན་རྣམ་ཤེས་དུ་མ་གཅིག་ཅར་མེད་པ་བུད་དོ། །གང་དག་དབང་

དོན་ཐུན་མོང་བ་ཡིན་པས་འཁྲུལ་ཟེར་བ་ནི་ལྷན་ཅིག་འཇུག་པ་མི་འཁྲུལ་བ་དབང་པོ་

ཐུན་མོང་བ་མིན་ནོ། །རྟགས་རང་མ་གྲུབ་པར་འཆད་པའང་མ་ཡིན་ཏེ་གྲུབ་ཀྱང་འཁྲུལ་

པར་སྟོན་པ་ཡིན་ནོ། །

གསུམ་པ་ནི། བྱེ་བྲག་ལ་སོགས་པ་ན་རེ། རྣམ་ཤེས་མ་ཡིན་པའི་ཡིད་རྣམ་

ཤེས་ཀྱི་རྒྱུར་གྱུར་པ་ཡིན་ཏེ། དེའི་དབང་གིས་རྣམ་ཤེས་ཡུལ་གཞན་མི་འཛིན་པ་

ཡིན་པས་ཡིད་དེ་རྟགས་ཡིན་ནོ་ཞེ་ན། ཡིད་དེ་ཡང་ཆོས་ཅན། རྣམ་པར་ཤེས་པ་སྔ་

མ་ཉིད་ཡིན་པར་རིགས་པར་ཐལ་ཏེ། རྣམ་པར་ཤེས་པ་ད་ལྟ་བའི་བར་དུ་མ་ཆོད་པ་

སྟེ་དངོས་ཀྱི་ཉེར་ལེན་རྒྱུར་གྱུར་པའི་ཕྱིར། ཁྱབ་པ་ཡོད་དེ། དེ་ལྟ་ན་དེ་ཉིད་ཀྱི་བྱ་བ་

དང་ལྡན་པའི་ཕྱིར་ཏེ། རྣམ་ཤེས་སྔ་མ་དེ་ཡུལ་གཟུགས་ལས་གཞན་སྒྲ་སྙན་པ་ལ་

སེམས་གཏད་ཅིང༌། གཉིད་ལ་སོགས་པས་ནུས་པ་ཉམས་པར་གྱུར་ན། ཡུལ་གཞན་

གཟུགས་ལ་ཤེས་པ་མི་སྐྱེ་བའི་ཕྱིར། དེ་ཉིད་ཡིན་ཏེ། ཡིད་ཀྱི་དགོས་པ་དེ་ཙམ་དུ་

ཟད་པའི་ཕྱིར་རོ། །ཡིད་དེ་ཡང་ཆོས་ཅན། བདག་ལ་བློ་སྒྲུབ་པའི་རྟགས་སུ་ཚད་མས་

མ་གྲུབ་པར་ཐལ། བློ་ཡིན་པའི་ཕྱིར། འདིས་ནི་ཤེས་པའི་ཡིད་ལའང་མཚུངས་སོ། །



  92  

བུ་སྟོན་རིན་ཆེན་གྲུབ།

བཞི་པ་ནི། ཡུལ་གསལ་བ། བློའི་རྟགས་ཡིན་ཞེ་ན། ཡུལ་གསལ་བ་དེ་གསལ་

བྱེད་བློ་ཉིད་མ་ཡིན་ནམ་སྟེ་ཡིན་ནམ། གསལ་བྱ་དོན་ཡིན། དང་པོ་ལྟར་ན་ཡུལ་གསལ་

བྱེད་བློ་དེ་ཡང་ཆོས་ཅན། བློ་གྲུབ་པའི་རྟགས་སུ་གྲུབ་པར་ཐལ། བློ་དེའི་ཁྱད་པར་ཅན་

བྱས་ཆོས་ཡིན་པའི་ཕྱིར། དབྱུག་པ་མ་གྲུབ་པར་དབྱུག་པ་ཅན་མི་འགྲུབ་པ་བཞིན། 

གསལ་བ་ནི་བློ་མ་ཡིན་ཏེ། གསལ་བྱ་དོན་གྱི་བདག་ཉིད་བློའི་རྟགས་ཡིན་ནོ་ཞེ་ན། དོན་

གྱི་བདག་ཉིད་ཀྱི་གསལ་བ་བློའི་ཡུལ་དུ་མ་གྲུབ་པའི་ཕྱིར་མ་གྲུབ་མོད་ཀྱི་གྲུབ་ཀྱང་བློ་

ལ་ལྟོས་མེད་ཀྱི་དོན་ཙམ་དེ་ཆོས་ཅན། ཇི་ལྟར་རང་ལ་བློ་ཡོད་པའི་གོ་བར་བྱེད་པ་ཡིན་

ཏེ་མ་ཡིན་པར་ཐལ། བློ་དང་འབྲེལ་པ་མེད་པའི་ཕྱིར་རོ། །རྟགས་མ་གྲུབ་ན། དེ་ཆོས་

ཅན། བློ་དང་འབྲེལ་པ་མེད་པར་ཐལ། བློས་མ་བསྐྱེད་ཅིང་བློ་ལས་དོན་གཞན་ཕྱི་མ་

ཡིན་པའི་ཕྱིར། གསལ་བྱ་དོན་གྱི་བདག་ཉིད་ཀྱང་ཆོས་ཅན། གཞན་གྱི་བློ་ཡང་རྗེས་སུ་

དཔོག་པར་ཐལ་ལོ། །གཞན་བློ་དཔོག་ན་ཚུལ་གསུམ་ཚང་བའི་ཕྱིར་ཏེ། བློས་ཁྱབ་པ་

ངེས་ཤིང༌། རང་བློ་དཔོག་ན་ཕྱོགས་ཆོས་ཚང་ན་གཞན་བློ་དཔོག་ནའང་མཚུངས་ཏེ། 

དེ་ནི་རང་གཞན་གཉིས་ཀའི་ཐུན་མོང་བ་ཡིན་པའི་ཕྱིར་རོ། །

ལྔ་པ་ནི། ཤེས་པ་མ་གྲུབ་ན་རྟགས་གང་བཀོད་ཀྱང་མ་གྲུབ་པ་ཡིན་

ནོ། །རྟགས་འགའ་ཞིག་གྲུབ་ཏུ་ཆུག་ཀྱང་གྲུབ་པའི་རྟགས་དེ་ཆོས་ཅན། ཆོས་ཅན་ལ་

བློ་རྗེས་སུ་དཔོག་ནུས་པ་མ་ཡིན་པར་ཐལ། བློ་དང་འབྲེལ་པ་ངེས་པ་མེད་པའི་ཕྱིར་

ཏེ། བློ་ནི་དུས་ཐམས་ཅད་དུ་ལྐོག་ཏུ་གྱུར་པས་ཚད་མས་མ་གྲུབ་པས་ནའོ། །

གསུམ་པ་ནི། ཡིད་བསྡུས་དུས་ཀྱི་དབང་ཤེས་ཆོས་ཅན། འདིའི་བརྗོད་པ་སྒྲ་

དོན་འཛིན་པའི་རྟོག་པ་མེད་པ་ཡང་མངོན་སུམ་དུ་སྣང་བ་ཡིན་ཏེ། བློ་ལྐོག་གྱུར་མ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཡིན་དེ་ལ་བརྗོད་པ་མི་སྣང་བར་དང༌། དེ་ལ་རྟོག་པ་ཡོད་ན་མངོན་སུམ་ལ་དམིགས་

རུང་མ་དམིགས་པ་དེའི་ཕྱིར། 

གཉིས་པ་ནི། དེ་ལྟར་ངོ་བོ་ལ་ལོག་རྟོག་བསལ་ནས། སྤྱོད་ཡུལ་ལ་ལོག་རྟོག་

བསལ་བའི་ཕྱིར། 

མདོའི། 

དུ་མའི་ངོ་བོའི་ཆོས་ཅན་ནི། །

དབང་པོ་ལས་རྟོགས་སྲིད་མ་ཡིན། །

རང་རང་རིག་བྱ་ཐ་སྙད་ཀྱིས། །

བསྟན་མིན་ངོ་བོ་དབང་པོའི་ཡུལ། །

ཞེས་པའི་དོན་འཆད་པའི་གོ་རིམ་དང༌། དབང་ཤེས་རྟོག་མེད་དུ་ཞོར་ལ་

བསྒྲུབ་པའི་ཕྱིར། མངོན་སུམ་གཞན་གསུམ་གྱི་དང་པོར་འཆད་པ་ནི་མངོན་སུམ་

བརྗོད་དུ་མེད་པའི་ཡུལ་ཅན་དུ་སྒྲུབ། ཡུལ་བརྗོད་དུ་མེད་པར་སྒྲུབ། དེས་གྲུབ་པའི་

དོན་བསྡུ་བའི་དང་པོ་ལ། བསྟན་བཤད་གཉིས་ཀྱི་དང་པོ་ནི། དབང་ཤེས་མ་འཁྲུལ་བ་

དེ་ནི་ཆོས་ཅན། སྒྲས་བརྗོད་པར་བྱར་མེད་པ་རྟོགས་པར་བྱེད་པ་ཡིན་ཏེ། གཟུང་

ཡུལ་རང་མཚན་མེད་པའི་ཕྱིར། ཁྱབ་པ་མེད་དེ། གཟུང་ཡུལ་རང་མཚན་སྒྲས་བརྗོད་

བྱ་ཡིན་ནོ་ཞེ་ན། གཟུང་དོན་རང་མཚན་ཆོས་ཅན། སྒྲས་བརྗོད་བྱ་མ་ཡིན་ཏེ་སྐྱེས་

བུའི་བློ་ལ་རྗོད་བྱེད་སྒྲ་དང་འདྲེས་རུང་དུ་སྣང་བ་མེད་པའི་ཕྱིར། དཔེར་ན། མིག་གི་

དབང་པོའི་བྱ་བ་མེད་པ་མིག་བཙུམས་པ་སྒྲ་ཡིས་བརྗོད་པའི་དོན་གཟུགས་སོགས་

ནི་དབང་ཤེས་ཀྱིས་མཐོང་བ་བཞིན་དུ་གསལ་བར་བློ་ལ་མི་སྣང་བ་བཞིན་ནོ། །

གཉིས་པ་ལ། རྟགས་དགོད། ཁྱབ་པ་སྒྲུབ་པའི་དང་པོ་ནི། ཡང་ཞེས་པ་ལོག་

རྟོག་སེལ་བ་གཞན་གསོག་པའོ། །མངོན་སུམ་སྟེ་དབང་ཤེས་མ་འཁྲུལ་པ་དེ་ནི་ཆོས་

ཅན། སྒྲས་བརྗོད་དུ་མེད་པའི་ཡུལ་ཅན་ཡིན་ཏེ། གཟུང་དོན་རང་མཚན་འཛིན་པའི་

ཕྱིར། ཁྱབ་པ་ཡོད་དེ། གཟུང་དོན་རང་མཚན་ཆོས་ཅན། སྒྲས་བརྗོད་བྱ་མིན་ཏེ། སྒྲ་

དང་ལྷན་ཅིག་དུ་སྒྲ་རྟོག་གི་བློ་ལ་སྣང་བ་མེད་ཕྱིར་རོ། །མིག་གི་དབང་པོའི་བྱ་བ་མེད་

པ་ལ་མིག་ཤེས་ཀྱིས་མཐོང་བ་བཞིན་དུ་སྒྲ་རྟོག་གི་གཟུགས་རང་མཚན་མཐོང་བ་

མེད་པས་སོ། །དེ་ལའང་ཁྱབ་པ་མེད་དོ་ཞེ་ན། གང་གི་ཕྱིར་སྒྲ་ལས་བྱུང་བའི་ཤེས་པ་

ལ་སྒྲ་དང་འདྲེས་པར་མི་སྣང་བ་གང་ཡིན་པ་དེ་ནི་སྒྲ་དེའི་བརྗོད་བྱའི་དོན་མ་ཡིན་ཏེ། 

རྟ་བ་ལང་གི་སྒྲ་དང་འབྲེལ་པར་མི་སྣང་བ་བཞིན་ནོ། །དབང་ཤེས་ཀྱི་གཟུང་དོན་ཡང་

སྒྲའི་ཤེས་པ་ལ་སྒྲ་དང་འདྲེས་པར་སྣང་བ་མིན། 

གཉིས་པ་ལ། སྤྱིར་སྒྲ་རྟོག་དངོས་པོ་ལ་འཇུག་པ་དགག །སྒྲ་རྟོག་གི་བྱེ་བྲག་

དངོས་པོ་ལ་འཇུག་པ་དགག །དོན་བསྡུ་བའི་དང་པོ་ནི། ཐག་ཉེ་རིང་གིས་གསལ་མི་

གསལ་དུ་སྣང་ཡང་དོན་གཅིག་ཡིན་པ་ལྟར་དབང་ཤེས་དང་རྟོག་པས་གསལ་མི་

གསལ་དུ་མཐོང་བ་ཡང་དོན་གཅིག་ཡིན་པས་རྟོག་པས་རང་མཚན་འཛིན་ནོ་ཞེ་ན། 

སྒྲ་རྟོག་ཤེས་པའི་གཟུང་ཡུལ་ཉིད་ནི་ཆོས་ཅན། དངོས་པོ་རང་མཚན་མ་ཡིན་ཏེ། མི་

གསལ་ཞིང་ཐུན་མོང་བར་སྣང་བའི་ཕྱིར། ཁྱབ་པ་ཡོད་དེ། དངོས་པོ་རང་མཚན་

མཐོང་བའི་དབང་ཤེས་ལ་ཐུན་མོང་བ་མི་གསལ་བ་ལས་རྣམ་པ་གཞན་དུ་གསལ་

བར་སྣང་བའི་ཕྱིར་རོ། །ཁྱབ་པ་ཡོད་དེ། དབང་ཤེས་ལ་སྣང་བ་དེས་ནི་དོན་བྱེད་ནུས་

ལ། སྒྲ་རྟོག་གི་སྣང་ཡུལ་གྱིས་དོན་བྱེད་མི་ནུས་ཤིང་དེ་གཉིས་དེ་ཉིད་དེ་གཅིག་མ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཡིན་པའི་རྒྱུ་མཚན་ཡང་དོན་བྱེད་ནུས་མི་ནུས་ཀྱིས་ཁྱད་པར་དུ་བྱས་པའི་སྣང་བ་ཐ་

དད་འདི་ཙམ་དུ་ཟད་པའི་ཕྱིར་རོ། །

གཉིས་པ་ནི། གསལ་བར་སྣང་བའི་གཟུང་དོན་མེད་ན་རྟོག་པས་ཞེན་ཡང་

མཐོང་བ་དང་གཅིག་མིན་ཡང་དབང་ཤེས་ལ་གསལ་བར་སྣང་བའི་དངོས་པོ་ལ་རྟོག་

པས་ཞེན་པ་ན་ཡུལ་གཅིག་ཡིན་ནོ་ཞེ་ན། དངོས་པོ་མེད་པ་འབའ་ཞིག་ཏུ་མ་ཟད་

གཟུང་དོན་དངོས་པོ་ཡོད་ཀྱང་རྟོག་པ་ཤེས་པ་དེ་ནི་ཆོས་ཅན། ཕྱི་རོལ་གྱི་དོན་རང་

མཚན་དེའི་བདག་ཉིད་འཛིན་པ་སྟེ་སྣང་བ་མ་ཡིན་ཏེ། དོན་གཞན་ཕྱི་རོལ་གྱི་དོན་རང་

མཚན་དེ་གཟུང་དོན་དུ་ཡོད་པ་དང་མེད་པའི་རྗེས་སུ་མི་བྱེད་པའི་ཕྱིར། རྟགས་གྲུབ་

སྟེ། དེ་ཆོས་ཅན། ཕྱི་རོལ་རང་མཚན་གཟུང་དོན་མེད་དེ། འདིའི་སྣང་བ་ནི་མེད་པའི་

དོན་སྣང་བ་དང་ཁྱད་མེད་པའི་ཕྱིར། དེའི་རྒྱུ་མཚན་ཕྱི་དོན་གྱི་དངོས་པོ་མེད་ཀྱང་སྒྲ་

ལས་བྱུང་བའི་སྣང་བ་མི་ཉམས་པས་ཏེ་མི་ལྡོག་པའི་ཕྱིར། རི་བོང་རྭའི་སྒྲ་དོན་སྣང་བ་

བཞིན་ནོ། །སྔ་མའི་ཁྱབ་པ་ཡོད་དེ། གང་གཟུང་དོན་དུ་ཡོད་མེད་རྗེས་སུ་འགྲོ་ལྡོག་

མི་བྱེད་པ་དེ་བྱས་པ་མིན་པའི་དོན་གཞན་དེ་མི་འཛིན་ཏེ། རོའི་བློ་དྲི་མི་འཛིན་པ་

བཞིན་དང༌། གཟུང་དོན་དོན་གཞན་འཛིན་པ་ལ་དེ་ཡོད་མེད་དུ་རྗེས་སུ་བྱེད་པས་

ཁྱབ་སྟེ། གཟུགས་ལ་མིག་བློ་བཞིན་ནོ། །གལ་ཏེ་གཟུང་དོན་གྱི་རྗེས་སུ་འགྲོ་ལྡོག་མི་

བྱེད་ཀྱང་དེའི་སྣང་བ་ལ་དོན་དུ་ཞེན་པའི་ཕྱིར། དོན་ཡུལ་ཡིན་ནོ་ཞེ་ན། དོན་རིག་

ཤེས་པའི་གཟུང་ཡུལ་ནི་ཆོས་ཅན། དོན་རིག་ཤེས་པའི་རྒྱུ་ཡིན་ཏེ། དོན་རིག་ཤེས་

པ་ལ་རང་གི་རྣམ་པ་དངོས་སུ་གཏོད་པར་ནུས་པའི་ཕྱིར། གང་ཞིག་གང་གི་རྗེས་སུ་

འགྲོ་བ་དང་ལྡོག་པའི་རྗེས་སུ་མི་བྱེད་པ་སྟེ་བྱ་བ་མིན་པ་དེ་ནི་དེའི་རྒྱུ་མ་ཡིན་ཞིང། 

བུ་སྟོན་རིན་ཆེན་གྲུབ།

རྒྱུ་མ་ཡིན་པ་ཡང་གཞན་རིག་ཤེས་པ་དེའི་གཟུང་ཡུལ་མ་ཡིན་ཏེ། དཔེར་ན། མིག་

ཤེས་ལ་རོ་བཞིན། དབང་ཤེས་ཀྱི་གཟུང་དོན་ཡང་རྟོག་པའི་དངོས་སུ་རྗེས་སུ་འགྲོ་

ལྡོག་བྱ་བ་མ་ཡིན་ནོ། །

གསུམ་པ་ནི། སྒྲ་ལས་བྱུང་བའི་རྣམ་པར་རྟོག་པ་ནི་ཆོས་ཅན། གཟུང་དོན་ཕྱི་

རོལ་གྱི་དངོས་པོའི་ཡུལ་ཅན་མ་ཡིན་ཏེ།  རྣམ་པ་འཇོག་བྱེད་ཕྱི་རོལ་གྱི་དངོས་པོ་

དངོས་སུ་ཡོད་མེད་རྗེས་སུ་འགྲོ་ལྡོག་མི་བྱེད་པ་དེའི་ཕྱིར་རོ། །

གཉིས་པ་ལ། གསལ་བ་རྗེས་འགྲོ་མེད་པས་བརྗོད་བྱ་མིན་པར་བསྟན། 

གསལ་བ་ལས་ཐ་དད་པའི་སྤྱི་རྗེས་སུ་འགྲོ་བ་དགག་པའི་དང་པོ་ནི། དབང་པོའི་ཤེས་

པའི་གཟུང་དོན་ནི་ཆོས་ཅན། བརྡ་བྱས་བྱས་པ་ལ་དགོས་པ་མེད་དེ། ཡུལ་དུས་

གཞན་དུ་རྗེས་སུ་འགྲོ་བ་དང་ལྡན་པ་མ་ཡིན་པའི་ཕྱིར། ཡང་ནི་ལྡོག་ཁྱབ་སྡུད་

པའོ། །ཁྱབ་པ་ཡོད་དེ། སྒྲ་བརྡ་སྦྱར་བའི་དགོས་པ་ཡང་བརྡ་དུས་སུ་མཐོང་བའི་དོན་

བསྟན་བྱ་དེས་རྟོགས་པར་བྱ་བའི་ཕྱིར་ཡིན་ན་དེ་ཡང་བརྡ་བྱས་པ་ནི་བརྡ་སྦྱར་བ་

སྔོན་དུ་འགྲོ་བ་ཅན་གྱི་དོན་རྟོགས་པར་བྱ་བའི་ཕྱིར་ཡིན་ན། རྗེས་འགྲོ་བྱེད་པ་གང་

ལས་བརྡ་དུས་ཀྱི་སྒྲ་དང་ལྷན་ཅིག་བརྗོད་བྱ་རྗོད་བྱེད་དུ་འབྲེལ་པར་མཐོང་བའི་དོན་

དེ་ཐ་སྙད་ཀྱི་ཚེ་”རྟོགས
1
་པར་འགྱུར་བ་ལ་རྗེས་འགྲོ་བྱེད་པས་ཁྱབ། རྟགས་གྲུབ་སྟེ། 

འདི་ལྟར་ཡུལ་ལམ་དུས་གཅིག་ཏུ་མཐོང་བའི་ཁྱད་པར་ནི་ཆོས་ཅན། ཡུལ་དུས་

གཞན་དུ་རྗེས་འགྲོ་མེད་བའི་ཐ་སྙད་བྱ་རུང་སྟེ། ཡུལ་དུས་གཞན་དུ་རྗེས་འགྲོ་བྱེད་ན་

མཐོང་དུ་རུང་བ་ལ་མ་མཐོང་བའི་ཕྱིར། འགའ་ཞིག་ཅེས་པ་གཏན་དགག་པ་ཕྱིར་གྱི་

1  [མ་ཕྱི། ༣༦བ༧ན།   རྟེགས    * རྟོགས]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

སྒྲས་ཐ་དད་པའི་སྤྱི་མ་མཐོང་བ་སྡུད་པའོ། །དེ་ཉིད་བཤད་པ་ལ། གསལ་བའི་བདག་

ཉིད་རང་གི་ངོ་བོ་ངེས་པའི་རང་མཚན་རྣམས་ནི་ཆོས་ཅན། ཕན་ཚུན་གཅིག་ཏུ་སྣང་

བའི་རྗེས་སུ་འགྲོ་བ་མ་ཡིན་ཏེ། གང་གི་ཕྱིར་ན་དོན་བྱེད་ནུས་པ་དང་སྣང་བ་སྟེ་རྣམ་

འཇོག་ཚད་མ་དང༌། ལ་སོགས་པའི་སྒྲས་སྐྱེ་འགག་གནས་པ་ཐ་དད་པའི་ཕྱིར་རོ། །

གཉིས་པ་ནི། གསལ་བ་རྣམས་ཐ་དད་པ་ཡིན་ཡང་གསལ་བ་ལས་ཐ་དད་པའི་

སྤྱི་ཐ་དད་མེད་པ་གཅིག་དབང་ཤེས་ཀྱི་གཟུང་དོན་ཡིན་པས་རྗེས་འགྲོ་ཡོད་དོ་ཞེ་ན། 

ཐ་དད་པའི་སྤྱི་མེད་པར་བསྟན། ཡོད་ཀྱང་མ་ངེས་པར་འདོད་པ་དགག་པའི་དང་པོ་ལ། 

བསྟན་བཤད་གཉིས་ཀྱི་དང་པོ་ནི། གསལ་བ་ཆོས་ཅན། དེ་ལས་ཐ་དད་པའི་སྤྱི་རྫས་

གཞན་དབང་ཤེས་ལ་སྣང་རུང་ནི་ཡོད་པ་མིན་ཏེ། ལས་ཐ་དད་པའི་སྤྱི་དབང་ཤེས་ལ་

སྣང་རུང་ཡོད་ན་བློས་ཐ་དད་དུ་མཐོང་དུ་རུང་བ་ལས་མཐོང་བ་མེད་པའི་ཕྱིར་རོ། །

གཉིས་པ་ནི། གསལ་བ་ཆོས་ཅན། གསལ་བ་ཐ་དད་གང་ལ་སྒྲ་བློ་གཅིག་

འཇུག་པར་འགྱུར་བ་གསལ་བའི་བདག་ཉིད་རྣམས་ལས་ཐ་དད་པའི་རྗེས་སུ་འགྲོ་བའི་

དོན་སྤྱི་དབང་ཤེས་ལ་སྣང་རུང་ནི་མེད་དེ། དེ་ལྟ་བུའི་སྤྱི་དབང་ཤེས་ལ་སྣང་རུང་ཡོད་

ན་མཐོང་དུ་རུང་བ་ལ་མ་མཐོང་བའི་ཕྱིར་རོ། །ཁྱབ་པ་མེད་དེ། མ་མཐོང་ཡང་ཡོད་དོ་

སྙམ་ན། སྣང་རུང་གི་དོན་ཐ་དད་པ་ཉིད་ལ་ནི་བློས་ཀྱང་ཐ་དད་པར་མཐོང་བས་ཁྱབ་སྟེ། 

དཔེར་ན། འབྱུང་པོ་གཟའ་དང་མ་མོ་དང་དེ་དག་གི་མགུལ་ཆིངས་མེ་ཏོག་གི་ཕྲེང་བ་

དཔྱངས་པའི་ཐ་གུ་ཐ་དད་པས་ཐ་དད་དུ་མཐོང་བ་བཞིན་ནོ། །བློ་དེ་ལ་ཐ་དད་པ་སྣང་བ་

མེད་ཀྱང་སྣང་རུང་གི་དོན་ཐ་དད་པར་རྟོགས་ན་ནི། འགྲོ་བ་འདིར་ཆོས་ཅན། གཅིག་

དང་དུ་མའི་ཐ་སྙད་མ་ནོར་བར་མི་སྲིད་པར་ཧ་ཅང་ཐལ་བར་འགྱུར་ཏེ། ཐ་དད་སྣང་རུང་

མ་དམིགས་ཀྱང་ཐ་དད་ཡིན་པའི་ཕྱིར། །ཁྱབ་པ་ཡོད་དེ། དེ་ལྟ་ན་ཐམས་ཅད་བདག་ཉིད་

ལ་ཐ་དད་མ་དམིགས་ཀྱང་ཐ་དད་དུ་དོགས་པས་གཅིག་ཏུ་ངེས་པ་མེད་པའི་ཕྱིར། 

གཅིག་ལས་གཅིག་ཐ་དད་པར་མ་རྟོགས་པར་འགྲོ་བ་གཅིག་དང་དུ་མར་མི་འགྱུར་ཏེ། 

ཐ་དད་མ་ནོར་བར་བྱེད་པ་ལ་ཡུལ་ངེས་དགོས་པའི་ཕྱིར་རོ། །

གཉིས་པ་ནི། སྤྱི་དབང་ཤེས་ལ་སྣང་རུང་ཡིན་པ་དེ་ལྟ་མོད་ཀྱི་སྤྱི་དབང་ཤེས་

ལ་སྣང་དུ་ཟིན་ཀྱང་བྱེ་བྲག་དང་ཡུལ་དུས་ཐ་དད་མེད་པས་འཁྲུལ་ནས་ཐ་དད་དུ་ངེས་

པའི་ཚུལ་གྱིས་མ་རྟོགས་པའི་ཕྱིར་སྤྱི་དང་བྱེ་བྲག་ཐ་དད་པར་ངེས་པར་མི་འགྱུར་རོ་

ཞེ་ན། དེ་དགག་པ་ལ་བསྟན་བཤད་གཉིས་ཀྱི་དང་པོ་ནི། སྤྱི་དེ་ནི་ཆོས་ཅན། ངེས་

པའི་ཚུལ་གྱིས་མ་རྟོགས་པར་མི་རིགས་པར་ཐལ་ཏེ། དེ་ངེས་པ་ལས་གཞན་ཁྱད་

པར་ལ་བློ་དང་སྒྲ་གཅིག་འཇུག་པར་ངེས་པའི་ཚུལ་གྱིས་རྟོགས་པའི་ཕྱིར། ཁྱབ་པ་

ཡོད་དེ། དེ་ལྟ་ན་སྤྱི་དེ་ངེས་པར་མི་རྟོགས་པས་མིན་ནོ། །

གཉིས་པ་ནི། དབང་ཤེས་ཆོས་ཅན། སྤྱི་ངེས་པར་ཇི་ལྟར་མི་རྟོགས་ཞེས་བྱ་

སྟེ་རྟོགས་པར་ཐལ། གཅིག་ཏུ་ངེས་པའི་བློ་དང་བརྗོད་པའི་སྒྲ་རྗེས་སུ་འགྲོ་བ་ལ་མི་

བརྟེན་པའི་ཁྱད་པར་གསལ་བ་ཐ་དད་འདི་སྤྱི་མཐོང་ཞིང་ངེས་པའི་སྟོབས་ཀྱིས་རྗེས་

སུ་འགྲོ་བ་ན་སྟེ་རྣམ་པ་གཅིག་ཏུ་རྟོགས་པའི་ཕྱིར། ཁྱབ་པ་ཡོད་དེ། ཁྱད་པར་གྱི་དོན་

གང་ལས་ཁྱད་པར་ཅན་གང་ལ་སྒྲ་དང་བློ་དེའི་རྣམ་པ་དང་ལྡན་པར་རྗེས་སུ་འགྲོ་ཞིང་

འཇུག་པའི་ཁྱད་པར་དེ་མ་རྟོགས་པར་ནི་ཁྱད་པར་ཅན་དེ་དེ་ལྟར་རྟོགས་པར་མི་

འགྱུར་ཏེ། དབྱུག་པ་ལ་སོགས་པ་མ་རྟོགས་པར་དབྱུག་པ་ཅན་ལ་སོགས་པར་མི་

རྟོགས་པ་བཞིན་ནོ། །



  99  

གསུམ་པ་ནི། དབང་པོ་ལས་སྐྱེས་པའི་བློ་མ་འཁྲུལ་བ་ཐམས་ཅད་ཆོས་ཅན། 

སྒྲས་བརྗོད་དུ་མེད་པའི་ཁྱད་པར་གྱི་ཡུལ་ཅན་ཉིད་ཡིན་ཏེ། ཡུལ་དུས་གཞན་དུ་རྗེས་

འགྲོ་མེད་པའི་རང་མཚན་འཛིན་ཅིང་སྤྱི་མི་སྣང་བ་དེའི་ཕྱིར། དེ་ཉིད་བཤད་པ་ནི། 

དབང་པོའི་བློ་མ་འཁྲུལ་བ་ནི་ཆོས་ཅན། སྒྲས་བརྗོད་དུ་མེད་པ་སྟེ་ཐ་སྙད་ཀྱིས་བསྟན་

པར་མི་ནུས་པའི་དངོས་པོའི་རང་བཞིན་ཁྱད་པར་ཅན་ཉིད་མངོན་སུམ་དུ་བྱེད་པ་

ཡིན་ཏེ། གསལ་བ་རང་མཚན་མངོན་སུམ་འཛིན་པའི་ཕྱིར། ཁྱབ་པ་ཡོད་དེ། དབང་

ཤེས་དེ་ལ་རང་མཚན་ལས་ཐ་དད་པའི་སྤྱི་མི་སྣང་བའི་ཕྱིར་དང༌། གསལ་བ་ཉིད་

བརྗོད་བྱ་ཡིན་ནོ་སྙམ་ན། གསལ་བ་རྣམས་ཀྱང་ཆོས་ཅན། སྒྲས་བརྗོད་བྱ་མིན་ཏེ། 

ཡུལ་དུས་གཞན་དུ་རྗེས་སུ་མི་འགྲོ་བའི་ཕྱིར། འདི་ཐམས་ཅད་ཀྱི་དོན་བསྡུས་པ་ནི། 

དོན་འགའ་ཞིག་བརྡའི་དུས་སུ་སྒྲ་དང་འབྲེལ་བ་མཐོང་བ་མ་ཡིན་པ་དེ་ནི་སྒྲའི་ཁྱད་

པར་ཅན་དུ་བཟུང་བ་མ་ཡིན་ཏེ། དཔེར་ན། བ་ལང་གི་སྒྲ་རྟ་བཞིན། དབང་ཤེས་ཀྱི་

གཟུང་དོན་ཐམས་ཅད་ཀྱང་སྒྲ་དང་འབྲེལ་པ་མཐོང་བ་མ་ཡིན་ནོ། །

གསུམ་པ་ལ། རྩོད་ལན་གཉིས་ལས་དང་པོ་ནི། འོ་ན་ཞེས་པ་མ་བཟོད་པ་སྟེ་

ཚད་མ་ནི་འཇུག་པའི་ཡན་ལག་ཡིན་པ་ལ་མངོན་སུམ་འཇུག་པའི་ཡན་ལག་མིན་

ཡང་ཚད་མར་འགྱུར་བ་མ་བཟོད་པའོ། །མངོན་སུམ་རྟོག་མེད་དུ་ཁས་ལེན་དུས་ད་ནི་

མངོན་སུམ་ཆོས་ཅན། ཇི་ལྟར་ཏེ་རྣམ་པ་གང་གིས་བླང་དོར་ལ་འཇུག་ལྡོག་གི་ཐ་སྙད་

དུ་འགྱུར་ཏེ་མི་འགྱུར་བར་ཐལ། བླང་དོར་མ་ངེས་པའི་བདག་ཉིད་དེ་གཏན་ལ་མ་

ཕེབས་པའི་ཕྱིར། ཁྱབ་པ་ཡོད་དེ། སྨན་ལ་སོགས་པ་འདི་བདེ་བ་སྒྲུབ་པའོ་ཞེས་བྱ་

བར་ངེས་པ་སྟེ་མངོན་སུམ་གྱིས་ཡོངས་སུ་བཅད་ན་ནི་ཐ་སྙད་བྱེད་པ་པོའི་སྐྱེས་བུ་

བདེ་བ་སྒྲུབ་བྱེད་དུ་ཡོངས་སུ་གཅོད་པ་ཡིན་ལ་འཇུག་ཡུལ་བདེ་བ་སྒྲུབ་པར་བྱེད་པ་

དག་ཐོབ་པའི་དོན་དུ་འཇུག་ལ་དུག་ལ་སོགས་པ་འདི་དུཿ ཁ་ཡི་སྒྲུབ་པར་བྱེད་པའོ་

ཞེས་བྱ་བར་ངེས་ན་ནི་སྡུག་བསྔལ་གྱིས་སྒྲུབ་པར་བྱེད་པ་དག་ཡོད་པའི་དོན་དུ་

འཇུག་པའི་ཕྱིར། འདོད་ན། ཚད་མ་མིན་པར་འགྱུར་རོ་ཞེ་ན། 

ལན་ལ་བསྟན་བཤད་གཉིས་ཀྱི་དང་པོ་ནི། དེ་བདེན་ཡང་ཁྱེད་མངོན་སུམ་

ངེས་རྟོག་ཏུ་འདོད་པ་དང་ངེད་རྟོག་མེད་དུ་འདོད་པ་གཉིས་ཀ་ལ་ཚད་མ་ནི་འཇུག་

ཡུལ་གཏོད་བྱེད་དུ་ཁྱད་མེད་དེ། རྟོག་བཅས་ཀྱིས་སོ་སོར་ངེས་པ་བཞིན། རྟོག་མེད་

ཀྱིས་རྗེས་སུ་བྱེད་པ་དེའི་སྟོབས་ཀྱིས་སྐྱེས་པའི་ངེས་ཤེས་ཀྱིས་སྔར་བཟུང་བ་ཉིད་

ངེས་པར་བྱེད་ཅིང་སྣང་བཏགས་གཅིག་ཏུ་ཞེན་ནས་འཇུག་སྟེ། གཏན་ཚིགས་ཐིགས་

པ་ལས། རྣམ་པར་རྟོག་པ་དེ་ལས་ཀྱང་དེ་ལྷག་པར་ཆགས་པས་དངོས་པོ་ཁོ་ན་ལ་

འཇུག་པའི་ཕྱིར་རོ། །ཞུགས་པ་ན་མངོན་སུམ་དང་རྣམ་པར་རྟོག་པ་དེ་གྲུབ་པ་དང་

བདེ་བ་ཐ་མི་དད་པ་ཡིན་ནོ་ཞེས་སོ། །དེས་ན་རྟོག་པས་ཡུལ་དུ་བྱས་པར་ཡང་

མཚུངས་ལ། དེ་ལས་བླང་”དོར
1
་དྲན་པ་དང་དེ་ལས་འདོད་པས་ཐ་སྙད་ལ་འཇུག་པར་

གཉིས་ཀ་མཚུངས་པས་འཇུག་པའི་ཡན་ལག་མ་ཡིན་པའི་སྐྱོན་འདི་མེད་དེ། གང་གི་

ཕྱིར་ན། མངོན་སུམ་ལས་དངོས་སུ་ཐ་སྙད་དུ་འགྱུར་བ་མིན་ཡང་བརྒྱུད་ནས་དེས་

འཇུག་ལྡོག་གི་ཐ་སྙད་རབ་ཏུ་འཇུག་པ་ཡིན་པས་སོ། །བརྒྱུད་ཚུལ་ཇི་ལྟར་ན། དུས་

ནི་སྔར་མངོན་སུམ་གྱིས་མཐོང་བའི་དོན་གྱིས་རྒྱུན་ཕྱི་མ་དེ་མཐོང་བ་ཉིད་ན་ཡུལ་

སྔར་མཐོང་བའི་འབྲས་བུ་རྣམས་ལ། གང་ལས་ན། དྲན་པའི་འདུ་བྱེད་འཇོག་པ་མྱོང་

1  [མ་ཕྱི། ༣༨བ༢ན།   དེར    * དོར]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

བ་སྔ་མ་དང༌། དྲན་པའི་འདུ་བྱེད་སད་བྱེད་མྱོང་བ་ཕྱི་མ་སྟེ། མྱོང་བ་གཉིས་པོའི་མཐུ་

ལས་བྱུང་བའི་དྲན་པ་སྐྱེ། དྲན་པ་ལས་འཇུག་ལྡོག་བྱེད་པར་མངོན་པར་འདོད་པ་སྐྱེ། 

དེ་ཡིས་འཇུག་ལྡོག་གི་ཐ་སྙད་དུ་འགྱུར་བས་སོ། །

གཉིས་པ་ནི། མངོན་སུམ་དོན་ཏེ་ཡུལ་ལ་བལྟ་བ་སྟེ་རྣམ་པ་འཛིན་པ་ཙམ་

ཡིན་གྱི་ཡུལ་ངེས་པ་མ་ཡིན་ཡང་ཐ་སྙད་དུ་འགྱུར་བ་མི་འགལ་ལོ། །ཡང་གི་སྒྲས་

ཁྱོད་མངོན་སུམ་ངེས་པར་འདོད་པ་ལ་ཐ་སྙད་འཇུག་རིམ་ནི་འདི་ཡིན་ནོ་ཞེས་

པའོ། །དྲན་པའི་ས་བོན་འཇོག་བྱེད་དང་སད་བྱེད་ཀྱི་ཉམས་སུ་མྱོང་བ་སྔ་ཕྱི་གཉིས་

པོའི་མཐུ་སྟེ་ནུས་པ་ལས་བྱུང་བའི་སྔར་མཐོང་བའི་དོན་དེ་ཉིད་འདི་ཡིན་ནོ་ཞེས་མྱོང་

བའི་དོན་སྔ་ཕྱི་གཉིས་གཅིག་ཏུ་མཚམས་སྦྱར་བའི་དྲན་པ་ལས་འདོད་པ་སྐྱེ། འདོད་

པའི་ཡུལ་སྔར་ཉེ་བའི་མངོན་སུམ་གྱི་ཡུལ་དུ་གྱུར་པའི་རྒྱུན་དེ་མཐོང་བ་ཉིད་ན་མཐོང་

བ་དེའི་འབྲས་བུ་རྣམས་ལ་བླང་བྱ་ལེན་པར་མངོན་པར་འདོད་པས་འཇུག་པ་དང་

གཅིག་ཤོས་དོར་བྱ་འདོར་བར་སེམས་པ་དག་གིས་འཇུག་ལྡོག་གི་ཐ་སྙད་དུ་འགྱུར་

བ་ཡིན་ནོ། །མངོན་སུམ་རྟོག་པར་འདོད་པ་ལ་ཡང་སྔོན་མྱོང་བ་དྲན་པ་མིན་གྱི་དྲན་

པའི་བག་ཆགས་སད་བྱེད་ཡིན་ལ། དྲན་པ་དང་འདོད་པས་བར་བཅད་ནས་ཐ་སྙད་

བྱེད་པར་ནི་ཁྱད་མེད་དོ། །མངོན་སུམ་ཐ་སྙད་བྱེད་པ་མིན་ན་དྲན་པའི་རྒྱུར་འགལ་ཞེ་

ན། མྱོང་ཙམ་མིན་པར་ཡུལ་གསལ་བར་ཉམས་སུ་མྱོང་བ་ལས་དྲན་པའི་ས་བོན་

འཇོག་པ་གང་ཡིན་པ་འདི་ནི་གསལ་བར་མྱོང་བའི་དངོས་པོའི་ཆོས་ཉིད་ཡིན་ལ། 

དྲན་པའི་ས་བོན་འཇོག་བྱེད། དེའི་ཡུལ་དེ་དང་འདྲ་བ་མཐོང་བ་ལས་དྲན་པའི་ས་བོན་

འདི་སད་པ་ཡིན་ཏེ། དྲན་པ་བསྐྱེད་པ་དང་རྗེས་སུ་མཐུན་པའི་ཕྱིར། དྲན་པ་སད་པ་

བུ་སྟོན་རིན་ཆེན་གྲུབ།

དེ་ཡིས་མངོན་པར་འདོད་པ་བསྐྱེད་པའི་བག་ཆགས་འཇུག་ཅིང་འདོད་པས་བསྐྱེད་

པ་ལ་མངོན་དུ་ཕྱོགས་པར་འགྱུར་ཏེ། དྲན་པ་ཉིད་འདོད་པའི་བག་ཆགས་སད་པ་ཡིན་

པའི་ཕྱིར། འདོད་པའི་བག་ཆགས་སད་པ་དེ་ལས་འཇུག་པ་ཡིན་ནོ། །འདོད་པ་ཉིད་

ལས་འཇུག་པ་མིན་ནམ་ཞེ་ན། དེ་ཡང་བག་ཆགས་ལས་ཡིན་པས་སྐྱོན་མེད་དོ། །

 གཉིས་པ་ནི། དེ་ལྟར་དབང་པོ་ཉིད་མཐོང་བ་”པོར༢༠་འདོད་པ་བསལ་ནས་

དབང་ཤེས་ཚད་མ་བཤད་ནས། བཅོམ་ལྡན་འདས་ཀྱིས། གཟུགས་ཤེས་པའི་ཤེས་

པ་དེ་ནི་རྣམ་པ་གཉིས་ཏེ། དབང་པོ་ལ་བརྟེན་པ་དང༌། ཡིད་ལ་བརྟེན་པའོ། །ཞེས་

བཤད་པའི་དོན། 

ཚད་མའི་མདོ་ལས། ཡིད་ཀྱང་དོན་དང༌། ཞེས་པའི་རང་འགྲེལ་དུ། ཡིད་ཀྱང་

ཡུལ་གཟུགས་ལ་སོགས་པ་ལ་དམིགས་ཤིང་ཉམས་སུ་མྱོང་བའི་རྣམ་པས་འཇུག་པ་

དེ་རྟོག་པ་མེད་པ་ཉིད་དོ་ཞེས་པ་ལ། རྣ་མ་ཕུག་པ་ན་རེ། ཡིད་ཀྱི་མངོན་སུམ་གྱི་དབང་

ཤེས་ཀྱིས་བཟུང་ཟིན་པ་འཛིན་ན་ཚད་མར་མི་འགྱུར་ཏེ། དྲན་འདོད་བཞིན། མ་བཟུང་

བ་འཛིན་ན་འོན་ལོང་མི་སྲིད་པར་འགྱུར་ཏེ། དབང་ཤེས་ཀྱིས་མ་བཟུང་ཡང་ཡིད་

ཀྱིས་གཟུགས་སྒྲ་མཐོང་བའི་ཕྱིར། 

ཞེས་རྣམ་འགྲེལ་དུ། 

སྔར་མྱོང་བ་ནི་འཛིན་པ་ན། །

ཡིད་ནི་ཚད་མ་ཉིད་མི་འགྱུར། །

མ་བཟུང་འཛིན་ན་ལོང་བ་ལ། །

སོགས་པ་ཡིས་ཀྱང་དོན་མཐོང་འགྱུར། །

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཞེས་པའི་རྩོད་པ་སྤང་བར་བྱ་བའི་ཡིད་ཀྱི་མངོན་སུམ་སྟོན་པ་ལ་བཞི་སྟེ། 

མཚན་ཉིད་དང༌། དེས་ལོག་རྟོག་སེལ་ཚུལ་དང༌། ལྷན་ཅིག་བྱེད་པའི་རྐྱེན་ལ་རྩོད་

སྤང་དང༌། སྤྱོད་ཡུལ་གཏན་ལ་དབབ་པ་ལས། དང་པོ་ལ། བསྟན་བཤད་གཉིས་ཀྱི་

དང་པོ་ནི། རྒྱུའི་ཁྱད་པར་དབང་ཤེས་མ་འཁྲུལ་བ་དེ་མ་ཐག་རྐྱེན་དུ་བྱས་པ་ལས་བྱུང་

ཞིང༌། ཡུལ་གྱི་ཁྱད་པར་དབང་ཤེས་དེའི་གཟུང་དོན་གྱི་དེ་མ་ཐག་པ་སྟེ་བར་མ་ཆད་

པའི་སྐད་ཅིག་མ་ཕྱི་མ་དེ་འཛིན་པར་བྱེད་པའི་ཡིད་ཀྱང་མངོན་སུམ་ཡིན་ནོ་ཞེས་

ཚིག་རྣམ་པར་སྦྱར་རོ། །

གཉིས་པ་ནི། དབང་ཤེས་འབའ་ཞིག་མངོན་སུམ་ཡིན་པར་མ་ཟད་ཀྱི་ཡིད་

ཀྱང་མངོན་སུམ་ཡིན། འདིར་ཡིད་ཅེས་བྱ་བས་ཡིད་ཙམ་ལ་བརྟེན་པ་མི་གཟུང་སྟེ། 

ཁྱད་པར་གཉིས་ལྡན་ནོ། །

གཉིས་པ་ནི། དབང་པོའི་རྣམ་པར་ཤེས་པ་ཤེས་པའི་རང་བཞིན་དུ་མཚུངས་

པ་ཡང་ཡིན་ལ། བར་མ་ཆད་པས་དེ་མ་ཐག་པ་ཡང་ཡིན་ཞིང་སྐྱེད་བྱེད་ཡིན་པས་

རྐྱེན་ཏེ་དེས་བསྐྱེད་པའི་ཡིད་དོ། །དེས་དབང་ཤེས་ཀྱི་དམིགས་རྐྱེན་བྱས་ནས་

བསྐྱེད་པའི་གཞན་སེམས་ཤེས་པའི་མངོན་ཤེས་དང༌། ཡིད་ཕལ་པ་བསལ་ལ། དེའི་

རྐྱེན་གྱིས་ཕྱི་རོལ་གྱི་དོན་ལ་ཡིད་འཇུག་པ་ཡིན་གྱི། རང་དབང་ཅན་མིན་ནོ་ཞེས་

བསྟན་ནོ། །དེའི་བདག་རྐྱེན་ཡང་དེ་ཉིད་ཡིན་ཏེ། ལྷ་དབང་བློས། འདི་ལྟ་སྟེ། མིག་ལ་

སོགས་པའི་རྟེན་གྱི་བྱེ་བྲག་ལས་རང་བཞིན་གྱི་ཁྱད་པར་དེ་འདྲ་བ་གང་ཡིན་པ་དེས་

དོན་འཇུག་པར་འགྱུར་རོ། །ཞེས་བྱ་བ་འདི་གདོན་མི་ཟ་བར་བརྗོད་པར་བྱའོ། །འདི་

ལྟར་འདིར་ཡང་དེའི་དོན་རྟོགས་པའི་རྟེན་གྱི་དབང་པོའི་ཤེས་པ་ཡིན་ནོ་ཞེས་

བུ་སྟོན་རིན་ཆེན་གྲུབ།

སོ། །དུལ་བ་ལྷས། ཡིད་ཙམ་ལ་བརྟེན་པའི་ཕྱིར་ཡིད་ཀྱི་མངོན་སུམ་མོ་ཞེས་པ་དང་

མི་འགལ་ཏེ། འགག་མ་ཐག་པའི་རྣམ་ཤེས་ཡིད་ཡིན་པའི་ཕྱིར་རོ། །ཡུལ་ནི་དབང་

ཤེས་རང་གི་ཡུལ་གྱི་དེ་མ་ཐག་པའི་སྐད་ཅིག་མ་སྟེ། དབང་པོའི་གཟུང་དོན་གྱི་འབྲས་

བུ་རིགས་འདྲ་སྐད་ཅིག་ཕྱི་མ་ཡིན་པས་ཡུལ་ཅན་ཡང་སྐད་ཅིག་མར་བསྟན་ནོ། །དེ་

ཡང་དེ་མ་ཐག་རྐྱེན་དབང་ཤེས་དང་ཡིད་ཀྱི་མངོན་སུམ་བསྐྱེད་པའི་བྱ་བ་གཅིག་

པས་ལྷན་ཅིག་བྱེད་པ་ཅན་ཡིན་གྱི་སྐད་ཅིག་གི་རྫས་ལ་བོགས་འབྱིན་པ་ནི་མ་ཡིན་

ནོ། །ཁྱད་པར་གཉིས་དང་ལྡན་པ་དེ་ཉིད་ཀྱིས་མངོན་སུམ་ཡིན་ནོ། །

གཉིས་པ་ནི། ཡིད་ཀྱི་མངོན་སུམ་ཆོས་ཅན། དབང་པོ་གཟུགས་ཅན་མེད་

པར་ཡང་དོན་མཐོང་བ་མ་ཡིན་ཏེ། དེ་མ་ཐག་རྐྱེན་དབང་ཤེས་ལས་སྐྱེས་པ་དེ་ཉིད་

ཀྱི་ཕྱིར། དེས་ན་འོན་ལོང་མི་སྲིད་པར་ཐལ་བའི་སྐྱོན་མེད་དོ། །དེ་ཆོས་ཅན། དབང་

ཤེས་ཀྱི་གཟུང་ཡུལ་གྱི་རྒྱུན་གྱི་སྐད་ཅིག་ལས་གཞན་པ་ཉིད་ཀྱང་འཛིན་པ་མ་ཡིན་

ཏེ། དམིགས་རྐྱེན་དབང་ཤེས་ཀྱི་གཟུང་ཡུལ་གྱི་དེ་མ་ཐག་པས་བསྐྱེད་པའི་ཕྱིར། 

དེས་དབང་ཤེས་ཀྱིས་མ་བཟུང་བ་འཛིན་ཡང་དོན་ཆོད་པའམ་བསྐལ་པ་མི་འཛིན་ཏེ། 

སྐྱེད་བྱེད་ཀྱི་ཡུལ་གཞན་ནམ་དཀར་པོའི་རྒྱུན་སེར་པོར་སྐྱེས་པ་ལྟ་བུ་ཡང་མི་འཛིན་

པའི་ཕྱིར། དེས་ན་བཟུང་བ་འཛིན་པར་ཐལ་བའི་སྐྱོན་མེད་དོ། །                 

གསུམ་པ་ལ། རྩོད་པ་དང༌། ལན་དང༌། ལན་རྩོད་སྤང་གསུམ་ལས། རྩོད་པ་

ནི། ཡིད་ཀྱི་མངོན་སུམ་གྱི་གཟུང་དོན་ནི་ཆོས་ཅན། དེ་མ་ཐག་རྐྱེན་དབང་ཤེས་དང་

ལྷན་ཅིག་ཡིད་ཀྱི་མངོན་སུམ་སྐྱེད་པར་བྱེད་པ་མ་ཡིན་ནོ། །དབང་ཤེས་དེ་དང་འབྲས་

བུ་བྱེད་པའི་དུས་མཚུངས་པ་མ་ཡིན་པའི་ཕྱིར། རྟགས་གྲུབ་སྟེ། གཟུང་དོན་རང་གི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཤེས་པའི་དུས་ན་ཡོད་པ་ཡིན་ལ། དེ་མ་ཐག་རྐྱེན་སྔ་ལོགས་ན་ཡོད་པས་སོ་ཞེས་

ཡུལ་ཤེས་དུས་མཉམ་པར་འདོད་པ་དགག་དགོས་སོ་ཞེ་ན། 

ལན་ནི། ཡིད་ཀྱི་མངོན་སུམ་གྱི་གཟུང་ཡུལ་ཆོས་ཅན། དེ་མ་ཐག་རྐྱེན་དབང་

ཤེས་དང་ལྷན་ཅིག་བྱེད་པ་མིན་པའི་རྒྱུ་མཚན་མི་མཚུངས་མ་ཡིན། དེ་མ་ཐག་རྐྱེན་

དབང་ཤེས་དང༌། གཉིས་ཀ་ཡང་ཡིད་ཀྱི་མངོན་སུམ་གྱི་སྔ་རོལ་ན་ཡོད་པར་དུས་

མཚུངས་པའི་ཕྱིར་རོ། །རྟགས་མ་གྲུབ་སྟེ། ཡུལ་ཤེས་དུས་མཉམ་མོ་ཞེ་ན། ཡིད་ཀྱི་

མངོན་སུམ་གྱི་གཟུང་ཡུལ་ནི་ཆོས་ཅན། ཡིད་ཀྱི་མངོན་སུམ་དང་དུས་ལྷན་ཅིག་

འབྱུང་བ་མ་ཡིན་ཏེ། ཡིད་ཀྱི་མངོན་སུམ་གྱི་ཤེས་པའི་རྒྱུ་ཡིན་པའི་ཕྱིར། ཁྱབ་པ་

ཡོད་དེ། བསྐྱེད་བྱ་སྐྱེད་བྱེད་དུས་མཉམ་པ་འགལ་ལོ། །མི་འགལ་ཏེ། དུས་མཉམ་པའི་

རྒྱུས་འབྲས་བུ་བསྐྱེད་དོ་ཞེ་ན། འབྲས་བུ་དང་དུས་མཉམ་པའི་རྒྱུ་དེ་ཆོས་ཅན། དེས་

རང་དང་དུས་མཉམ་པའི་འབྲས་བུ་སྐྱེད་མི་སྲིད་པར་ཐལ། རང་དང་དུས་མཉམ་པའི་

འབྲས་བུ་གྲུབ་མ་གྲུབ་གང་ཡང་སྐྱེད་མི་སྲིད་པའི་ཕྱིར། རྟགས་གྲུབ་སྟེ། འབྲས་བུ་དེ་

མ་གྲུབ་པའི་སྔར་ཆོས་ཅན། རྒྱུ་དེས་འབྲས་བུ་སྐྱེད་པའི་ནུས་པ་མེད་པར་ཐལ། རྒྱུ་

དེ་མེད་པའི་ཕྱིར། འབྲས་བུ་སྐྱེད་པའི་ནུས་པའི་དུས་ན་ཡང་ཆོས་ཅན། འབྲས་བུ་

བསྐྱེད་པ་ལ་ཉེ་བར་སྦྱོར་བ་སྟེ་ཕན་གདགས་དགོས་པ་མེད་པར་ཐལ། འབྲས་བུ་

ཡོངས་སུ་རྫོགས་པའི་ཕྱིར། 

གསུམ་པ་ལ། རྩོད་པ་ནི། ལག་པ་དང་སྐྱུ་རུ་ར་བཞིན་དུས་མཉམ་པ་གཟུང་

འཛིན་མ་ཡིན་ནམ། དུས་ཐ་དད་པ་ནི་གཟུང་བ་ཡོད་དུས་འཛིན་པ་མེད་འཛིན་པ་ཡོད་

དུས་གཟུང་བ་མེད་པས་ཇི་ལྟར་གཟུང་འཛིན་ཡིན་ཞེ་ན། ཡིད་ཀྱི་མངོན་སུམ་གྱི་རྒྱུ་

དབང་ཤེས་ཀྱི་གཟུང་དོན་གྱི་དེ་མ་ཐག་པ་ཉིད་ལ་ཆོས་ཅན། ཡིད་ཀྱི་མངོན་སུམ་གྱི་

གཟུང་ཡུལ་ཡིན་ཏེ། ཤེས་པ་ཡིད་ཀྱི་མངོན་སུམ་ལ་རང་གི་རྣམ་པ་ནི་དངོས་སུ་

འཇོག་པར་ནུས་པའི་ཕྱིར། ཁྱབ་པ་ཡོད་དེ། གཟུང་བར་འཐད་པར་རིགས་པ་ཤེས་

པས་རིག་གི་སྐམ་པ་དང་ལྕགས་སྦྲམ་བཞིན་དུས་མཉམ་པ་མིན་ལ། དེ་དག་ཀྱང་

གཟུང་འཛིན་དུ་འགྱུར་བ་ནི་རྒྱུ་འབྲས་ཀྱིས་བྱས་པ་ཡིན་ནོ། །ཞེས་བྱ་བ་ནི་རྩ་བའི་

ཚིག་ལེའུར་བྱར་པས་མ་བཟུང་བའི་དོན་བརྗོད་པའི་ཕྱིར་བར་སྐབས་སུ་སྦྱར་བའི་

ཚིགས་སུ་བཅད་པའོ། །

བཞི་པ་ནི། སློབ་དཔོན་ཕྱོགས་གླང་གིས་ཚད་མར་ཞལ་གྱིས་བཞེས་པའི་

ཕྱིར་ཡུལ་གཞན་འཛིན་པ་ཡིན་གྱི། རང་གི་ཡིད་ཀྱིས་བརྟགས་པའམ་བཟུང་བ་འཛིན་

པ་མ་ཡིན་ནམ། ཞེས་སྟོན་པ་ལ་ཧ་ཅང་ཐལ་བ་དང༌། སྒྲུབ་བྱེད་དུ་མི་འཐད་པ་དང༌། 

རིམ་གྱིས་མི་འབྱུང་བར་ཐལ་བ་དང༌། འདས་ནས་མེད་པས་བཟུང་བ་མི་འཛིན་པར་

སྒྲུབ། དོན་བསྡུས་ཏེ་ཡུལ་གཞན་རྟོགས་པར་བསྟན་པའི་དང་པོ་ནི། ཡིད་ཀྱི་མངོན་

སུམ་འདི་ཆོས་ཅན། རང་ལས་ཚད་མ་སྔ་མའི་ཡུལ་འཛིན་ཡང་མ་ཡིན་ཏེ། ཚད་མ་

ཡིན་པའི་ཕྱིར། ཁྱབ་པ་ཡོད་དེ། ཚད་མ་ནི་ཚད་མ་སྔ་མས་མ་རྟོགས་པའི་ཡུལ་ཅན་

ཉིད་ཡིན་པའི་ཕྱིར་ཏེ། གཞན་དུ་གཟུང་འཛིན་འཛིན་ན་ཚད་མ་མ་ཡིན་པར་ཧ་ཅང་

ཐལ་བའམ། དྲན་པ་སོགས་ཀྱང་ཚད་མར་ཧ་ཅང་ཐལ་བའི་ཕྱིར་རོ། །གལ་ཏེ་ཚད་

མས་ངེས་པར་བྱས་པའི་ཡུལ་འཛིན་ན་ཧ་ཅང་ཐལ་བ་བདེན་ཡང་ཡིད་ནི་དབང་ཤེས་

ཀྱིས་མ་ངེས་པ་འཛིན་པས་སྐྱོན་མེད་དོ་ཞེ་ན། དབང་ཤེས་ཀྱི་ཡུལ་མཐོང་བས་

བསྐྱེད་པའི་དྲན་པའི་འདུ་བྱེད་མ་ཉམས་ཏེ་”རྟོགས
1
་པ་མ་བརྗེད་པའི་གཟུང་བ་འཛིན་

པ་ནི་དྲན་པ་ལས་ཁྱད་པར་མེད་པའི་ཕྱིར། 

འདིར་ཆོས་མཆོག་ན་རེ། ཚད་མ་ཐམས་ཅད་ངེས་པའི་འབྲས་བུ་ཅན་ཡིན་པས་

མངོན་སུམ་གྱིས་ཀྱང་རིལ་པོ་བཟུང་ནས་རང་གི་མཐུས་ངེས་པའི་ཡུལ་དུ་བྱས་པ་དེ་

སྲིད་དུ་ཚད་མ་ཡིན་ལ། ངེས་པར་བྱེད་ནུས་ཀྱི་མངོན་སུམ་ནི་ངེས་པ་བསྐྱེད་པའི་སྔོན་

རོལ་ནས་ཚད་མ་ཡིན་པས། ངེས་པ་མ་སྐྱེས་ཀྱང་དེས་རྟོགས་པའི་དོན་འཛིན་པ་ནི་

གསར་དུ་མ་རྟོགས་པས་དྲན་པ་ཡིན་ཏེ། མངོན་སུམ་གྱི་སྟོབས་ཀྱིས་བསྐྱེད་པའི་ངེས་

པ་བཞིན། གཏན་ཚིགས་ཐིགས་པ་ལས། མངོན་སུམ་གྱི་སྐད་ཅིག་མ་ཕྱི་མ་རྣམས་ནི་

གྲུབ་པ་དང་བདེ་བ་ཐ་དད་པ་མེད་པའི་ཕྱིར། ཞེས་བཤད་དོ། །ཡིད་ནི་གཟུང་བ་མི་

འཛིན་ཡང་དབང་ཤེས་ཕྱི་མ་བཞིན་དུ་རྒྱུན་ལ་ཚད་མ་མིན་ལ་རྣལ་འབྱོར་པ་སྐད་ཅིག་

མ་ངེས་ཤིང་ཐ་སྙད་དུ་བྱེད་ནུས་པ་ལ་ཚད་མ་ཡིན་ནོ་ཞེས་ཟེར་རོ། །

ཛྙཱ་ན་ཤྲཱི་ན་རེ། སྐད་ཅིག་ལ་ལྟོས་ཏེ་རང་གི་ཡུལ་ལ་ཚད་མ་གཞན་གྱིས་

གནོད་པ་མེད་པའམ། མ་རྟོགས་པའི་དོན་གསལ་བར་བྱེད་པས་ཚད་མར་འདོད་དོ། །

གཉིས་པ་ནི། ཡིད་ཀྱི་མངོན་སུམ་ཆོས་ཅན། ཚད་མ་སྔ་མ་དབང་པོའི་མངོན་

སུམ་གྱི་གཟུང་དོན་ལ་སྒྲུབ་པར་བྱེད་པའི་ཚད་མ་མ་ཡིན་པར་ཐལ། ཚད་མ་སྔ་མ་

དབང་པོའི་མངོན་སུམ་གྱི་ཚད་མས་བྱ་བ་རྫོགས་པ་རྟོགས་པར་བྱས་པའི་ལས་ཏེ་

ཡུལ་ལ་ཁྱད་པར་དུ་བྱེད་པ་མ་ཡིན་པ་ནི་སྟེ་མ་རྟོགས་པ་ཅུང་ཟད་ཀྱང་རྟོགས་པར་མི་

བྱེེད་པའི་ཕྱིར། ཁྱབ་པ་ཡོད་དེ། གང་ཞིག་གང་གི་བྱ་བ་རྫོགས་པའི་ལས་ལ་ཁྱད་པར་

1  [མ་ཕྱི། ༤༡ན༢ན།   རྟེགས    * རྟོགས]

ཅུང་ཟད་ཀྱང་མི་བྱེད་པ་དེ་ནི་དེའི་སྒྲུབ་བྱེད་མ་ཡིན་ཏེ། ཤིང་བཅད་ཟིན་ལ་སྟ་རེ་

བཞིན། ཚད་མའི་བྱ་བ་འཇུག་ཡུལ་སྟོན་པ་ཡིན་ལ་སྔ་མས་འཇུག་ཡུལ་བསྟན་ཟིན་

པ་ལ་ཕྱི་མ་འཇུག་ཡུལ་སྟོན་པའི་སྒྲུབ་བྱེད་ཡིན་ནོ། །ཞེས་བྱ་བ་ཡང་སྒྲུབ་པར་བྱེད་

པའི་ཚུལ་ལས་འདས་པ་ཡིན་ནོ། །

གསུམ་པ་ནི། ལྷ་དབང་བློ་དང་ཤཱཀྱ་བློ་དང་རྒྱན་དང་ཛྙཱ་ན་ཤྲཱི་རྣམས་ན་རེ། 

གཟུང་དོན་རྟག་པ་ཡིན་པས་སྔར་དབང་ཤེས་ཀྱིས་བཟུང་བ་ཉིད་ཡིད་ཀྱིས་འཛིན་

ནོ། །ཞེས་པའི་ལན་དུ་འདི་སྦྱོར་བའང་ལེགས་མོད་ཀྱི། འདིར་ཆོས་མཆོག་ལྟར་སྦྱར་

ན། དབང་པོའི་མངོན་སུམ་དང་ཡིད་ཀྱི་མངོན་སུམ་གྱི་བློ་རྣམས་ཆོས་ཅན། རིམ་གྱིས་

འབྱུང་བ་འགལ་བ་ཡིན་ནོ་སྟེ་གཅིག་ཅར་འབྱུང་བར་ཐལ། གཟུང་དོན་གཅིག་པོ་དེ་

དངོས་ཀྱི་རྒྱུར་གྱུར་པ་ཅན་ཡིན་པའི་ཕྱིར། ཡང་གི་སྒྲས་ནི་འདིའི་ཕྱིར་ཡང་བཟུང་བ་

འཛིན་པ་མ་ཡིན་ནོ་ཞེས་པའོ། །རྐྱེན་ལ་ལྟོས་ཏེ་རིམ་གྱིས་འབྲས་བུ་བྱེད་པ་མི་འགལ་

ལོ་ཞེ་ན། གཟུང་དོན་དེ་ཆོས་ཅན། འབྲས་བུ་བསྐྱེད་པ་རྐྱེན་ལ་ལྟོས་པར་མི་འཐད་པར་

ཐལ། རྐྱེན་གཞན་གྱིས་ཁྱད་པར་དུ་བྱར་མེད་པའི་ཕྱིར་ཏེ། ཁྱད་པར་ནི། རང་གི་ངོ་བོར་

གྱུར་པ་ཡིན་པས་རང་རྒྱུ་ལ་གྲུབ་ཟིན་པའི་ཕྱིར་རོ། །འདོད་ན། དེ་ཆོས་ཅན། འབྲས་བུ་

རིམ་གྱིས་སྐྱེ་བར་མི་འཐད་པར་ཐལ། འབྲས་བུ་བསྐྱེད་པ་རྐྱེན་ལ་མི་ལྟོས་པའི་ཕྱིར་

རོ། །ཡང་ཞེས་པ་འགལ་བའི་བསྒྲུབ་བྱའི་རྟགས་སྡུད་པའོ། །རྟགས་མ་གྲུབ་ན། རྐྱེན་

གཞན་གྱིས་ཁྱད་པར་དུ་བྱས་པ་ཉིད་ཡིན་ན་ནི་ཁྱད་པར་དུ་མ་བྱས་པ་དབང་ཤེས་ཀྱི་

གཟུང་དོན་ལས་གཞན་ཉིད་ཡིན་པས་ཡུལ་གཅིག་པ་ཉམས་པ་ཡིན་ནོ། །

བཞི་པ་ནི། དེ་མ་ཐག་རྐྱེན་དབང་ཤེས་ཀྱི་གཟུང་དོན་རྣམས་ཆོས་ཅན། དེ་མ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཐག་འབྲས་ཡིད་ཀྱི་མངོན་སུམ་གྱིས་འཛིན་པ་མ་ཡིན་ཏེ། དེ་མ་ཐག་འབྲས་ཡིད་ཀྱི་

མངོན་སུམ་ལ་རྣམ་པ་གཏོད་དུས་ན་མེད་པའི་ཕྱིར། དེའི་རྒྱུ་མཚན་དེ་དུས་ན་མེད་དེ། 

དེ་དུས་ན་འདས་པའི་ཕྱིར། དེ་ཡང་སྐད་ཅིག་མ་ཡིན་པ་ཉིད་ཀྱིས་སོ། །

ལྔ་པ་ནི། ཡིད་ཀྱི་མངོན་སུམ་ཆོས་ཅན། དེས་དབང་ཤེས་ཀྱི་གཟུང་དོན་ལས་

དོན་གཞན་ཉིད་རྟོགས་པ་ཡིན་ཏེ། དམིགས་རྐྱེན་གྱི་ཁྱད་པར་དབང་ཤེས་ཀྱི་གཟུང་

དོན་ལས་དོན་གཞན་གྱིས་བསྐྱེད་པའི་ཕྱིར། རྟགས་གོང་དུ་བསྒྲུབས་པ་དེའི་ཕྱིར་

རོ། །འདིར་ཁ་ཅིག །དབང་པོའི་མངོན་སུམ་རྒྱུན་ལྡན་དུ་འཇུག་པའི་ཚེ་དེ་མ་ཐག་རྐྱེན་

དབང་ཤེས་དང་དམིགས་རྐྱེན་དེའི་ཡུལ་གྱི་དེ་མ་ཐག་པ་ལས་ཡིད་ཀྱི་མངོན་སུམ་སྐྱེ་

བས་དབང་ཤེས་སྐད་ཅིག་དང་པོའི་འོག་ཏུ་ཡང་ཡིད་ཀྱི་མངོན་སུམ་སྐྱེ་ཟེར་རོ། །ཆོས་

མཆོག་ན་རེ། མིག་བྱེད་པ་དང་ལྡན་དོན་དབང་པོའི་སྤྱོད་ཡུལ་དུ་གྱུར་པ་ན་སྐྱེས་པའི་

རྣམ་ཤེས་དབང་ཤེས་ཡིན་ཏེ། དོན་དེ་ལ་རྣམ་ཤེས་བསྐྱེད་རུང་གི་དབང་པོ་རྒྱུ་དེ་ཉིད་

ཀྱི་སྐད་ཅིག་གཅིག་ལ་དོན་དེ་འཛིན་པའི་རྣམ་ཤེས་ཀྱི་རྒྱུ་ཡིན་མིན་འགལ་བའི་ཕྱིར་

རོ། །དེས་ན་ཡིད་ཀྱི་མངོན་སུམ་ནི་མདོ་མཛད་པའི་གྲུབ་མཐའ་ལ་གྲགས་པ་རྩོད་པ་

བཟློག་པའི་དོན་དུ་ཡིད་ཀྱི་མངོན་སུམ་དེ་ཡོད་ན་འདི་འདྲ་ཞིག་ཡོད་དོ་ཞེས་སྟོན་པ་

ཡིན་པས་སྒྲུབ་བྱེད་ཚད་མ་གཞན་བཙལ་མི་དགོས་སོ་ཞེས་བཞེད་དོ། །

རྒྱན་མཛད་པས། 

གོམས་ལས་མདུན་ན་གནས་པ་ལ། །

འདིའོ་ཞེས་སོགས་ཤེས་པ་གང༌། །

མངོན་སུམ་བྱེད་ཕྱིར་དེ་ལ་ནི། །

བུ་སྟོན་རིན་ཆེན་གྲུབ།

ཡིད་ཀྱི་མངོན་སུམ་ཡིན་པར་འདོད། །

ཅེས་བཞེད་དོ། །

ལོ་ཙཱ་བ་ནི། དབང་པོའི་མངོན་སུམ་དང་ལྷན་ཅིག་ཏུ་བསྡོམས་ནས་ཚད་མ་

ཡིན་ཟེར་རོ། །

 གསུམ་པ་ནི། རང་རིག་མེད་པར་ལོག་པར་རྟོག་པ་བསལ་བ་དང༌། ཆགས་

ལ་སོགས། རང་རིག་རྟོག་པ་མེད་པ་ཡིན། །ཞེས་པའི་མདོ་རྣམ་པར་འགྲེལ་པ་རང་

རིག་པའི་མངོན་སུམ་ལ། རང་རིག་ངོས་གཟུང་བ་དང༌། དེ་རྟོག་བྲལ་དུ་སྒྲུབ་པ་དང༌། 

རང་རིག་མེད་པར་རྟོག་པ་དགག་པའི་དང་པོ་ལ། བསྟན་བཤད་གཉིས་ཀྱི་དང་པོ་ནི། 

བདེ་བ་དང་ལ་སོགས་པ་དུཿཁ་ལ་སོགས་པ་རྣམས་རང་གི་བདག་ཉིད་འདིས་རང་གི་

ངོ་བོ་གསལ་ཞིང་རིག་པར་བྱེད་པ་རྣམས་མངོན་སུམ་ཡིན་ནོ། །

གཉིས་པ་ནི། དབང་ཤེས་དང་ཡིད་མངོན་སུམ་ཡིན་པར་མ་ཟད་བདེ་བ་དང་

དུཿ ཁ་དང་འདོད་ཆགས་དང་ཞེ་སྡང་དང་གཏི་མུག་ལ་སོགས་པའི་བདག་ཉིད་ནི། 

གཞན་གྱི་ཡིན་ལ། དེ་ནང་དུ་གཅོད་པའམ་མྱོང་ཞིང་རིག་པར་རུང་བ་རང་རིག་པ་

རྣམས་ཀྱང་མངོན་སུམ་མོ། །ཤེས་པ་ཐམས་ཅད་ཀྱི་ངོ་བོ་རང་རིག་པ་མིན་ནམ། བདེ་

སོགས་སྨོས་པ་ཅི་ཞེ་ན། བདེ་བ་ལ་སོགས་པ་སྨོས་པ་ནི། རྩོད་པ་མེད་པར་ཉམས་སུ་

མྱོང་བ་གསལ་བ་གཅིག་རང་རིག་ཏུ་བསྟན་ན་གཞན་ལ་ཡང་བསྟན་པའི་དོན་ཏེ། རང་

འགྲེལ་ལས་ཀྱང༌། འདོད་ཆགས་དང༌། ཞེ་སྡང་དང༌། གཏི་མུག་དང༌། བདེ་བ་དང་དུཿ 

ཁ་ལ་སོགས་པ་ནི། དབང་པོ་ལ་མི་ལྟོས་པའི་ཕྱིར་རང་རིག་པའི་མངོན་སུམ་མོ་ཞེས་

པའི་གཞུང་བཤད་པ་ཡིན་གྱི། འདི་ཙམ་གྱིས་ཡུལ་ཡོངས་སུ་རྫོགས་པ་མིན་ཏེ། 

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཤེས་པ་འཁྲུལ་མ་འཁྲུལ་རྟོག་པ་རྟོག་མེད་ཐམས་ཅད་ཀྱི་བདག་ཉིད་གསལ་ཞིང་རིག་

པ་ནི་རང་རིག་པའི་མངོན་སུམ་ཡིན་པའི་ཕྱིར་རོ། །

མདོ་ལས། རྟོག་པའང་རང་རིག་ཉིད་དུ་འདོད། །དོན་ལ་མ་ཡིན་དེར་རྟོག་ཕྱིར་

དེ་ཡུལ་ལ་ནི་འདོད་ཆགས་ལ་སོགས་པ་ཉིད་བཞིན་དུ་མངོན་སུམ་མ་ཡིན་ཡང་རང་

རིག་པ་ལ་ནི་མ་ཡིན་པའི་ཕྱིར་སྐྱོན་མེད་དོ་ཞེས་པ་དང༌། 

དེའི་རྣམ་འགྲེལ་དུ། 

ཤེས་གང་གང་ལ་སྒྲ་དོན་འཛིན། །

དེ་ནི་དེ་ལ་རྟོག་པར་བརྗོད། །

རང་གི་ངོ་བོ་སྒྲ་དོན་མིན། །

དེ་ཕྱིར་དེ་ལ་ཀུན་མངོན་སུམ། །

ཞེས་སོ། །

གཉིས་པ་ལ། བསྟན་བཤད་བསྡུ་གསུམ་གྱི་དང་པོ་ནི། བདེ་བ་ལ་སོགས་པ་

རྣམས་ཀྱི་བདག་ཉིད་རང་རིག་པ་ལ་ནི་ཆོས་ཅན། སྒྲ་དོན་བསྲེས་འཛིན་གྱི་རྣམ་པར་

རྟོག་པ་ཡིན་སྲིད་པ་མ་ཡིན་ཏེ། གང་གི་ཕྱིར་ན་བརྡ་བྱ་བར་མི་ནུས་པའི་བདེ་སོགས་

རང་མཚན་དངོས་སུ་འཛིན་པའི་ཕྱིར། རྟགས་གྲུབ་སྟེ། བདེ་སོགས་རང་མཚན་

རྣམས་ལ་ཆོས་ཅན། སྣང་ནས་བརྡ་བྱ་བར་ནུས་པ་མིན་ཏེ། གཞན་ལ་བརྟེན་མིན་ཏེ་

ཐ་སྙད་ཀྱི་དུས་སུ་ཉེ་བར་མི་གནས་པའི་ངང་ཚུལ་ཅན་ཐུན་མོང་མ་ཡིན་པའི་བདག་

ཉིད་ཡིན་པའི་ཕྱིར། 

གཉིས་པ་ལ། བརྡ་མི་ནུས་པ་དང༌། བརྡ་དོན་མེད་པ་གཉིས་ཀྱི་དང་པོ་ལ། མ་

བུ་སྟོན་རིན་ཆེན་གྲུབ།

འོངས་པ་ལ་དང༌། ད་ལྟར་བ་ལ་དང༌། འདས་པ་ལ་བརྡ་མི་ནུས་པ་གསུམ་གྱི་དང་པོ་

ནི། སྒྲ་འགོད་པ་ནི་ཡུལ་དུ་བྱས་པ་ལ་བརྗོད་པར་གཟོ་བ་སྔོན་དུ་འགྲོ་བ་ཅན་ཡིན་ན། 

དུས་གསུམ་གྱི་གང་ལ་བྱེད། མ་འོངས་པ་ལ་བྱེད་དོ་ཞེ་ན། བདེ་བ་ལ་སོགས་པ་ཡུལ་

དུ་རྣམ་པ་སོ་སོར་ངེས་པའི་རང་མཚན་གྱི་བདག་ཉིད་སྒྲ་སྦྱོར་བ་ན་མ་སྐྱེས་པ་རྣམས་

ནི་ཆོས་ཅན། རང་རིག་གིས་སྒྲ་འགའ་ཞིག་གི་བརྗོད་བྱར་འཛིན་པ་མིན་པར་ཐལ། 

རང་རིག་པས་ཡུལ་དུ་བྱེད་པ་སྟེ་བྱས་པ་མ་ཡིན་པའི་ཕྱིར། མ་གྲུབ་པ་མིན་ཏེ། རང་

རིག་དེ་ནི་བདེ་སོགས་དེའི་བདག་ཉིད་ཀྱི་རང་བཞིན་ཡིན་པས་བདེ་སོགས་མ་སྐྱེས་

ན་རང་རིག་ཀྱང་མ་སྐྱེས་པས་ཡུལ་ཡུལ་ཅན་གཉིས་ཀ་མེད་པའི་ཕྱིར་རོ། །ཁྱབ་པ་

ཡོད་དེ། སྒྲ་འགོད་པ་ནི་སྒྲའི་བརྗོད་བྱར་འཛིན་པ་ཡིན་ལ་ཡུལ་དུ་བྱེད་པ་ནི་འཛིན་པ་

ཙམ་ཡིན་པས་ཁྱབ་བྱེད་མེད་ན་ཁྱབ་བྱ་མེད་པས་སྒྲ་འགོད་པའི་དུས་ན་ཡུལ་ཡུལ་

ཅན་གཉིས་ཀ་མ་སྐྱེས་པས་ཡུལ་དུ་མ་བྱས་པ་ལ་བརྗོད་པར་གཟོ་བ་དང༌། སྒྲ་འགོད་

པ་མེད་དོ། །

གཉིས་པ་ནི། ཡུལ་དུ་བྱས་པའི་ད་ལྟར་བ་ལ་སྦྱོར་རོ་ཞེ་ན། བདེ་སོགས་སྐྱེས་

པ་འདི་དག་ལ་ཆོས་ཅན། དེ་མྱོང་བ་རང་རིག་འདི་རྗོད་པར་བྱེད་པ་སྒྲ་སྦྱོར་བ་སྟེ། 

འགོད་པ་ནི་མ་ཡིན་ཏེ། དེ་མྱོང་རང་རིག་ལ་རང་དང་ཐ་དད་མེད་པར་སྣང་བའི་ཕྱིར། 

ཁྱབ་པ་ཡོད་དེ། ཐ་མི་དད་པར་སྣང་བའི་བདག་ཉིད་ལ་དེ་ལྟར་སྒྲ་འཇུག་ཅིང་སྦྱོར་བ་

འགལ་བའི་ཕྱིར་ཏེ། སྒྲ་སྦྱོར་བ་ནི་སྦྱོར་བྱེད་ལས་ཐ་དད་པའི་གཟུང་བའི་ཆར་གནས་

པ་ལ་ནུས་པའི་ཕྱིར་རོ། །ཡང་ཞེས་པ་འདི་དག་ལ་ཞེས་པའི་རྟགས་གསོག་པ་སྟེ་རིག་

པ་བདག་ཉིད་ལ་སྒྲ་སྦྱོར་ན། གཟུང་འཛིན་མེད་པའི་བརྡར་འགྱུར་ཏེ། བདེ་སོགས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དེའི་རང་བཞིན་སྔོན་མ་མཐོང་བའི་ཕྱིར་དང༌། མཐོང་ནས་བརྗེད་པར་གཟོ་བ་ན་བརྡའི་

ཡུལ་དང་བརྡ་བྱེད་པ་པོ་རང་རིག་དེ་ཐ་དད་མེད་པས་ཡུལ་འགག་པ་ན་རིག་པ་ཡང་

འགག་པའི་ཕྱིར། བརྡ་སྦྱོར་དུས་ན་གཉིས་ཀ་མེད་པས་ཁྱབ། གང་ཞིག་བརྡ་སྦྱོར་དུས་

སུ་བརྡའི་ཡུལ་གཟུང་བ། བརྡ་བྱེད་པོ་འཛིན་པ་གཉིས་ཀ་ཞིག་ནས་མེད་པ་དེ་དག་ནི་

བརྡ་བྱེད་པ་མེད་པ་ཡིན་ཏེ། དཔེར་ན། བ་ལང་གི་སྒྲ་འགོད་དུས་ནས་སྔར་འགག་ནས་

རིང་དུ་ལོན་པའི་བ་ལང་དང་ལྷ་སྦྱིན་དག་བཞིན། བདེ་སོགས་དང་དེ་མྱོང་རང་རིག་

ཀྱང་མཐོང་བའི་བདེ་སོགས་ལ་བརྡ་སྦྱོར་དུས་སུ་ཞིག་ནས་མེད་པའི་ཕྱིར་རོ། །

གསུམ་པ་ནི། བརྗོད་པར་གཟོ་བའི་འོག་རོལ་ཏུ་འབྱུང་བའི་ཤེས་པ་གཞན་

གྱིས་བརྡ་བྱེད་དོ་ཞེ་ན། ཤེས་པ་གཞན་གྱིས་ཀྱང་ཆོས་ཅན། འདས་པའི་བདེ་སོགས་

རང་མཚན་ལ་སྣང་ནས་བརྡ་བྱེད་པ་མ་ཡིན་པར་ཐལ། བདེ་སོགས་རང་མཚན་འདས་

པའི་རང་བཞིན་སྣང་ནས་རིག་པ་མ་ཡིན་པའི་ཕྱིར་རོ། །འདི་ལྟར་དུས་མཉམ་ན་

འབྲེལ་པ་མེད་ལ་དུས་ཐ་དད་ན་ཤེས་པ་ཞིག་པ་ཤེས་པ་གཞན་ལ་དངོས་སུ་མི་སྣང་

ཞིང་རྣམ་པ་སྣང་ཡང་སྤྱི་རྣམ་ལ་ཕྱིའི་དོན་དུ་ཞེན་ནས་བརྡ་སྦྱོར་བ་ཡིན་གྱི། བདེ་

སོགས་རང་མཚན་ལ་མིན་པའི་ཕྱིར། རང་རིག་སྒྲ་དང་མ་འདྲེས་པའི་དོན་རིག་པས་

རྟོག་མེད་དོ། །

གཉིས་པ་ནི། བདེ་སོགས་རང་མཚན་ཆོས་ཅན། བརྡ་སྟེ་སྒྲ་ངེས་པར་སྦྱར་བའི་

དོན་ནམ་དགོས་པ་མེད་དེ། བརྡ་དུས་ཀྱི་དོན་དེ་ཡང་ཐ་སྙད་ཀྱི་ཚེ་འབྱུང་བའི་རྗེས་སུ་

འགྲོ་བ་མ་ཡིན་པ་ཐུན་མོང་མ་ཡིན་པའི་ཕྱིར། དེའི་ཕྱིར་སྒྲ་སྦྱོར་བ་མ་ཡིན་པའི་ཕྱིར་

ཡང་ཞེས་པ་རང་རིག་རྟོག་མེད་དུ་སྒྲུབ་པའི་རྟགས་རྩ་བས་མ་ཟིན་པ་བརྗོད་པའོ། །

བུ་སྟོན་རིན་ཆེན་གྲུབ།

གསུམ་པ་ལ། བསྟན་བཤད་ཀྱི་དང་པོ་ནི། བདེ་སོགས་དེ་དག་རང་རིག་པ་ནི་

ཆོས་ཅན། རྗོད་བྱེད་སྒྲ་དང་རྗེས་སུ་འབྲེལ་པ་སྟེ་འདྲེར་རུང་དུ་སྣང་བ་ཅན་གྱི་རྟོག་པ་

མ་ཡིན་ཏེ། བརྡ་བྱ་བར་མི་ནུས་པའི་བདེ་སོགས་རང་མཚན་མྱོང་བ་དེའི་ཕྱིར་རོ། །

གཉིས་པ་ནི། བདེ་བ་ལ་སོགས་པ་རྣམས་ཀྱི་བདག་ཉིད་རང་རིག་པ་དེ་ནི་

ཆོས་ཅན། མངོན་སུམ་གྱི་ཚད་མ་ཡིན་ཏེ། བརྗོད་པ་དང་མ་འབྲེལ་ཏེ་འདྲེར་རུང་དུ་

སྣང་བའི་རྟོག་པ་མིན་པའི་ཚད་མ་ཡིན་པའི་ཕྱིར། རྟགས་མ་གྲུབ་སྟེ། བདེ་སོགས་སྒྲ་

དང་འདྲེར་རུང་ཡིན་ནོ་ཞེ་ན། བདེ་སོགས་རང་མཚན་ཆོས་ཅན། སྒྲས་བརྗོད་བྱར་

གཟུང་བྱ་མ་ཡིན་ཏེ། སྒྲའི་བརྗོད་བྱར་བརྡ་བྱ་བར་མ་ནུས་པའི་ཕྱིར་ནའོ། །

གསུམ་པ་ལ་གཉིས་ཏེ། བདེ་སོགས་ནང་དང༌། ཕྱི་རོལ་གྱི་བེམ་པོར་འདོད་པ་

དགག་པ་ལས། དང་པོ་ལ། ཁས་བླངས་བརྗོད་པ་དང༌། དེ་དགག་པའི་དང་པོ་ལ། ཁ་

ཅིག་ན་རེ་ཞེས་པ་བྱེ་བྲག་པ་དང་རིག་པ་ཅན་ཏེ། ཤེས་བྱ་ཆོས་ཅན་རྣམས་ཚིག་གི་

དོན་དྲུག་དོན་དམ་པའི་རྫས་སུ་ཡོད་པར་འདོད་དེ། 

རྫས་དང་ཡོན་ཏན་ལས་དང་སྤྱི། །

བྱེ་བྲག་འདུ་བ་རྣམ་པ་དྲུག །

ཅེས་པ་རྫས་དགུ་ལ་འབྱུང་བ་བཞི་ནི་རྡུལ་ཕྲན་རྟག །རགས་པ་མི་རྟག་པས་

རྟག་མི་རྟག་གཉིས་ཀའི་རྫས་བཞི་ཡིན་ནོ། །ནམ་མཁའ་དང་དུས་དང་ཕྱོགས་དང་

བདག་དང་ཡིད་ནི། རྟག་པ་ཁོ་ནའི་རྫས་ཡིན་ལ་བདག་ནི། ལུས་དང་དབང་པོ་དང་བློ་

ལས་ཐ་དད་པའི་བདག་ཏུ་བརྗོད་པའི་རྫས་འདོད་པ་དང༌། སྡང་བ་དང༌། འབད་པ་དང༌། 

བདེ་བ་དང༌། དུཿ ཁ་དང༌། ཤེས་པ་དང༌། ཆོས་དང༌། ཆོས་མ་ཡིན་པ་དང༌། འདུ་བྱེད་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

རྣམས་ཀྱི་རྟེན། འདུ་བའི་རྒྱུ་སེམས་མེད་པའི་ངོ་བོ་མི་འཇིག་པ། ཐམས་ཅད་དུ་འགྲོ་

བ་དགེ་བ་དང་མི་དགེ་བའི་ལས་ཐ་དད་པ་རྣམས་ཀྱི་བྱེད་པ་པོ་དང༌། དེའི་འབྲས་བུ་

འདོད་པ་དང༌། མི་འདོད་པའི་ཟ་བ་པོར་རྟོག་གོ །

ཡོན་ཏན་ཉི་ཤུ་རྩ་ལྔ་ལ་སོགས་པ་ཡོད་དེ། གཟུགས་མེའི་ཡོན་ཏན། རོ་ཆུའི། 

དྲི་སའི། རེག་བྱ་རླུང་གི །སྒྲ་ནམ་མཁའི་སྟེ་ལྔ། གྲངས་དང༌། ཚད་དང༌། སོ་སོ་བ་དང་

ལྡན་པ་དང༌། རྣམ་པར་དབྱེ་བ་དག་དང༌། གཞན་དང་གཞན་མ་ཡིན་པ་རྣམས་

གཟུགས་ཅན་གྱི་རྫས་ཀྱི་ཡོན་ཏན་ནོ། །བློ་རྣམས་དང༌། བདེ་བ་དང་། དུཿ ཁ་དང༌། 

འདོད་པ་དང༌། སྡང་བ་དང༌། འབད་པ་དང༌། འདུས་བྱས་པ་དང༌། ཆོས་དང་ཆོས་མ་

ཡིན་པ་རྣམས་བདག་གི་ཡོན་ཏན་ཡིན། ལྕི་བ་དང༌། གཤེར་བ་དང༌། སྣུམ་པའང་ཡོན་

ཏན་ནོ། །ལས་ལ་འདེགས་པ་དང༌། འཇོག་པ་དང༌། བསྐུམ་པ་དང༌། བརྐྱང་བ་དང༌། 

འགྲོ་བའོ། །སྤྱིའམ་རིགས་ནི་མཆོག་དང༌། མཆོག་མ་ཡིན་པ་གཉིས་ལས། མཆོག་ནི་

ཡོད་པ་ཞེས་བྱ་སྟེ། རྫས་དང༌། ཡོན་ཏན་དང༌། ལས་གསུམ་པོ་མཐའ་དག་ལ་འཇུག་

པའི་ཤེས་པའི་རྒྱུ་སྟེ། སྤྱི་ཁོ་ནའོ། །མཆོག་མ་ཡིན་པ་ནི་རྫས་ཉིད་ལ་སོགས་པ་

གསུམ་སྟེ། རང་གི་རྟེན་རྫས་ལ་སོགས་པ་འཇུག་པའི་ཤེས་པའི་རྒྱུ་ཡིན་པས་སྤྱི་ཡིན་

ལ། རང་གི་རྟེན་རིགས་མི་མཐུན་པ་དག་ལས་ལྡོག་པའི་ཤེས་པའི་རྒྱུ་ཡིན་པས་བྱེ་

བྲག་ཀྱང་ཡིན་ནོ། །ཁྱད་པར་རམ་བྱེ་བྲག་ཁོ་ན་ནི་རྟག་པའི་རྫས་ལ་འཇུག་པའི་མཐའ་

ནི། བྱེ་བྲག་སྟེ། རྡུལ་ཕྲན་དང༌། ནམ་མཁའ་དང༌། དུས་དང༌། ཕྱོགས་དང༌། བདག་དང་

ཡིད་ལ་འཇུག་པའི་ཕྱིར་དང༌། འགྲོ་བ་འཇིག་པ་དང༌། རྩོམ་པའི་མཐར་གྱུར་པ་དང༌། 

གྲོལ་བའི་བདག་ཉིད་གཉིས་འཁོར་བའི་མཐར་གྱུར་པའི་ཕྱིར་ཏེ། བ་ལང་ལ་སོགས་

བུ་སྟོན་རིན་ཆེན་གྲུབ།

པའོ། །འདུ་བ་ནི་རྟེན་དང་བརྟེན་པར་གྱུར་པ་སོ་སོ་མ་ཡིན་པར་གྲུབ་པ་རྣམས་ཀྱི་འདི་

ལྭ་བའི་རྒྱུའི་འབྲེལ་པ་སྟེ། སྣལ་མ་འདི་ལ་སྣམ་བུ་ཞེས་སོགས་འདི་ལྭ་བའི་རྒྱུ་ལས་

ཚིག་གི་དོན་གཞན་ལྔ་ལས་དོན་གཞན་དུ་འདོད་དོ། །དེ་ལ་བདེ་བ་དང་ལ་སོགས་པ་

དུཿ ཁ་དང༌། འདོད་པ་དང༌། སྡང་བ་དང༌། འབད་པ་རྣམས་ནི་རིག་པའི་རང་བཞིན་མ་

ཡིན་པས་རང་རིག་པ་མིན་གྱི་ཤེས་པ་གཞན་གྱིས་རིག་པར་བྱ་བ་ཡིན་པས་གཟུང་

”བ
1
་འབའ་ཞིག་ཡིན་ནོ། །འོ་ན་བུམ་པ་བཞིན་ཐ་དད་སྣང་བར་ཐལ་ལོ་ཞེ་ན། དོན་ལ་

ཐ་དད་ཡིན་པ་འོན་ཀྱང་བདེ་སོགས་དང་ཤེས་པ་གང་ཟག་གི་བདག་གི་དོན་གཅིག་

ལ་འདུ་བ་ཡིན་པས་དོན་གཅིག་ལ་འདུ་བ་ཅན་གྱི་ཤེས་པས་རིག་པར་བྱ་བ་ཡིན་

པས་ཐ་དད་མེད་པར་སྣང་བ་ཡིན་ནོ། །བློ་དབང་ཤེས་ལྔ་ཡང་ཤེས་པ་ཡིན་ཡང་རང་

རིག་མེད་ལ་ཡིད་རྟག་པ་རྡུལ་ཕྲན་ཙམ་ལ་ཡང་རང་རིག་མེད་དོ། །ཞེས་ཟེར་རོ། །

གཉིས་པ་ལ། བསྟན་བཤད་གཉིས་ཀྱི་དང་པོ་ནི། དེ་ལྟར་ཟེར་བའི་བྱེ་བྲག་

པའམ་རིག་པ་ཅན་དེ་དག་གི་ཡང་འབྲས་བུ་འདྲ་བ་དེའི་རང་བཞིན་ཅན་ནི་འབྲས་བུ་

འདྲ་བ་དེའི་དངོས་པོའི་རྒྱུ་ལས་སྐྱེས་ཏེ། སཱ་ལུའི་མྱུ་གུ་ནང་ཕན་ཚུན་བཞིན། འབྲས་

བུ་འདྲ་བ་དེ་མིན་པའི་རང་བཞིན་ཅན་ནི་འབྲས་བུ་འདྲ་བ་དེ་མིན་པའི་དངོས་པོའི་རང་

བཞིན་གྱི་རྒྱུ་ལས་སྐྱེས་ཏེ། སཱ་ལུ་དང༌། ནས་ཀྱི་མྱུ་གུ་བཞིན་ཞེས་རྣམ་པར་འཇོག་

གོ །རྒྱུ་མཚན་དེས་ན་དབང་ཤེས་འཁོར་གྱི་བདེ་བ་དང་དུཿཁ་དང་སྡང་འདོད་སོགས་

ཆོས་ཅན། ཅི་ཕྱིར་མ་ཡིན་ཏེ་ཤེས་པར་ཐལ། དབང་ཤེས་དང་རྒྱུ་རྐྱེན་ཐ་དད་མེད་པ་

ལས་བསྐྱེད་པ་སྟེ་སྐྱེས་པའི་ཕྱིར་རོ། །

1  [མ་ཕྱི། ༤༤ན༥ན།   པ    * བ]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གཉིས་པ་ལ་བཞི་སྟེ། ཁྱབ་པ་སྒྲུབ་པ་དང༌། རྟགས་སྒྲུབ་པ་དང༌། དེས་བདེ་

སོགས་ཤེས་པར་བསྟན་པ་དང༌། རྩོད་སྤང་དང་བཞིའི་དང་པོ་ནི། དོན་ལ་གནས་ཤིང་

སངས་རྒྱས་པས་འདོད་པར་མ་ཟད་རིག་པ་ཅན་དེ་དག་ཀྱང་སྨྲ་ཞེས་ཁོང་ནས་དྲང་

ངོ༌། །གང་གི་ཚེ་ན། འབྲས་བུའི་རང་བཞིན་འདྲ་བ་དེ་དང་འདྲ་བ་དེ་མ་ཡིན་པའི་རང་

གི་ངོ་བོ་གང་ལ་ཡོད་པ་ཅན་གྱི་དངོས་པོ་རྣམས་ཀྱི་འདྲ་བ་དེའི་རང་བཞིན་ཡོད་པ་

ཅན་དང་འདྲ་བ་དེ་མ་ཡིན་པའི་རང་བཞིན་ཡོད་པ་ཅན་ལ་བརྒལ་ཞིང་བརྟགས་བརྩད་

ཅིང་དྲིས་པ་ནའོ། །ཇི་ལྟར་འབྲས་བུ་འདྲ་བ་དེའི་རང་བཞིན་གྱི་རྒྱུ་ལས་སྐྱེས་པ་ནི་

འབྲས་བུ་འདྲ་བ་དེའི་རང་བཞིན་དང༌། འབྲས་བུ་འདྲ་བ་དེའི་རང་བཞིན་མ་ཡིན་པའི་

རྒྱུ་ལས་དངོས་སུ་སྐྱེས་པ་ནི་འབྲས་བུ་འདྲ་བ་དེའི་རང་བཞིན་མ་ཡིན་པ་ཡིན་ནོ་ཞེས་

རྒྱུའི་རང་བཞིན་ལ་བརྟེན་ནས་འབྲས་བུའི་རང་བཞིན་ངེས་པར་སྨྲ་སྟེ། སྤྱིར་བརྗོད་པ་

དེ་ཉིད་ཁྱད་པར་དུ་སྟོན་པ། དཔེར་ན་སཱ་ལུའི་ས་བོན་དང༌། ལ་སོགས་པའི་སྒྲས་ཆུ་

ལུད་ལ་སོགས་པ་འདྲ་བ་དག་ལས་ནི་དེ་བསྐྱེད་པའི་སཱ་ལུའི་མྱུ་གུ་འདྲ་བ་སྐྱེ་བ་ཡིན་

ལ། སཱ་ལུ་ས་བོན་ལ་སོགས་པ་འདྲ་བ་དེ་ལས་གཞན་པ་རྒྱུ་ཚོགས་མི་འདྲ་བ་དག་

ལས་གཞན་འབྲས་བུ་ནས་ཀྱི་མྱུ་གུ་སོགས་མི་འདྲ་བ་སྐྱེ་བ་ཡིན་ནོ། །ཞེས་བྱ་བ་ལྟ་

བུ་སྟེ་དེ་ལྟར་སྟོན་ཅིང་སྨྲ་བའོ། །

གལ་ཏེ་འབྲས་བུའི་དབྱེ་བ་རྒྱུའི་རང་བཞིན་གྱིས་བྱས་པ་མིན་ན་འབྲས་བུ་

རྣམས་གློ་བུར་བ་ཉིད་དེ་རྒྱུ་མེད་དུ་ཐལ་ལོ། །རྒྱུ་དེ་དང་གཞན་ལས་ཀྱང་སྐྱེ་བའི་ངེས་

པ་མེད་པར་འགྱུར་གྱི་རྒྱུ་མེད་དུ་མི་འགྱུར་རོ་ཞེ་ན། ངེས་པ་མེད་པ་ཉིད་དུ་མི་འགྱུར་

རོ་ཞེ་ན། ངེས་པ་མེད་པ་ཉིད་དུ་མེད་པ་ཡིན་ནོ། །གང་ཞིག་གང་མེད་པར་འབྱུང་བ་དེ་

བུ་སྟོན་རིན་ཆེན་གྲུབ།

ནི། དེའི་རྒྱུ་ཅན་མིན་ཏེ། དུ་བ་ཆུའི་རྒྱུ་ཅན་མིན་པ་བཞིན། འབྲས་བུ་དུ་བ་ལྟ་བུ་ཡང་

མེ་དང་མེ་ལས་གཞན་མེད་ཀྱང་འབྱུང་བས་སོ། །དེས་ན་རྒྱུ་མེད་དུ་འགྱུར་ལ་དེ་ལྟར་

འདོད་པ་ལ་ནི། དངོས་པོ་རྣམས་ཆོས་ཅན། ཡུལ་དུས་གཞན་སྤངས་ནས་འདོད་པའི་

ཡུལ་དང་དུས་ན་ཡོད་པར་ངེས་པ་མ་ཡིན་པར་ཡུལ་དུས་གཞན་ནའང་ཡོད་པ་དང༌། 

ཐ་སྙད་དུ་བྱ་བའི་དངོས་པོ་ཁ་དོག་དང་དབྱིབས་ཀྱི་ཁྱད་པར་ཅན་ཉིད་ཚོགས་པ་

གཞན་གྱི་ཡོན་ཏན་དང་འབྲེལ་བར་འགྱུར་ཏེ། ཁབ་ལོན་དང་ཨ་རུ་རས་ལྕགས་ལེན་

པ་དང་འཁྲུ་བ་བཞིན་བུམ་པས་ཀྱང་དེ་ལྟར་འགྱུར་བ་དང༌། རྣམ་ཤེས་ཡུལ་སོ་སོར་

ངེས་པ་འཛིན་པ་མེད་པར་སྒྲ་ཡང་མིག་ཤེས་ཀྱིས་འཛིན་པ་དང༌། ལྷན་ཅིག་སྤྱོད་པའི་

རྫས་གཞན་དང་འབྲེལ་པར་ངེས་པ་མེད་པར་ཙནྡན་ཤིང་དྲོ་བ་དང་མེ་གྲང་བ་དང་འོ་

ཐུག་རོ་མེད་པ་དང་ཆུ་མངར་བར་འགྱུར་ཏེ་རང་བཞིན་ངེས་པ་གསུམ་མི་འཐད་པར་

འགྱུར་ཏེ། སྐབས་དོན་ཡུལ་དུས་རང་བཞིན་ངེས་པ་མི་འཐད་པར་ཐལ། རྒྱུ་མེད་པ་

ཡིན་པའི་ཕྱིར་རོ། །ཁྱབ་པ་ཡོད་དེ། དེ་གསུམ་ངེས་པ་དེ་ལ་ལྟོས་པ་དང་བཅས་པ་

ཡིན་ལ། དེ་ཡང་རྒྱུ་ཡིན་པའི་ཕྱིར་རོ། །ཁ་ཅིག །རང་བཞིན་ངེས་པ་མེད་པ་མེ་ཆུའི་

རང་བཞིན་དུ་འགྱུར་ཞེས་མི་འཐད་དེ། རང་བཞིན་གྱི་མེ་ཆུར་འགྱུར་བས་སོ། །ཡང་

”ཁ་
1
ཅིག །སྣ་ཚོགས་སུ་ཐལ་ཞེས་པའང་མི་འཐད་དེ། སྣ་ཚོགས་རྒྱུ་མེད་ཡིན་གྱི་

གཅིག་རྒྱུ་མེད་མིན་པ་ལ་ཇི་ལྟར་འཕེན་ཞེས་ཆོས་མཆོག་གོ །

དེ་ལྟར་ཕྱེད་གོང་མ་བཤད་ནས་གཉིས་པ་འོག་མ་འཆད་པ་ལ་བདེ་སོགས་

རྐྱེན་གསུམ་ལས་སྐྱེས་པར་བསྟན། དབང་ཤེས་དེ་དང་མཚུངས་པར་བསྟན་པའི་དང་

1  [མ་ཕྱི། ༤༥བ༥ན།   -ཁ་    * ཁ་]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

པོ་ལ་ཡུལ་དང༌། དབང་པོ་དང༌། ཡིད་ལ་བྱེད་པ་ལས་སྐྱེ་བར་བསྟན་པའི་དང་པོ་ནི། 

འབྲས་བུའི་དབྱེ་བ་རྒྱུའི་རང་བཞིན་ལ་བརྟེན་པ་དེ་ལ། དབང་ཤེས་འཁོར་གྱི་བདེ་བ་

ལ་སོགས་པ་ཆོས་ཅན། རང་གི་ཡུལ་ལས་སྐྱེ་བ་ཡིན་ཏེ། རང་གི་ཡུལ་མེད་པར་སྐྱེ་

བ་མ་ཡིན་ཏེ། ཞེས་པ་རང་ལས་དོན་གཞན་སྔ་མ་རང་གི་ཡུལ་དེ་མེད་ན་མི་འབྱུང་

བའི་ཕྱིར། རྟགས་གྲུབ་སྟེ། ཡིད་ཀྱི་བདེ་སོགས་འགའ་ཞིག་གཅད་པའི་ཕྱིར། པི་ཝཾ་

གི་སྒྲ་ཐོས་པའི་བདེ་བའི་ཡུལ་པི་ཝཾ་གི་སྒྲ་ཡིན་པ་ལྟར་སོ་སོར་ངེས་པའི་བདེ་སོགས་

ཀྱི་ཡུལ་གཟུགས་སོགས་ཀྱི་བདག་ཉིད་ཇི་ལྟ་བའི་ཡུལ་དང་རྗེས་སུ་འབྲེལ་པའི་བདེ་

བ་ལ་སོགས་པ་རྣམས་བདག་ཉིད་ཀྱི་ཡུལ་དེ་རུང་ཡུལ་དུ་ཚོགས་པ་སྟེ་གནས་པ་

མེད་པར་མི་འབྱུང་བའི་ཕྱིར་དང༌། ཡོད་ན་འབྱུང་བའི་ཕྱིར་རོ། །

གཉིས་པ་ནི། དེ་ཆོས་ཅན། དབང་འབྲས་ཡིན་ཏེ། དོན་གཞན་སྔ་མ་དབང་པོ་

མེད་པར་ཡང་སྐྱེ་བ་མ་ཡིན་ཏེ། དེ་ཡོད་མེད་རྗེས་སུ་འགྲོ་ལྡོག་བྱེད་པའི་ཕྱིར། རྟགས་

གྲུབ་སྟེ། ཡུལ་གཟུགས་ལ་སོགས་པ་དང་འབྲས་བུའི་དངོས་པོ་རྗེས་སུ་འབྲེལ་པ་ཅན་

གྱི་བདེ་སོགས་རྣམས་ཡུལ་ཡིན་མོད་ཀྱང་རང་རྒྱུ་གཟུགས་སོགས་དེའི་ཡུལ་ཅན་

གྱི་དབང་པོ་དང་བྲལ་བ་ལ་ཡོད་ན་མཐོང་དུ་རུང་བ་ལ་མ་མཐོང་བའི་ཕྱིར་ལ། དེ་

བསྐྱེད་པ་ལ་དང་པོ་ནུས་པ་ཉམས་པ་མེད་པར་ཉེ་བར་གནས་ཤིང་མངོན་དུ་ཕྱོགས་

པ་ན་ཡང་འབྱུང་བའི་ཕྱིར་རོ། །འདི་གོང་འོག་གཉིས་ལའང་སྦྱར་ན་འདིས་དབང་པོ་

དབང་ཤེས་དང་བདེ་སོགས་ཀྱི་རྒྱུ་ཡིན་པ་གཉིས་ཀ་བསྟན་ནོ། །

གསུམ་པ་ནི། དེ་ཆོས་ཅན། ཡིད་བྱེད་སྔ་མའི་འབྲས་བུ་ཡིན་ཏེ། རང་ལས་

དོན་གཞན་སྔ་མ་ཡིད་ལ་བྱེད་པ་མེད་པར་ཡང་མ་ཡིན་པ་སྟེ་རྗེས་སུ་འགྲོ་ལྡོག་བྱེད་

པའི་ཕྱིར། རྟགས་གྲུབ་སྟེ། ཡུལ་དབང་གཉིས་ཀ་རུང་ཡུལ་དུ་གནས་པ་དང་ཡུལ་ལ་

ཕྱོགས་པར་ཚོགས་ཀྱང་གཉིད་དང་ལ་སོགས་པའི་སྒྲས་མྱོས་པ་དང་བརྒྱལ་བ་ལ་

སོགས་པས་བསླད་པ་སྟེ་འཁྲུལ་ཅིང་དབང་ཤེས་བསྐྱེད་པའི་ནུས་པ་ཉམས་པའི་བློ་

ཅན་ལ་དེ་མེད་པའི་ཕྱིར་རོ། །

གཉིས་པ་ནི། དབང་པོའི་རྣམ་པར་ཤེས་པ་ཆོས་ཅན། དེ་སྐྱེ་བ་ལ་ཡང་དངོས་

ཀྱིས་སྤྱི་རིགས་ཀྱི་རྒྱུའི་ཚོགས་པ་རྐྱེན་གསུམ་པོ་འདི་དག་ཙམ་ཁོ་ནར་ཟད་དོ་སྟེ་

རྐྱེན་གསུམ་ལས་སྐྱེས་པ་ཡིན་ཏེ། རང་ལས་དོན་གཞན་སྔ་མ་རྐྱེན་གསུམ་ཡོད་མེད་

ཀྱི་རྗེས་སུ་འགྲོ་ལྡོག་བྱེད་པོ་ཡིན་པའི་ཕྱིར་རོ། །

གསུམ་པ་ནི། བདེ་བ་ལ་སོགས་པ་ཆོས་ཅན། དམིགས་པ་མེད་པ་བེམ་པོའི་

བདག་ཉིད་ནི་མ་ཡིན་ཏེ། དབང་ཤེས་དང་ཉེར་ལེན་ཡིད་ལ་བྱེད་པ་དང་རྐྱེན་ཡུལ་

དབང་ལས་སྐྱེས་པར་ཐ་དད་མེད་པ་དེས་ན་སྟེ་དེའི་ཕྱིར། ཁྱབ་པ་ཡོད་དེ། ཉེར་ལེན་

ཡིད་ལ་བྱེད་པའི་རང་གི་ངོ་བོས་བསྐྱེད་པའི་ཉེར་ལེན་ཅན་ཡིད་བྱེད་དེའི་འབྲས་བུའི་

རང་གི་ངོ་བོས་ཡུལ་དུས་རང་བཞིན་སོ་སོར་ངེས་པ་རིག་པར་ངེས་པ་ནའོ། །

བཞི་པ་ལ། མ་ངེས་པ་དང༌། མ་གྲུབ་པའི་རྩོད་སྤང་གཉིས་ལས། དང་པོ་ལ། 

རྩོད་པ་ནི། དབང་ཤེས་དང་བདེ་སོགས་རྐྱེན་གསུམ་ལས་སྐྱེས་པར་མཚུངས་ཀྱང་

རིག་པར་མི་མཚུངས་ཏེ། བདག་གི་ཡོན་ཏན་འདུས་བྱས་པ། །ཞེས་བྱ་བ་ལ་དབྱེ་ན་

ཤུགས་དང་བག་ཆགས་དང༌། གནས་པ་འཇིག་པ་གསུམ་ལས་བག་ཆགས་ནི་བདག་

གི་ཡོན་ཏན་ཤེས་པ་ལས་སྐྱེས་པ་ཤེས་པའི་རྒྱུར་གྱུར་པ་སྟེ། དེ་ལས་དབང་ཤེས་

སྐྱེས་པས་རིག་པར་ངེས་པ་ཡིན་ལ་བདེ་སོགས་མ་སྐྱེས་པའི་བེམ་པོ་ཡིན་ནོ་ཞེ་ན། 

ལན་རྣམ་ཤེས་མ་ཡིན་པའི་འདུས་བྱས་པ་ལ་མི་སྐྱེ། འདུས་བྱས་པ་ལ་རྣམ་

ཤེས་སུ་བསྟན་པ་གཉིས་ལས། དང་པོ་ནི། དབང་ཤེས་ཆོས་ཅན། བདག་གི་ཡོན་

ཏན་འདུས་བྱས་པ་ལས་སྐྱེས་པ་མ་ཡིན་ཏེ། བདག་གི་ཡོན་ཏན་འདུས་བྱས་པ་དེའི་

ནུས་པ་ཡོད་མེད་ཀྱི་རྗེས་སུ་འགྲོ་ལྡོག་བྱེད་པ་སྣང་དུ་རུང་བ་ལ་མ་མཐོང་བའི་ཕྱིར་

རོ། །ཁྱབ་པ་ཡོད་དེ། གང་ཞིག་རྐྱེན་གསུམ་པོ་དེ་ཙམ་གྱི་རྗེས་སུ་འགྲོ་ལྡོག་བྱེད་

པས་རྐྱེན་གསུམ་དེ་ཙམ་ལས་བྱུང་བ་ལ་གཞན་རྗེས་སུ་འགྲོ་ལྡོག་བྱས་པ་མ་ཡིན་

པ་རྒྱུར་བརྟག་པ་ནི། འགྲོ་བ་ཐམས་ཅད་ཆོས་ཅན། དབང་ཤེས་ཀྱི་རྒྱུ་ཉིད་དུ་ཧ་ཅང་

ཐལ་བར་འགྱུར་རོ། །དབང་ཤེས་ཀྱི་རྗེས་སུ་འགྲོ་ལྡོག་བྱས་པ་ཡིན་མིན་གཉིས་ཀ་

རྒྱུ་ཡིན་པའི་ཕྱིར་རོ། །

གཉིས་པ་ནི། ཡང་ཞེས་པ་སྐྱོན་བསགས་ཏེ་ཁྱོད་འདོད་པའི་འདུས་བྱས་པ་

བེམ་པོ་དེ་རྒྱུ་མིན་ལ་ཁྱེད་འདོད་པའི་འདུས་བྱས་པའི་ཡོན་ཏན་དེ་རྣམ་ཤེས་ལ་ཚང་

བས་རྣམ་ཤེས་སུ་རིགས་སོ་ཞེས་སྟོན་པ། འདུས་བྱས་པ་ཞེས་བྱ་བའི་སྒྲས་བསྟན་

བྱའི་དོན་ཆོས་ཅན། བར་དུ་ཆོད་པའམ་མ་ཆོད་པའི་རྣམ་པར་ཤེས་པ་ཁྱད་པར་ཅན་

ཕྱི་མའི་རྒྱུར་རུང་བའི་རྣམ་པར་ཤེས་པ་སྔ་མ་ཉིད་ཡིན་པར་ཐལ། རྣམ་ཤེས་ལས་

སྐྱེས་ཤིང་རྣམ་ཤེས་ཕྱི་མའི་ཉེར་ལེན་ཡིན་པའི་ཕྱིར། ཁྱབ་པ་ཡོད་དེ། ཤེས་པ་ཡིན་

པར་ཆོས་གྲགས་ཁོ་བོས་བརྟགས་ཏེ་དེ་ནི་བདེ་སོགས་ལ་ཡང་མཚུངས་སོ། །

དབང་ཤེས་ཀྱི་བདེ་སོགས་དེ་ལྟར་ཡིན་ཡང་ཡིད་ཀྱི་བདེ་སོགས་ཀྱི་རྒྱུ་རྣམ་

ཤེས་དང་འདུས་བྱས་པ་རྣམ་ཤེས་སུ་ཇི་ལྟར་འགྱུར་ཞེ་ན། ནང་གི་བྱེད་པ་ནི་ཡིད་དེ། 

དེ་ལས་བྱུང་བ་ནི་བདེ་སོགས་ཐམས་ཅད་ལས་ཁྱད་མེད་ཀྱང་དབང་པོ་ལས་མ་སྐྱེས་

པ་ནི་ཡིད་ཀྱི་ཁྱད་པར་ཡིན་པས་དེ་འདྲའི་བདེ་བ་ལ་སོགས་པ་རྣམས་ཆོས་ཅན། ཁྱད་

པར་དུ་བྱེད་པའི་རྒྱུ་རྣམ་ཤེས་སྔ་མ་ལས་བྱུང་བ་ཡིན་ཏེ། རྣམ་པར་ཤེས་པ་དོན་

གཅིག་ལ་ཡང་ཡང་འཇུག་ཅིང་བྱ་བ་ནི་གོམས་པ་མཐུན་མི་མཐུན་གྱི་ཡུལ་ལ་

གཡེར་བ་སྟེ་དགའ་བ་དང་ཞེན་པ་སྟེ་མི་དགའ་བའམ། ཡང་ན་གསལ་མི་གསལ་དང་

ལ་སོགས་པ་དེ་ལས་ལོག་པར་གོས་པ་ཉིད་ཀྱི་ཁྱད་པར་གྱི་རྗེས་སུ་མཐུན་པར་འདི་

ཡང་གཡེར་བའམ་གཞན་པའམ་སྔར་ལས་ལོག་པར་སྐྱེ་བར་བྱེད་པའི་ཕྱིར་

རོ། །གོམས་པ་ཞེས་པས་བག་ཆགས་བརྗོད་པ་མིན་ཏེ། དེ་ནི་དེ་མ་ཐག་རྐྱེན་ཙམ་

ཡིན་གྱི་ཁྱད་པར་དུ་བྱེད་པའི་རྒྱུ་མིན་ལ། དེའི་འཇོག་བྱེད་ཤེས་པ་ཕྱི་མ་ཁྱད་པར་དུ་

འགྱུར་བའི་རྒྱུ་ཡིན་ལ། དེ་ཡིད་ཀྱི་བློའི་རྒྱུ་ཡིན་ཞིང༌། གཞན་འདོད་པའི་འདུས་བྱས་

པའང་ཡིན་ནོ། །དེ་ནི་ཡིད་བཞིན་དུ་དབང་ཤེས་ལའང་སྔར་ནིམ་པའི་རོ་མི་འདོད་པ་

ཕྱིས་འདོད་པ་བཞིན་ནོ། །

གཉིས་པ་ནི། ཤེས་པ་ཆོས་ཅན། རེས་འགའ་བདེ་བ་དང་ལ་སོགས་པ་རེས་

དུཿ ཁ་དང་རེས་བཏང་སྙོམས་སུ་སྐྱེ་བའི་ཁྱད་པར་མེད་པར་ཐལ་བར་འགྱུར་རོ། །དེ་

ཐམས་ཅད་ཉེར་ལེན་ཡིད་ལ་བྱེད་པ་དང༌། རྐྱེན་ཡུལ་དབང་སྟེ་རྒྱུ་ཚོགས་པ་མཚུངས་

པའི་ཕྱིར། ཁྱབ་པ་ཡོད་དེ། འགལ་བ་གཉིས་ཉེར་ལེན་མཚུངས་པར་འགལ་བས་སོ་

ཞེ་ན། ལན་ནི། བདེ་སྡུག་བཏང་སྙོམས་ཆོས་ཅན། རྐྱེན་གསུམ་ལས་སྐྱེས་པར་

མཚུངས་ཀྱང་ཁྱད་པར་མེད་པར་ཐལ་བ་མ་ཡིན་ཏེ། རྐྱེན་གསུམ་གྱི་ཁྱད་པར་མི་འདྲ་

བ་ལས་སྐྱེས་པའི་ཕྱིར། ཞེས་ཟེར་བ་རྐྱེན་གསུམ་དེའི་ཚོགས་པ་ཉིད་ཀྱི་ནང་དུ་

འདུས་པའི་གོམས་པ་དང༌། ཡུལ་དབང་གི་ཁྱད་པར་གྱིས་འབྲས་བུ་བདེ་སྡུག་གི་ཁྱད་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

པར་དུ་བྱས་པ་ཉིད་ཀྱི་ཕྱིར། བདེ་བ་སྐྱེ་བའི་རྐྱེན་གསུམ་ལས་བདེ་བ་འབྱུང་ལ་གཞན་

ལས་གཞན་འབྱུང་སྟེ། ཡུལ་གྱི་ཁྱད་པར་སྔོན་པོ་དང་ཚོགས་པས་སྔོ་འཛིན་དང༌། 

དབང་པོའི་ཁྱད་པར་སྐྱོན་ཅན་དང་ཚོགས་པ་ལས་མི་གསལ་བར་མཐོང་བ་བཞིན་

དང༌། ཁྱེད་རང་བདག་དང་ཡིད་དང་འདུས་བྱས་པ་ལ་སོགས་པ་རྒྱུ་མཚུངས་པ་ལས་

སྐྱེས་པའི་ཤེས་པས་དོན་གཅིག་ལ་ཉེ་རིང་གི་བྱེ་བྲག་གིས་ཐེ་ཚོམ་དང་གཏན་ལ་

ཕེབས་པ་དང་ལ་སོགས་པའི་སྒྲས་ཚད་མ་དང་ཚད་མིན་གྱི་ཁྱད་པར་ཡོད་ཀྱང་ཤེས་

པ་ལས་མ་འདས་པ་བཞིན་ནོ། །ཁ་ཅིག །བློ་གཅིག་ལས་སེམས་སེམས་བྱུང་དུ་མ་སྐྱེ་

བ་ཅི་ཞེས་འཆད་པ་ནི། ཆེར་མ་འབྲེལ་ཏེ་ནྱ་གྲོ་དྷའི་ས་བོན་སོགས་ཆུང་ངུ་ཆེན་པོ་

བྱེད་པའི་ཚད་མི་ཟིན་ནོ། །དེས་ན་བློ་གཅིག་ལས་ཤེས་པ་སྟོང་ཕྲག་སྐྱེ་ཡང་དེའི་ཉེར་

ལེན་ལས་བྱུང་བ་རིགས་མི་མཐུན་པ་འགོག་པ་ཡིན་ནོ། །

གཉིས་པ་ལ། ཁས་བླངས་བརྗོད་པ་དང༌། དེ་དགག་པའི་དང་པོ་ནི། རིག་པ་

ཅན་ལས་གཞན་གྲངས་ཅན་པ་དག་དེ་ཉིད་ཉི་ཤུ་རྩ་ལྔ་ཡིན་ཏེ། ཆེན་པོ་ལ་སོགས་

པའི་འབྲས་བུ་ཐམས་ཅད་སྐྱེད་པའི་ནུས་པ་མ་ལུས་པ་དང་ལྡན་པ་རྡུལ་མུན་སྙིང་

སྟོབས་ཆ་མཉམ་པའི་གནས་སྐབས་ནི་རང་བཞིན་གྱི་གཙོ་བོ་དེ་ལས་དངོས་དང་

བརྒྱུད་པའི་ཚུལ་གྱིས་རྣམ་འགྱུར་རྣམས་འབྱུང་སྟེ། དང་པོར་གཙོ་བོ་ལས་བློ་ཞེས་པ་

འདི་བུམ་པའོ། །ཞེས་སོགས་ཡུལ་ངེས་པའི་མཚན་ཉིད་ཅན་དེ་སྐྱེ་སྟེ། དེའི་མིང་ཆེན་

པོ་ཞེས་བྱ་བའོ། །དེ་ལས་བདག་ནི་བལྟ་ན་སྡུག་པའོ་ཞེས་སོགས་མངོན་པའི་ང་རྒྱལ་

གྱི་མཚན་ཉིད་ཅན་ང་རྒྱལ་སྐྱེའོ། །དེ་ལས་ཚོགས་བཅུ་དྲུག་སྐྱེ་སྟེ་སྒྲ་རེག་རོ་

གཟུགས་དྲི་སྟེ་དེ་ཙམ་ལྔ་དང༌། རྣ་བ་པགས་པ་མིག་ལྕེ་སྣ་སྟེ་བློའི་དབང་པོ་ལྔ་དང༌། 

བུ་སྟོན་རིན་ཆེན་གྲུབ།

ངག་ལག་པ་རྐང་པ་རྐུབ་འདོམས་ཏེ་ལས་ཀྱི་དབང་པོ་ལྔ་དང༌། བཅུ་གཅིག་པ་ཡིད་ཀྱི་

དབང་པོ་ནི་ཀུན་ཏུ་རྟོག་པའི་མཚན་ཉིད་ཅན་ཏེ། བྱིས་པ་སྟོན་མོ་ལ་འགྲོ་བ་ན་བུ་རམ་

ཡོད་དམ། ཞོ་ཡོད་དམ་ཞེས་རྟོག་པ་འཇུག་པ་ལྟ་བུའོ། །དེ་ཙམ་ལྔ་ལས་འབྱུང་བ་ལྔ་སྟེ། 

སྒྲ་ལས་ནམ་མཁའ། རེག་ལས་རླུང༌། གཟུགས་ལས་མེ། རོ་ལས་ཆུ། དྲི་ལས་ས་སྟེ། 

དབང་ཕྱུག་ནག་པོས། 

རང་བཞིན་ལས་ཆེན་དེ་ལས་ང་རྒྱལ་ཏེ། །

དེ་ལས་ཚོགས་ནི་རྣམ་པ་བཅུ་དྲུག་གོ །

བཅུ་དྲུག་པོ་ནི་དེ་དག་རྣམས་ལས་ཀྱང༌། །

ལྔ་པོ་རྣམས་ལས་འབྱུང་བ་ཆེན་པོ་ལྔ། །

ཞེས་སོ། །

དེ་དག་ཀྱང་སྣལ་མ་ནག་ན་སྣམ་བུ་ནག་པ་ལྟར་འབྲས་བུ་ཐམས་ཅད་རྒྱུ་གཙོ་

བོའི་ངོ་བོ་ཡིན་ནོ། །བློ་ལ་སོགས་པ་ནི་ཡོན་ཏན་གསུམ་ལས་དབྱེ་བ་མེད་པ་དང༌། 

གསལ་བ་དེ་རྣམས་དང་མི་འགལ་བ་གཙོ་བོའི་ལོངས་སྤྱོད་པའི་རང་བཞིན་ཡིན་པས་

ཡུལ་ཡིན། སྐྱེས་བུ་ཐམས་ཅད་ཀྱི་ལོངས་སྤྱོད་བྱ་ཡིན་པས་སྤྱི་ཡིན། བེམ་པོ་ཡིན་

པས་བདེ་སྡུག་རྨོངས་པ་ལམ་དུ་བྱ་བ་རིག་པར་བྱེད་པ་མིན་པས་སེམས་མེད་ཡིན། 

བརྒྱུད་དམ་དངོས་སུ་གཙོ་བོ་ལས་སྐྱེས་པས་སྐྱེ་ལྡན་ཡིན་ཏེ། 

ཡོན་ཏན་གསུམ་དང་དབྱེ་བ་མེད་ཡུལ་དང༌། །

སྤྱི་དང་སེམས་མེད་སྐྱེ་བའི་ཆོས་ཅན་ནི། །

གསལ་བ་དང་ནི་དེ་བཞིན་གཙོ་བོ་སྟེ། །

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དེ་བཞིན་དེ་ལས་ལྡོག་པ་སྐྱེས་བུའོ། །

ཞེས་སོ། །

གསལ་བ་ནི། རྒྱུ་དང་ལྡན་མི་རྟག་སྲིད་པ་གསུམ་དུ་མ་ཁྱབ། འཁོར་བར་

འཁོར་བའི་ཚེ་བློ་ང་རྒྱལ་དབང་པོ་སྟེ་བྱེད་པ་བཅུ་གསུམ་དང་ལྡན་པའི་ཕྲ་བའི་ལུས་

ལ་བརྟེན་ནས་འཁོར་བ། བློ་སོགས་དུ་མར་དམིགས་པ། རྒྱུ་ལས་སྐྱེ་བས་བརྟེན་པ། 

ཐིམ་པར་འགྱུར་བས་འགྲོ་བ་ཡིན་ཏེ། འཇིག་པའི་དུས་ན་འབྱུང་བ་དེ་ཙམ་ལ་ཐིམ། དེ་

ཙམ་ནི་དབང་པོ་ལྔ་ལ། དབང་པོ་ནི་ང་རྒྱལ་ལ། ང་རྒྱལ་ནི་བློ་ལ། བློ་ནི་གཙོ་བོར་ཐིམ་

པས་སོ། །སྒྲ་ལ་སོགས་པའི་ཆ་ཤས་དང་ལྡན་རྒྱུ་ལ་རག་ལས་པས་གཞན་དབང་ཡིན་

ནོ། །དེ་རྣམས་ལས་ལྡོག་པས་མི་གསལ་བ་སྟེ། 

དབང་ཕྱུག་ནག་པོས། 

རྒྱུ་ལྡན་མི་རྟག་མ་ཁྱབ་པ། །

བྱེད་བཅས་དུ་མ་བརྟེན་པ་རྟོགས། །

ཆ་ཤས་དང་བཅས་གཞན་དབང་གསལ། །

ལྡོག་པ་དག་ནི་མི་གསལ་བའོ། །

ཞེས་སོ། །

ཉི་ཤུ་རྩ་ལྔ་པ་སྐྱེས་བུ་ནི་བློ་ལས་ཐ་དད་པས་སེམས་པ་ཅན་དགེ་མི་དགེའི་

ལས་ཀྱི་འབྲས་བུ་གཙོ་བོས་དྲངས་པའི་ཟ་བ་པོ་ཡིན་པ། བྱེད་པ་པོ་མ་ཡིན་པ་སྟེ། ཞ་

ལོང་འབྲེལ་པས་དོན་ལ་འཇུག་པ་བཞིན། ཆེན་པོ་ལ་སོགས་པ་ཐིམ་པར་འགྱུར་བ་

སེམས་པ་ཅན་གྱི་སྐྱེས་བུ་དང་ཕྲད་པ་ལས་སེམས་པ་ཅན་བཞིན་དུ་ཆོས་ལ་སོགས་

པའི་འབྲས་བུ་ལ་ངེས་པར་བྱེད་དེ། 

སྐྱེས་བུ་མཐོང་བའི་དོན་དུ་དང༌། །

དེ་བཞིན་གཙོ་བོ་འགའ་ཞིག་དོན། །

ཞ་ལོང་བཞིན་དུ་གཉིས་ཀའི་ཡང༌། །

འབྲེལ་པ་དེ་ཡིས་འཁོར་བ་བྱས། །

ཞེས་སོ། །

དེ་ལྟར་ཤེས་ནས་གྲོལ་ཏེ། 

དེ་ཉིད་ཉི་ཤུ་ལྔ་ཤེས་ན། །

རལ་བའམ་མགོ་ཟླུམ་ཅོད་པན་ཅན། །

གནས་ནི་གང་དང་གར་གནས་ཀྱང༌། །

གྲོལ་འགྱུར་འདི་ལ་ཐེ་ཚོམ་མེད། །

ཅེས་ཟེར་རོ། །

དེས་ན་བདེ་བ་ལ་སོགས་པ་ཉམས་སུ་མྱོང་བཞིན་པ་ནི་ནང་མ་ཡིན་ཏེ། ནང་

གི་བདག་ཉིད་ཀྱི་བློ་ཡོན་ཏན་གསུམ་གྱི་བདག་ཉིད་ཡིན་ཡང་དེ་སྐྱེས་བུས་སྤྱད་བྱ་

མིན་གྱི། དེ་ལ་ཡུལ་གྱི་གཟུགས་བརྙན་ཤར་བ་དེ་སྐྱེས་བུས་ཤེས་པར་བྱེད་པ་ཡིན་

ནོ། །ཐ་དད་མེད་པའི་ཕྱིར་རང་གི་གཟུགས་བརྙན་བློ་ལས་མེད་པས་སྐྱེས་བུའི་མྱོང་

བ་མ་ཡིན་ལ། ཡོངས་སུ་འགྱུར་བ་ཉིད་དུ་ཐལ་བའི་ཕྱིར་སེམས་པ་ཅན་སྐྱེས་བུ་ཡང་

མ་ཡིན། སྐྱེས་བུ་ཡུལ་དག་གི་གཟུགས་བརྙན་བློ་གཅིག་ལ་འདྲེས་པས་བདེ་སོགས་

དེའི་བདག་ཉིད་གྱུར་པའི་རྣམ་འགྱུར་སྒྲ་ལ་སོགས་བློའི་མེ་ལོང་ལ་ཞུགས་པའི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གཟུགས་བརྙན་མེ་ལོང་གཉིས་པ་ལྟ་བུའི་སྐྱེས་བུ་ལ་འཕོ་བའི་ཚུལ་གྱིས་ཉམས་སུ་

མྱོང་བ་ལས་བདེ་སོགས་དེ་ཉམས་སུ་མྱོང་བར་རྟོགས་པ་ཡིན་གྱི་མྱོང་བའི་བདག་

ཉིད་ཡིན་པའི་ཕྱིར་ནི་མ་ཡིན་ནོ། །ཞེས་ཟེར་བ་ཡིན་ནོ། །

གཉིས་པ་དེ་དགག་པ་ལ། ཕྱི་རོལ་དོན་ཡིན་པ་དགག །ནང་སེམས་པ་ཅན་དུ་

སྒྲུབ། མཇུག་བསྡུ་བའི་དང་པོ་ནི། བསྟན་བཤད་གཉིས་ལས་དང་པོ་ནི། བདེ་སོགས་

ཕྱི་རོལ་གྱི་དོན་གྱི་བདག་ཉིད་དུ་འདོད་པ་དེའི་ལྟར་ན་ཡང་མི་འཐད་དེ། བདེ་སོགས་

ཆོས་ཅན། དོན་བེམ་པོའི་རང་བཞིན་མིན་པར་ཐལ། ཉེར་ལེན་ཡིད་གོམས་པའི་ཁྱད་

པར་ལས་དགའ་བ་སྟེ་བདེ་བའི་རྣམ་པ་དང་ཡོངས་སུ་གདུང་བ་དུཿ ཁ་བའི་རྣམ་པ་

དག་ཁྱད་པར་དུ་འགྱུར་བའི་ཕྱིར། ཁྱབ་པ་ཡོད་དེ། ཕྱི་རོལ་གྱི་དོན་ཉེར་ལེན་གོམས་

པ་ལས་ཁྱད་པར་དུ་འགྱུར་བ་མེད་ན་ཡང་སྟེ་རྣམ་པ་གཅིག་ཡིན་པས་སོ། །

གཉིས་པ་ནི། བདེ་བ་ལ་སོགས་པ་ཆོས་ཅན། སྒྲ་ལ་སོགས་པ་ཁྱད་པར་མེད་

པ་གཅིག་ཉིད་ལ་ཕན་གནོད་བཏང་སྙོམས་ལས་བསྟེན་པར་གོམས་པའི་ཁྱད་པར་

ལས་དགའ་བ་དང་ཡོངས་སུ་གདུང་པའི་ཁྱད་པར་དུ་མི་འགྱུར་བར་ཐལ་ཏེ། གང་གི་

ཕྱིར་ན་གལ་ཏེ་སྒྲ་ལ་སོགས་པ་བེམ་པོའི་བདག་ཉིད་ཡིན་པའི་ཕྱིར། དཔེར་ན། སྔོན་

པོ་དང་ལ་སོགས་པ་སེར་པོ་ལ་སོགས་པ་སྣང་བའི་ཁྱད་པར་གོམས་པ་ལ་མི་ལྟོས་པ་

སྔོ་སེར་གྱི་རང་བཞིན་ལ་ལྟོས་པ་བཞིན་ནོ། །ཐལ་བ་ལས་ལྡོག་སྟེ། བདེ་སོགས་དེ་

དག་ནི་ཆོས་ཅན། བློ་ཉིད་ཡིན་ཏེ། ཕྱི་རོལ་དོན་དེའི་ཁྱད་པར་ལ་མི་ལྟོས་པར་ཏེ་དེ་

ལ་ཁྱད་པར་མེད་པ་གཅིག་ཡིན་ཡང་ཉེར་ལེན་གོམས་པའི་ཁྱད་པར་དང་རྗེས་སུ་

འབྲེལ་པ་སྟེ་རྗེས་སུ་བྱེད་པའི་ཕྱིར། དཔེར་ན། ཤེས་བྱ་རྣམ་འབྱེད་ཀྱི་ཤེས་རབ་དང༌། 

ལ་སོགས་པ་བརྩེ་བ་དང་ཡིད་འབྱུང་ལ་སོགས་པ་བཞིན་ནོ། །

གཉིས་པ་ལ། རང་ཐལ་གྱི་རྟགས་དགོད་པས་མདོར་བསྟན། དེ་ཉིད་དོགས་

སྤང་དང་བཅས་པས་རྒྱས་པར་བཤད། བདེ་སོགས་ཕྱི་རོལ་གྱི་བདེ་སོགས་ཀྱིས་མ་

བྱས་པར་བསྟན་པས་མཇུག་བསྡུ། བློ་མྱོང་ཐ་དད་ཡིན་པའི་ལན་དགག་པ་བཞི་ལས། 

དང་པོ་ནི། བདེ་སོགས་སེམས་པ་སྟེ། རིག་པ་ཡིན་ཏེ། མྱོང་བྱེད་ཀྱིས་རང་གི་བདག་

ཉིད་དུ་མྱོང་བྱ་ཡིན་པའི་ཕྱིར། རྟགས་མ་གྲུབ་སྟེ། དོན་གཞན་རིག་གོ་ཞེ་ན། བདེ་

སོགས་མྱོང་བྱེད་ཆོས་ཅན། བདེ་སོགས་གཞན་མྱོང་བ་མིན་པར་ཐལ། བདེ་སོགས་

དོན་དེའི་རང་བཞིན་ཏེ། རྣམ་པར་ཤར་བ་མ་ཡིན་པའི་ཕྱིར་རོ། །ཡང་ནི་ནང་ཡིན་པ་

འབའ་ཞིག་ཏུ་མ་ཟད་ཅེས་པའོ། །

གཉིས་པ་ལ་རྟགས་དགོད། ཁྱབ་པ་སྒྲུབ། དོན་བསྡུ། རང་ལ་མཚུངས་པའི་

རྩོད་པ་བཞིའི་དང་པོ་ནི། བདེ་བ་ལ་སོགས་པ་འདི་དག་ནི་ཆོས་ཅན། སེམས་པ་ཅན་

ཡང་ཡིན་ཏེ། རང་གི་བདག་ཉིད་དུ་མྱོང་བར་བྱ་བ་ཡིན་པའི་ཕྱིར་རོ། །མ་གྲུབ་སྟེ། 

དོན་གཞན་མྱོང་ངོ་ཞེ་ན། བདེ་སོགས་མྱོང་བྱེད་ཆོས་ཅན། དོན་གཞན་བདེ་སོགས་

མྱོང་བ་མིན་པར་ཐལ། དོན་གཞན་བདེ་སོགས་ཀྱི་རྣམ་པ་མ་ཤར་བའི་ཕྱིར། ཁྱབ་པ་

ཡོད་དེ། གང་གི་ཕྱིར་ན་ཡུལ་ཅན་གང་ཞིག་ཡུལ་དོན་གཞན་གང་གི་རྣམ་པ་མྱོང་བ་

མ་ཡིན་པ་དེ་ནི་ཡུལ་དོན་གཞན་དེའི་མྱོང་བར་བྱེད་པ་མ་ཡིན་ཏེ། དཔེར་ན། ཕན་

བདེ་བ་མྱོང་བྱེད་ལ་དུཿ ཁ་དང༌། ཚུན་དུཿ ཁ་མྱོང་བྱེད་ལ་བདེ་བའི་རང་བཞིན་ཏེ་རྣམ་

པར་ཤར་བ་མེད་པའི་བདེ་བ་དུཿ ཁ་མྱོང་བྱེད་ཀྱིས་མྱོང་བ་མེད། དུཿ ཁ་ཡང་བདེ་བ་

མྱོང་བྱེད་ཀྱིས་མྱོང་བ་མེད་པ་བཞིན་ནོ། །

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གཉིས་པ་ལ། མངོན་པར་གསལ་བར་མྱོང་བའི་རྒྱུ་མཚན་དུ་མི་རུང༌། ཟུར་ན་

གནས་པའི་སྐྱོན་གཞན་ལ་གནོད། སྐྱེས་བུ་རྟག་པ་ཧ་ཅང་ཐལ་བ་ལས། དང་པོ་ནི། 

ཤེས་པ་ཞིག་འདི་ཡུལ་འདིའི་མྱོང་བར་བྱེད་པ་ཡིན་ཞེས་མྱོང་བྱ་མྱོང་བྱེད་དུ་ངེས་

པའི་འབྲེལ་པའི་རྒྱུ་མཚན་ནི་མངོན་པར་གསལ་བ་ཡིན་པའི་ཕྱིར་ཡུལ་རིག་གོ་ཞེ་ན། 

དབང་པོ་དང་ལ་སོགས་པ་ཡིད་དང་བློ་དང་ཡུལ་རྣམས་ལ་ཡང་ཆོས་ཅན། ཡུལ་མྱོང་

བྱེད་དུ་ཐལ་བར་འགྱུར། མངོན་པར་གསལ་བའི་ཕྱིར་ཏེ། གསལ་བ་ནི་དེ་རྣམས་ལ་

རག་ལས་པས་སོ། །དེ་བས་ན་ཡུལ་དོན་གཞན་དེ་མྱོང་བའི་མཚན་ཉིད་ནི་ཤེས་པ་

ཡུལ་དང་འདྲ་བ་ཉིད་ཡིན་ནོ། །

གཉིས་པ་ནི། ཟུར་ན་གནས་པ་ཁ་ཅིག་ན་རེ། གྲངས་ཅན་འདྲ་བ་མྱོང་བའི་རྒྱུ་

མཚན་དུ་གཞག་མི་ནུས་པ་སྟེ། སེམས་པ་ཅན་ཤེས་རིག་ལ་ཆོས་ཅན། ཡུལ་དེ་དང་

འདྲ་བ་ཡང་ཇི་ལྟར་འགྱུར་ཏེ་མི་འགྱུར་བར་ཐལ། མྱོང་བར་བྱེད་པའི་སྔར་ཡུལ་དང་

འདྲ་བ་དེའི་བདག་ཉིད་མ་ཡིན་ནོ། །ཕྱིས་མྱོང་དུས་ཀྱང་སྔར་གྱི་དེའི་བདག་ཉིད་

ཉམས་པ་མེད་པ་རྟག་པའི་ཕྱིར་ཐམས་ཅད་དུ་མི་མྱོང་ལ། སྔར་མི་འདྲ་ཡང་ཕྱིས་འདྲ་

ན་མི་རྟག་པར་འགྱུར་བའི་ཕྱིར་རོ་ཞེ་ན། ཁོ་བོ་ཅག་གྲངས་ཅན་གྱི་ལྟ་བ་སྒྲུབ་པ་མིན་

གྱི་མྱོང་བྱེད་བརྟག་པའི་སྐབས་ཡིན་པས་ཇི་སྐད་བརྗོད་པ་འདི་ནི་གྲངས་ཅན་འདིའི་

ཉེས་པ་གཞན་ཡིན་ཏེ། སྐབས་དོན་ཡུལ་དོན་གཞན་དང་འདྲ་བ་མེད་པར་དོན་གཞན་

མྱོང་བ་མ་ཡིན་ནོ། །

གསུམ་པ་ནི། སྐྱེས་བུ་རྟག་པ་རིག་ཙམ་དུ་ཡོད་པས་དོན་རིག་གོ་ཞེ་ན། ཡུལ་

སོ་སོ་ལ་ཁྱད་པར་མེད་པའི་རིག་པ་ཙམ་དུ་ཡོད་པ་ཉིད་ནི་ཆོས་ཅན། ཡུལ་དོན་

བུ་སྟོན་རིན་ཆེན་གྲུབ།

གཞན་དེའི་མྱོང་བར་བྱེད་པ་རིགས་པ་མ་ཡིན་ཏེ། གང་གི་ཕྱིར་ན་རང་གི་ཡུལ་ཡིན་

མིན་ཐམས་ཅད་ལ་ཁྱད་པར་མེད་པས་ན་སྟེ་དེའི་ཕྱིར། ཁྱབ་པ་མེད་ན། ཤེས་པ་ཆོས་

ཅན། དོན་ཐམས་ཅད་རིག་པར་ཐལ། དོན་ཐམས་ཅད་ལ་ལྟོས་ཏེ་རིག་ཙམ་ཡིན་པའི་

ཕྱིར་རོ། །ཤེས་པ་དེ་ལ་ཡུལ་དོན་གཞན་དང་འདྲ་བ་སྟེ་རྣམ་པ་ལེགས་པར་ཤར་བ་

ཡོད་ན་ནི་འདྲ་བར་བྱེད་པ་པོ་དོན་ལ་སྦྱོར་ཞིང་འབྲེལ་པ་ཡིན་ནོ། །

གསུམ་པ་ནི། བདེ་བ་ལ་སོགས་པ་ནི་ཆོས་ཅན། སེམས་པ་ཅན་ཡིན་པར་

གྲུབ་བོ། །སིམ་པ་འདོད་པར་ཉམས་སུ་མྱོང་བ་དང་སྡང་བར་མི་འདོད་པར་ཉམས་སུ་

མྱོང་བའི་ཕྱིར། ཁྱབ་པ་ཡོད་དེ། མྱོང་བ་འདྲ་བ་ཡིན་ལ་དེ་དེ་ལས་ཐ་མི་དད་པས་བདེ་

སོགས་ཤེས་པར་གྲུབ་པར་མ་ཟད་སིམ་པར་མྱོང་བ་གང་ཡིན་པ་འདི་ཉིད་ཀྱང་ཁོ་བོ་

ཅག་གི་བདེ་བ་ཡིན་པའི་ཕྱིར་རོ། །

བཞི་པ་ནི། ཡུལ་དང་འདྲ་བ་ཡིན་པའི་ཕྱིར་མྱོང་བ་རིག་པ་བདེ་སོགས་དེའི་

བདག་ཉིད་ཡིན་ན། བདེ་བ་ལ་སོགས་པ་ཆོས་ཅན། མྱོང་བ་མ་ཡིན་པར་ཕྱི་རོལ་དུ་

འགྱུར་ཏེ། འདྲ་བར་བྱེད་པ་པོ་ཡིན་པའི་ཕྱིར། ཡང་གི་སྒྲ་དོན་གྱིས་གོ་བས་མྱོང་བ་

ཡིན་མིན་གཉིས་སུ་འགྱུར་ཏེ། སྔོན་པོ་དང་དེའི་རྣམ་པ་བཞིན་ནོ་ཞེ་ན། ལན་ནི། བདེ་

སོགས་ཕྱི་རོལ་”ཏུ
1
་ཐལ་བ་མ་ཡིན་ཏེ། བདེ་སོགས་བེམ་པོར་འདོད་པ་དང༌། ཁྱོད་

ཀྱི་ཕྱོགས་ལ་ཡང་མི་བདེ་བ་ལ་སོགས་པ་ཉམས་སུ་མྱོང་བའི་རང་བཞིན་ཅན་ནི་ཡོད་

པ་ཡིན་ནོ་ཞེས་བསྟན་པའི་དོན་དུ་ཕྱི་རོལ་རིག་པ་ལ་འདྲ་བ་དགོས་སོ་ཞེས་ཉེ་བར་

བཀོད་པ་ཡིན་ནོ། །དེ་ལྟར་ན་མྱོང་བ་བདེ་སོགས་ཀྱི་བདག་ཉིད་ཡིན་པ་དེ་ལ་ཡང་

1  [མ་ཕྱི། ༥༠བ༢ན།   དུ    * ཏུ]



  131  

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

སིམ་པར་མྱོང་བ་དགའ་བ་དང༌། དེ་ལས་ལྡོག་པ་ཡོངས་སུ་གདུང་བར་མཐའ་གཅིག་

ཏུ་ཕྱི་རོལ་གྱིས་བྱས་པའི་རྣམ་པ་གཟུང་བྱར་སྣང་བ་དེ་མ་ཡིན་པར་ནང་དུ་ཉམས་སུ་

མྱོང་བ་འཛིན་པའི་རྣམ་པ་བདག་ཏུ་འཛིན་པའི་གཞི་ཉིད་དུ་མཐོང་ངོ༌། །རྣལ་འབྱོར་པ་

གཞན་རྒྱུད་ཀྱི་བདེ་སོགས་རིག་པ་ལ་འཛིན་པའི་རྣམ་པ་ལ་བརྟེན་པའི་དུཿཁ་སོགས་

མེད་དེ། ང་སྡུག་གོ་ཞེས་མི་འཛིན་པས་སོ། །

གསུམ་པ་ནི། ཉམས་སུ་མྱོང་བའི་རང་བཞིན་འདིའི་བདེ་བ་ལ་སོགས་པའི་

བདག་ཉིད་འདི་ཆོས་ཅན། རང་འདྲའི་རྣམ་པར་འཇོག་པར་བྱེད་པ་གཞན་ཕྱི་རོལ་སྒྲ་

ལ་སོགས་པའི་བདག་ཉིད་ཅན་གྱི་བདེ་སོགས་ཡིན་པར་ནི་རིགས་པ་མ་ཡིན་ཏེ། སྒྲ་

ལ་སོགས་པ་དེ་ཁྱད་པར་མེད་པ་གཅིག་ཉིད་ཡིན་ཀྱང་སྲོག་ཆགས་ཀྱི་རང་བཞིན་ཐ་

དད་པའི་ཁྱད་པར་དང་གོམས་པའི་ཁྱད་པར་ལས་བདེ་སོགས་དེའི་བདག་ཉིད་ཁྱད་

པར་གྲུབ་པ་སྟེ་མྱོང་ཞིང་ངེས་པའི་ཕྱིར་རོ། །དེའི་ཕྱིར་ཡང་སྒྲ་ལ་སོགས་པའི་བདེ་

བས་རྣམ་པ་གཏད་པས་བདེ་བར་བྱས་པ་མིན་ནོ། །

བཞི་པ་ལ། ལན་དང༌། དེ་དགག་པ་གཉིས་ཀྱི་དང་པོ་ནི། སྲོག་ཆགས་ཀྱི་རང་

བཞིན་དང་གོམས་པ་ལས་བདེ་བ་ལ་སོགས་པའི་ཁྱད་པར་དང་ལྡན་པ་ནི་བློ་ཡིན་ཏེ། 

བློ་ནི་ཕྱི་རོལ་གྱི་བདེ་སོགས་ཀྱི་རྣམ་པ་དང་རང་ཡང་བདེ་སོགས་ཀྱི་བདག་ཉིད་ཡིན་

པས་ཕྱི་རོལ་གྱི་བདེ་སོགས་ཁྱད་པར་དུ་མི་འགྱུར་ལ། ནང་གི་བདེ་སོགས་ཁྱད་པར་

དུ་འགྱུར་བས་རྣམ་པ་ཕྱི་རོལ་གྱིས་འཇོག་པ་དང་ཕྱི་རོལ་ཁྱད་པར་མེད་ཀྱང་ནང་གི་

ཁྱད་པར་དུ་འགྱུར་བ་ཡིན་གྱི་མྱོང་བ་ནི་བདེ་སོགས་ཀྱི་ངོ་བོ་དང་ཁྱད་པར་དུ་འགྱུར་

བ་མ་ཡིན་ནོ་ཞེ་ན།     

གཉིས་པ་ལ། བློ་མྱོང་ཐ་དད་པ་དགག །ཐ་མི་དད་པར་སྒྲུབ་པ་གཉིས་ཀྱི་དང་

པོ་ལ། མཚན་ཉིད་ལ་བརྟགས་ཏེ་དགག །དོན་འཇོག་བྱེད་མ་ཡིན་པར་ཐལ་བས་

དགག །འགལ་བ་གཅིག་ལ་འདུ་བར་ཐལ་བས་དགག །དེ་དག་གི་དོན་བསྡུ་བའི་དང་

པོ་ནི། བློ་དང་རིག་པའི་ཁྱད་པར་ལུང་གིས་གྲུབ་པ་ནི་རྩོད་པ་མ་ཡིན་ལ། མྱོང་བས་

གྲུབ་ན་བློ་ཞེས་བྱ་བ་འདི་ཅི་ཞིག་ཡིན། འཇིག་རྟེན་པ་བུམ་པའོ་ཞེས་སོགས་ཞེན་པའི་

ཐ་སྙད་དུ་བྱེད་པ་འདིའོ། །མྱོང་བ་ཞེས་བྱ་བ་འདི་ཅི་ཞིག་ཡིན། ཡུལ་ཉམས་སུ་མྱོང་

བའོ་ཞེས་མཚན་ཉིད་མ་བརྗོད་པར་རྣམ་གྲངས་གཞན་བསྟན་པའི་སྒོ་ནས་ལན་བཏབ་

བོ། །སློབ་དཔོན་གྱིས་དེ་བཞི་ག་མྱོང་བས་གྲུབ་པའི་དངོས་པོ་གཅིག་ལ་སྦྱོར་བར་

གཟིགས་ནས་བློ་མྱོང་འདི་གཉིས་ལ་ཁྱད་པར་ཅི་ཞིག་ཡོད་དེ་ཅུང་ཟད་ཀྱང་མེད་

དོ། །ཁོས་མཚན་ཉིད་དྲིས་པར་བསམ་ནས་མཚན་ཉིད་སོ་སོར་སྨྲས་པ། ཡུལ་གྱི་རྣམ་

པ་འདྲ་བ་ཅན་གྱི་དོན་བེམ་པོ་ནི་མྱོང་བ་མེད་པ་བློ་ཡིན་ལ། གཞན་ཏེ་ཡུལ་གྱི་རྣམ་པ་

དང་བྲལ་བའི་རིག་པ་ནི་མྱོང་བ་ཡིན་ནོ། །ཡུལ་གྱི་རྣམ་པ་གཏོང་ལེན་བྱེད་ན་ཡོངས་

སུ་འགྱུར་བ་ཅན་དུ་འགྱུར་དུ་དོགས་པས་སོ། །མྱོང་བ་སེམས་པ་མེད་པའི་ཡུལ་དེ་

རྣམ་པ་འདྲ་བ་བློའི་རྣམ་འཇོག་གི་མཚན་ཉིད་ཡིན་ན། འདྲ་བ་གཞན་མེ་ལོང་དང་ཤེལ་

དང་རྡོ་བ་ལ་སོགས་པ་ཡང་ཆོས་ཅན། བློ་”དེར
1
་འགྱུར། མྱོང་བ་མེད་པས་འདྲ་བ་

ཡིན་པའི་ཕྱིར་རོ། །བློའི་མཚན་ཉིད་དེ་ལ་བསྣན་རྒྱུའི་ཁྱད་པར་ཡོད་ན་ཡང་བརྗོད་

དགོས་སོ། །རང་གི་དོགས་པ་བསུ་ནས་ནང་གི་སྐྱེས་བུ་དོན་ལ་ཉེ་བར་སྤྱོད་པ་ན་བྱེད་

པ་སྟེ་རྒྱུར་གྱུར་པ་ཉིད་དང༌། ལ་སོགས་པའི་སྒྲས་ཤིན་ཏུ་དང་བ་དང༌། ནང་ཉིད་ལ་

1  [མ་ཕྱི། ༥༡ན༧ན།   དར    * དེར]



  133  

སོགས་བསྣན་རྒྱུའི་ཁྱད་པར་ཡིན་ནོ་ཞེ་ན། དེ་ལ་ཡང་ནང་གི་བྱེད་པ་ཐུན་མོང་མིན་

པ་སྐྱེས་བུ་ལས་ཐ་དད་མེད་པར་སྣང་བ་ན་སྐྱེས་བུ་དོན་ལ་ཉེ་བར་སྤྱོད་པར་འགྱུར་བ་

དེ་ཡིན་ནམ། ཐུན་མོང་བ་ནང་གི་བྱེད་པ་ཙམ་ལ་སོགས་པ་ཡིན། དང་པོ་ལྟར་ན། དེ་

འདྲའི་ནང་གི་བྱེད་པ་དེ་ཆོས་ཅན། བློའི་མཚན་ཉིད་དུ་བསྒྲག་བྱ་མིན་པར་ཐལ། བློ་

དེའི་རྒྱུ་མཚན་ཅན་ཏེ་བློ་དང་རྟོག་པ་ཕན་ཚུན་བརྟེན་པའི་ཉེས་པ་ཅན་ཡིན་པའི་ཕྱིར་

ཏེ། དེ་འདྲ་དེ་བློ་ཉིད་ཡིན་པས་བློ་མ་གྲུབ་པར་དེ་མི་འགྲུབ་པའི་ཕྱིར་རོ། །འམ་ནི་རྣམ་

པར་བརྟག་པའོ། །

གཉིས་པ་ལྟར་ན། སྤྱིར་ནང་གི་བྱེད་པ་ལ་སོགས་པ་ཆོས་ཅན། བློའི་མཚན་

ཉིད་དུ་བསྒྲག་པར་བྱ་བ་མ་ཡིན་པར་ཐལ་ཏེ། བློ་བྱེ་བྲག་ཏུ་རྟོགས་པའི་ཡན་ལག་མ་

ཡིན་པའི་ཕྱིར། རྟགས་གྲུབ་སྟེ། ཐུན་མོང་བའི་རྣམ་པ་དེ་ལྟ་བུ་ནི་ཤིན་ཏུ་དང་བ་ལ་

སོགས་པའི་ཁྱད་པར་བློ་ལས་གཞན་མེ་ལོང་དང་མིག་ལ་སོགས་པ་ལ་ཡང་ཡོད་པའི་

ཕྱིར་ཏེ། ནང་གི་བྱེད་པ་ཙམ་ནི་མིག་སོགས་ལ་ཡང་ཡོད་ལ་ནང་ཉིད་དང་སྐྱེས་བུ་

ཡུལ་ལ་ལོངས་སྤྱོད་པའི་རྒྱུ་ཡིན་པའང་ཅི་རིགས་པ་མིག་དང་ཤེས་པ་ལ་སོགས་ལ་

ཡོད་པས་དེ་དག་ཀྱང་བློར་ཐལ་བར་འགྱུར་རོ། །

གཉིས་པ་ནི། ཡང་ཞེས་པ་འདྲ་བ་བློའི་མཚན་ཉིད་མ་ཡིན་པར་མ་ཟད་བློ་ཡུལ་

དང་རྣམ་པ་འདྲ་བ་ཡིན་ཡང༌། བློ་ཆོས་ཅན། དེས་སྒྲ་ལ་སོགས་པའི་དོན་ཡུལ་དུས་

རང་བཞིན་ཐ་དད་པའི་ཐ་སྙད་དུ་བྱེད་པར་ཇི་ལྟར་འགྱུར་ཏེ་མི་འགྱུར་བར་ཐལ། 

སེམས་པ་མེད་པ་ཡིན་པའི་ཕྱིར། རྣམ་པར་འཇོག་པ་ནི། རང་གི་རང་བཞིན་ངེས་པ་

བསྒྲུབ་པའམ་ཐ་སྙད་དུ་བྱེད་པ་གཉིས་ལས། འདིར་ཕྱི་མ་གཟུང་ངོ། །ཁྱབ་པ་ཡོད་དེ། 

མྱོང་བ་ནི་བལྟ་བྱའི་ངེས་པ་དང་རྗེས་སུ་འབྲེལ་བའི་མཐོང་བ་དང༌། རྣམ་པར་བརྟག་བྱའི་

རྣམ་རྟོག་ཉིད་མྱོང་བ་ཡིན་པས་སྣང་བ་དང་རྣམ་རྟོག་གིས་ཡུལ་རྣམ་པར་འཇོག་ཅིང་ཐ་

སྙད་དུ་བྱེད་པ་ཡང་མྱོང་བའི་མཐར་ཐུག་པའི་ཕྱིར་ཏེ། ཐ་སྙད་དུ་བྱེད་པ་ཡང་གསལ་བ་

རིག་པའི་བདག་ཉིད་ཡིན་པའི་ཕྱིར་རོ། །གལ་ཏེ་འདྲ་ཙམ་འཇོག་བྱེད་ཡིན་ན་མིག་ཕྱེ་

ནས་དོན་གྱི་གཟུགས་བརྙན་དང་ལྷན་ཅིག་ཏུ་གཉིད་ལོག་པའི་སྐྱེས་བུ་དང་མེ་ལོང་ལ་

སོགས་པ་ཡང་ཆོས་ཅན། ཡུལ་འཇོག་བྱེད་དུ་ཧ་ཅང་ཐལ་བར་འགྱུར། ཡུལ་དང་འདྲ་

བའི་ཕྱིར་རོ། །སེམས་པས་དོན་འཇོག་གོ་ཞེ་ན། སྐྱེས་བུ་ཤེས་རིག་ཆོས་ཅན། དོན་

འཇོག་བྱེད་མིན་པར་ཐལ། ཡུལ་དུ་འདྲ་བ་དང་ངེས་པ་མེད་པའི་ཕྱིར་རོ། །

གསུམ་པ་ནི། ཡང་ཞེས་པ་སྔར་གྱི་སྐྱོན་གཉིས་སུ་མ་ཟད། སྒྲ་ལ་སོགས་པའི་

བདག་ཉིད་བློ་ལ་ཡོད་པའི་བདེ་བའི་འདྲ་བྱེད་ཕྱི་རོལ་གྱི་བདེ་བ་སྲོག་ཆགས་དང་

གོམས་པ་ལས་ཁྱད་པར་དུ་འགྱུར་བ་མེད་ཀྱང་བློའི་བདེ་བ་གོམས་པ་ལས་ཁྱད་པར་

ཅན་ཡིན་ན་ཞེས་བྱ་བ་དེ་ནི་ཚིག་ཙམ་ཡིན་གྱི་ཚད་མ་ལས་མིན་ཏེ། ཕྱི་རོལ་གྱི་བདེ་

བ་དེས་བསྐྱེད་པའི་བདེ་བའི་རྣམ་པ་བློ་ལ་ཡོད་པ་དེ་ཆོས་ཅན། གོམས་པ་ལས་ཁྱད་

པར་དུ་མི་འགྱུར་བར་ཐལ། གོམས་པ་ལས་ཁྱད་པར་དུ་མི་འགྱུར་བས་ཇི་ལྟ་བ་བཞིན་

དུ་རྣམ་པར་བཞག་པའི་རྣམ་པ་ཡིན་པའི་ཕྱིར་རོ། །ཁྱབ་པ་ཡོད་དེ། གཟུགས་བརྙན་

གྱི་དབང་གིས་ཁྱད་པར་དང་བཅས་པ་ཡིན་ལ་མྱོང་བྱ་ཁྱད་པར་མེད་པ་ཡིན་པ་འདི་

དག་བློ་གཅིག་ལ་གཅིག་ཅར་འགལ་བའི་ཕྱིར་རོ། །ཛྙཱ་ན་ཤྲཱི་ན་རེ། ཕྱིའི་བདག་ཉིད་

གཅིག་ལ་གཅིག་ཅར་འགལ་གསུང་ངོ། །

བཞི་པ་ནི། གོམས་པས་བྱས་པའི་ཁྱད་པར་ཅན་བདེ་སོགས་ཀྱི་རྣམ་པ་ཅན་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གྱི་བློ་ནི་ཆོས་ཅན། སེམས་པ་ཡོད་པ་ལས་གཞན་དག་སྟེ་ཐ་དད་དུ་ཡོད་པ་མ་ཡིན་

ཏེ། སེམས་པ་ལས་ཐ་དད་དུ་ཡོད་ན་བློའི་མཚན་ཉིད་མེད་པ་དང་ཡུལ་འཇོག་བྱེད་མ་

ཡིན་པར་ཐལ་བ་ལ་སོགས་པའི་སྐྱོན་ཡོད་པ་དེའི་ཕྱིར། ཡང་ཞེས་པ་སེམས་པ་ཅན་

དང་ཕྱི་རོལ་གྱིས་བཞག་པའི་རྣམ་པ་མ་ཡིན་པར་གྲུབ་པའོ། །

གཉིས་པ་ལ། བློ་མྱོང་ཐ་དད་མེད་པར་མངོན་སུམ་གྱིས་གྲུབ་པར་བསྟན། མ་

གྲུབ་པར་འདོད་པ་དགག །གྲུབ་ཀྱང་མངོན་སུམ་འཁྲུལ་པར་འདོད་པ་དགག་པ་

གསུམ་གྱི་དང་པོ་ལ། བསྟན་བཤད་གཉིས་ཀྱི་དང་པོ་ནི། བློ་ནི་ཆོས་ཅན། སེམས་པ་

དེའི་རང་བཞིན་ལས་ལྡོག་པའི་རང་བཞིན་མ་ཡིན་པའི་ཐ་སྙད་བྱ་རུང་སྟེ། སེམས་

པའི་རང་བཞིན་ལས་ལྡོག་པ་ཡོད་ན་མངོན་སུམ་གྱིས་རྟོགས་སུ་རུང་བ་ལ་རྟོགས་པ་

མེད་པའི་ཕྱིར་རོ། །

གཉིས་པ་ནི། ཉམས་སུ་མྱོང་བས་གྲུབ་པའི་བློ་འདི་ནི་དགའ་བ་དང་ཞུམ་པ་

དང་ལ་སོགས་པ་ཆགས་སྡང་ལ་སོགས་པ་རྣམ་པར་འགྱུར་བ་རྣམ་པ་དུ་མ་གང་ཡིན་

པ་དེར་མཐའ་གཅིག་ཏུ་མྱོང་བ་མ་ཡིན་པའི་ཆ་དང་བྲལ་བ་མྱོང་བའི་རང་བཞིན་ཡིན་

པར་མཐོང་སྟེ། མྱོང་བ་མ་ཡིན་པ་དང་བྲལ་བས་མྱོང་བས་གྲུབ་པའི་ཡང་དག་པར་

རིག་པ་དེ་ལ་མིང་ནི་ཇི་ལྟར་འདོད་པས་བྱེད་ལ་རག་སྟེ་མིང་ཐ་དད་པས་དོན་གཞན་

དུ་མི་འགྱུར་བས་སོ། །

གཉིས་པ་ལ། ཁས་བླངས་བརྗོད་པ་དང༌། དེ་དགག་པའི་དང་པོ་ནི། བློ་ཉིད་

སེམས་པ་ཅན་དུ་མྱོང་ངོ་ཞེས་པ་མི་རིགས་ཏེ། གང་གི་ཕྱིར་རང་བཞིན་ཕྲ་བ་ཉིད་

ཀྱིས་མྱོང་བ་ཤེས་རིག་ནི་མངོན་སུམ་མ་ཡིན་ལ། བློའི་རྣམ་པར་འགྱུར་བ་ཡུལ་གྱི་

བུ་སྟོན་རིན་ཆེན་གྲུབ།

རྣམ་པ་ཡོངས་སུ་འཛིན་པ་ནི་མངོན་སུམ་དུ་གསལ་བ་ཡིན་ནོ་ཞེ་ན། 

གཉིས་པ་ལ་གསུམ་སྟེ། ཡུལ་ལོངས་སྤྱོད་པ་མངོན་སུམ་མ་ཡིན་པ་

དགག །ལོངས་སྤྱོད་པ་མངོན་སུམ་ཡིན་ན་ཤེས་གཞན་དོན་མེད། བློ་མྱོང་རང་བཞིན་

གཅིག་ཏུ་བསྟན་ཏེ་དོན་བསྡུ་བ་ལས། དང་པོ་ལ། ཐམས་ཅད་མངོན་སུམ་མ་ཡིན་པར་

ཐལ་བ་དང༌། ཡུལ་ཙམ་ཉིད་ལོངས་སྤྱད་པར་ཐལ་བ་ལས། དང་པོ་ནི། བློའི་རྣམ་

འགྱུར་མངོན་སུམ་དུ་བྱེད་པ་ཡུལ་དམིགས་པའི་མཚན་ཉིད་དུ་ལོངས་སྤྱོད་པ་དེ་འདི་

ནི་ཆོས་ཅན། མངོན་སུམ་སྟེ་མངོན་གྱུར་ཡིན་ཏེ། ཡུལ་དམིགས་བྱེད་དུ་གསལ་བའི་

ཕྱིར། ལོངས་སྤྱད་བྱ་བཞིན་ནོ། །དེ་ལྟ་མིན་ན་རང་གི་ལོངས་སྤྱོད་པ་ཆོས་ཅན། 

ལོངས་སྤྱད་བྱ་སྤྱོད་བྱེད་ཐམས་ཅད་མངོན་སུམ་སྟེ་མངོན་གྱུར་མ་ཡིན་པར་ཐལ། 

ལོངས་སྤྱོད་པའི་ཤེས་པ་དེ་མངོན་སུམ་སྟེ་མངོན་གྱུར་མ་ཡིན་ན་སྟེ་མ་ཡིན་པའི་ཕྱིར་

རོ། །དཔེར་ན། གཞན་གྱིས་མངོན་སུམ་དུ་བྱས་པའི་ལོངས་སྤྱོད་པ་བདག་ལ་མངོན་

གྱུར་མ་ཡིན་པ་བཞིན་ནོ། །

གཉིས་པ་ནི། ཡང་ཞེས་པ་སྐྱོན་གཞན་སྡུད་པ་སྟེ་ལོངས་སྤྱོད་བྱེད་ཤེས་པ་

མངོན་སུམ་གྱིས་མ་གྲུབ་ཀྱང་ཡུལ་ལོངས་སྤྱོད་པ་མངོན་སུམ་གྱིས་གྲུབ་ན། རིག་

བཞིན་པའི་ཡུལ་ཡོད་པ་ཉིད་ཆོས་ཅན། ཡུལ་ལ་ལོངས་སྤྱོད་པ་རིག་པ་ཡིན་པར་

ཐལ་བར་འགྱུར་རོ། །ལོངས་”སྤྱོད
1
་བཞིན་པར་ཤེས་པའི་ཡུལ་ཡོད་པ་ལས་ཏེ་དེའི་

ཕྱིར། འདི་ལྟར་ལོངས་སྤྱད་པའི་ཡུལ་ནི་ཤེས་པར་བྱས་སོ་ཞེས་སྐྱེས་བུས་ཤེས་པར་

བྱ་བ་ཡིན་ཏེ། མ་ཤེས་ན་ལོངས་སྤྱད་པར་མི་འགྱུར་ཏེ། ལོངས་སྤྱོད་པ་ནི་དམིགས་

1  [མ་ཕྱི། ༥༣ན༢ན།   སྤྱད    * སྤྱོད]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

པ་ཉིད་ཡིན་པས་དམིགས་པ་མ་ཤེས་ན་དེའི་ཁྱད་པར་ཅན་གྱི་དོན་ཡང་མི་ཤེས་ཤིང་

ལོངས་སྤྱོད་པ་ཤེས་བྱེད་ཐ་དད་པ་ཡང་ཤེས་པ་མེད་པས་སོ། །འདོད་ན། གང་ཟག་སོ་

སོ་ལ་ཆོས་ཅན། ལོངས་སྤྱོད་པའི་བདག་ཉིད་ཁྱད་པར་མེད་པར་ཐལ། ཡུལ་ཡོད་པ་

ཙམ་ཁྱད་པར་མེད་པའི་ཕྱིར། འདོད་ན། བདག་ཉིད་སོ་སོ་ལ་ཐ་དད་པའི་ལོངས་སྤྱོད་པ་

དམིགས་བྱ་ལས་གཞན་གྱིས་དེ་དང་ལྡན་པའི་ཡུལ་རིག་པར་མི་འགྱུར་རོ། །སྐྱོན་མེད་

དེ། ལོངས་སྤྱད་བྱ་ལས་ཐ་དད་པའི་སྤྱོད་བྱེད་མངོན་སུམ་མིན་པ་རང་གི་རྒྱུད་ལ་ཡོད་

ཅིང་སྐྱེས་བུ་སོ་སོ་ལ་ངེས་པ་ཡིན་ལ་ལོངས་སྤྱད་བྱ་ལས་ཐ་དད་པ་ཡོད་པས་སོ་ཞེ་ན། 

ལོངས་སྤྱོད་པའི་ཁྱད་པར་དེ་ཆོས་ཅན། ཡུལ་ལ་མངོན་སུམ་དུ་ངེས་པར་ལོངས་སྤྱོད་

པ་མ་ཡིན་པར་ཐལ། ཚད་མས་མ་གྲུབ་པའི་ཕྱིར། རྟགས་གྲུབ་སྟེ། དེའི་ལོངས་སྤྱོད་པ་

ནི་མངོན་སུམ་མ་ཡིན་པས་སོ། །ཁྱབ་པ་ཡོད་དེ། ཚད་མས་མ་གྲུབ་དོན་ལ་ཡོད་ཀྱང་

ལོངས་སྤྱོད་པ་ལ་ལྟོས་ཏེ་མེད་པ་དང་ཁྱད་པར་མེད་པའི་ཕྱིར་རོ། །

འོ་ན་ལྐོག་གྱུར་གྱི་ལོངས་སྤྱོད་པ་རྟགས་ལས་ཤེས་སོ་ཞེ་ན། རྟགས་ཀྱི་རྒྱུ་

མཚན་ཅན་གྱི་ཉེ་བར་ལོངས་སྤྱོད་པ་ཆོས་ཅན། རང་གི་ཉེ་བར་ལོངས་སྤྱོད་པ་མ་ཡིན་

པར་ཐལ། ལྐོག་གྱུར་ཡིན་པའི་ཕྱིར་ཏེ། གཞན་གྱིས་ལོངས་སྤྱོད་པ་བཞིན་ནོ། །ཡང་ནི་

རྟགས་འདིས་ཀྱང་རྟགས་གྲུབ་ཀྱང་ཡུལ་ཉིད་ལོངས་སྤྱད་པར་འགྱུར་ཏེ་ལོངས་སྤྱོད་པ་

ནི་མངོན་སུམ་གྱི་སྐབས་ཡིན་ན་ལྐོག་གྱུར་གྱི་ཤེས་པ་ནི། དོན་གྱི་མངོན་སུམ་དུ་གྱུར་

པའི་སྐབས་མ་ཡིན་པའི་ཕྱིར་རོ། །དེ་ལྟར་རྟགས་གྲུབ་ཏུ་བཅུག་ནས་སྐྱོན་བརྗོད་ནས། 

ད་ནི་རྟགས་མ་གྲུབ་པར་སྟོན་པ། རང་གི་ལོངས་སྤྱོད་པའི་ཤེས་པ་ཆོས་ཅན། རྟགས་དེ་

ལས་ཀྱང་མི་འགྲུབ་པ་ཉིད་དེ། དེ་སྒྲུབ་ཀྱི་རྟགས་ཡང་དག་མ་གྲུབ་པའི་ཕྱིར། སྔར་དཔྱོད་

བུ་སྟོན་རིན་ཆེན་གྲུབ།

པ་པ་དགག་པའི་སྐབས་སུ་ཇི་ལྟར་བཤད་པ་བཞིན་ནོ། །

གཉིས་པ་ནི། བློའི་མེ་ལོང་ལ་སྐྱེས་བུའི་གཟུགས་བརྙན་དང་ཡུལ་གྱི་

གཟུགས་བརྙན་ཚོགས་པའི་ལོངས་སྤྱོད་པ་མངོན་སུམ་ཡིན་ལ། སྐྱེས་བུ་མངོན་སུམ་

མིན་པས་སྐྱོན་མེད་དོ་ཞེ་ན། དེ་ལྟར་ན་ཞེས་པ་དངོས་པོས་དངོས་པོ་མཚོན་པ་ལ་

བདུན་པ་སྟེ་སྐྱོན་གྱི་དངོས་པོས་ལོངས་སྤྱོད་པ་མངོན་སུམ་དུ་མཚོན་པས་ཡུལ་

དམིགས་པ་ལོངས་སྤྱོད་ཀྱི་བདག་ཉིད་མངོན་སུམ་ཡིན་པ་ན་ཆོས་ཅན། ལྐོག་གྱུར་

གྱི་ཤེས་པ་ཡོད་པ་གཞན་རྟགས་པ་ནི་དོན་མེད་པར་ཐལ། ལོངས་སྤྱད་བྱ་སྤྱོད་བྱེད་

སྤྱོད་པོའི་ཐ་སྙད་རྫོགས་པའི་ཕྱིར་ཏེ། ལོངས་སྤྱོད་བྱེད་ལ་དེའི་རྣམ་པ་ཉིད་ཀྱིས་

ལོངས་སྤྱད་བྱ་གསལ་བར་སྣང་ལ་བདག་ཏུ་འཛིན་པའི་གཞིར་གྱུར་པའི་དམིགས་

བྱེད་དེ་ཉིད་ལོངས་སྤྱོད་པ་པོ་དང་དེ་མངོན་སུམ་དུ་གྱུར་པ་ཉིད་ཀྱང་ཡུལ་མངོན་སུམ་

དུ་གྱུར་པ་ཡིན་ལ། ལོངས་སྤྱོད་བྱེད་ཀྱང་དེ་ཉིད་ཡིན་པའི་ཕྱིར་ལོངས་སྤྱད་བྱ་སྤྱོད་

བྱེད་སྤྱོད་པོ་གང་ཡང་མིན་པའི་རིགས་པ་དོན་མེད་དོ། །

གསུམ་པ་ནི། ཤེས་རིག་ལྐོག་གྱུར་མིན་ཡང་མྱོང་བས་གྲུབ་པའི་དམིགས་པ་

བློ་ལས་གཞན་ཡིན་ནོ་ཞེ་ན། བློ་མྱོང་ཆོས་ཅན། བློ་གཞན་ལ་ཉམས་སུ་མྱོང་བ་ཡང་

གཞན་པ་ནི་མ་ཡིན་ནོ། །ཡུལ་ལ་སེམས་པའི་བདག་ཉིད་ཀྱི་དམིགས་པ་དེ་ཡང་རང་

དང་རང་བཞིན་གཅིག་ཉིད་དུ་མཐོང་བའི་ཕྱིར། དེ་ལྟར་མཐོང་བ་ལ་གནོད་བྱེད་ཀྱི་

རིགས་པ་དམ་པ་ཡང་མེད་པའི་ཕྱིར་རོ། །

གསུམ་པ་ལ་གཉིས་ལས། དང་པོ་ཁས་བླངས་བརྗོད་པ་ནི། མངོན་སུམ་ཆོས་

ཅན། བློ་མྱོང་གི་རྣམ་དབྱེ་རྟོག་པ་མེད་དེ། བློ་མྱོང་ཐ་དད་ཡིན་ཡང་གཅིག་ཏུ་འདྲེས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

པའི་ཕྱིར། ལྕགས་གོང་དང་ནི་མེ་གཅིག་ཏུ་འཁྲུལ་པ་བཞིན་དུའོ་ཞེ་ན། དེ་ཉིད་བཤད་

པ་ནི་སེམས་པ་སྐྱེས་བུ་དང་ཞེན་པ་བློ་དག་ཐ་དད་ཀྱང་དམིགས་བྱའི་ཡུལ་སྣང་བ་ན་

བློ་ལ་སྐྱེས་བུའི་གྲིབ་མ་བབས་པས་སྐྱེས་བུ་རྣམ་པ་གཏོད་བྱེད་ཡིན་ལ་གཟུགས་

བརྙན་དང་ལྡན་པ་བློ་ཡིན་པས་འདྲ་བའི་ཕྱིར་དེ་གཉིས་འབྲེལ་པས་རྣམ་པར་བསླད་

ཅིང་བསླུས་པའི་རྟོག་པ་པོ་ལ་བློ་མྱོང་བྱེ་བྲག་ཐ་དད་དུ་རྟོགས་པར་མི་འགྱུར་ཏེ། 

དཔེེར་ན། འདྲེས་པས་བསླུས་པའི་ལྟ་བ་པོས་ལྕགས་ཀྱི་གོང་བུ་དང་མེ་ཐ་དད་དུ་མི་

རྟོགས་པ་བཞིན་ནོ། །ཇི་ལྟར་མི་ཕྱེད་པར་འགྱུར་བ་དེ་གཉིས་གཅིག་ལ་ཡོད་ཅེ་ན། 

མགར་གྱི་སོལ་མལ་གྱི་མེ་ལྕགས་རྫས་ཐ་དད་ཡིན་ཏེ། མེ་དེའི་གཟུགས་དམར་པོ་

དང་རེག་པ་དྲོ་བ་དང་ལྕགས་ཀྱི་སྲ་བ་དང་དབྱིབས་ནི་ཐ་དད་དུ་ངེས་པའི་ཕྱིར་ཞེ་ན། 

གཉིས་པ་དེ་དགག་པ་ལ། དོན་དགག །དཔེ་དགག་པ་གཉིས་ཀྱི་དང་པོ་ལ། 

བསྟན་བཤད་བསྡུ་གསུམ་ལས། དང་པོ་ནི། དངོས་པོ་ཀུན་ལ་ཆོས་ཅན། ཐ་དད་དང་

ཐ་དད་མེད་པར་ཚད་མས་རྣམ་པར་གཞག་པ་ཉམས་པར་ཐལ། ཐ་དད་དང་ཐ་དད་

མེད་པར་སྣང་བའི་བློ་མ་འཁྲུལ་བ་ཐ་དད་དང་ཐ་དད་མེད་པར་འཇོག་གི་ཚད་མ་མིན་

པའི་ཕྱིར། ཁྱབ་པ་ཡོད་དེ། དེ་ལྟར་ཡིན་ན་རྒྱུ་མཚན་འཆོལ་བས་སོ། །

གཉིས་པ་ལ། ཐ་དད་མེད་པ་དང༌། ཐ་དད་པར་ཚད་མས་མི་འཇོག་པར་ཐལ་

བ་གཉིས་ཀྱི་དང་པོ་ནི། དངོས་པོ་ཐ་དད་མ་ཡིན་པ་འདི་དག་ཆོས་ཅན། རྒྱུ་ཅི་ལ་

བརྟེན་ནས་ཐ་དད་མེད་པར་རྣམ་པར་འཇོག་སྟེ་འཇོག་མི་སྲིད་པར་ཐལ། ཐ་དད་

བཀག་ནས་གཅིག་ཏུ་ངེས་པ་མེད་པའི་ཕྱིར་དང༌། དེའི་རྒྱུ་མཚན་དོན་དམིགས་པ་

ཐམས་ཅད་ལ་ཇི་ལྟར་བློ་མྱོང་ཐ་དད་མེད་པར་སྣང་ཡང་ཐ་དད་པ་བཞིན་དུ་འདི་ཡང་



  140  

བུ་སྟོན་རིན་ཆེན་གྲུབ།

ཐ་དད་པ་ཡིན་ནོ། །ཞེས་ཐ་དད་གཅིག་ཏུ་འདྲེས་པར་དོགས་པས་སོ། །འདིས་ཀྱང་ཐ་

དད་ཀྱི་རྣམ་གཞག་ཁེགས་ཏེ། དུ་མའི་ཐ་སྙད་ནི་གཅིག་ལ་རག་ལས་པའི་ཕྱིར་རོ། །

གཉིས་པ་ནི། དངོས་པོ་ཐ་དད་པ་ཆོས་ཅན། ཐ་དད་པའི་རྣམ་གཞག་ཉམས་

པར་ཐལ། བློ་མ་འཁྲུལ་བས་རྣམ་པ་ཐ་དད་པར་དམིགས་པ་དག་ཀྱང་ཐ་དད་པ་མ་

ཡིན་པའི་ཕྱིར། རྟགས་ཁས་བླངས་ཏེ། ཡུལ་ཅན་བདེ་བ་དང་ཡུལ་སྔོན་པོ་ལ་སོགས་

པ་བློ་མ་འཁྲུལ་བས་ཐ་དད་པར་རིག་ཀྱང་གཅིག་ཏུ་ཁས་བླངས་ཏེ་བདེ་བ་ལ་སོགས་

པ་སྒྲ་ལ་སོགས་པའི་བདག་ཉིད་ཡིན་ཞེས་སྨྲས་པས་སོ། །ཁྱབ་པ་ཡོད་དེ། གྲངས་

ཅན་ལ་ཐ་དད་པར་དམིགས་པ་ཐ་དད་པའི་རྒྱུ་མཚན་མིན་ན། ཐ་དད་མེད་པར་

དམིགས་པ་ཡང་ཐ་དད་མེད་པའི་རྒྱུ་མཚན་མིན་ན་ཐ་དད་མི་དད་འདི་དག་རྒྱུ་ཅི་ལ་

བརྟེན་ནས་རྣམ་པར་འཇོག་སྟེ་ངེས་པ་དང་ལྡན་པའི་ཐ་དད་དང་ཐ་མི་དད་ཀྱི་ཐ་སྙད་ནི་

རྒྱུ་མཚན་མེད་པ་མ་ཡིན་ལ། བློ་མ་འཁྲུལ་བས་ཐ་དད་དང་ཐ་མི་དད་དུ་དམིགས་པ་

ལས་གཞན་པའི་རྒྱུ་མཚན་ཡང་ཡོད་པ་མ་ཡིན་ནོ། །ཐ་དད་དང་ཐ་མི་དད་ཀྱི་ཐ་སྙད་

མེད་ན་ཡང་ཆུ་དོན་དུ་གཉེར་བ་མེ་ལ་མི་འཇུག་པས་དུཿ ཁ་བས་འཚོ་བའི་ཕྱིར་རྗེས་

སུ་བརྩེ་བས་ན། ཨེ་མ་ཧོ། ཞེས་པའོ། །

གསུམ་པ་ནི། བློ་མ་འཁྲུལ་བ་རྣམ་པ་ཐ་དད་མེད་པར་རིག་པ་གཅིག་གི་ཐ་

སྙད་ཀྱི་སྒྲུབ་བྱེད་ཡིན་ནམ་མིན། ཡིན་ན་ཐ་དད་མེད་པ་དེ་ལྟར་གང་མིན་ཏེ། བློ་མ་

འཁྲུལ་བས་རྣམ་པ་ཐ་དད་དུ་རིག་པ་དེ་ཆོས་ཅན། ཐ་དད་པར་འགྲུབ་པར་འགྱུར། ཐ་

མི་དད་ཀྱི་རྣམ་འཇོག་རྒྱུ་མཚན་བཀག་པ་ཡིན་པའི་ཕྱིར། རྣམ་པ་ཐ་དད་མེད་པར་

རིག་པ་དེ་དག་གི་ཐ་སྙད་ཀྱི་སྒྲུབ་བྱེད་མིན་ན་འགྲོ་བ་འདིར་ཆོས་ཅན། ཤེས་པའི་རྣམ་

པ་ཐ་དད་པ་ཐ་དད་པར་སྒྲུབ་བྱེད་དུ་འགྲུབ་པར་མི་འགྱུར་བར་ཐལ། གཅིག་གི་ཐ་སྙད་

ཀྱི་སྒྲུབ་བྱེད་མ་གྲུབ་པའི་ཕྱིར་རོ། །གྲངས་ཅན་གྱི་རྒྱུ་དེ་གཉིས་སྤང་བར་སྟོན་པ་ཡུལ་

དཀར་པོ་དང་སྡུག་བསྔལ་དང་ལ་སོགས་པའི་སྒྲས་བདེ་བ་དང་སྔོན་པོ་ལ་སོགས་པ་

བློ་མ་འཁྲུལ་བ་ལ་ཐ་དད་དུ་སྣང་ཡང་ཐ་དད་མ་ཡིན་པ་གཅིག་ཏུ་འདོད་ལ། བློ་མྱོང་ནི་

བློ་མ་འཁྲུལ་བ་ལ་ཐ་དད་མེད་སྣང་ཡང་དོན་ཐ་དད་ཡིན་ན་ཐ་དད་དང་ཐ་དད་མེད་པའི་

རྟེན་ཏེ་རྒྱུ་མཚན་ཅི་ཞིག་ཡོད་དེ་མེད་དེ། རང་གི་ཡུལ་ཅན་མ་འཁྲུལ་བ་ལས་གཞན་

པའི་སྒྲུབ་བྱེད་ཚད་མ་མི་སྲིད་པའི་ཕྱིར། ཞེས་བྱ་བ་ནི་རྩ་བ་ཚིག་ལེའུར་བྱས་པས་

སྤྱིར་བཀོད་པ་འགྲེལ་པས་ཀྱང་བཀྲལ་བའི་དོན་འགྲེལ་ཅིང་ལེགས་པར་བསྡེབས་

ནས་ཡང་དག་པར་བསྡུ་བས་ན་བསྡུ་བའི་ཚིགས་སུ་བཅད་པ་འདི་དག་གོ །

གཉིས་པ་ནི། བློ་མྱོང་འབའ་ཞིག་ཐ་མི་དད་པར་མ་ཟད་ཀྱི་དཔེ་ལྕགས་ཀྱི་གོང་

བུ་ལ་ཡང་ཐ་དད་པ་མེད་དེ། ལྕགས་གོང་འབར་བ་འཛིན་པའི་མངོན་སུམ་ཆོས་ཅན། 

མེ་ལྕགས་རང་བཞིན་ཐ་དད་པའི་རྫས་དག་འདྲེས་པའི་ཕྱིར་ཐ་དད་ལ་ཐ་དད་དུ་རྣམ་

པར་མི་ཕྱེད་པ་ནི་མ་ཡིན་ཏེ། ཉེར་ལེན་ལྕགས་ཀྱི་གོང་བུ་ལ་ལྷན་ཅིག་བྱེད་རྐྱེན་མེ་

དང་འདྲེས་པ་ལས་དེ་ལྟར་ཁ་དོག་དམར་པོ་དང་རེག་བྱ་ཚ་བར་སྐྱེས་པའི་གྲང་རེག་

ལས་དོན་གཞན་གཅིག་ཉིད་མངོན་སུམ་དུ་མཐོང་བའི་ཚད་མ་ཡིན་པའི་ཕྱིར་ཏེ། མྱོང་

བའི་དངོས་པོ་སྔོན་པོ་དང་སྔོ་མ་ཡིན་ལྟ་བུ་རྟོགས་སླ་བ་ནི་སྣང་བ་ཐ་དད་པས་ཐ་དད་

དུ་ཤེས་པ་ལ། གསེར་ལ་དངུལ་ཅུང་ཟད་འདྲེས་པ་ནི་རྟོགས་དཀའ་བས་ཉེར་ལེན་ཐ་

དད་པའི་འཐད་པས་ཐ་དད་དུ་ཤེས་སོ། །དེ་ལྟ་བུ་ནི་ཐ་མི་དད་པར་སྣང་ཡང་གནོད་

བྱེད་ཚད་མ་ཡོད་ལ། མེ་ལྕགས་ཐ་མི་དད་དུ་སྣང་བ་ནི་མི་བསླུ་བ་ཡིན་པས་སོ། །འོ་

ན་མེ་ལོག་ཀྱང་ལྕགས་མི་ལྡོག་པ་ཅི་ཞེ་ན། སྐྱོན་མེད་དེ། ཇི་སྲིད་མེ་རྫས་སུ་གནས་པའི་

རྒྱུ་ཡོད་པ་དེ་སྲིད་དུ་ཡོད་པ་ཡིན་ལ། ཡང་ཕྱིས་མེ་རྫས་དེའི་རྒྱུན་རྣམ་པར་གནས་པའི་

རྒྱུ་མེ་རྒྱུན་ཆད་པའི་ཕྱིར། མེ་རྫས་དེ་ལྡོག་སྟེ། ཏིལ་མར་ཟད་ན་སྒྲོན་མེ་ལྡོག་པ་བཞིན། 

དེ་ལྡོག་ཅིང་ལྕགས་དེའི་ཉེར་ལེན་ལ་ལྟོས་པ་ཅན་གྱི་གྲང་བའི་རེག་པ་དང༌། ལ་སོགས་

པའི་སྒྲས་ཡུལ་གྱི་ཁྱད་པར་དང་ཆུ་བཏབ་པ་ལ་སོགས་པའི་རྐྱེན་རྣམས་ལས་ཀྱང་

ལྕགས་ཀྱི་ཁྱད་པར་མེ་ལས་རྫས་གཞན་སྐྱེ་བ་ཡིན་ཏེ། རྒྱུ་ཡོད་པའི་ཕྱིར་རོ། །

གསུམ་པ་ནི། བདེ་བ་ལ་སོགས་པ་ཆོས་ཅན། ནང་ཡིན་ཏེ། ཕྱི་རོལ་གོམས་

པའི་ཁྱད་པར་དུ་མི་འགྱུར་ཡང་ཉེར་ལེན་གོམས་པ་ལས་ཁྱད་པར་དུ་འགྱུར་བ་དེའི་

ཕྱིར། དེ་ཆོས་ཅན། མྱོང་བ་སེམས་པ་ཅན་ཡང་ཡིན་ཏེ། རང་གི་བདག་ཉིད་དུ་མྱོང་

བར་བྱ་བ་ཡིན་པའི་ཕྱིར། ཞིང་ནི་བསྡུ་བའོ། །

བཞི་པ་ནི། དཔྱོད་པ་པ་དང་ཕུར་བུ་པ་རྣལ་འབྱོར་མངོན་སུམ་མི་སྲིད་ཅེས་

ལོག་རྟོག་བསལ་བའི་ཕྱིར། མདོ་ལས། རྣལ་འབྱོར་རྣམས་ཀྱི་བླ་མས་བསྟན། །མ་

འདྲེས་པ་ཡི་དོན་ཙམ་མཐོང༌། །ཞེས་བཤད་པའི་དོན་རྣམ་པར་འགྲེལ་བ་ལ་གསུམ་

སྟེ། རྣལ་འབྱོར་མངོན་སུམ་གྱི་རང་བཞིན། གོམས་པའི་གསལ་སྣང་དུ་འགྱུར་བའི་

དཔེ་སྒྲུབ། རྟོག་པ་དང་གསལ་སྣང་མི་འགལ་བའི་རྩོད་པ་སྤང་པའི་དང་པོ་ལ། བསྟན་

བཤད་གཉིས་ཀྱི་དང་པོ་ནི། བདེན་བཞི་བདག་མེད་དུ་བསྒོམས་པ་རྫོགས་པ་ལས་

སྐྱེས་པའི་རྣལ་འབྱོར་གྱི་ཤེས་པ་དེ་ནི་ཆོས་ཅན། མངོན་སུམ་ཚད་མ་ཡིན་ཏེ། ཡང་

དག་པའི་དོན་བསྒོམས་པའི་སྟོབས་ཏེ་མཐུ་རབ་ཏུ་གྱུར་པས་ཤེས་པ་གསལ་བ་སྣང་

བར་འགྱུར་བའི་ཤེས་པ་གང་དོན་བདེན་པ་ལ་བསླུ་བ་ཅན་མིན་པའི་རྟོག་མེད་དེ་རྟོག་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

བྲལ་མ་འཁྲུལ་བའི་ཤེས་པ་ཡིན་པའི་ཕྱིར། བསྒོམ་པས་གསལ་བར་སྣང་བའི་དཔེ་

སྟོན་པ་འཇིགས་སོགས་བཞིན་དུ་ཞེས་པའོ། །

གཉིས་པ་ནི། གསལ་སྣང་གི་རྒྱུ་བསྒོམ་པའི་གོ་རིམ་སྟོན་པ་ནི། འཇིག་རྟེན་ན་

མཉམ་པར་གཞག་པ་ལ་རྣལ་འབྱོར་པ་ཡིན་ལ། བསྟན་བཅོས་སུ་ཞི་གནས་ལྷག་མཐོང་

རྣལ་འབྱོར་ཡིན་ལ་དེ་དང་ལྡན་པ་ནི་རྣལ་འབྱོར་པ་སྟེ། དེ་རྣམས་ཀྱིས་སྒོམ་པ་དང་རྗེས་

སུ་མཐུན་པའི་བསྟན་བཅོས་ཐོས་པ་ལས་བྱུང་བའི་ཤེས་རབ་ཀྱིས་ཚིག་བཟུང་བ་ངེས་

པའི་དོན་བསྒོམ་བྱ་ཚད་མས་རྟོགས་པས་རིགས་པ་སེམས་པ་ལས་བྱུང་བས་དོན་ཁྱད་

པར་དུ་ཕྱེ་བ་བློ་ལ་བཀོད་ཅིང་རྣམ་པར་བཞག་ནས་སྒོམ་པར་བྱེད་པའི་རྣལ་འབྱོར་པ་

རྣམས་ཀྱིས་སྒོམ་པ་དེ་རྫོགས་པ་ན་སྟེ་དོན་རྣམས་ལ་གསལ་བར་སྣང་བའི་ཤེས་པ་

སྐྱེད་པའི་མཐུ་ཡོད་པ་ན་གསལ་བར་སྣང་བ་སྟེ། དེས་ཤེས་པའང་གཟུང་ངོ། །

དཔེར་ན། འཇིགས་པ་དང་མྱ་ངན་ལ་སོགས་པ་གོམས་པས་གསལ་བར་སྣང་

བ་བཞིན་དུ་སྟེ། འདིས་གོམས་པ་དང་གསལ་སྣང་རྒྱུ་འབྲས་སུ་ངེས་པའི་ཡུལ་བསྟན་

ནོ། །གསལ་བར་སྣང་བའི་ཕྱིར་རྣམ་པར་རྟོག་པ་མེད་པ་ཡིན་ལ། ཕྱིན་ཅི་མ་ལོག་པ་

བདེན་པའི་ཡུལ་ཅན་བསླུ་བ་མེད་པའི་མ་འཁྲུལ་བ་གང་ཡིན་པ་དེ་ཡང་མངོན་སུམ་གྱི་

ཚད་མ་ཡིན་ཏེ། མངོན་སུམ་གཞན་བཞིན་ནོ། །འདི་འདྲའི་མངོན་སུམ་དེ་ཡང་གང་ཞེ་

ན། འཕགས་པའི་བདེན་པ་འབྲས་བུ་ཉེར་ལེན་གྱི་ཕུང་པོ་ལྔ་སྡུག་བསྔལ་དང༌། དེ་ཉིད་

སྲེད་པ་དང་བཅས་པས་རྒྱུར་གྱུར་པ་ནི་ཀུན་འབྱུང༌། ངེས་ལེགས་ཀྱི་རང་བཞིན་དུ་

གྱུར་པའི་སེམས་ནི་འགོག་པ། རང་བཞིན་དེ་ཐོབ་པའི་རྒྱུར་གྱུར་པའི་བདག་མེད་ཀྱི་

རྣམ་པ་ཅན་གྱི་སེམས་ཀྱི་ཁྱད་པར་ནི་ལམ་སྟེ། འདི་དག་མངོན་སུམ་དུ་མཐོང་བའི་

བུ་སྟོན་རིན་ཆེན་གྲུབ།

ཤེས་པ་མངོན་སུམ་ཡིན་པ་བཞིན་དུ་དེ་འདྲའི་རྣལ་འབྱོར་པའི་ཤེས་པ་ཐམས་ཅད་

མངོན་སུམ་ཚད་མ་ཡིན་ནོ། །བདེན་བཞི་ཚད་མས་དག་ཚུལ་དང་མི་རྟག་པ་ལ་

སོགས་པའི་རྣམ་པ་ཇི་ལྟ་བུ་ཞིག་བསྒོམ་པར་བྱ་བ་དང་དུས་སྐྱེ་བ་བརྒྱུད་པ་དུ་མས་

དང༌། རྒྱུ་སྙིང་རྗེ་དང་ཡིད་འབྱུང་ལས་གོམས་པར་བྱ་བ་སོགས་དེ་ཐམས་ཅད་ནི། ཇི་

ལྟར་ཁོ་བོས་ཚད་མ་རྣམ་འགྲེལ་དུ་གཏན་ལ་ཕབ་པ་བཞིན་ནོ། །འདིར་ནི་ཡང་དག་

པའི་ཡུལ་ཅན་གྱི་རྣམ་པར་རྟོག་པ་གོམས་པ་ལས་དེའི་དོན་ལ་དམིགས་པའི་མངོན་

སུམ་སྐྱེ་བ་ཙམ་ཞིག་སྒྲུབ་པར་འདོད་དུ་ཟད་དོ། །

གཉིས་པ་ལ་གཉིས་ཏེ། འཇིག་རྟེན་ལ་གྲགས་པའི་དཔེ་དང༌། བསྟན་བཅོས་ལ་

གྲགས་པའི་དཔེའི་དང་པོ་ནི། འདོད་ཆགས་ཀྱིས་བརླམས་ཏེ་གཞོན་ནུ་མ་ཡིད་ལ་

གོམས་པར་བྱས་པའི་ཤེས་པ་དང༌། འཇིགས་པས་བརླམས་པ་དང༌། མྱ་ངན་གྱིས་

བརླམས་པ་སྟེ་སྨྱོ་ཞིང་འཁྲུལ་པ་དང༌། རྨི་ལམ་དུ་ཆོམ་རྐུན་མངོན་སུམ་དུ་ལྷགས་

པར་མཐོང་”བ
1
་ཆོམ་རྐུན་གྱི་རྨི་ལམ་གྱིས་བསླད་པ་དང༌། སོགས་ཀྱི་སྒྲས་ལུས་མྱུར་

དུ་བསྐོར་བ་དང༌། འཆི་ལྟས་ཀྱིས་བསླད་ཅིང་འཁྲུལ་པའི་ཤེས་པ་ཆོས་ཅན། ཡུལ་དེ་

དག་ཡང་དག་པར་ཡོད་པ་མིན་པ་མདུན་ན་ནི་གནས་པ་བཞིན་དུ་གསལ་བར་མཐོང་

བར་འགྱུར་ཏེ། འདོད་པ་ལ་སོགས་པས་བསླད་པ་ཇི་བཞིན་དུ་གུས་པར་ཏེ་གྲིམས་

པར་ནི་བསྒྲུབ་པ་སྟེ་མཐོང་བ་དང་རྗེས་སུ་མཐུན་པར་ནན་ཏན་དུ་བྱེད་པ་སྟེ་སྡུག་པ་

ལ་སོགས་པ་འདྲེན་པ་དང་འདི་ན་སུ་ཞེས་སྨྲ་བ་དང་ང་རྒྱལ་དང་བཅས་པས་རལ་གྲི་

ལ་འཇུ་བ་ལ་སོགས་པར་རབ་ཏུ་མཐོང་བའི་ཕྱིར་རོ། །ཁྱབ་པ་ཡོད་དེ། བདག་གིས་

1  [མ་ཕྱི། ༥༥བ༡ན།   པ    * བ]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ལྐོག་གྱུར་གྱི་དོན་རྟོགས་སོ་སྙམ་པའི་འདུ་ཤེས་ཏེ་ངེས་པར་འགྱུར་བ་ལ་བྱ་བའི་རང་

བཞིན་དང་གུས་པའི་རང་བཞིན་གྱི་རྣམ་པ་དེ་ལྟའི་འཇུག་པ་མི་མཐོང་བའི་ཕྱིར་

རོ། །དཔེར་ན། རྒྱལ་པོ་ཤིང་རྟ་བཅུ་པའི་བུ་དགའ་བྱེད་ཀྱིས་རོལ་རྙེད་མ་ཡིད་ལ་བྱས་

པས། བདག་གིས་དེ་མཐོང་འདི་དང་འདི་ན་མདུན་དང་རྒྱབ་དག་ཏུའང༌། ནང་དང་ཕྱི་

དང་ཡོངས་སུ་བསྐོར་དང་རྣམ་པར་འགྱུར་བར་རོ། །ཞེས་པ་ལྟ་བུ་དང༌། བཙུན་མོ་དྲི་

ཟ་མོས་མྱ་ངན་བྱས་པས་བུ་མཐོང་བ་བཞིན་ནོ། །དེ་དག་ཀྱང་འདོད་འཇིགས་ཀྱིས་

བརླམས་ཏེ་མུན་ནང་དུ་མཐོང་བ་དང༌། ངུས་པའི་རྒྱུས་མིག་ལྡོངས་པར་གྱུར་པའི་

གསལ་སྣང་ལ་བྱའི། སྣང་བ་དང་བཅས་པ་དང༌། མིག་ཕྱེ་བ་ལ་དབང་ཤེས་འཁྲུལ་པ་

སྲིད་པས་ཡིད་ཤེས་བསྒོམས་པའི་སྟོབས་ཀྱིས་གསལ་སྣང་དུ་སྒྲུབ་མི་ནུས་

སོ། །ཆོམ་རྐུན་གྱི་རྨི་ལམ་ལས་ལངས་མ་ཐག་པའི་མིག་མི་གསལ་བར་ཕྱེ་བའམ་

མུན་ནང་དུ་མཐོང་བ་ལ་བྱའི། རྨི་ལམ་ལ་གསལ་སྣང་ཡོད་པར་བརྩད་པ་མེད་ཅིང་

བསྒོམས་པའི་རྒྱུ་ཅན་མིན་པའི་ཕྱིར་རོ། །གོམས་པས་ཡིད་ཤེས་གསལ་སྣང་དུ་

མཐོང་བ་དེའི་ཕྱིར་ཡང་དག་པ་བདེན་པའམ་ཡང་དག་པ་མིན་པའང་རུང་གང་དང་

གང་ཤིན་ཏུ་བསྒོམས་པར་གྱུར་པ་དེ་ཉིད་བསྒོམས་པ་ཡོངས་སུ་རྫོགས་པ་ན་དོན་དེ་

གསལ་ཞིང་མི་རྟོག་པའི་བློའི་འབྲས་བུ་ཡོད་པ་འབྲས་བུ་ཅན་དེ་རྒྱུར་འགྱུར་ཏེ་དེའི་

ནང་ནས་བསྒོམས་པའི་འབྲས་བུའི་ཤེས་པ་ཡང་དག་པའི་དོན་ལ་མི་བསླུ་བ་དེ་རྣལ་

འབྱོར་མངོན་སུམ་སྟེ། 

རྣམ་འགྲེལ་ལས། 

བསླུ་བ་ཅན་མིན་གང་ཡིན་ཏེ། །

བུ་སྟོན་རིན་ཆེན་གྲུབ།

བསྒོམས་བྱུང་མངོན་སུམ་ཚད་མར་འདོད། །

ཅེས་སོ། །

གཉིས་པ་ནི། འདོད་པ་གོམས་པས་མི་བདེན་པའི་དོན་གསལ་བར་སྣང་ཡང་

བསྒོམས་པའི་འབྲས་བུའི་ཤེས་པ་ལ་མི་བདེན་པའི་དོན་གསལ་སྣང་མེད་དོ། །"
1
 

གོམས་སྟོབས་ཀྱིས་ཡང་དག་པ་མིན་པའི་དོན་ལ་གསལ་སྣང་དང་རྟོག་མེད་མེད་པར་

གྲུབ་མཐའ་ལས་བཤད་པ་དང་འགལ་ཞེས་རང་གི་ཕྱོགས་པ་དག་ཟེར་ན། སྐྱོན་མེད་

དེ། འདི་ལྟར་མི་སྡུག་པ་ཀེང་རུས་ཀྱི་རྣམ་པ་དང་དངོས་པོ་མཐའ་དག་པར་སྣང་བའི་

ཏིང་ངེ་འཛིན་ཟད་པར་ས་དང༌། སོགས་ཀྱི་སྒྲས་ཟད་པར་ཆུ་ལ་སོགས་པ་ཡང་དག་པ་

མ་ཡིན་པའི་ཡུལ་ཅན་མོས་པ་ཡིད་ལ་བྱེད་པ་ལ་ཡང་བསྒོམས་པའི་སྟོབས་ཀྱིས་

ཡུལ་གསལ་བར་སྣང་བ་དང༌། བློ་རྣམ་པར་རྟོག་པ་མེད་པར་གྲུབ་པར་འདོད་པ་ཡིན་

ལ། ཡུལ་དེས་བསྒྲུབ་བྱ་འགའ་ཡང་མི་འགྲུབ་པས་དོན་བདེན་པ་མ་ཡིན་ནོ། །

གསུམ་པ་ནི། བསྒོམས་པ་དང་ཡིད་ཤེས་གསལ་སྣང་རྒྱུ་འབྲས་སུ་ངེས་པའི་

ཕྱིར་བསྒོམས་པའི་སྟོབས་ཀྱིས་གསལ་བར་སྣང་བ་ཡིན་དུ་ཟིན་ཀྱང་རྟོག་པ་མེད་པར་

ཇི་ལྟར་འགྱུར་ཏེ་མི་འགྱུར་ཏེ། གོམས་པར་བྱས་པ་སྒྲ་དང་འདྲེས་པའི་དོན་ཡིན་ལ་དེ་

གསལ་བར་སྣང་བས་ན་རྟོག་པ་ཡིན་ནོ་ཞེ་ན། འདི་དགག་པ་ལ་གསུམ་སྟེ། རྟོག་པ་ལ་

གསལ་སྣང་དགག །དེའི་རིགས་པ་རྨི་ལམ་ལ་སྦྱར། མཇུག་བསྡུ་བའི་དང་པོ་ལ། 

བསྟན་བཤད་བསྡུ་གསུམ་གྱི་དང་པོ་ནི། སྒྲ་དོན་འཛིན་པའི་རྣམ་རྟོག་ཆོས་ཅན། 

གཟུང་དོན་གསལ་བར་སྣང་བ་ཡོད་པ་མ་ཡིན་ཏེ། གང་གི་ཕྱིར་སྒྲའི་རྣམ་པ་དང་རྗེས་

1  ཆོས་མཆོག་ཅེའམ།

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

སུ་འབྲེལ་པ་སྟེ་འདྲེས་པར་འཛིན་པའི་ཕྱིར་རོ། །

གཉིས་པ་ནི། རྣམ་པར་བསླད་པའི་བློ་རྟོག་པ་འཁྲུལ་པ་དང༌། ཡང་གི་སྒྲས་

རྟོག་པ་མ་འཁྲུལ་བ་ཡང་རུང་སྟེ་རྟོག་པའི་ཤེས་པ་ཐམས་ཅད་ལ་ནི་ཆོས་ཅན།  གཟུང་

དོན་གསལ་བར་སྣང་བ་ཉིད་ལྡོག་པ་སྟེ་མེད་དེ། བརྗོད་པ་སྒྲའི་རྣམ་པ་དང་འདྲེས་པར་

འཛིན་པའི་ཕྱིར་རོ། །ཐམས་ཅད་སྨོས་པས་ཁྱབ་པར་བསྟན་ནོ། །

གསུམ་པ་ནི། རྣམ་པར་རྟོག་པ་ཅན་འདི་ནི་ཆོས་ཅན། འགའ་ཞིག་ཏུ་ཡང་

གཟུང་དོན་གསལ་བར་སྣང་བར་འོས་པ་མ་ཡིན་ཏེ། དེ་ལས་གཟུང་དོན་གསལ་སྣང་

ལྡོག་པ་དེས་ན་སྟེ་དེའི་ཕྱིར་རོ། །གཉིས་པ་ནི། བསྟན་བཤད་གཉིས་ཀྱི་དང་པོ་ནི། 

དམ་བཅས་ཙམ་གྱིས་བསྒྲུབ་བྱ་མི་འགྲུབ་པས་རིགས་པ་དགོས་སོ་ཞེ་ན། འདི་ལྟར་

ཡང་སྟེ། ཁྱད་པར་དུ་རྨི་ལམ་ན་དྲན་པ་རྟོག་ཤེས་དེ་ཆོས་ཅན། དེའི་དུས་སུ་གསལ་

བ་སྣང་བ་དེ་འདྲའི་དོན་ལྡན་མིན་པ་སྟེ་གཟུང་དོན་གསལ་བར་སྣང་བ་མིན་ཏེ། མི་

གསལ་བར་སྣང་བར་དྲན་པའི་ཕྱིར་རོ། །

གཉིས་པ་ནི། གཉིད་ཀྱིས་བསླད་པ་རྨི་ལམ་ཤེས་པ་རྣམས་ལ་ཡང་ཉམས་སུ་

མྱོང་བ་དྲན་པའི་རྣམ་པ་ཅན་གྱི་རྣམ་པར་རྟོག་པ་ནི་འབྱུང་ལ་དེ་དག་ཆོས་ཅན། རྨི་

ལམ་གསལ་བར་སྣང་བ་དེ་ལྟར་གསལ་བར་སྣང་བ་ཅན་མ་ཡིན་ཏེ། དེ་ལྟར་གསལ་

སྣང་ཅན་དུ་ནི་དྲན་པ་མེད་པར་མི་གསལ་བར་དྲན་པའི་ཕྱིར། ཁྱབ་པ་ཡོད་དེ། མ་དྲན་

པར་སད་དུས་སུ་ཐ་སྙད་མི་ནུས་པས་སོ། །དྲན་པ་མྱོང་བའི་འབྲས་བུ་ཡིན་པར་རྗེས་

སུ་འགྲོ་ལྡོག་ལས་གྲུབ་ཅིང་ཕྱིན་ཅི་ལོག་ཏུ་དྲན་པ་ཡོད་ཀྱང་འདི་ནི་རིགས་པས་

གནོད་པ་མེད་པས་དྲན་པ་ཡང་དག་ཡིན་ཏེ། 

རྣམ་འགྲེལ་ལས། 

གནོད་བྱེད་རིགས་པ་དམ་པ་ནི། །

མེད་ན་ཉམས་མྱོང་སྤང་བྱ་མིན། །

ཞེས་སོ། །

འོ་ན་རྟོག་པ་གསལ་སྣང་མེད་པ་ཅི་ཞེ་ན། དབང་ཤེས་ནི་དབང་པོ་ལས་

གསལ། ཡིད་ཀྱི་མངོན་སུམ་དོན་ལས་གསལ་ལོ། །ཡིད་ཤེས་མི་གསལ་བ་གསལ་

བའི་རྒྱུ་ནི། གཉིད་ལ་སོགས་པ་ཡིན་པ་ལ་རྟོག་པ་ནི་རྒྱུ་གང་གིས་ཀྱང་གསལ་བར་

བྱེད་མི་ནུས་སོ། །

གསུམ་པ་ནི། རྣམ་པར་རྟོག་པ་ནི་ཆོས་ཅན། གཉིད་ཀྱིས་བསླད་པའམ་གཞན་

གྱིས་ཀྱང་གཟུང་དོན་གསལ་བར་སྣང་བར་བྱེད་ནུས་པ་མ་ཡིན་ཏེ། བརྡ་དུས་སུ་

མཐོང་བའི་དོན་བསྡོམས་ནས་འཛིན་པ་དེའི་ཕྱིར། རྟོག་པ་དང་གསལ་སྣང་འགལ་

བའི་ཕྱིར། གསལ་བར་སྣང་བ་ནི། རྣམ་པར་རྟོག་པ་མེད་པ་ཉིད་ཡིན་ནོ། །འོ་ན་བརྡ་

དུས་སུ་མཐོང་བའི་དོན་བསྡོམས་ནས་འཛིན་པས་གསལ་སྣང་མེད་པར་སྒྲུབ་ནུས་

པས་རྨི་ལམ་ན་ཡང་གསལ་བར་མི་སྣང་བའི་རྟགས་དོན་མེད་དོ་ཞེ་ན། བདེན་ཏེ། ཁ་

ཅིག་རྟོག་པའང་བསྒོམས་པས་གསལ་སྣང་དུ་འགྱུར་བ་འདོད་པ་དགག་པའི་ཕྱིར། 

གཉིད་ལ་སོགས་པ་ཡིད་ཤེས་གསལ་སྣང་དུ་བྱེད་པའི་རྒྱུ་གང་གིས་ཀྱང་རྟོག་པ་

གསལ་སྣང་དུ་བྱེད་མི་ནུས་པར་བསྟན་པའི་ཕྱིར་ཏེ། བསྒོམས་པས་ཀྱང་རྟོག་པ་

འགག་པ་ཡིན་གྱི་གསལ་བར་མི་འགྱུར་རོ། །སྐབས་ཀྱི་དོན་ནི་འདི་ཡིན་ཏེ། ཁྱད་པར་

ཅན་གྱི་དོན་ཅན་གྱི་ཡིད་ཀྱི་རྣམ་པར་ཤེས་པ་གང་ཞིག་བསྒོམས་པས་ཁྱད་པར་དུ་

འགྱུར་བ་སྲིད་པ་དེ་ནི་གསལ་བར་སྣང་བར་འགྱུར་ཏེ། །དཔེར་ན། འཇིགས་སོགས་

གོམས་པའི་ཤེས་པ་བཞིན། བདག་ཅག་ལ་སོགས་པའི་མི་རྟག་པ་ལ་སོགས་པའི་རྣམ་

པ་ཅན་གྱི་ཡིད་ཤེས་ཀྱང་བསྒོམས་པས་ཁྱད་པར་དུ་འགྲོ་བ་སྲིད་པ་ཡིན་ནོ། །ཞེས་བྱ་

བ་ནི། ཚོགས་པ་ཚང་ཙམ་ལས་འབྲས་བུ་སྐྱེ་རུང་དཔོག་པ་རང་བཞིན་ཏེ། 

ཐམས་ཅད་མཁྱེན་པ་གྲུབ་པ་ལས། 

གང་གང་གནས་སྐབས་གཞན་དག་ཏུ། །

ཁྱད་པར་དུ་ནི་རབ་འཇུག་པ། །

དེ་དེ་ཤིན་ཏུ་དྲི་མ་མེད། །

སྲིད་དེ་གསེར་ལ་སོགས་པ་བཞིན། །

ཞེས་སོ།།

 གཉིས་པ་ནི། དེ་ལྟར་ལོག་རྟོག་སེལ་བའི་དོན་དུ་མངོན་སུམ་བཞི་རྟོག་བྲལ་མ་

འཁྲུལ་བར་བརྗོད་ནས། སློབ་དཔོན་ཕྱོགས་གླང་དང་རང་གི་འདོད་པ་གཅིག་ཏུ་བསྟན་

པའི་ཕྱིར། སློབ་དཔོན་རྟོག་བྲལ་ཙམ་མངོན་སུམ་གྱི་མཚན་ཉིད་དུ་འདོད་པར་འཆད་པ་

སུན་དབྱུང་བའི་ཕྱིར། མ་འཁྲུལ་བའི་རྣམ་བཅད་བསྟན་པའི་ཕྱིར། མངོན་སུམ་ལྟར་སྣང་

འཆད་པ་ལ། རྩོད་ལན་གྱིས་མཚམས་སྦྱར། ལྟར་སྣང་གི་དབྱེ་བ་མདོར་བསྟན། ཕྱེ་བ་

རྒྱས་པར་བཤད་པའི་དང་པོ་ནི། ཁ་ཅིག་ན་རེ། རྨི་ལམ་གྱི་ཤེས་པ་ཡང་ཆོས་ཅན། རྟོག་

མེད་དུ་ཐལ། གསལ་བར་སྣང་བའི་ཕྱིར། རྟགས་ཁྱབ་ཁས་བླངས་པ་འོ་ན་ནི། འདོད་ན། 

དེ་ཆོས་ཅན། མངོན་སུམ་དུ་འགྱུར། རྣམ་པར་རྟོག་པ་མེད་པའི་ཕྱིར་རོ་ཞེ་ན། ཁྱབ་པ་

གྲུབ་པ་མ་ཡིན་ཏེ། གང་ཞིག་རྟོག་པ་དང་བྲལ་ཞིང་མ་འཁྲུལ་བ་དེ་ནི་མངོན་སུམ་མོ་

ཞེས་ཁོ་བོས་བསྟན་པའི་ཕྱིར་དང༌། སློབ་དཔོན་ཡང་འདི་ཉིད་བཞེད་པས་རྨི་ལམ་གྱི་

ཤེས་པ་རྟོག་པ་མེད་ཀྱང་འཁྲུལ་པས་མངོན་སུམ་མ་ཡིན་ནོ། །

གཉིས་པ་ནི། རྨི་ལམ་གྱི་ཤེས་པ་གསལ་བར་སྣང་ཡང་འཁྲུལ་པས་མངོན་

སུམ་མིན་པ་དེ་ཉིད་ཀྱི་ཕྱིར་མངོན་སུམ་ལྟར་སྣང་བ་རྣམ་པ་གཉིས་སུ་བདག་གིས་

བརྗོད་དོ། །གཉིས་པོ་གང་ཞེ་ན། རྣམ་རྟོག་ཆོས་ཅན། མངོན་སུམ་ལྟར་སྣང་ཡིན་ཏེ། 

དངོས་པོ་རང་མཚན་མི་སྣང་བའི་བློ་ཡིན་པའི་ཕྱིར་དང༌། ཉེ་བར་བསླད་པ་ཕྱིན་ཅི་

ལོག་གི་དོན་སྣང་བའི་ཤེས་པ་རྟོག་མེད་ཆོས་ཅན། མངོན་སུམ་ལྟར་སྣང་ཡིན་ཏེ། 

སྣང་ཡུལ་ལ་བསླུ་བའི་རིག་པ་ཡིན་པའི་ཕྱིར་རོ། །

གསུམ་པ་ལ་རྟོག་པ་དང༌། འཁྲུལ་པ་གཉིས་ཀྱི་དང་པོ་ནི། དངོས་པོ་མི་སྣང་ན་

མངོན་སུམ་མིན་པའི་རྒྱུ་མཚན་གང་གི་ཕྱིར་ན་མངོན་སུམ་ནི་ཆོས་ཅན། དངོས་པོ་

སྣང་བ་ཡིན་ཏེ། དངོས་པོ་དེ་མེད་ན་དེའི་སྣང་བ་གཟུང་བའི་རྣམ་པ་ཉམས་པའི་ཕྱིར་

རོ་ཞེས་ཀྱང་སློབ་དཔོན་དང༌། ཁོ་བོས་གང་ཞིག་ཤེས་པའི་ཞེས་སོགས་སུ་བརྗོད་

ཟིན་ཏོ། །རྣམ་པར་རྟོག་པ་ནི་ཆོས་ཅན། དེ་ལྟར་དངོས་པོ་སྣང་བ་མ་ཡིན་ཏེ། དེའི་སྣང་

བ་དངོས་པོ་རང་མཚན་གྱི་རྗེས་སུ་འགྲོ་ལྡོག་གི་རྗེས་སུ་མཐུན་པར་བྱེད་པ་མ་ཡིན་

པའི་ཕྱིར་རོ། །རྟོག་པ་ཆོས་ཅན། མངོན་སུམ་ལྟར་སྣང་བ་ཡིན་ཏེ། དངོས་པོ་རང་

མཚན་མི་སྣང་བའི་བློ་ཡིན་པ་དེའི་ཕྱིར་ཞེས་པའོ། །

གཉིས་པ་ལ། བསྟན་བཤད་གཞན་གྱི་ལོག་རྟོག་དགག་པའི་དང་པོ་ནི། རྟོག་

པ་མངོན་སུམ་ལྟར་སྣང་ཡིན་པ་འབའ་ཞིག་ཏུ་མ་ཟད་ཀྱི་ཉེ་བར་བསླད་པ་དབང་ཤེས་

འཁྲུལ་པ་ཡང་མངོན་སུམ་ལྟར་སྣང་ཡིན་ཏེ། སྣང་ཡུལ་ལ་བསླུ་བའི་རིག་པ་ཡིན་པའི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཕྱིར་རོ། །དེ་དབང་ཤེས་མིན་ནོ་ཞེ་ན། ཟླ་བ་གཉིས་འཛིན་སོགས་འཁྲུལ་ཤེས་ཆོས་

ཅན། དབང་པོ་ལས་སྐྱེས་པའི་ཐ་སྙད་དུ་བྱ་རུང་སྟེ་དབང་པོ་ལས་སྐྱེས་པ་གཞན་ལས་

དེ་དབང་པོ་ལས་སྐྱེས་པའི་རྒྱུ་མཚན་ཁྱད་པར་མེད་པའི་ཕྱིར་རོ། །དེ་ནི་དབང་པོ་

ལས་སྐྱེས་ཀྱང་མངོན་སུམ་མིན་ནོ། །

གཉིས་པ་བསླད་པ་ནི་ཡིད་དུ་མ་ཟད་ཉེ་བར་བསླད་པ་གང་ཡིན་པ་འགའ་ཞིག་

ནི་ཆོས་ཅན། དབང་པོ་ལས་སྐྱེས་པ་ཡང་ཡིན་ཏེ་བསླད་པ་དེ་ལས་གཞན་པའི་དབང་

པོ་ལས་སྐྱེས་པའི་ཤེས་པ་དང་དོན་གཞན་སྔ་མ་དབང་པོའི་རྗེས་སུ་བྱེད་པར་ཁྱད་

པར་མེད་པའི་ཕྱིར་རོ། །དབང་ཤེས་འཁྲུལ་པ་འདི་ཡང་ཆོས་ཅན། མངོན་སུམ་ལྟར་

སྣང་བ་ཡིན་ཏེ། སྣང་ཡུལ་ལ་བསླུ་བའི་རིག་པ་ཡིན་པའི་ཕྱིར། རྟགས་གྲུབ་སྟེ། འཁྲུལ་

པ་དེ་ལ་དངོས་པོ་དང་མཐུན་པར་སྣང་བ་མ་ཡིན་པས་སོ། །བསླུ་བའི་ཕྱིར་དངོས་པོ་

སྣང་བ་མིན་པར་བརྗོད་པ་འདིས་ནི་ཡིད་ཀྱི་རྣམ་པར་བསླད་པ་རྨི་ལམ་གྱི་ཤེས་པ་ལ་

སོགས་པ་ཡང་བསླུ་བའི་ཕྱིར་དངོས་པོ་སྣང་བ་མིན་པས་མངོན་སུམ་ལྟར་སྣང་དུ་

བཤད་པ་ཡིན་ནོ། །

གསུམ་པ་ནི། ཁས་བླངས་བརྗོད་པ། དགག་པའི་དང་པོ་ནི། ཊཱིཀ་བྱེད་ཁ་ཅིག་

ནི། ཟླ་བ་གཉིས་དང་མགལ་མེ་ལ་འཁོར་ལོ་དང་ལྗོན་ཤིང་འགྲོ་བ་ལ་སོགས་པར་

འཁྲུལ་”པ
1
་ནི། དབང་པོ་ལས་སྐྱེས་པ་མ་ཡིན་པ་ཉིད་དེ་གྲངས་དང་དབྱིབས་དང་བྱ་

བ་ལ་འཁྲུལ་པའི་ཕྱིར་སྨིག་རྒྱུ་ལ་ཆུར་འཛིན་བཞིན་ནོ། །ཞེས་ཟེར་རོ། །

གཉིས་པ་ལ། དབང་ཤེས་མ་ཡིན་པ་དགག །ཡེ་ཤེས་ཡིན་པ་དགག །སློབ་

1  [མ་ཕྱི། ༥༩ན༥ན།   བ    * པ]

བུ་སྟོན་རིན་ཆེན་གྲུབ།

དཔོན་གྱི་ལུང་དང་སྦྱར་བའི་དང་པོ་ནི། ཟླ་བ་གཉིས་འཛིན་དབང་པོ་ལས་མ་སྐྱེས་པ་

དེ་ནི་མ་ཡིན་ཏེ། གང་གི་ཕྱིར་ན། རང་ལས་གཞན་དོན་སྔ་མ་དབང་པོ་ཡོད་པ་དང་

མེད་པའི་རྗེས་སུ་བྱེད་པ་དེ་ནི་དབང་པོ་ལས་བྱུང་བ་དེ་ཉིད་ཀྱི་མཚན་ཉིད་དེ་ངོ་བོ་

ཉིད་དུ་གནས་པའི་ཕྱིར་ལ། དཔེར་ན། དབང་ཤེས་མ་འཁྲུལ་བ་བཞིན་ནོ། །རང་ལས་

དོན་གཞན་སྔ་མ་དབང་པོ་ཡོད་མེད་ཀྱི་རྗེས་སུ་བྱེད་པ་དེ་ནི་ཟླ་བ་གཉིས་འཛིན་

སོགས་འདི་ལ་ཡང་མཚུངས་པའི་ཕྱིར་རོ། །ལ་ནི་མཚམས་སྦྱོར་དང་ནི་ཕྱི་མ་སྡུད་

པའོ། །དབང་ཤེས་ཀྱིས་ཟླ་གཅིག་མཐོང་བའི་རྗེས་སུ་ཡིད་ཀྱིས་གཉིས་སུ་སྒྲོ་

བཏགས་ཤིང་ཞེན་ནོ་ཞེ་ན། མི་འཐད་དེ། བུམ་པ་གཅིག་བཅུར་ཞེན་ཀྱང་བཅུར་

གསལ་སྣང་མེད་པ་ལ་འདིར་དབང་པོའི་བྱེད་པའི་དེ་མ་ཐག་ཏུ་བྱུང་བར་ཉམས་སུ་

མྱོང་བས་གསལ་བར་སྣང་བའི་ཕྱིར། གཞན་ཡང་ཟླ་བ་གཉིས་འཛིན་ཤེས་པ་ཆོས་

ཅན། དབང་སྐྱེས་ཡིན་ཏེ། མིག་བཙིར་བ་སོགས་དབང་པོ་འགྱུར་ན་འགྱུར་བའི་ཕྱིར་

ཏེ། མིག་བཙིར་བ་བཏད་ན་གཉིས་འཛིན་ལྡོག་པའི་ཕྱིར། ཁྱབ་པ་ཡོད་དེ། དབང་པོ་

རྟེན་དང་དབང་ཤེས་བརྟེན་པར་འཇོག་པའི་རྒྱུ་མཚན་དེ་ཙམ་དུ་ཟད་པའི་ཕྱིར་རོ། །

གཉིས་པ་ནི། ཟླ་བ་གཉིས་འཛིན་སོགས་ཆོས་ཅན། མིག་བཙིར་བ་སོགས་

དབང་པོའི་རྣམ་པར་འགྱུར་བ་ཡོད་ཀྱང་ལྡོག་པར་ཐལ་བའི་ཕྱིར་དང༌། རྗེས་འགྲོ་མེད་

པ་དེ་བཞིན་དུ་དབང་པོའི་རྣམ་པར་འགྱུར་བ་ལོག་ཀྱང་མི་ལྡོག་པར་ཐལ་ཏེ་བདག་

རྐྱེན་དབང་པོ་འགྱུར་བའི་རྗེས་སུ་འགྲོ་ལྡོག་མི་བྱེད་པར་ཐལ། བདག་རྐྱེན་ཡིད་ལས་

སྐྱེས་པའམ་ཡིད་ཀྱི་འཁྲུལ་པ་ཡིན་པའི་ཕྱིར། དཔེར་ན། ཡིད་ཐག་པ་ལ་སྦྲུལ་དང༌། ལ་

སོགས་པའི་སྨིག་རྒྱུ་ལ་ཆུར་འཁྲུལ་པ་ལྟར་རོ། །མ་འཁྲུལ་བའི་བསལ་བྱ་འཁྲུལ་པ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

འདི་ནི་ཆོས་ཅན། དབང་པོ་ལས་སྐྱེས་ཀྱང་མངོན་སུམ་མ་ཡིན་ཏེ། དབང་པོ་ལས་

སྐྱེས་ཀྱང་དངོས་པོ་མི་སྣང་བ་དེའི་ཕྱིར་རོ། །

གསུམ་པ་ནི། དབང་པོ་ལས་སྐྱེས་ཀྱང་མངོན་སུམ་ལྟར་སྣང་ཡིན་པ་དེ་ཉིད་

ཀྱི་ཕྱིར། 

ཚད་མའི་མདོ་ལས། 

འཁྲུལ་དང་ཀུན་རྫོབ་ཡོད་ཤེས་དང༌། །

རྗེས་དཔག་རྗེས་སུ་དཔག་ལས་བྱུང༌། །

དྲང་དང་མངོན་འདོད་ཅེས་བྱའོ། །

མངོན་སུམ་ལྟར་སྣང་རབ་རིབ་བཅས། །

ཞེས་གསུངས་ཏེ། 

ཕྱི་རོལ་པའི་སྨིག་རྒྱུ་ལ་ཆུར་འཛིན་པ་འཁྲུལ་པ་དང༌། བུམ་པ་དང་གྲངས་དང་

འདེགས་པ་ལ་སོགས་པ་ཀུན་རྫོབ་ཏུ་ཡོད་པ་ཤེས་པ་གཉིས་དབང་ཤེས་སུ་འདོད་པ་

དགག་པའི་ཕྱིར། དེ་གཉིས་རྟོག་པ་མངོན་སུམ་ལྟར་སྣང་དང༌། དེ་གཉིས་རྟོག་པར་

སྒྲུབ་པའི་དཔེར་རྗེས་དཔག་ཚུལ་གསུམ་པའི་རྟགས་ཤེས་པ་དང༌། རྗེས་དཔག་ལས་

བྱུང་དེའི་འབྲས་བུའི་ཤེས་པ་སྟེ་རྟགས་ཅན་གྱི་ཤེས་པ་དང༌། དྲན་པ་དང་འདོད་པ་སྟེ་

བཞི་བཤད་ནས་རྟོག་པ་ཡོངས་སུ་རྫོགས་པའི་ཚིག་ཅེས་བྱའོ། །ཞེས་བྱ་བའི་འཁྲུལ་

བ་ལ་སོགས་པ་རྣམ་པར་རྟོག་པའི་སྡེ་ཚན་ལས་ལོགས་ཤིག་ཏུ་རྣམ་པར་བཅད་དེ་

རབ་རིབ་ཀྱི་རྒྱུ་མཚན་གྱིས་མཚོན་པ་ཕྱི་ནང་གི་གནོད་བྱེད་ཀྱི་རྐྱེན་གྱིས་དབང་པོ་

ཉམས་པ་ལས་སྐྱེས་པའི་ཤེས་པ་ལ་སོགས་པའི་བསླད་པ་རྟོག་མེད་འཁྲུལ་པ་མངོན་

སུམ་ལྟར་སྣང་བར་གསུངས་ཏེ། དེ་རྟོག་པ་ཡིན་ན་འཁྲུལ་བ་སྨོས་པས་བསྡུས་ལ། 

འདུས་ཀྱང་ལོགས་ཤིག་ཏུ་བྱེད་ན་མི་མཁས་པར་འགྱུར་ལ། དབྱེ་བ་བྱེད་ན་ཐུག་

མེད་དུ་ཐལ་བས་སོ། །

འོ་ན། 

རྟོག་པ་དང་བྲལ་མངོན་སུམ་མོ། །

ཞེས་པ་དང་འགལ་ཞེ་ན། 

“དེ
1
་ནི་སྤྱིར་བཏང་བ་ཡིན་ལ་དེ་ཡང་རྟོག་པ་དང་བྲལ་ལོ་ཅོག་མངོན་སུམ་

ཡིན་པར་མི་འགྱུར་གྱི་མ་འཁྲུལ་བ་ཡང་ཡིན་ནའོ་ཞེས་དམིགས་ཀྱིས་བསལ་བ་དང་

བཅས་པར་བསྟན་པའི་དོན་དུ་འཁྲུལ་པ་མངོན་སུམ་ལྟར་སྣང་དུ་གསུངས་པའི་མཚན་

ཉིད་ལྷག་མ་མ་འཁྲུལ་བ་དཔག་པར་བྱ་སྟེ། གཞན་དུ་ན་མཚན་ཉིད་ཁྱབ་ཆེས་པར་

འགྱུར་བའི་ཕྱིར་རོ། །ཚད་མ་ཀུན་ལས་བཏུས་སུ་མངོན་སུམ་གྱི་མཚན་ཉིད་བསྒྲུབས་

པ་ལས་གཞན་དུ་རྩོད་པ་སྒྲུབ་པ་བརྟག་པའི་སྐབས་སུ་ཡང་གཉིས་འཛིན་སོགས་

དབང་ཤེས་སུ་བཤད་དེ། ཇི་ལྟར་ཡོད་པ་རྣམས་ས་གཞན་དུ་སྣང་བའི་རྒྱུ་ཡིན་པས་

ཡུལ་དུ་འགྱུར་ན་མིག་ལ་སོགས་པའང་ཡུལ་དུ་ཐལ་ཏེ། མིག་ལ་སོགས་པའི་རྡུལ་ཕྲ་

རབ་རྣམས་ཟླ་བ་གཉིས་དང་སྔོན་པོ་ལ་སོགས་པར་སྣང་བའི་རྣམ་པར་ཤེས་པའི་རྒྱུ་

ཡིན་པའི་ཕྱིར་རོ། །ཞེས་མིག་ལ་སོགས་པ་ཡང་དམིགས་པར་བྱ་བ་ཉིད་དུ་ཐལ་བར་

འགྱུར་ཏེ། དེ་དག་ཀྱང་དོན་དམ་པར་གཞན་དུ་ཡོད་པའི་ཕྱིར་རོ། །ཟླ་བ་གཉིས་ལ་

སོགས་པར་སྣང་བ་དང་སྔོན་པོ་ལ་སོགས་པར་སྣང་བའི་ཡང་ཤེས་པའི་རྒྱུ་ཡིན་ནོ་

1  [མ་ཕྱི། ༦༠ན༤ན།   ད    * དེ]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཞེས་རང་འགྲེལ་ཉིད་དུ་གསུངས་པའི་ཕྱིར་རོ། །རྒྱན་ནི་དམིགས་བརྟག་གི་ལུང་དང་

སྦྱོར་རོ། །ཡིད་ཤེས་ཀྱི་ཡུལ་དུ་ཐལ་བ་ནི་མ་ཡིན་ནོ། །དབང་ཤེས་ཀྱི་ཡུལ་དཔྱད་

པའི་སྐབས་ཡིན་པའི་ཕྱིར་རོ། །དེ་ལྟར་མདོ་ལས་ལོག་རྟོག་དགག་པའི་དབང་གིས་

རྟོག་པ་དྲུག་གསུངས་ལ། རྣམ་འགྲེལ་དུ་མདོའི་གཞུང་བཤད་པའི་དབང་གིས་རྟོག་པ་

གསུམ་སྟེ། བརྡའི་རྟེན་ཅན་དང་སྒྲོ་འདོགས་པ་དང་ལྐོག་གྱུར་ལ་འཇུག་པའི་རྟོག་པ་

དང་གསུམ་རྟོག་མེད་དང་བཞི་བཤད་ཅིང༌། འདིར་ངོ་བོའི་སྒོ་ནས་རྟོག་པ་རྟོག་མེད་

གཉིས་སུ་བསྡུས་སོ། །

གསུམ་པ་ནི། ཀུ་མཱ་རི་ལས། 

གང་ཞིག་ཡུལ་གཅིག་འདོད་པ་ན། །

ཚད་མ་འབྲས་བུ་ཉིད་སྨྲ་བ། །

དེ་ལ་བསྒྲུབ་བྱ་སྒྲུབ་བྱེད་དག །

ཐ་དད་འཇིག་རྟེན་པ་ཡིས་གནོད། །

ཇི་ལྟར་སྤྱོད་བྱེད་སེང་ལྡེང་ལ། །

བབས་པས་པ་ལ་ཤ་མི་འཆད། །

དེ་བཞིན་འཇིག་རྟེན་ན་གཅོད་དང༌། །

སྟ་རེ་གཅད་བྱ་གཅིག་མ་ཡིན། །

ཞེས་ཕྱི་རོལ་པ་དག་ཚད་འབྲས་རྫས་གཞན་དུ་འདོད་པ་དགག་པ་དང༌། 

མདོ་ལས། 

བྱ་དང་བཅས་པ་རྟོགས་པའི་ཕྱིར། །

འབྲས་བུ་ཉིད་ཡིན་འཇལ་བྱེད་ལ། །

ཚད་མ་ཉིད་དུ་འདོགས་པ་སྟེ། །

བྱ་བ་མེད་པའང་མ་ཡིན་ནོ། །

ཞེས་གཞུང་བཤད་པའི་ཕྱིར་ཚད་མའི་འབྲས་བུ་སྟོན་པ་ལ་དྲིས་ལན་གྱིས་

ཚད་འབྲས་སྤྱིར་བསྟན། དོན་ཡོད་སྨྲའི་ཚད་འབྲས་རྣམ་པར་གཞག །དེ་ལྡོག་ནས་

སེམས་ཙམ་པའི་ཚད་འབྲས་ཀྱི་ཚུལ་གཞག་པ་ལས་དང་པོ་ནི། ཚད་མ་སྤྱི་དང་མངོན་

སུམ་བསྡུ་བས་ན་ཡང་བཤད་མ་ཐག་པའི་ཚད་མ་འདིའི་གདོན་མི་ཟ་བར་བྱ་དགོས་

པའི་འབྲས་བུ་གང་ཡིན། དོན་རྟོགས་ན་འཇུག་པ་དེ་ལས་ཀྱང་ཐོབ་པའི་ཕྱིར། དོན་

རྟོགས་པའི་བྱ་བ་ནི་དོན་ཐོབ་པའི་བྱ་བ་ཡིན་པས་གདོན་མི་ཟ་བར་དགོས་པའི་འབྲས་

བུ་དོན་ཐོབ་བྱེད་ཡིན་ནོ། །འཇལ་བའི་བྱ་བ་བྱེད་པ་ཚད་མ་ཡིན་ལ་འཇལ་བའི་བྱ་བ་

འབྲས་བུ་ཡིན་པས་ཚད་འབྲས་ནི་ལས་ངེས་པར་གཅོད་པའོ། །ཞེས་བསྟན་པའི་ཕྱིར་

གཞལ་བྱ་རྟོགས་པའོ་ཞེས་གསུངས་སོ། །གཞལ་བྱ་རྟོགས་པ་དེ་ནི་ཤེས་པ་ཡིན་ལ། 

དེ་ཡང་ཚད་མའི་འབྲས་བུ་ཡིན་པའི་ཕྱིར་དེ་ནི་དེ་ལས་ཐ་དད་པའི་ཚད་མ་གང་ཞིག་

ཡིན་ཞེ་ན། སློབ་དཔོན་གྱིས་འདིར་སྨྲས་ཚད་འབྲས་བསྐྱེད་བྱ་སྐྱེད་བྱེད་ཀྱི་རྒྱུ་འབྲས་

མིན་གྱི་ཤེས་པ་གཅིག་ལ་རྣམ་པར་གཞག་བྱ་དང་རྣམ་པར་འཇོག་བྱེད་ཀྱི་ཚད་

འབྲས་མི་འགལ་ལོ་ཞེས་སྟོན་པ། བྱེད་པ་པོ་རང་གི་བྱེ་བྲག་གིས་རྣམ་པར་གཞག་བྱ་

དོན་རྟོགས་པ་བྱེ་བྲག་ཏུ་སྒྲུབ་པར་བྱེད་པ་གང་ལས། དོན་རྟོགས་པ་བྱེ་བྲག་ཏུ་རྣམ་

པར་འཇོག་པའི་རྒྱུ་མཚན་ལྟོས་པར་བྱ་བ་གཞན་གྱིས་བར་ཆད་མེད་པར་གཞལ་བྱ་

རྟོག་པ་འདིའི་གཞལ་བྱ་རྟོགས་པ་དེ་ཉིད་དེ་རྣམ་པར་གཞག་པ་འགྲུབ་པར་བྱེད་པ་ནི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཚད་མའོ། །

གཉིས་པ་ལ་གཉིས་ཏེ། དོན་དང་འདྲ་བས་དོན་རྟོགས་འཇོག་བྱེད་དུ་བསྟན། 

དེ་ལས་གཞན་འཇོག་བྱེད་ཡིན་པ་དགག་པ་ལས། དང་པོ་ལ། བསྟན་བཤད་འདྲ་བ་

སྒྲུབ་བྱེད་དུ་འཇོག་པའི་རྒྱུ་མཚན་དང་གསུམ་གྱི་དང་པོ་ནི། རྒྱུ་མཚན་གཞན་གྱིས་

བར་མ་ཆོད་པའི་རང་གི་བྱེ་བྲག་གིས་བྱེ་བྲག་ཏུ་བྱེད་པ་པོ་ནི་བྱེད་པ་དང་དོན་གྱི་

ཁྱད་པར་རྟོགས་པ་འབྲས་བུའི་ཚུལ་གྱིས་གནས་པ་དེ་ལ་ཤེས་པ་འདིའི་ཕྱི་རོལ་གྱི་

དོན་དང་འབྲེལ་པ་སྟེ་དོན་རྟོགས་པའི་སྒྲུབ་པར་བྱེད་པ་ནི་ཆོས་ཅན། ཕྱི་དོན་གྱི་རང་

བཞིན་ཏེ་དོན་དང་འདྲ་བ་མིན་པ་གཞན་དོན་རྟོགས་འཇོག་བྱེད་མེད་དེ། དོན་དང་འདྲ་

བ་ལས་གཞན་གྱི་ཤེས་པ་དོན་དང་འབྲེལ་པ་ངེས་པར་མི་འགྲུབ་པའི་ཕྱིར། དེས་ན་

གཞལ་བྱ་ཕྱི་རོལ་གྱི་དོན་གྱི་རང་བཞིན་ཏེ་རྣམ་པ་འདྲ་བ་ཉིད་ཆོས་ཅན། གཞལ་བྱ་

ཕྱི་རོལ་གྱི་དོན་རྟོགས་པའི་ཚད་མ་སྟེ་སྒྲུབ་བྱེད་ཡིན་ཏེ། དེ་ཕྱི་རོལ་གྱི་དོན་རྟོགས་སུ་

འཇོག་བྱེད་ཡིན་ལ་དོན་རྟོགས་པའི་འབྲས་བུ་ཡིན་པ་དེའི་ཕྱིར་རོ། །      

གཉིས་པ་ལ། བསྒྲུབ་བྱ་སྒྲུབ་བྱེད་སོ་སོར་བསྟན། རྣམ་འཇོག་གིས་སྒྲུབ་བྱེད་

བྱེ་བྲག་ཏུ་བཤད་པའི་དང་པོ་ནི། དོན་རྟོགས་སྐྱེད་པའི་རྒྱུ་དེ་ཉིད་ཀྱིས་དོན་རྟོགས་

པའི་བྱ་བ་བསྐྱེད་ནུས་ན་འཇོག་ཀྱང་ནུས་པས་འདྲ་བ་ཁོ་ན་སྒྲུབ་བྱེད་དུ་མ་ངེས་སོ་ཞེ་

ན། གང་གི་ཕྱིར་བསྒྲུབ་པར་བྱ་བ་ཡིན་པའི་ཕྱིར་ཐམས་ཅད་ཐམས་ཅད་ཀྱི་བསྒྲུབ་

བྱར་འགྱུར་བ་མ་ཡིན་ལ། སྒྲུབ་པར་བྱེད་པའི་རང་བཞིན་ཡིན་པའི་ཕྱིར་སྒྲུབ་བྱེད་

ཐམས་ཅད་གང་དང་གང་བྱ་བ་ཡིན་པ་དེ་ཐམས་ཅད་ཀྱིས་སྒྲུབ་པར་བྱེད་པ་ནི་མ་ཡིན་

གྱི་ཁྱད་པར་སྟོན་པ་འོན་ཀྱང་སྒྲུབ་བྱེད་གང་ལས་བྱ་བ་གང་འགྲུབ་པ་དེ་ནི་སྒྲུབ་བྱེད་

བུ་སྟོན་རིན་ཆེན་གྲུབ།

ཡིན་ནོ། །དེས་ན་འགའ་ཞིག་རྣམ་ཤེས་སྐྱེད་པའི་བྱ་བ་སྒྲུབ་བྱེད་ཡིན་གྱི་རྣམ་འཇོག་

མིན། འགའ་ཞིག་ལས་སོ་སོར་ངེས་པར་རྣམ་པར་འཇོག་པའི་སྒྲུབ་བྱེད་ཡིན་གྱི་སྐྱེད་

བྱེད་མིན་པས་སྒྲུབ་བྱེད་སོ་སོར་ངེས་ལ་དེ་བཞིན་དུ་བྱ་བ་ཡང་སོ་སོར་ངེས་པས་

སྐྱེད་བྱེད་ལས་གཞན་པའི་རྣམ་པར་འཇོག་བྱེད་ཚོལ་བ་ཡིན་ནོ། །

གཉིས་པ་ལ། ཤེས་པའི་བདག་ཉིད་ཀྱི་བྱེ་བྲག་བྱེ་བྲག་སྒྲུབ་བྱེད་དུ་བསྟན། དེ་

དོན་དང་འདྲ་བ་ལས་གཞན་མིན་པར་བསྟན་པའི་དང་པོ་ལ། རིག་ཙམ་གྱིས་མི་འགྲུབ་

པར་ལས་སོ་སོ་ལ་ངེས་པའི་བདག་ཉིད་དུ་འགྱུར་དགོས་པ་དང༌། དེ་ལས་གཞན་བྱེ་

བྲག་ཏུ་བྱེད་པ་པོ་ཡིན་པ་དགག །དེས་ན་ཤེས་པའི་བྱེ་བྲག་དོན་དང་འབྲེལ་པར་གྱུར་

པ་སྒྲུབ་བྱེད་དུ་བསྟན་པའི་དང་པོ་ལ། གང་གིས་སྒྲུབ་བྱེད་ཡིན་པ་དེ་དེ་འདྲའི་སྒྲུབ་

པར་གཞག་པ་དེ་ལ་དོན་དང་འདྲ་བ་མེད་ཀྱང་དོན་རིག་པ་ཉིད་ཚད་མ་ཡིན་ནོ་ཞེས་

བྱེ་བྲག་ཏུ་སྨྲ་བའམ། གྲངས་ཅན་སེམས་ན། ཉམས་སུ་མྱོང་བ་འཛིན་པའི་རྣམ་པ་རིག་

ཙམ་ནི་ཆོས་ཅན། དོན་རྟོགས་བྱེད་དུ་འཇོག་བྱེད་མིན་པར་ཐལ། ལས་ཏེ་ཡུལ་

གཟུགས་སྒྲ་ལ་སོགས་ཐམས་ཅད་ལ་འདྲ་བ་སྟེ་ཁྱད་མེད་ཅིང་ཡུལ་ཅན་ཤེས་པ་

ཐམས་ཅད་ལ་ཁྱད་པར་མེད་པའི་བདག་ཉིད་ཡིན་པའི་ཕྱིར། འདོད་ན། དོན་གྱི་བྱེ་

བྲག་སྔོན་པོ་རྟོགས་པར་གྲགས་པ་ཉམས་པར་འགྱུར་རོ། །དེས་ན་མྱོང་བའི་རང་

བཞིན་དུ་ཁྱད་པར་མེད་པའི་ཤེས་པ་འདི་ནི་གང་གིས་ཡུལ་འདི་ནི་སྔོན་པོ་འདི་ནའོ་

འདི་ནི་སེར་པོའ་ོཞེས་ལས་ཏེ་ཡུལ་སྔོ་སེར་ལ་སོགས་སོ་སོ་ལ་ཐ་དད་དུ་རྣམ་པར་

འབྱེད་ཅིང་ཡུལ་ངེས་པ་དེའི་བདག་ཉིད་དུ་འགྱུར་བར་བྱ་དགོས་སོ། །

གཉིས་པ་ལ་གསུམ་སྟེ། ཤེས་པའི་རྒྱུ་ཡུལ་ལ་བྱེ་བྲག་མེད་པས་དང༌། ཤེས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

པའི་རང་གི་ངོ་བོ་ལ་ཁྱད་པར་མེད་པས་དང༌། འབྲེལ་པ་ཅན་མ་ཤེས་པས་བྱེ་བྲག་ཏུ་

བྱེད་པ་པོ་མ་ཡིན་པའི་དང་པོ་ནི། ཤེས་པ་ཁྱད་པར་མེད་ཀྱང་རྐྱེན་ཐ་དད་དང་འབྲེལ་

པས་ཁྱད་པར་ཅན་དུ་རྟོགས་པ་བཞིན་དུ་ཤེས་པ་ཡང་རྒྱུ་ཐ་དད་ཀྱིས་རྣམ་པར་འབྱེད་

དོ་ཞེ་ན། ནི་སྟེ་གང་གི་ཕྱིར་བདག་ཉིད་མ་ཡིན་པ་བྱེ་བྲག་ཏུ་ངེས་བྱེད་མིན་པ་དེའི་

ཕྱིར། དབང་པོ་དང་ཕྱིའི་དོན་དང་དབང་དོན་ཕྲད་པ་སྟེ་འབྲེལ་པ་དང༌། ལ་སོགས་པའི་

སྒྲས་ཡིད་ལ་སོགས་པ་ཤེས་པའི་རྒྱུ་རྣམས་ལ་རེ་ཞིག་བྱེ་བྲག་མེད་ཅིང་གསལ་མི་

གསལ་ལ་སོགས་པའི་བྱེ་བྲག་ཡོད་དུ་ཟིན་ཀྱང་དེ་རྣམས་ཆོས་ཅན། ལས་ཏེ་ཡུལ་སྔོ་

སེར་ལ་སོགས་ཀྱི་བྱེ་བྲག་ཐ་དད་ལ་བདག་ཉིད་ཐ་དད་མེད་ཅིང་མཚུངས་པའི་ཤེས་

པ་དེ་དོན་འདི་རྟོགས་ཀྱི་འདི་མ་རྟོགས་སོ་ཞེས་བྱེ་བྲག་ཏུ་ངེས་པར་བྱེད་པ་མ་ཡིན་

ཏེ། དེ་དག་ཤེས་པ་དེའི་རྒྱུ་མཚན་ཡིན་གྱི་ཤེས་པ་དེའི་བདག་ཉིད་མ་ཡིན་པའི་ཕྱིར། 

དེས་ན་ཤེས་པ་དོན་དང་འབྲེལ་བར་བྱེད་པར་མི་འགྱུར་རོ། །

གཉིས་པ་ནི། ཤེས་པའི་བྱེ་བྲག་མེད་ཀྱང་རང་གི་ངོ་བོས་བྱེ་བྲག་ཏུ་ངེས་པར་

བྱེད་དོ་ཞེ་ན། ཤེས་པའི་རང་གི་ངོ་བོ་ཆོས་ཅན། དོན་རྟོགས་བྱེ་བྲག་ཏུ་སྒྲུབ་བྱེད་མིན་

པར་ཐལ། རང་གི་བྱེ་བྲག་གིས་བྱ་བའི་བྱེ་བྲག་བྱེད་པ་མ་ཡིན་པར་ཐམས་ཅད་ལ་

ཁྱད་པར་མེད་པའི་ཕྱིར། ཁྱབ་པ་ཡོད་དེ། སྒྲུབ་པར་བྱེད་པའི་དེ་ཉིད་ནི་བསྒྲུབ་པར་བྱ་

བའི་བྱེ་བྲག་སྒྲུབ་བྱེད་ཀྱི་རྒྱུ་མཚན་ཅན་ཡིན་པའི་ཕྱིར་རོ། །

གསུམ་པ་ལ། དབང་པོ་ལ་གནས་པའི་ཁྱད་པར་འབྲེལ་པ་ཅན་གྱིས་ཤེས་པ་

བྱེ་བྲག་ཏུ་བྱེད་དོ་ཞེ་ན། དབང་པོ་ལ་གནས་པའི་ཁྱད་པར་འབྲེལ་པ་ཅན་དེ་ཆོས་ཅན། 

བྱ་བ་སྔོ་སེར་དེའི་ཁྱད་པར་ཡང་མི་འགྲུབ་པར་ཐལ། སྔོ་སེར་ལ་སོགས་པ་ལ་ཁྱད་

པར་མེད་པ་ཐུན་མོང་བ་ཡིན་པའི་ཕྱིར་རོ། །འོན་ཏེ་དོན་ལ་གནས་པའི་རྣམ་པའི་ཁྱད་

པར་གྱི་འབྲེལ་པ་ཅན་དེས་ཤེས་པ་བྱེ་བྲག་ཏུ་བྱེད་ཅིང་ཐུན་མོང་མ་ཡིན་པ་ཡིན་ནོ་

ཞེ་ན། དོན་ལ་གནས་པའི་སྔོན་པོ་ལ་སོགས་པའི་རྣམ་པའི་ཁྱད་པར་ཡོད་ཀྱང༌། དེ་

ཆོས་ཅན། ཤེས་པ་དེའི་བྱེ་བྲག་ཏུ་བྱེད་པ་མ་ཡིན་པར་ཐལ། ཤེས་པ་དེའི་ཁྱད་པར་

རྣམ་འཇོག་གི་ཡན་ལག་མ་ཡིན་པའི་ཕྱིར་རོ། །རྟགས་གྲུབ་སྟེ། དེ་བེམ་པོ་ཡིན་པས་

ཤེས་པའི་ཁྱད་པར་མ་གྲུབ་པར་མི་ཤེས་པའི་ཕྱིར་རོ། །

གསུམ་པ་ལ། ཤེས་པ་ལས་གཞན་ཤེས་པ་བྱེ་བྲག་ཏུ་བྱེད་པ་མིན་པ་དེའི་

ཕྱིར། ཤེས་པ་འདིའི་བདག་ཉིད་དེ་རང་བཞིན་གྱི་བྱེ་བྲག་གང་ལས་སྔོན་པོ་འདིའི་

རྟོག་པ་ནི་འདིས་ཡིན་ཞེས་དོན་གཞན་རྣམ་པར་བཅད་ནས་ཤེས་པ་འདིའི་ལས་ཡུལ་

གཅིག་ལ་ངེས་པ་སྟེ་འབྲེལ་པ་འདིར་འགྱུར་བ་བདག་ཉིད་ཀྱི་བྱེ་བྲག་”དེ
1
་ནི་དོན་

རྟོགས་བྱེ་བྲག་ཏུ་སྒྲུབ་པར་བྱེད་པ་ཡིན་ནོ། 

གཉིས་པ་ལ། རྟགས་དགོད། ཕྱོགས་ཆོས་སྒྲུབ་པའི་དང་པོ་ནི། དེ་དོན་འདྲས་

བྱས་པ་ཅི་ཞེ་ན། ཤེས་པའི་དོན་དང་འབྲེལ་པ་སྟེ་རྟོགས་པའི་ཐ་སྙད་འདི་ཆོས་ཅན། 

ཤེས་པ་དོན་དང་འདྲ་བས་བཞག་པ་ཡིན་ཏེ། འདི་ལ་འཇོག་བྱེད་ཅིག་ཡོད་ལ། ཤེས་

པ་དོན་དང་འདྲ་བ་ལས་གཞན་ལས་ནི་འདི་འཇོག་སྲིད་པ་མ་ཡིན་པའི་ཕྱིར་རོ། །

གཉིས་པ་ལ། དབང་སོགས་དང༌། དོན་གྱིས་བྱས་པའི་བྱེ་བྲག་འཇོག་བྱེད་

ཡིན་པ་དགག་པའི་དང་པོ་ནི། དབང་པོ་གསལ་མི་གསལ་དང་ཡུལ་ཉེ་རིང་ལ་སོགས་

པའི་བྱེ་བྲག་གིས་བྱས་པའི་ཤེས་པ་ལ་གནས་པའི་བྱེ་བྲག་ནི་དོན་རྟོགས་བྱེ་བྲག་ཏུ་

1  [མ་ཕྱི། ༦༢བ༤ན།   ད    * དེ]

ངེས་བྱེད་ཡིན་ནོ་ཞེ་ན། དབང་པོ་གསལ་བ་དང་མི་གསལ་བ་ཉིད་དང༌། ལ་སོགས་

པའི་སྒྲས་གོམས་པ་ཆེ་ཆུང་དང་ཡུལ་ཉེ་རིང་ལ་སོགས་པའི་རང་གི་བྱེ་བྲག་གིས་

ཤེས་པ་དགའ་མི་དགའ་ལ་སོགས་པའི་བྱེ་བྲག་ཏུ་བྱེད་པ་པོ་ཡིན་ཡང༌། དེ་དག་ཆོས་

ཅན། དེ་ལྟ་དོན་འདིའི་རྟོག་པ་འདིའོ་ཞེས་ཤེས་པ་དོན་དང་འབྲེལ་པར་བྱེད་པ་ནི་མ་

ཡིན་ཏེ། དེ་ལ་ཤེས་པ་དོན་དང་ཉེ་བ་སྟེ་འབྲེལ་བའི་རྒྱུ་མཚན་མེད་པའི་ཕྱིར་རོ། །

གཉིས་པ་ནི། དེ་བྱེ་བྲག་ཏུ་བྱེད་པོ་མིན་ཡང་ཕྱི་རོལ་དོན་གྱིས་བྱས་པའི་

ཉམས་སུ་མྱོང་བའི་བྱེ་བྲག་གང་ལས་དོན་ངེས་པར་རྟོགས་པའི་རྟོགས་པ་འདིར་

འགྱུར་བ་ཡིན་གྱི་དོན་དང་འདྲ་བ་ལས་ནི་མ་ཡིན་ནོ་ཞེ་ན། དེ་ལྟར་ཁས་བླངས་པའི་

གནས་སྐབས་ད་ནི་དོན་འདྲ་བ་ལས་གཞན་དོན་གྱིས་བྱས་པའི་ཤེས་པའི་བྱེ་བྲག་

ཡོད་པར་ཐ་དད་དུ་བྱ་བའི་ཡུལ་གྱི་རང་བཞིན་ཇི་ལྟར་མི་སྟོན་སྟེ་སྟོན་ཅིག །དོན་གྱིས་

བྱས་པའི་ཉམས་མྱོང་གི་ཁྱད་པར་དེ་ནི་འདིའོ་ཞེས་མངོན་སུམ་དུ་རྭ་ནས་བཟུང་སྟེ་

བསྟན་པར་ནུས་པ་མ་ཡིན་ཏེ། ནོར་བུའི་གཟུགས་མི་མཁས་པས་མཐོང་ཡང་ཁྱད་

པར་བསྟན་མི་ནུས་པ་བཞིན། འོན་ཀྱང་དོན་ངེས་པར་རྟོགས་པའི་རྒྱུ་མཚན་ཡིན་ནོ་

ཞེ་ན། དོན་གྱིས་བྱས་པའི་ཉམས་མྱོང་གི་བྱེ་བྲག་འདིའི་བདག་ཉིད་ཆོས་ཅན། མྱོང་

བའི་རང་བཞིན་འདི་ནི་སྔོན་པོ་འདིའི་ཡིན་གྱི། གཞན་སེར་པོ་འདིའི་ནི་མ་ཡིན་ནོ་

ཞེས་དངོས་པོ་སྟེ་ཤེས་པའི་རང་བཞིན་རྣམ་པར་པ་སྟེ་ངེས་པའི་དོན་རྟོགས་པར་བྱེད་

པ་མིན་པར་ཐལ། དེའི་འདིའོ་ཞེས་ངེས་པར་རྟོགས་པ་མེད་པའི་ཕྱིར། ལེགས་པར་

རྣམ་པར་གཞག་པ་ཡིན། །ཞེས་བསྟིང་ཚིག་གོ །འདིའི་ཞེས་མ་རྟོགས་ཀྱང་མིག་ལ་

སོགས་པའི་རང་བཞིན་རྣམ་པར་འཇོག་པ་ཡོད་པ་མིན་ནམ་ཞེ་ན། དེ་ནི་འབྲས་བུ་

ངེས་པར་རྟོགས་ནས་དེ་རྣམ་པར་འཇོག་པ་ཡིན་ལ། ཤེས་པ་ནི་གཞན་གྱིས་རྣམ་པར་

འཇོག་པ་མིན་གྱི་རང་ཁོ་ནས་སོ། །འོ་ན་འདྲ་བ་ཡང་མ་རྟོགས་སོ་ཞེ་ན། གཟུང་བའི་

རྣམ་པ་ཉམས་སུ་མྱོང་བས་འདི་ནི་འདྲ་བའོ། །ཞེས་ཞེན་པ་མེད་པར་དོན་ནོ་ཞེས་ཞེན་

ལ་འདྲ་བར་རྗེས་དཔག་གིས་ངེས་པར་བྱེད་དོ། །

གསུམ་པ་ནི། ཤེས་པ་ཕྱི་རོལ་གྱི་གཞལ་བྱའི་རང་བཞིན་ལྟ་བུ་སྟེ་འདྲ་བ་ཉིད་

ཆོས་ཅན། ཕྱི་རོལ་གྱི་གཞལ་བྱ་རྟོགས་པའི་རྣམ་འཇོག་གི་སྒྲུབ་བྱེད་ཡིན་ཏེ། ཕྱི་རོལ་

གྱི་གཞལ་བྱ་རྟོགས་པའི་རྣམ་འཇོག་གི་སྒྲུབ་བྱེད་གཅིག་ཡོད་ལ་འདི་ལས་གཞན་

གྱིས་ཕྱི་རོལ་གྱི་གཞལ་བྱ་རྟོགས་པར་འཇོག་མི་ནུས་པ་དེའི་ཕྱིར། རྟགས་གྲུབ་སྟེ། 

དོན་རྟོགས་སུ་སྒྲུབ་པར་བྱེད་པ་འདྲ་བ་ལས་གཞན་ཤེས་པ་ལས་གཞན་ནམ་ཤེས་པ་

ཡིན་ཡང་དབང་པོ་ལ་སོགས་པས་བྱས་པའི་ཁྱད་པར་ཡིན་ན་ཤེས་པ་དེའི་ལས་དང་

འབྲེལ་པ་སྟེ། ངེས་པ་འདི་ནི་སྔོན་པོ་མྱོང་བ་ཡིན་གྱི་གཞན་མིན་ནོ་ཞེས་པ་ལྟ་བུར་མི་

འགྲུབ་སྟེ་རྟོགས་པ་མ་ཡིན་ནོ། །ཚད་མ་ཤེས་པ་དོན་དང་འདྲ་བ་དེ་ཡང་ཆོས་ཅན། 

འབྲས་བུ་དོན་རྟོགས་པ་དང་དོན་གཞན་མིན་ཏེ། དོན་རྟོགས་པ་དེའི་བདག་ཉིད་ཡིན་

པ་དེས་ན་སྟེ་དེའི་ཕྱིར། འོ་ན་དོན་དང་འདྲ་བ་ཆོས་ཅན། དོན་རྟོགས་ཀྱི་སྒྲུབ་བྱེད་མིན་

པར་ཐལ། བྱེད་པ་པོ་གཞན་གྱི་དབང་དང་རང་གི་བྱ་བ་དང་ལྡན་པ་དང་གཙོ་བོར་

གྱུར་པའི་བསྒྲུབ་བྱ་ལ་ཉེ་བར་སྦྱོར་བ་མ་མཐོང་ཞིང་བྱེད་པ་པོ་མ་མཐོང་བའི་ཕྱིར། 

ཁྱབ་པ་ཡོད་དེ། ཤིང་གི་ཚོས་པར་སྒྲུབ་པ་བཞིན་ཞེ་ན། འདིར་རྒྱུ་མཚན་མེད་པར་

བྱེད་པ་རྟོགས་པ་མིན་ལ། བྱེད་པ་ལ་མ་བརྟེན་པར་བསྒྲུབ་བྱ་སྒྲུབ་པའང་མིན་

ནོ། །བྱེད་པ་འགའ་ཞིག་ནི་རང་ལས་ཉེས་པ་འགའ་ཞིག་གཞན་ལས་ཡིན་ཏེ། བྱེད་པ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

མེད་པར་བསྒྲུབ་བྱ་མི་འགྲུབ་པའི་ཕྱིར་རོ། །འདིར་དོན་དམ་པར་བྱེད་པོ་འགའ་ཡང་

མེད་ཀྱི་ཐ་སྙད་པ་ཡིན་ནོ། །དེ་ལ་མདོ་སྡེ་པའི་ལུགས་ལ་ཤེས་པ་གཟུང་བའི་རྣམ་པ་

དང༌། འཛིན་པའི་རྣམ་པ་གཉིས་ལས་འཛིན་པའི་རྣམ་པ་བདག་འཛིན་གྱི་གཞིར་གྱུར་

པ་ནི་བྱེད་པ་པོ་ཡིན་ཏེ། ངས་མཐོང་ངོ་ཞེས་བྱེད་པོར་ཞེན་པའི་ཕྱིར་རོ། །གཟུང་བའི་

རྣམ་པ་ནི་ཕྱི་རོལ་དོན་དུ་ཞེན་པར་བྱས་པ་ཡིན་ཡང་འཛིན་རྣམ་ལས་གཞན་དུ་མི་

འཐད་པས་ཤེས་པའི་ངོ་བོ་དོན་དང་འདྲ་བའི་རང་བཞིན་དུ་རྗེས་དཔག་གིས་གྲུབ་

པོ། །འདྲ་བ་དེ་ཡང་ཤེས་པའི་རང་བཞིན་དུ་དོན་གྱི་ཁྱད་པར་རྟོགས་པ་གཞན་དུ་མི་

འཐད་པས་དཔོག་གོ །འདྲ་བ་དེ་རང་གི་ངོ་བོས་བྱེད་པར་ཤེས་པ་མིན་གྱི་བྱེད་པ་པོའི་

བྱ་བ་མཐོང་བའི་རྟགས་ལས་གྲུབ་ཅིང༌། དེ་ལས་ཀྱང་གཙོ་བོར་གྱུར་པའི་བསྒྲུབ་བྱ་ལ་

ཉེ་བར་སྦྱར་བར་དཔགས་སོ། །

དེས་ན་བྱེད་པ་དོན་དང་འདྲ་བ་དེ་བྱེད་པ་པོ་འཛིན་པའི་རྣམ་པ་དེའི་བདག་

ཉིད་ཡིན་པས་བྱེད་པ་པོའི་དབང་དང༌། རང་གི་བྱ་བ་ཉམས་སུ་མྱོང་བ་དང་ལྡན་པས་

དོན་ངེས་པར་འཛིན་པ་དེ་ནི་ངེས་པའི་དོན་རྟོགས་པའི་བདག་ཉིད་ཀྱི་བྱེད་པས་རང་

གི་ལས་ཡུལ་ལ་ནི་རྟོགས་པར་བྱེད་པ་དང་བཅས་པ་ལྟ་བུར་སྣང་གི །དོན་དམ་པར་

བྱ་བ་དང་བྱེད་པ་མེད་དེ། སྐད་ཅིག་མ་ལ་བྱ་བྱེད་མེད་པའི་ཕྱིར། བྱ་བ་དང་བྱེད་པ་ངོ་

བོ་གཅིག་པས་འདྲ་བར་རང་ཉིད་དོན་དམ་པར་བྱེད་པ་མིན་ཡང་ཤེས་པ་ཡུལ་གྱི་རྣམ་

པ་ཅན་དུ་སྐྱེས་པའི་འདྲ་བ་དེ་ཉམས་སུ་མྱོང་བའི་དབང་གིས་ཡུལ་སྔོན་སོགས་

རྟོགས་པ་དེར་རྣམ་པར་བཞག་པའི་ཕྱིར་ཤེས་པ་གཅིག་ལ་རྟོགས་པའི་ཆ་འབྲས་སུ་

འདྲ་བའི་ཆ་སྒྲུབ་བྱེད་ཡིན་ཏེ། དཔེར་ན། བུ་ཕའི་གཟུགས་འདྲ་བ་སྐྱེས་པ་ལ་ཕའི་

བུ་སྟོན་རིན་ཆེན་གྲུབ།

གཟུགས་འཛིན་ཞེས་ཐ་སྙད་བྱེད་པ་བཞིན་ནོ། །

རྣམ་འགྲེལ་ལས། 

དཔེར་ན་འབྲས་བུ་རྒྱུ་རྣམས་ཀྱི། །

བདག་ཉིད་འདྲ་བར་བྱུང་བའི་ཕྱིར། །

བྱ་བ་བདག་ཉིད་མ་ཡིན་ཡང༌། །

འཇིག་རྟེན་རྒྱུ་གཟུགས་འཛིན་ཞེས་བརྗོད། །

ཅེས་སོ། །

འདྲ་བ་ཚད་མ་སྟེ་དེའང་ཚད་མའི་མཚན་ཉིད་མཚོན་བྱ་དང་གཉིས་ག་མིན་པ་

ལ་སོགས་མིན་གྱི་ཚད་མའི་མཚན་གཞི་ལ་ཚད་མར་བརྗོད་ལ། དོན་རྟོགས་པ་འབྲས་

བུ་སྟེ་དེའི་དབང་གིས་གྲུབ་པའི་ཆོས་སོ། །དེ་གཉིས་བསྒྲུབ་བྱ་སྒྲུབ་བྱེད་དུ་འཇོག་པ་

ནི་བསྐྱེད་བྱ་སྐྱེད་བྱེད་དང་ཡུལ་ཡུལ་ཅན་དང་གོ་བྱེད་གོ་བྱ་མ་ཡིན་གྱི་རྣམ་པར་

གཞག་འཇོག་ཡིན་ལ། དེ་ཡང་འདོགས་པའི་རྒྱུ་མཚན་དང་བཏགས་པའི་ཆོས་ཡིན་

ནོ་ཞེས་མ་ཧཱ་ལོ་ཙཱ་བ་གསུང་ངོ༌། །

གཉིས་པ་ལ། སྤྱིར་དགག་པ་དང༌། བྱེ་བྲག་ཏུ་དགག་པ་གཉིས་ལས། དང་པོ་

ལ། བསྟན་བཤད་གཉིས་ལས། དང་པོ་ནི། འདྲ་བ་ལས་གཞན་དོན་རྟོགས་འཇོག་བྱེད་

མིན་པར་བསྟན་པ་འདིས་ནི་དབང་པོ་དང་ཕྲད་པ་དང་དོན་ལ་ལྟ་བ་དང་ཁྱད་པར་གྱི་

ཤེས་པ་ཡང་སྒྲུབ་བྱེད་ཀྱི་ཚད་མ་ཡིན་པ་སྤངས་པ་ཡིན་ནོ། །དབང་སོགས་དེ་ལས་

ཤེས་པ་སྔ་མ་ལ་སོགས་པའི་ཡུལ་ལམ་ལས་དང་འབྲེལ་པ་མྱོང་བ་འདི་ནི་སྔོན་པོའ་ོ

ཞེས་ངེས་པ་མི་འགྲུབ་པའི་ཕྱིར་རོ། །སྔར་བདག་ཉིད་མིན་པས་བྱེད་པ་མ་ཡིན་པར་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

བརྗོད་ལ། འདིར་ནི་རིགས་པ་གཞན་གྱིས་འཆད་པས་ཟློས་པ་མེད་དོ། །

གཉིས་པ་ནི། འདི་དག་སྐྱེད་བྱེད་ཡིན་ན་འཇོག་བྱེད་མིན་པ་ཅི་ཞེ་ན། དབང་

སོགས་ཆོས་ཅན། དོན་རྟོགས་བྱེ་བྲག་ཏུ་རྣམ་པར་འཇོག་པའི་ཚད་མ་མིན་ཏེ། དོན་

རྟོགས་བྱེ་བྲག་ཏུ་འཇོག་བྱེད་གཞན་གྱིས་བར་དུ་མ་ཆོད་པ་མ་ཡིན་པའི་ཕྱིར། ཁྱབ་

པ་ཡོད་དེ། བར་དུ་ཆོད་ན་བྱེད་པོ་གཞན་ལས་ཅུང་ཟད་ཀྱང་ཁྱད་མེད་པས་འཇོག་

པར་བྱེད་པ་པོ་ཁྱད་པར་ཅན་དུ་མ་གྲུབ་པའི་ཕྱིར་རོ། །ཁྱད་པར་ཅན་མིན་ཡང་སྒྲུབ་

བྱེད་ཡིན་པས་ཚད་མའོ་སྙམ་ན། སྐྱེད་བྱེད་ལ་སོགས་པའི་བྱེད་པ་པོ་ཐམས་ཅད་

བསྒྲུབ་པར་བྱ་བ་ལ་ཉེ་བར་སྦྱོར་བ་ཡིན་ཡང༌། བསྒྲུབ་བྱ་དོན་རྟོགས་བྱེ་བྲག་ཏུ་འཇོག་

ན་གཞན་ལ་ལྟོས་པས་ལྟོས་པར་བྱ་བ་ཐ་མའི་བྱེ་བྲག་ཏུ་འཇོག་པར་བྱེད་པ་པོ་ནི་དེ་

ཉིད་སྒྲུབ་པར་བྱེད་པ་དམ་པ་ཡིན་པའི་ཕྱིར་ཚད་མའོ། །དབང་པོ་ལ་སོགས་པ་ཡོད་

ཀྱང་ཡུལ་སྔོ་སེར་ལ་སོགས་པ་སོ་སོ་ལ་བྱེ་བྲག་མེད་པས་ན་ཤེས་པ་འདིས་སྔོན་པོ་

རྟོགས་སོ་ཞེས་སོགས་བྱེ་བྲག་ཏུ་བྱེད་པ་པོ་གཞན་ཞིག་དགོས་པ་དེ་ནི་བྱེད་པ་པོ་

ཡིན་གྱི་བར་དུ་ཆོད་པའི་དབང་སོགས་ནི་མིན་ནོ། །

གཉིས་པ་ལ་བཞི་སྟེ། དབང་པོ་དང༌། དོན་ལ་ལྟ་བ་དང༌། ཁྱད་པར་གྱི་ཤེས་པ་

དང༌། ཕྲད་པ་སྒྲུབ་བྱེད་ཚད་མར་འདོད་པ་དགག་པའི་དང་པོ་ནི། དབང་པོ་དོན་རྟོགས་

བྱེ་བྲག་ཏུ་འཇོག་བྱེད་ཡིན་ནོ་ཞེ་ན། དབང་པོ་ནི་ཆོས་ཅན། འདི་སྔོན་པོ་ཡིན་གྱི་སེར་

པོ་མ་ཡིན་ནོ་ཞེས་དོན་རྟོགས་བྱེ་བྲག་ཏུ་འཇོག་པར་བྱེད་པ་པོ་མ་ཡིན་ཏེ། དོན་

རྟོགས་དབང་པོའི་རྣམ་པར་ཤེས་པ་སྔོ་འཛིན་སོགས་ཐམས་ཅད་ཀྱི་རྒྱུ་ཡིན་པའི་

ཕྱིར། 

བུ་སྟོན་རིན་ཆེན་གྲུབ།

གཉིས་པ་ནི། དཔྱོད་པ་པ་ན་རེ། 

དང་པོར་དོན་ལ་ལྟ་བ་པོ། །

ཤེས་པ་རྟོག་པ་མེད་པ་ཅན། །

བྱིས་དང་ལྐུག་སོགས་བློ་འདྲ་བ། །

དག་པ་དངོས་ལས་སྐྱེས་པར་འདོད། །

དེ་ཡི་འོག་ཏུ་བློ་གང་གིས། །

དངོས་ཆོས་རིགས་ལ་སོགས་རྣམས་སུ། །

བློ་ནི་ཞེན་པར་བྱེད་པ་གང༌། །

དེ་ནི་འབྲས་བུ་ཉིད་དུ་འདོད། །

ཅེས་དང་པོར་རྟོག་མེད་དོན་ལ་ལྟ་བ་ནི་ཚད་མ། རིགས་ལ་སོགས་པ་ངེས་པ་

འབྲས་བུ། དེ་ལས་འཇུག་པ། དེ་ལས་ཐོབ་པ། དེ་ལས་བདེ་བ་སྟེ་སྔ་མ་སྔ་མ་ཚད་མ་

ཕྱི་མ་འབྲས་བུའོ་ཞེ་ན། དབང་པོར་མ་ཟད་དོན་ལ་ལྟ་བ་ཡང་ཆོས་ཅན། དོན་རྟོགས་

བྱེ་བྲག་ཏུ་འཇོག་བྱེད་མ་ཡིན་པར་ཐལ་ཏེ། དོན་དེའི་རང་བཞིན་ཏེ་འདྲ་བ་མ་ཡིན་པའི་

ཕྱིར་ན་སྟེ་རྟགས་ཁས་བླངས། ཁྱད་པ་ཡོད་དེ། དོན་དང་འདྲ་བ་མ་ཡིན་ན་ཤེས་པ་

དེས་དོན་ལ་ལྟ་བ་དེ་ཉིད་མི་འགྲུབ་པའི་ཕྱིར་རོ། །

གསུམ་པ་ལ། སྤྱིར་དགག །ཡུལ་དུས་ལ་བརྟགས་ཏེ་དགག །རང་ལ་མཚུངས་

པ་སྤང་བའི་དང་པོ་ནི། དོན་ལ་ལྟ་བ་ཚད་མ་མིན། དེ་བཞིན་དུ་རིག་པ་ཅན་དང་བྱེ་

བྲག་པས་ཡོན་ཏན་མཐོང་བ་ལ་བརྟེན་ནས་རྫས་རྟོགས་པར་འགྱུར་རོ་ཞེས་བཤད་

པས་ཡོན་ཏན་ཁ་དོག་ལ་སོགས་པ་མཐོང་བ་ཁྱད་པར་གྱི་ཤེས་པ་ཚད་མ། དེའི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

བརྟེན་པའི་རྫས་རྟོགས་པའི་ཁྱད་པར་ཅན་གྱི་ཤེས་པ་འབྲས་བུ་སྟེ། ཇི་སྐད་དུ། ཁྱད་

པར་མ་བཟུང་པར་ཁྱད་པར་ཅན་གྱི་བློར་མི་འགྱུར་རོ་ཞེས་སྨྲས་སོ། །ཁྱད་པར་གྱི་

ཤེས་པ་ཡང་ཆོས་ཅན། ཁྱད་པར་ཅན་གྱི་ཤེས་པ་དང་དོན་གཞན་རྫས་ཡོན་ཏན་གྱི་

འཇལ་གྱི་ཁྱད་པར་མེད་པར་ཐལ། ཡུལ་རྫས་དང་ཡོན་ཏན་གྱི་ཁྱད་པར་དུ་མ་བྱས་ན་

སྟེ་རྣམ་པ་མི་འདྲ་བའི་ཕྱིར། འདོད་ན། དེ་གཉིས་ཆོས་ཅན། ཡོན་ཏན་འཇལ་བ་ཁྱད་

པར་གྱི་ཤེས་པ་རྫས་འཇལ་བ་ཁྱད་པར་ཅན་གྱི་ཤེས་པའོ་ཞེས་རྣམ་པར་གཞག་པ་

མི་འགྲུབ་པར་ཐལ། ཁྱད་པར་གྱི་ཤེས་པ་དང་ཁྱད་པར་ཅན་གྱི་ཤེས་པ་རྫས་འཇལ་

ཡོན་ཏན་འཇལ་གྱི་ཁྱད་པར་མེད་པའི་ཕྱིར། དེའི་ཕྱིར་ཚད་མར་མི་འགྱུར་རོ། །

གཉིས་པ་ལ། ཡུལ་ཐ་དད་པ་དང༌། གཅིག་ཡིན་པ་དང༌། དུས་རིམ་དང་གཅིག་

ཅར་འབྱུང་བ་དགག་པའི་དང་པོ་ནི། ཁྱད་པར་དང་ཁྱད་པར་ཅན་གྱི་ཤེས་པ་ཆོས་

ཅན། ཚད་འབྲས་ཀྱི་བསྒྲུབ་པར་བྱ་བ་དང་སྒྲུབ་པར་བྱེད་པ་དག་མ་ཡིན་པར་ཐལ། 

ཡུལ་ཐ་དད་པའི་ཕྱིར་རོ། །སྟེའུ་བརྡ་བ་ལ་བབས་པས་སྟག་པ་ཆད་པར་འགལ་བ་

བཞིན་ནོ། །

གཉིས་པ་ནི། སྐྱོན་མེད་དེ་ཡུལ་གཅིག་ལ་ཤེས་པ་གཉིས་སྔ་ཕྱིར་འབྱུང་ངོ་ཞེ་

ན། ཤེས་པ་དེ་གཉིས་ཀྱི་ཡུལ་ཆོས་ཅན། དེ་འཇལ་བ་ལ་རྒྱུད་གཅིག་ལ་ཁྱད་པར་དང་

ཁྱད་པར་ཅན་གྱི་ཤེས་པ་གཉིས་དག་སྔ་ཕྱི་འབྱུང་བ་དོན་མེད་པར་ཐལ། ཡུལ་ཐ་དད་

དང་མེད་པ་གཅིག་ཉིད་ཡིན་པའི་ཕྱིར། ཁྱབ་པ་ཡོད་དེ། སྔ་མ་ཁྱད་པར་གྱི་ཤེས་པས་

དོན་རྟོགས་པ་འགྲུབ་པའི་ཕྱིར་ཕྱི་མ་དོན་མེད་དོ། །

གསུམ་པ་ནི། ཤེས་པ་དེ་གཉིས་ཆོས་ཅན། གཅིག་ཅར་འབྱུང་བར་ཐལ། 

བུ་སྟོན་རིན་ཆེན་གྲུབ།

དངོས་རྒྱུ་ཐ་དད་མེད་པ་གཅིག་ལས་དངོས་སུ་སྐྱེས་པའི་ཕྱིར། རྟགས་དེ་གཉིས་ཡུལ་

གཅིག་ཡིན་ལ་ཡུལ་རྒྱུ་ཡིན་པས་སོ། །ཁྱབ་པ་ཡོད་དེ། རྒྱུ་གཅིག་ལས་དངོས་འབྲས་

རིམ་གྱིས་འབྱུང་བ་ཡིད་ཀྱི་མངོན་སུམ་གྱི་སྐབས་སུ་བཀག་པ་ཡང་ཡིན་ནོ། །

བཞི་པ་ནི། གཅིག་ཅར་འབྱུང་ངོ་སྙམ་ན། དེ་གཉིས་ཆོས་ཅན། རྒྱུ་འབྲས་ཀྱི་

བསྒྲུབ་པར་བྱ་བ་དང་སྒྲུབ་པར་བྱེད་པ་ཉིད་མིན་པར་ཐལ། དུས་གཅིག་ཅར་འབྱུང་

བའི་ཕྱིར། ཁྱབ་པ་ཡོད་དེ། དུས་མཉམ་ལ་ནི་ཕན་གདགས་བྱ་འདོགས་བྱེད་ཡོད་པ་

མ་ཡིན་ནོ། །འདོད་ན། ཚད་འབྲས་བསྐྱེད་བྱ་སྐྱེད་བྱེད་ཡིན་པ་ཉམས་སོ། །

གསུམ་པ་ནི། འོ་ན་ཁྱེད་རང་ལ་ཡང་དེར་ཐལ་ཏེ། དུས་གཅིག་ཅར་དང་ཐ་དད་

མེད་པས་སོ་ཞེ་ན། ངེད་ཚད་འབྲས་བསྐྱེད་བྱ་སྐྱེད་བྱེད་དུ་མི་འདོད་ཀྱི་རྣམ་པར་

གཞག་འཇོག་ཡིན་ནོ། །དེས་ན། ཤེས་པའི་ཆ་མི་འདྲ་བ་ལས་ལོག་པ་དང་བློའི་རང་

བཞིན་མིན་པ་ལོག་པ་དག་ནི་ཆོས་ཅན། བསྒྲུབ་པར་བྱ་བ་སྒྲུབ་པར་བྱེད་པའི་དངོས་

པོ་ཡིན་ཏེ། རྣམ་པར་གཞག་འཇོག་ཡིན་པའི་ཕྱིར་རོ། །དེ་གཉིས་ལ་བརྟེན་ནས་བསྒྲུབ་

བྱ་སྒྲུབ་བྱེད་དུ་འཇོག་པའི་ཕྱིར་རོ། །འོ་ན་བསྒྲུབ་པར་བྱ་བ་དང་སྒྲུབ་པར་བྱེད་པ་དག་

ཆོས་ཅན། གཅིག་པར་ཐལ། དངོས་པོ་ཐ་དད་མེད་པའི་ཕྱིར། འདོད་པར་འགལ་ཏེ། 

བསྒྲུབ་བྱ་ནི་མ་གྲུབ་པ་ཡིན་པས་སྒྲུབ་བྱེད་མིན་ནོ། །ཞེ་ན། འདྲ་བ་དང་དོན་རྟོགས་

ཆོས་ཅན། བསྒྲུབ་བྱ་སྒྲུབ་བྱེད་ཀྱི་ཐ་དད་མེད་པ་མ་ཡིན་ཏེ། ལྡོག་ཆོས་ཐ་དད་པའི་

ཕྱིར། རྟགས་གོང་དུ་ཁས་བླངས་པ་སྟེ་བཤད་ཟིན་པས་སོ། །དེ་མི་རིགས་ཏེ། དོན་

དམ་པའི་བསྒྲུབ་བྱ་སྒྲུབ་བྱེད་དུ་མཐོང་ངོ་ཞེ་ན། བསྒྲུབ་བྱ་དང་སྒྲུབ་བྱེད་ཐ་དད་པའི་ཐ་

སྙད་འདི་ཆོས་ཅན། དངོས་པོ་ལ་རང་བཞིན་ཐ་དད་དུ་གནས་པས་ཁྱབ་པ་ནི་མ་ཡིན་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཏེ། དངོས་པོ་ཐ་དད་པ་མེད་ཀྱང་ནུས་པ་སྟེ་བསྒྲུབ་བྱའི་རྒྱུ་མཚན་གྱི་བྱེ་བྲག་ཐ་དད་

ཀྱིས་བསྒྲུབ་བྱ་སྒྲུབ་བྱེད་ཀྱི་ཡུལ་གྱི་རྣམ་པར་གཞག་པ་ཐ་དད་པར་མཐོང་བའི་ཡང་

ཕྱིར་རོ། །དཔེར་ན། བདག་གིས་བདག་འཚོག་གོ་ཞེས་བདག་ཉིད་ལ་འཚོག་པ་པོ་

དང༌། བཙོག་པར་བྱ་བ་དང་འཚོག་བྱེད་དུ་བརྗོད་པ་བཞིན་ནོ། །

བཞི་པ་ནི། ཕྲད་པ་ནི་དོན་སོ་སོ་ལ་ཐ་དད་ཀྱང་བྱེ་བྲག་ཏུ་བྱེད་པ་པོ་ཡིན་པ་

བསལ་ནས་འདྲ་བ་ཁོ་ན་ཚད་མར་བསྟན་པའི་དོན་དུ་གོ་རིམ་ལྡོག་སྟེ་བསྟན་པ་ནི། 

དབང་པོ་དོན་ཕྲད་པ་ཚད་མ། དོན་རྟོགས་པ་འབྲས་བུ་ཡིན་ལ། ཕྲད་པ་ནི་འབྲེལ་པ་སྟེ་

མིག་གི་དབང་པོ་དང་བུམ་པ་ལ་སྦྱོར་བ། བུམ་པའི་ཡོན་ཏན་དང་འབྱོར་པའི་འདུ་བ། 

དཀར་པོ་ཉིད་ལ་སོགས་པ་ཡོན་ཏན་གྱི་སྤྱི་དང༌། འབྱོར་པའི་འདུས་པའི་འདུ་བ། རྣ་

དང་སྒྲ་ལ་འདུ་བ། སྒྲ་ཉིད་དང་འདུས་པའི་འདུ་བ། དབང་པོ་ཕྱོགས་ན་བུད་མེད་དང་

འབྱོར་”པའི
1
་ཁྱད་པར་གྱི་ཁྱད་པར་ཅན་གྱི་དངོས་སོ་ཞེ་ན། ཕྲད་པ་ཚད་མ་ཡིན་ན་

མིག་དྲི་རོ་ལ་ཡང་ཚད་མར་ཐལ། ཕྲད་པའི་ཕྱིར་ཞེས་རྒྱན་ནོ། །ཆོས་མཆོག་ལྟར་ན། 

དབང་དོན་ཕྲད་པ་ཡང་ཆོས་ཅན། དོན་རྟོགས་བྱེ་བྲག་ཏུ་འཇོག་པའི་ཚད་མ་མ་ཡིན་

ཏེ། དོན་རྟོགས་པ་མི་སྲིད་པའི་ཕྱིར། ཞེས་སྟོན་པ་དོན་དེའི་ལྡོག་པའི་བདག་ཉིད་

ཐམས་ཅད་ཀྱིས་ཕྲད་ཀྱང་ཕྲད་པ་དེའི་ཆོས་ལྡོག་པའི་རྒྱུ་མཚན་ཅན་འགའ་ཞིག་ཁོ་ན་

རྟོགས་པའི་ཕྱིར་རོ། །ཁྱབ་པ་ཡོད་དེ། འཕྲད་པ་དེ་ཡུལ་གྱི་བདག་ཉིད་ཐམས་ཅད་ལ་

ཁྱད་པར་མེད་ན་ཡང་ཡུལ་ངེས་པའི་བདག་ཉིད་རྟོགས་པའི་ཁྱད་པར་འདི་ནི་བློའི་སྣང་

བ་དོན་དང་འདྲ་བས་བྱས་པའི་ཕྱིར་འདྲ་བ་དེ་ཁོ་ན་ངེས་པའི་རྐྱེན་ལ་ལྟོས་ནས་རྣམ་

1  [མ་ཕྱི། ༦༦ན༦ན།   བའི    * པའི]

བུ་སྟོན་རིན་ཆེན་གྲུབ།

པར་འཇོག་རྒྱུ་ཡིན་པས་ཚད་མར་རིགས་སོ། །དེ་ལྟར་ཕྱི་རོལ་དོན་དུ་སྨྲ་བས་ཕྱི་

རོལ་གྱི་དོན་གཞལ་བྱ། རྣམ་པར་ཤེས་པ་དོན་འདྲ་བ་ཚད་མ། དོན་རྟོགས་པ་འབྲས་

བུར་རྣམ་པར་གཞག་གོ །

གསུམ་པ་ལ། དོན་ཡོད་སྨྲའི་ཚད་འབྲས་དགག་པ་དང༌། སེམས་ཙམ་པའི་

ཚད་འབྲས་བསྟན་པའི་དང་པོ་ལ་གསུམ་སྟེ། སྐྱེས་ལ་འདྲ་བ་མ་ངེས། ངེས་པ་རྒྱུ་

མཚན་དུ་མ་གྲུབ། དོན་དང་འདྲ་བ་མི་སྲིད་པའི་དང་པོ་ནི། ཚད་འབྲས་བཞག་པའི་

རྗེས་དེ་ནས་ཐེ་ཚོམ་འདིར་འགྱུར་ཏེ་གང་ཁྱེད་ཀྱི་ཚད་མའི་འབྲས་བུར་འདོད་པའི་ཕྱི་

རོལ་གྱི་དོན་རིག་པ་འདི་གང་ཞིག་ཡིན། ཁོས་ཚད་མ་དྲིས་པར་གོ་ནས། མངོན་སུམ་

དུ་གྲུབ་པར་གྱུར་པའི་རིག་པ་གང་ཡིན་པ་འདི་ཉིད་དོ། །ཁྱེད་ལ་ཚད་མ་དྲིས་པ་མིན་

གྱི་མངོན་དུ་གྱུར་པའི་མྱོང་བ་ཡོད་པ་འདི་དོན་རིག་པ་ཡིན་པར་རྒྱུ་མཚན་གང་གིས་

འཇོག །ཤེས་པ་ཡུལ་གྱི་རྣམ་པར་སྐྱེས་པ་དང་སྟེ་དེས་འདྲ་བར་བཞག་ལ། དོན་དང་

འདྲ་བ་དག་གིས་དོན་རིག་ཏུ་བཞག་པས་སོ། །འོ་ན་ནི། ཡུལ་ལ་སྔོན་པོར་མཚུངས་

པའི་སྔོ་འཛིན་གྱི་ཤེས་པ་དེ་མ་ཐག་པ་སྔོ་འཛིན་ཕྱི་མའི་དངོས་རྒྱུར་གྱུར་པ་དེ་ཆོས་

ཅན། སྔོ་འཛིན་ཕྱི་མའི་ཡུལ་དུ་འགྱུར། སྔོ་འཛིན་ཕྱི་མ་འདྲ་བར་སྐྱེད་བྱེད་ཡིན་པའི་

ཕྱིར། སྔོ་འཛིན་ཕྱི་མ་ཆོས་ཅན། སྔ་མ་རྟོགས་པར་ཐལ། སྔ་མ་ལས་སྐྱེས་ཤིང་རྣམ་

པ་འདྲ་བའི་ཕྱིར་རོ། །

གཉིས་པ་ནི། མྱོང་བྱའི་དོན་མེད་པ་འོ་ན་ད་ཤེས་པ་འདིས་དོན་གང་ཞིག་

ཉམས་སུ་མྱོང་སྟེ་མ་མྱོང་བར་ཐལ། གཅད་བྱ་མེད་པར་གཅོད་པ་མེད་པའི་ཕྱིར་ཞེ་ན། 

ཁོ་བོ་ཅག་ཀྱང་མྱོང་བ་མི་འགོག་གི་མྱོང་བའི་ཚུལ་གཞན་ལ་ལྟོས་ནས་མྱོང་བྱེད་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཡིན་པ་འདི་ཉིད་སྔར་གཞན་གྱིས་རྣམ་པར་བཞག་པའི་རྗེས་སུ་སྟེ་ཕྱི་ནས་རྟོགས་

པར་འདོད་པ་མ་ཡིན་ནམ་སྟེ་ཡིན་ལ། རིགས་པ་མེད་པར་ཤེས་མི་ནུས་པས་རིགས་

པ་སྟོན་ཅིག །དེ་སྟོན་པ་སྔོན་པོ་འདི་བལྟས་པའམ་སྐྱེ་བོ་ངན་པའི་སྒྲ་འདི་མཉན་ནོ་

ཞེས་ཡུལ་མཐོང་བ་དང་ཐོས་པ་དག་ལས་འདྲ་བར་སྐྱེད་བྱེད་གང་ལས་ངེས་པའི་

ཤེས་པར་འགྱུར་བ་མཐོང་བ་དང་ཐོས་པ་ངེས་པའི་རྒྱུར་གྱུར་པ་དེ་དག་ནི་ངེས་པའི་

ཡུལ་གྱི་དོན་དེའི་ཉམས་སུ་མྱོང་བ་ཡིན་པས་སྐྱེས་པ་དང་འདྲ་བ་དང་དོན་དང་འབྲེལ་

པ་ངེས་པས་དོན་རྟོགས་སུ་འཇོག་གོ་ཞེ་ན། ཤེས་པ་དོན་རྟོགས་སུ་འཇོག་པ་ན་ཆོས་

ཅན། འདི་མཐོང་བའམ་ཐོས་སོ་ཞེས་ཤེས་པ་དོན་དང་འབྲེལ་པར་ངེས་པ་དེ་རྣམ་པར་

འཇོག་བྱེད་མ་ཡིན་པར་ཐལ། ཇི་ལྟར་ཏེ་གང་གིས་ཤེས་པ་དེ་དོན་དེའི་མཐོང་བ་ཡིན་

ཞེས་ཡུལ་ཤེས་དེ་དག་གི་ཉེ་བ་སྟེ་འབྲེལ་པ་ངེས་པས་ཡུལ་དུ་བྱས་པ་དེ་ཉིད་དཔྱོད་

པ་མ་ཡིན་ནམ་སྟེ་ཡིན་པའི་ཕྱིར། ཁྱབ་པ་ཡོད་དེ། རྣམ་པར་འཇོག་བྱེད་གཅིག་ཏུ་

འགྱུར་བའམ་ཕན་ཚུན་བརྟེན་པར་འགྱུར་བས་སོ། །ངེས་པ་ནི་ཤེས་པའི་ངོ་བོ་ཉིད་

ལས་འགྱུར་གྱི་ཡུལ་ཤེས་འབྲེལ་ལ་མི་ལྟོས་སོ་ཞེ་ན། ལྟ་བ་པོས་འདི་མཐོང་ངོ་ཞེས་

པའི་ངེས་པ་ནི་ཆོས་ཅན། ཡུལ་ཤེས་དེ་དག་གི་འབྲེལ་པ་སྟེ་ཡུལ་ཡུལ་ཅན་དུ་མྱོང་

བ་ལ་བརྟེན་ནས་འགྱུར་བ་ཡིན་ཏེ། ཡུལ་ཤེས་འབྲེལ་པ་མྱོང་བ་དེ་མེད་ན་ནི་ངེས་པ་

དེར་མི་འགྱུར་ཏེ་དེའི་རྗེས་སུ་བྱེད་པའི་ཕྱིར་རོ། །

གསུམ་པ་ནི། དེ་ལྟར་ཁྱབ་ཆེས་ཀྱི་སྐྱོན་བརྗོད་ནས་བསྡུ་བའི་སྒོ་ནས་མི་སྲིད་

པའི་སྐྱོན་སྟོན་པ་ལ་གསུམ་སྟེ། རྡུལ་ཕྲ་རབ་དང་། མང་པོ་ཚོགས་པ་དང༌། ཡན་ལག་

ཅན་རགས་པ་གཅིག་དང་འདྲ་བ་མི་སྲིད་པའི་དང་པོ་ནི། འདྲ་བ་སྲིད་ཀྱང་སྐྱོན་ཡོད་

བུ་སྟོན་རིན་ཆེན་གྲུབ།

པར་མ་ཟད་སྲིད་པ་ཡང་མ་ཡིན་ཏེ། དབང་པོའི་རྣམ་པར་ཤེས་པ་ཆོས་ཅན། དེ་ལ་

སྣང་བའི་རྣམ་པ་དང་ཡུལ་རྡུལ་ཕྲན་ཆ་མེད་དང་འདྲ་བ་མ་ཡིན་ཏེ། དེ་ལ་སྣང་བའི་

རགས་པ་ཆ་ཤས་དང་བཅས་པའི་རྣམ་པ་ནི་རྡུལ་ཕྲ་རབ་ཆ་མེད་སོ་སོ་བ་རྣམས་ལ་

མེད་པས་རྣམ་པ་འགལ་བའི་ཕྱིར་རོ། །

གཉིས་པ་ནི། རྡུལ་ཕྲན་གཅིག་དང་འདྲ་བ་མིན་གྱི་མང་པོ་ཚོགས་པ་དང་

འདྲའོ་ཞེ་ན། དབང་པོའི་ཤེས་པ་ལ་གནས་པ་སྟེ་སྣང་བའི་རྣམ་པ་འདི་ཡང་ཆོས་ཅན། 

རྡུལ་ཕྲ་རབ་གཅིག་དང་མི་འདྲ་བར་མ་ཟད་རྡུལ་ཕྲན་གྱི་རང་བཞིན་མང་པོ་ཚོགས་པ་

རྣམས་ལ་ཡང་དེ་ལྟར་རགས་པའི་རྣམ་པར་སྣང་བ་ཡིན་ནོ་ཞེས་བྱ་བར་རིགས་པ་མ་

ཡིན་ཏེ། རགས་པའི་རྣམ་པ་གཅིག་ཡིན་པའི་ཕྱིར། དེའང་སྣང་བ་མཐའ་དག་གཅིག་

ཏུ་མི་བརྗོད་ཀྱི་དུ་མ་འཛིན་པ་ལ་འཛིན་དགོས་ལ། གཅིག་འཛིན་པ་ལ་གཅིག་དང་

རྣམ་པ་འདི་དགོས་པས་རྡུལ་ཕྲན་གྱི་རང་བཞིན་ཏེ་རྣམ་པ་གཅིག་ནི་དུ་མ་དང་འགལ་

བའི་ཕྱིར་རོ། །ཕྱོགས་ཀྱི་གོས་ཅན་རྣམས་ན་རེ། རགས་པའི་རང་བཞིན་གཅིག་མང་

པོ་ལ་ཐུན་མོང་དུ་ཡོད་པ་དེ་དང་འདྲའོ་ཞེ་ན། ཤེས་པ་ཆོས་ཅན། རྡུལ་མང་པོ་ལ་ཐུན་

མོང་དུ་ཡོད་པའི་རགས་པ་གཅིག་པོ་དེ་དང་འདྲ་བ་མ་ཡིན་ཏེ། རྡུལ་ཕྲན་མང་པོ་

རྣམས་ལ་ཡང་རགས་པ་གཅིག་གི་རྣམ་པ་དེ་ལྟ་བུ་ཐུན་མོང་དུ་ཡོད་པ་མ་ཡིན་པའི་

ཕྱིར། དེ་ཡང་ཡན་ལག་ཅན་འགོག་པའི་རིགས་པས་ཁེགས་པའི་ཕྱིར་རོ། །

གསུམ་པ་ནི། བྱེ་བྲག་པ་ན་རེ། རྡུལ་ཕྲ་ཡུལ་མིན་གྱི་རྡུལ་ཕྲན་དུ་མས་

བརྩམས་པའི་ཡན་ལག་ཅན་གྱི་རྫས་རགས་པ་གཅིག་འདྲའོ་ཞེ་ན། 

འདི་དགག་པ་ལ་རྟགས་དགོད། ཕྱོགས་ཆོས་སྒྲུབ། མཇུག་བསྡུ་བའི་དང་པོ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ནི། ཤེས་པ་ཆོས་ཅན། ཡུལ་རགས་པ་ཡན་ལག་ཅན་གཅིག་དེ་ལྟར་སྣང་ཞིང་དེ་དང་

འདྲ་བ་ཡང་མ་ཡིན་ཏེ། ཡུལ་རགས་པ་ཡན་ལག་ཅན་གཅིག་བདེན་པ་མེད་པའི་ཕྱིར། 

གཉིས་པ་ལ། གཡོ་མི་གཡོ་དང༌། བསྒྲིབས་མ་བསྒྲིབས་དང༌། ཁ་བསྒྱུར་མ་

བསྒྱུར་གཅིག་ཏུ་ཐལ་བས་དགག་པའི་དང་པོ་ནི། ལུས་གཞན་མི་གཡོ་ལ་ལག་པ་ལ་

སོགས་པ་གཅིག་གཡོ་བ་སྟེ་བསྐྱོད་པ་ན་ཆོས་ཅན། ལུས་ཐམས་ཅད་གཡོ་བར་

འགྱུར། གཡོ་བའི་རང་བཞིན་ལས་ལུས་ཐམས་ཅད་ཐ་དད་མེད་པའི་ཕྱིར། རྟགས་

ཁས་བླངས་ཏེ། ལག་པ་ལ་འདུ་བའི་ཡན་ལག་ཅན་གྱི་རྫས་གཡོ་བ་དང་བཅས་པ་དེ་

ཉིད་ཡན་ལག་གཞན་ལ་འདུ་བས་ན་གཡོ་བ་ལས་ཐ་དད་པ་མེད་པས་སོ། །གལ་ཏེ་

ལུས་གཞན་མི་གཡོ་ན་ཡང་ལག་པ་དང་ལུས་གཞན་གྱི་ཡན་ལག་ཅན་ཆོས་ཅན། 

རང་བཞིན་སོ་སོར་གྲུབ་པར་ཐལ་ཏེ། གཅིག་གཡོ་བའི་རང་བཞིན་དང་གཅིག་མི་

གཡོ་བའི་རང་བཞིན་དུ་གྲུབ་པའི་ཕྱིར། དཔེར་ན། ཆུ་ཚགས་ཀྱི་རས་དབྱུག་གུ་

གསུམ་ལ་དཔྱངས་པ་མི་གཡོ་བར་ཆུ་གཡོ་བ་བཞིན་ནོ། །

གཉིས་པ་ལ། བསྒྲིབས་མ་བསྒྲིབས་གཅིག་ཏུ་ཐལ་བ་དང༌། ཡན་ལག་

བསྒྲིབས་ཀྱི་ཡན་ལག་ཅན་མ་བསྒྲིབས་པ་དགག །ཡན་ལག་མ་མཐོང་ན་མི་རྟོགས་པ་

དགག་པའི་དང་པོ་ནི། ལུས་གདོང་མ་བསྒྲིབས་ལ་ལག་པ་ལ་སོགས་པ་གཅིག་

བསྒྲིབས་པ་ན་ཡང་ཆོས་ཅན། ལུས་ཐམས་ཅད་བསྒྲིབས་པར་ཐལ་ཏེ། ལུས་ཐམས་

ཅད་བསྒྲིབས་པ་ལ་རྫས་ཐ་དད་མེད་པའི་ཕྱིར་རོ། །རྟགས་ཁས་བླངས་ཏེ། ལག་པ་

བསྒྲིབས་ན་ལག་པ་ལ་གནས་པའི་ཡན་ལག་ཅན་བསྒྲིབས་པར་འགྱུར་ཞིང༌། ཡན་

ལག་ཅན་དེ་ལས་ཡན་ལག་ཐམས་ཅད་ཐ་དད་མེད་པས་སོ། །ཡང་ན་ནི། ལུས་ཐམས་

ཅད་ཆོས་ཅན། མ་ཚང་བ་མེད་པར་མཐོང་བར་འགྱུར། འགའ་ཡང་མ་བསྒྲིབས་པར་

མཐོང་བ་དེ་ལས་ཐ་དད་མེད་པའི་ཕྱིར་རོ། །རྟགས་སྣང་བའི་ཡན་ལག་ལ་གནས་པའི་

ཡན་ལག་ཅན་མ་བསྒྲིབས་ལ་དེ་ལས་ཐ་དད་མེད་པས་སོ། །

གཉིས་པ་ནི། ལག་པ་བསྒྲིབས་པ་ན་དེར་ཡན་ལག་བསྒྲིབས་ཀྱི་ཡན་ལག་

ཅན་ནི་བསྒྲིབས་པ་མེད་པས་ཐམས་ཅད་བསྒྲིབས་པར་ཐལ་བ་མ་ཡིན་ཞེ་ན། ལུས་

ཐམས་ཅད་ཆོས་ཅན། ཅུང་ཟད་བསྒྲིབས་པ་ལྟ་ཅི་སྨོས་ཏེ་ལུས་ཕྱེད་བསྒྲིབས་ཀྱང་

འདི་སྔ་མ་ཁོ་ན་བཞིན་དུ་སྟེ་མ་བསྒྲིབས་པའི་གནས་བཞིན་དུ་མ་ཚང་བ་མེད་པར་

མཐོང་བར་ཐལ་ལོ། །ཕྱེད་བསྒྲིབས་ཀྱང་ཡན་ལག་ཅན་མ་བསྒྲིབས་པའི་ཕྱིར་རོ། །

གསུམ་པ་ལ་ནི། ཅི་སྟེ་ཡན་ལག་མ་མཐོང་བ་ལ་ནི་ཡན་ལག་ཅན་དེ་མཐོང་

ཞིང་རྟོགས་པར་མི་འགྱུར་ཏེ། ཡན་ལག་མཐོང་བའི་སྒོ་ནས་ཡན་ལག་ཅན་དེ་མཐོང་

བའི་ཕྱིར་ཞེ་ན། ཡན་ལག་ཅུང་ཞིག་མ་མཐོང་བས་ཡན་ལག་ཅན་མ་མཐོང་བར་

རིགས་པ་མ་ཡིན་ཏེ། བསྒྲིབས་མ་བསྒྲིབས་ཀྱི་ཡན་ལག་ཅན་ཐ་དད་མེད་པས་ན་རྣམ་

པ་ཐམས་ཅད་དུ་བསྒྲིབས་པའི་ཡན་ལག་དང་འབྲེལ་པ་དང་མ་བསྒྲིབས་པའི་ཡན་

ལག་དང་འབྲེལ་པའི་རང་བཞིན་དུ་ཡན་ལག་ཅན་མ་རྟོགས་པར་ཐལ་བའི་ཕྱིར་རོ་

ཞེས་ཆོས་མཆོག་གོ །ཡང་ན། ཡན་ལག་ཕྱེད་བསྒྲིབས་པའི་ཆོས་ཅན། ཡན་ལག་

ཅན་རྣམ་པ་ཐམས་ཅད་དུ་མ་རྟོགས་པར་ཐལ། མ་རྟོགས་པའི་ཡན་ལག་ཅན་དང་ཐ་

དད་གཏན་མེད་པའི་ཕྱིར། འདོད་པར་མི་ནུས་ཏེ། ཡན་ལག་ཅན་དུ་ངེས་པ་ཡོད་པའི་

ཕྱིར་རོ། །གཞན་ཡང་ཡན་ལག་ཅུང་ཟད་མ་མཐོང་བས་ཡན་ལག་ཅན་མི་མཐོང་ན། 

ཚུར་མཐོང་གི་གང་ཟག་ཆོས་ཅན། དེས་ཐམས་ཅད་ཀྱི་ཚེ་ཡན་ལག་ཅན་འདི་མི་

མཐོང་བར་ཐལ། དེས་ཡན་ལག་ཐམས་ཅད་ཀྱང་གཅིག་ཅར་མཐོང་བར་མི་ནུས་པའི་

ཕྱིར་རོ། །ཅི་སྟེ། ཡན་ལག་ཅུང་ཟད་ཅིག་རྟོགས་པ་ལས་ཡན་ལག་ཅན་མཐོང་བ་ཡིན་

ན་ནི་སོར་མོ་མཐོང་བའི་ཤེས་པ་ཆོས་ཅན། ཡན་ལག་ཅན་མཐོང་བར་ཐལ། ཡན་

ལག་ཅུང་ཟད་ཅིག་མཐོང་ན་ཡང་སྟེ་དེའི་ཕྱིར། འདོད་ན། དེ་ཆོས་ཅན། ཡན་ལག་

ཐམས་ཅད་ཁྱབ་པའི་ཡན་ལག་ཅན་རགས་པ་གཅིག་མཐོང་བར་འགྱུར། ཡན་ལག་

ཅན་མཐོང་བའི་ཕྱིར། མ་བསྒྲིབས་པའི་གནས་སྐབས་དེ་བཞིན་དུའོ། །

གསུམ་པ་ནི། ཡན་ལག་ཚོན་གྱིས་ཁ་བསྒྱུར་བ་ན་ཡན་ལག་ཅན་ཚོན་གྱིས་

ཁ་བསྒྱུར་རམ་མ་བསྒྱུར། བསྒྱུར་ན། ཡན་ལག་གཅིག་ཚོན་གྱིས་ཁ་བསྒྱུར་བ་ན་ཆོས་

ཅན། ལུས་ཐམས་ཅད་ཁ་བསྒྱུར་བར་ཐལ། ཁ་བསྒྱུར་བའི་ཡན་ལག་ཅན་དང་ལུས་

ཐམས་ཅད་ཐ་དད་མེད་པའི་ཕྱིར། འམ་ནི་སྡུད་པའོ། །ཕྱོགས་གཅིག་མ་བསྒྱུར་རོ་ཞེ་

ན། ལུས་ཐམས་ཅད་ཆོས་ཅན། ཁ་མ་བསྒྱུར་བར་རྟོགས་པར་འགྱུར། ཁ་མ་བསྒྱུར་

བར་རྟོགས་པའི་ཡན་ལག་ཅན་དང་ཐ་དད་མེད་པའི་ཕྱིར་རོ། །ཅི་སྟེ་མ་བསྒྱུར་རོ་ཞེ་

ན། ལུས་ཆོས་ཅན། ཡན་ལག་ཁ་བསྒྱུར་བ་དང་ཡན་ལག་ཅན་”ཁ་མ
1
་བསྒྱུར་བར་

སྣང་བར་འགྱུར། སྣང་བའི་ཡན་ལག་ཁ་བསྒྱུར་ན་ཡང་སྣང་བའི་ཡན་ལག་ཅན་ཁ་མ་

བསྒྱུར་བའི་ཕྱིར་རོ། །

གསུམ་པ་ནི། གཅིག་ཏུ་འདོད་པའི་ཡན་ལག་ཅན་ལ་སོགས་པ་གང་ཞིག་

ཆོས་ཅན། ཤེས་པ་ལ་འདྲ་བར་བྱེད་པ་སྟེ་རྣམ་པ་དངོས་སུ་འཇོག་པར་ཕྱེད་པའི་

གཅིག་པུ་ནི་འགའ་ཡང་ཡོད་པ་མ་ཡིན་ཏེ། གཡོ་མི་གཡོ་བསྒྲིབས་མ་བསྒྲིབས་ཁ་

1  [མ་ཕྱི། ༦༩ན༢ན།   ཁམ    * ཁ་མ]

བསྒྱུར་མ་སྒྱུར་ལ་སོགས་པ་འགལ་བའི་ཆོས་དུ་མ་དང་ལྡན་པ་དེའི་ཕྱིར་རོ། །

གཉིས་པ་ལ། ཚད་འབྲས་ཀྱི་རྣམ་གཞག་སྤྱིར་བསྟན། རང་རིག་ཚད་འབྲས་

འཐད་པས་སྒྲུབ། དེས་གཟུགས་འཛིན་ཐ་དད་ཁེགས་པ་དང༌། དེས་བློ་ཚུལ་གཉིས་སུ་

གྲུབ་པ་དང༌། དེ་དག་ལ་རྩོད་པ་སྤང་པའི་དང་པོ་ནི། ཕྱི་དོན་མེད་པ་ལ་རང་རིག་འབྲས་

བུར་བསྟན། ཕྱི་དོན་ཡོད་ཀྱང་རང་རིག་འབྲས་བུར་རིགས་པ་དང༌། དེ་དག་ལ་རྩོད་པ་

སྤང་པ་གསུམ་གྱི་དང་པོ་ལ། གཞན་རིག་ཚད་འབྲས་དགག །རང་རིག་ཚད་འབྲས་

གཞག་པའི་དང་པོ་ལ། མདོར་བསྟན། རྒྱས་པར་བཤད། མེད་པ་སྣང་བ་ལ་རྩོད་པ་སྤང་

པའི་དང་པོ་ནི། བློ་ཡིས་ཉམས་སུ་མྱོང་བ་ཆོས་ཅན། བློ་ལས་གཞན་བེམ་པོར་བདེན་

པ་མེད་དེ། འདྲ་བ་མི་སྲིད་ཀྱང་འཁྲུལ་པས་ཕྱི་རོལ་གྱི་དོན་ཁེགས་པ་དེ་ཉིད་ཀྱི་ཕྱིར། 

བློ་དེའི་མྱོང་བ་ཡང་ཆོས་ཅན། དོན་གཞན་མྱོང་བར་ཡོད་པ་མིན་ཏེ། དེ་ལ་ཡང་གཟུང་

བ་དང་འཛིན་པའི་མཚན་ཉིད་མེད་པའི་ཕྱིར་ཏེ། སྐྱེས་ལ་འདྲ་བ་མེད་ཅིང་དེ་མ་ཐག་རྐྱེན་

གྱིས་འཁྲུལ་པ་མི་ལྡོག་པས་སོ། །འོ་ན་ཤེས་པ་དང་ཤེས་བྱར་སྣང་བ་ཅི་ཞེ་ན། ཤེས་

པར་སྣང་བ་དེ་ནི་མར་མེ་རང་གསལ་བ་དེ་ལྟར་བློ་རང་ཉིད་གསལ་བ་ཡིན་ནོ། །

གཉིས་པ་ནི། ཤེས་པ་ཆོས་ཅན། ཕྱི་རོལ་གྱི་དོན་འགའ་ཞིག་ཀྱང་ཉམས་སུ་

མྱོང་བ་ཡིན་ཏེ། མི་སྲིད་པ་དང་འཁྲུལ་པས་ཕྱི་རོལ་གྱི་ཡུལ་རྣམ་པར་འཇོག་པའི་

མཚན་ཉིད་དང་སྐྱེས་ལ་འདྲ་བ་བཀག་པའི་ཕྱིར། ལ་ནི་ཕྱི་མ་སྡུད་པའོ། །མྱོང་བར་

སྣང་བ་འདིའི་མྱོང་བྱེད་ཤེས་པ་ཡང་ཆོས་ཅན། རྫས་གཞན་འགའ་ཞིག་ནི་མྱོང་བ་མ་

ཡིན་ཏེ། དེ་ལ་ཡང་གཟུང་བ་དང་འཛིན་པའི་མཚན་ཉིད་དོན་གཞན་མྱོང་བར་འཇོག་

བྱེད་དང་མི་ལྡན་པའི་ཕྱིར་རོ། །ཤེས་པའམ་དོན་གཞན་མྱོང་བའི་འབྲེལ་བ་ཅན་འགའ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཞིག་ཀྱང་མེད་པ་དེའི་ཕྱིར་ཉམས་སུ་མྱོང་བྱར་སྣང་བ་ནི་བློའི་བདག་ཉིད་ཁོ་ན་ཡིན་

གྱི་དོན་སྨྲས་བཏགས་པ་བཞིན་དུ་ཕྱི་ལ་ལྟོས་པ་མིན་ལ། མྱོང་བྱེད་དེ་ཡང་དོན་

གཞན་འགའ་ཞིག་རང་གི་ངོ་བོ་མྱོང་བ་ནི་མ་ཡིན་ནོ། །བློ་བློ་གཞན་གྱི་གཟུང་བྱ་མ་

ཡིན་ན་མངོན་སུམ་དུ་རིག་བྱར་གྲུབ་པ་ཅི་ཞེ་ན། དོན་སྣང་འདི་མངོན་སུམ་དུ་སོ་སོར་

རིག་པར་བྱ་བ་ཉིད་ཀྱང་རིག་བྱ་འདི་མངོན་སུམ་དེའི་བདག་ཉིད་ཁོ་ན་ཡིན་

ནོ། །མངོན་སུམ་དེ་ནི་རིག་བྱར་སྣང་བ། དེའི་བདག་ཉིད་ཡིན་པའི་ཕྱིར་གསལ་བྱ་

གསལ་བྱེད་ཐ་དད་མེད་ཀྱང་རང་ཉིད་རབ་ཏུ་གསལ་བ་ཡིན་གྱི་གསལ་བྱེད་གཞན་

ལ་རག་མ་ལས་པ་དེས་ན་ལས་བྱ་བ་བྱེད་པོ་ཐ་དད་མེད་ཀྱང་བདག་ཉིད་གསལ་བར་

བྱེད་པ་ཞེས་ཀྱང་བརྗོད་དེ། སྒྲོན་མ་ནི་གསལ་བྱེད་གཞན་ལ་མི་ལྟོས་པར་གསལ་

བྱེད་ཀྱི་བདག་ཉིད་དུ་སྐྱེས་པ་ལ་བདག་ཉིད་གསལ་བར་བྱེད་པ་ཞེས་བརྗོད་པ་བཞིན་

ནོ། །འོ་ན་རང་གི་ངོ་བོ་མྱོང་བ་ཞེས་བརྗོད་པར་རིགས་ཀྱི། སྔོ་སོགས་ཀྱི་མྱོང་བར་

བརྗོད་པ་མི་རིགས་སོ་ཞེ་ན། སྔོན་པོ་དང་ལ་སོགས་པའི་སྒྲས་དཀར་སེར་ལ་སོགས་

པ་ཉམས་སུ་མྱོང་བ་ཞེས་བྱ་བ་ཡང་ཐ་དད་བརྗོད་པ་མིན་གྱི་ཤེས་པ་དེའི་རང་གི་ངོ་

བོ་ཉིད་དུ་གྱུར་པའི་སྔོ་སོགས་ཀྱི་རང་བཞིན་ཉམས་སུ་མྱོང་བ་ན་རང་མྱོང་བ་ཡིན་

ཡང་སྔོ་སོགས་མྱོང་བར་སྣང་བ་ཡིན་ནོ། །གཟུང་བར་སྣང་བ་འཁྲུལ་པ་ཡིན་པས་

ཤེས་པར་འགལ་ཞེ་ན། དངོས་པོ་གཞན་དགག་པའི་ཕྱིར་དེ་སྐད་བརྗོད་ཀྱི་དོན་ནི་མ་

ཡིན་ཏེ། འཁྲུལ་ཤེས་ཀྱིས་མེད་པའི་དོན་གསལ་བར་བྱས་པའི་ཕྱིར་རོ། །ཞེས་ཆོས་

མཆོག་གོ །

གསུམ་པ་ནི། དངོས་པོ་མེད་ཀྱང་གསལ་བར་སྣང་ན་རི་བོང་རྭ་ཡང་གསལ་

བུ་སྟོན་རིན་ཆེན་གྲུབ།

བར་སྣང་བར་ཐལ་ལོ་ཞེ་ན། བློ་གང་ལ་རིག་བྱ་གཟུང་བ་དང་རིག་བྱེད་འཛིན་པའི་

རྣམ་པ་ཐ་དད་པ་བདེན་པ་མེད་ཀྱང་འཁྲུལ་པའི་དབང་གིས་ཐ་དད་དུ་སྣང་བ་ཡིན་ཏེ། 

དཔེར་ན། རབ་རིབ་ཅན་གྱིས་སྐྲ་ཤད་ལ་སོགས་པ་མཐོང་བའི་ཤེས་པ་ལ་གཟུགས་

འཛིན་ཐ་དད་དང་འཛིན་པའི་རྣམ་པ་མྱོང་བ་ཐ་དད་དུ་མཐོང་བ་བཞིན། དེ་དག་མེད་པ་

སྣང་བ་ཅི་ཞེ་ན། གང་ཚེ་སྟེ་གང་གི་ཕྱིར་གཟུགས་འཛིན་ཐ་དད་དུ་རྣམ་པར་ཕྱེ་བའི་

མཚན་ཉིད་དེ་རང་བཞིན་དུ་མྱོང་བར་གྱུར་པའི་རྣམ་པར་བསླད་པ་ཅན་ཏེ། མ་རིག་

པས་རབ་ཏུ་བསྟན་པས་ཇི་ལྟར་ཏེ་རྣམ་པ་གང་གིས་མ་རིག་པའི་བག་ཆགས་ཀྱིས་

བསླད་པའི་འཁྲུལ་པས་མཐོང་ཞིང་རྟོགས་པར་གྱུར་པ་དེ་ལྟར་གཟུང་བ་དང་འཛིན་པ་

དང་མྱོང་བ་འདི་ནི་རྣམ་པར་གཞག་པ་བྱས་པ་ཡིན་ཏེ་དེ་ཚེ་སྟེ་དེའི་ཕྱིར་གཟུང་བ་

དང་འཛིན་པའི་མཚན་ཉིད་དེ་ངོ་བོ་ཅན་དང་མྱོང་བ་སྟེ་སེམས་ཙམ་པའི་བློའི་རྣམ་

དབྱེ་གསུམ་ལ་གཅད་པར་བྱ་བ་མིན་ཏེ། མི་བདེན་པའི་དོན་རབ་ཏུ་སྟོན་པ་ནི་མ་རིག་

པ་ཡིན་ལ། དེ་སྟོན་པའི་ནུས་པ་ནི་མ་རིག་པའི་བག་ཆགས་ཡིན་ཞིང་དེས་རགས་པ་

དང་རྣམ་པར་ཆད་པར་མྱོང་བར་འགྱུར་བ་གཟུང་བའི་རྣམ་པ་དང༌། དགའ་བ་ལ་

སོགས་པ་རང་བཞིན་འཛིན་པའི་རྣམ་པ་དང༌། དེའི་རང་བཞིན་མྱོང་བ་དང་གསུམ་

སྟོན་པ་ཡིན་ནོ། །རི་བོང་རྭ་སྟོན་པས་མ་རིག་པ་མེད་དོ། །

གཉིས་པ་ལ། བསྟན་བཤད་གཉིས་ཀྱི་དང་པོ་ནི། ཕྱི་རོལ་གྱི་དོན་མེད་པ་དེའི་

སྟེ་སྔོ་སོགས་ཀྱི་རྣམ་པ་རིག་པ་ཆོས་ཅན། དཔྱད་ན་རང་ཉིད་རིག་པ་འབྲས་བུར་འདོད་

དེ། དཔྱད་ན་རིག་པ་ཡིན་ལ་ཤེས་པ་ལས་གཞན་ཕྱི་དོན་རིག་པ་མེད་པའི་ཕྱིར་རོ། །

གཉིས་པ་ནི། རྣམ་པར་ཤེས་པ་སྨྲ་བ་གང་དག་གི་བློ་ཉིད་མ་རིག་པས་ཉེ་བར་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

བསླད་པས་གཟུང་བ་དང་འཛིན་པའི་རྣམ་པ་ཡོད་པ་མ་ཡིན་པ་ཉེ་བར་སྟོན་པར་བྱེད་

པ་སྐྱེ་བ་དེ་དག་ལ་ནི་ཆོས་ཅན། རང་རིག་པ་འབྲས་བུ་ཡིན་ཏེ། རིག་ནི་རིག་ལ་རིག་

པར་བྱ་བ་གཞན་མེད་པའི་ཕྱིར། དེ་མི་རིགས་ཏེ། ངས་དོན་རིག་གོ་ཞེས་ངེས་ཀྱི་རང་

རིག་གོ་ཞེས་མ་ངེས་སོ་ཞེ་ན། བདེན་ཏེ། རང་ཡུལ་དུ་རིག་པར་ངེས་པའི་ཕྱིར། རང་

རིག་འབྲས་བུར་བརྗོད་པ་མིན་གྱི་དོན་རྟོགས་པ་ནི་དོན་དམ་པར་རང་རིག་པ་དེའི་ངོ་

བོ་ཡིན་པའི་ཕྱིར། རང་རིག་དངོས་པོ་ལ་གནས་པའི་འབྲས་བུ་ཡིན་ནོ། །རྟགས་གྲུབ་

སྟེ། གང་གི་ཕྱིར་གལ་ཏེ་ཉམས་སུ་མྱོང་བ་འཛིན་པའི་རྣམ་པའི་ཡུལ་ཅན་དེ་འདོད་

པའི་རྣམ་པ་སིམ་པའི་རྣམ་པ་ཅན་དུ་གྱུར་ན་ཡུལ་གཟུང་བའི་རྣམ་པ་ཡང་འདོད་པ་

བདེ་བའི་རྒྱུར་རིག་ལ། ཡུལ་ཅན་མྱོང་བ་དེ་མི་འདོད་པ་གདུང་བའི་རྣམ་པར་གྱུར་པ་

ན་ཡུལ་ཡང་མི་འདོད་པ་སྡུག་བསྔལ་གྱི་རྒྱུར་སོ་སོར་རིག་པར་འགྱུར་བ་ཡིན་

ནོ། །དེས་ན་དོན་རྟོགས་པར་རློམ་ཡང་རྟོགས་པ་ཤེས་པས་བཞག་པས་རང་རིག་

ཡིན་ནོ། །དེས་ན་རྣམ་རིག་པའི་ལུགས་ལ་གཟུང་བའི་རྣམ་པ་གཞལ་བྱ། འཛིན་པའི་

རྣམ་པ་ཚད་མ། རང་རིག་པ་འབྲས་བུ་ཡིན་ནོ། །དེ་ནི་མདོའི། ཡང་ན་རང་རིག་འབྲས་

བུ་ཡིན། །ཞེས་པའི་དོན་འཆད་པ་འབྲས་བུའི་རྟོག་པ་དང་པོ་ཡིན་ནོ། །དེའི་ངོ་བོ་དོན་

ལས་དོན་ངེས། གང་གི་ཚེ་ཤེས་པ་ཡུལ་དང་བཅས་པ་དོན་ཡིན་པ་དེའི་ཚེ་དེ་དང་

རྗེས་སུ་མཐུན་པའི་རང་རིག་པ་འདོད་པའམ་མི་འདོད་པའི་དོན་རྟོགས་པར་བྱེད་དོ་

ཞེས་པའི་བཤད་པ་འབྲས་བུའི་རྟོག་པ་གཉིས་པ་འདིར་མ་བཤད་དོ། །

གཉིས་པ་ནི། གང་གི་ཚེ་ཕྱི་རོལ་གྱི་དོན་འབའ་ཞིག་གཞལ་བྱར་བྱེད་པ་དེའི་

ཚེ་ནི། 

བུ་སྟོན་རིན་ཆེན་གྲུབ།

ཡུལ་གྱི་སྣང་བ་ཉིད་དེ་འདིའི། །

ཚད་མ་དེ་ཡིས་འཇལ་བར་བྱེད། །

ཅེས་པའི་བཤད་པ་ཕྱི་རོལ་གྱི་དོན་ཡོད་པ་ལ་ཡང་རང་རིག་འབྲས་བུར་སྟོན་

པ་འབྲས་བུའི་རྟོག་པ་གསུམ་ལ་དོན་ཡོད་ཀྱང་རང་རིག་འབྲས་བུར་ལྡན། ཡུལ་གྱི་

རྣམ་པ་ཚད་མར་བསྟན། ཞེན་པས་དོན་རིག་ཏུ་བཞག་པ་དང༌། འབྲས་བུ་དང་གཞལ་

བྱའི་རང་བཞིན་བསྟན་པའི་དང་པོ་ལ། བསྟན་བཤད་བསྡུ་གསུམ་གྱི་དང་པོ་ནི། 

སེམས་ཙམ་པ་ལ་རང་རིག་འབྲས་བུ་ཡིན་པ་བཞིན་དུ། ཕྱི་རོལ་གྱི་དོན་ཡོད་ཀྱང་

བདེ་བ་ལ་སོགས་པའི་རྣམ་པ་རང་རིག་པ་ཇི་ལྟ་བ་བཞིན་ཕྱི་དོན་བསྒྲུབ་པ་སྟེ་རྟོགས་

པར་འཇོག་པའི་ཕྱིར་རང་རིག་དེ་ཉིད་འབྲས་བུར་རིགས་སོ། །

གཉིས་པ་ནི། ཡུལ་དོན་གཞན་ཡོད་པས་དེ་རིག་པ་འབྲས་བུ་ཡིན་ཞེ་ན། ཕྱི་

དོན་ཡོད་ཀྱང་དོན་དེ་ཆོས་ཅན། དོན་གྱི་ངོ་བོ་ཉིད་ཇི་ལྟ་བ་བཞིན་དུ་གཞན་རིག་གིས་

ཉམས་སུ་མྱོང་བ་མ་ཡིན་ཏེ། དོན་གྱི་ངོ་བོ་ཉིད་ཇི་ལྟ་བ་བཞིན་དུ་ཤེས་པ་ལ་རྣམ་པ་

འཇོག་པ་ནི་མ་ཡིན་པའི་ཕྱིར། རྟགས་མ་གྲུབ་ན། དོན་ཆུ་ལྟ་བུ་གཅིག་འཛིན་པའི་

ཤེས་པ་ཐམས་ཅད་ཆོས་ཅན། འཛིན་པའི་རྣམ་པ་གཅིག་ཏུ་ཐལ། ཡུལ་ངོ་བོ་གཅིག་

གིས་རྣམ་པ་ཇི་ལྟ་བ་བཞིན་བཞག་པའི་ཕྱིར་རོ། །འདོད་ན། དོན་གཅིག་ལ་འཛིན་པའི་

རྣམ་པ་ནི་དུ་མར་རྣམ་པར་རིག་སྟེ། གང་གི་ཕྱིར། ཆུ་ལྟ་བུ་རང་བཞིན་གཅིག་ཉིད་ལ་

གཅིག་གི་ཡིད་དུ་འོང་བ་བདེ་བའི་རྒྱུར་མཐོང་ལ། གཞན་གྱི་ཡིད་དུ་མི་འོང་བ་སྡུག་

བསྔལ་གྱི་རྒྱུར་མཐོང་ཞིང་ངེས་པའི་ཕྱིར་རོ། །ཁོ་ན་རེ། དོན་གཅིག་ལ་འདོད་པ་དང་

མི་འདོད་པར་སྣང་བ་ནི་དོན་ཉེ་བ་ལ་མི་ལྟོས་པའི་རྟོག་པ་ཡིན་གྱི་དབང་པོའི་བློ་ནི་མ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཡིན་ཏེ། དེས་ན་དབང་ཤེས་ཀྱི་ཡུལ་སྤྱད་པར་སྐབས་སུ་མ་བབ་བོ་ཞེ་ན། དབང་བློ་

ཆོས་ཅན། དེ་ལ་དོན་གཅིག་ལ་རྣམ་པ་དུ་མ་མེད་པ་མ་ཡིན་པ་དེ་ལ་ཡང་འཆི་ལྟས་

དང༌། སོགས་ཀྱི་སྒྲས་ནད་ཀྱི་བྱེ་བྲག་གིས་ཐེབས་པའི་ཚེ་སྔར་འདོད་པའི་གནས་སུ་

ལན་གཅིག་མ་ཡིན་པར་མྱོང་བ་དེ་འདོད་པའི་རྣམ་པར་རྗེས་སུ་འཇུག་ཅིང་མཚམས་

སྦྱོར་བ་མེད་པར་མི་འདོད་པའི་རྣམ་པར་སྐྱེ་བར་མཐོང་བའི་ཕྱིར་དང༌། སྔར་བདེ་བ་

སྐྱེ་བ་དེ་ལས་ཕྱིས་སྡུག་བསྔལ་སྐྱེ་བའི་ཕྱིར་རོ། །ཤཱཀྱ་བློ་ན་རེ། འཆི་ལྟས་ཀྱི་ཚེ་གོས་

དཀར་པོ་སྔོན་པོར་སྣང་ངོ་ཞེས་པ་མི་རིགས་སྟེ། བདེན་པའི་དོན་ཅན་ལ་དཔེར་བྱ་བ་

ཡིན་གྱི་ལོག་ཤེས་དཔེར་མི་རུང་བའི་ཕྱིར། རྒྱུད་གཅིག་གི་ཡུལ་ལས་གཞན་རྒྱུད་ཐ་

དད་ལ་ཡང་གཅིག་ཅར་ཐ་དད་པ་མེད་པའི་གླུའི་སྒྲ་དང་གླ་རྩིའི་དྲི་དང༌། ལན་ཚྭའི་རོ་

དང༌། ལ་སོགས་ཀྱི་སྒྲས་ཉི་མའི་དྲོད་ཀྱི་རེག་བྱ་ལ་སོགས་པའི་ཁྱད་པར་གྱི་སྲོག་

ཆགས་ཀྱི་བྱེ་བྲག་རི་དྭགས་དང་མི་དང་རྔ་མོ་དང་བད་ཀན་ཅན་རྣམས་ཀྱི་དབང་པོའི་

ཤེས་པ་དང་མཚུངས་ལྡན་གྱི་བདེ་བ་དང་སྦྲུལ་དང་སྦལ་པ་དང་མཁྲིས་ནད་ཅན་གྱི་

དབང་ཤེས་སྡུག་བསྔལ་ཞིང་མི་བདེ་བར་བསྐྱེད་པའི་ཕྱིར་རོ། །

གསུམ་པ་ནི་ཕྱིའི་དོན་ཐ་དད་མེད་ཀྱང་རང་གི་རྣམ་པའི་དབང་གིས་བདེ་བ་

དང་དུཿ ཁའི་རྒྱུར་ངེས་ཀྱི་དོན་དེ་ཡང་མ་ངེས་པ་དེའི་ཕྱིར་དོན་རྟོགས་པ་ནི། རང་རིག་

པ་ཁོ་ནའི་རང་བཞིན་ཡིན་ཏེ། རང་རིག་པ་ཇི་ལྟ་བ་བཞིན་དོན་རྣམ་པར་འཇོག་པའི་

ཕྱིར་རོ། །འཐད་པ་འདིས་དོན་འགོག་པ་མིན་གྱི་དོན་ཡོད་ཀྱང་རང་རིག་འབྲས་བུར་

སྟོན་པའོ། །འདི་ལྟར་ཕྱི་རོལ་གྱི་དོན་གྱི་ཚུལ་ལ་དོན་ནི་གཞལ་བྱ། གཟུང་བའི་རྣམ་

པ་ཚད་མ། དོན་རིག་པ་འབྲས་བུ། རྣམ་པར་ཤེས་པ་སྨྲ་བ་ལ་བདག་ཉིད་གཞལ་བྱ། 

འཛིན་པའི་རྣམ་པ་ཚད་མ། རང་རིག་པ་འབྲས་བུ་ཡིན་ལ། འདིར་ནི་དོན་གྱི་ཚུལ་

གཉིས་པ་དོན་གཞལ་བྱ། གཟུང་བའི་རྣམ་པ་ཚད་མ། རང་རིག་པ་འབྲས་བུ་ཡིན་ནོ་

ཞེས་བསྟན་པ་ཡིན་ནོ། །

གཉིས་པ་ནི། རང་རིག་འབྲས་བུ་ཡིན་ན་འཛིན་རྣམ་ཚད་མར་རིགས་སོ་ཞེ་

ན། རང་རིག་པའི་རང་བཞིན་དུ་གྱུར་པའི་དོན་རྟོགས་པ་འདིའི་སྒྲུབ་པར་བྱེད་པའི་

ཚད་མ་ནི་ཆོས་ཅན། ཡུལ་གྱི་རྣམ་པ་ཉིད་ཡིན་ཏེ། དོན་རྟོགས་ཀྱི་རྣམ་འཇོག་ཡིན་

པའི་ཕྱིར་ཏེ། ཡུལ་གྱི་རྣམ་པ་ཇི་ལྟ་བ་བཞིན་དུ་རང་རིག་པ་འདི་སྣང་བའི་ཕྱིར་

རོ། །ཁྱབ་པ་ཡོད་དེ། ཡུལ་གྱི་རྣམ་པའི་དབང་གིས་དོན་རྟོགས་སུ་འཇོག་པས་སོ། །

གསུམ་པ་ནི། འོ་ན་དོན་འབྲས་བུར་བརྗོད་པ་ཅི་ཞེ་ན། དོན་གནས་པ་སྟེ། 

ཡུལ་རྣམ་པར་གཞག་པ་ནི་རང་རིག་པའི་རང་བཞིན་ཡིན་པ་ཉིད་ཀྱི་ཕྱིར། དོན་རིག་

པ་རང་རིག་པ་ཡིན་ཡང་ཇི་ལྟར་ཞེན་པ་དེ་ལྟར་འབྲས་བུར་བརྗོད་ལ་དོན་རིག་པར་

ཡང་ཞེན་པས་འབྲས་བུ་ལས་ཏེ་ཞེན་པ་ལས་འདི་ནི ་དོན་རིག་པ་ཡིན་པར་

བལྟའོ། །ཡུལ་ཉིད་ཚད་མའི་བྱ་བ་ཡིན་པ་དང་དེ་ཉིད་ཀྱི་རིག་པ་འབྲས་བུ་ཡིན་པ་དེ་

ཉིད་ཀྱི་ཕྱིར་ཚད་མ་དང་འབྲས་བུ་དག་ཡུལ་ཐ་དད་པ་ཡང་མ་ཡིན་ནོ། །

བཞི་པ་ལ། རང་རིག་འབྲས་བུར་བསྟན། དོན་གཞལ་བྱར་བསྟན། དེ་ལ་རྩོད་

པ་སྤང་བའི་དང་པོ་ནི། དོན་རིག་པའི་རང་བཞིན་གང་ཞིག་ཡིན་ཞེས་སེམས་པ་ཡིན་

ན་ནི། དོན་རིག་ནི་རང་རིག་དེའི་བདག་ཉིད་ཡིན་པའི་ཕྱིར་རང་ཉིད་རིག་པ་འབྲས་

བུར་བཤད་དེ། གཟུང་བའི་རྣམ་པ་དེ་ཕྱི་རོལ་ལ་ཚད་མ་ཡིན་ལ་གཟུང་བའི་རྣམ་པ་

རིག་པ་ཉིད་དོན་རིག་པར་ཞེན་པས་དོན་རིག་ཡིན་ལ་དངོས་པོ་ལ་རང་རིག་ཡིན་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

པས་སོ། །

གཉིས་པ་ནི། དོན་ནི་ངོ་བོ་ཉིད་ཀྱིས་སྣང་བ་མིན་གྱི་མྱོང་བའི་དབང་གིས་

བཞག་པས་ན་འོ་ན་ནི་འདྲ་བར་སྐྱེད་བྱེད་གཞལ་བྱར་མི་འགྱུར་གྱི་ཤེས་པ་ཕྱི་དོན་དེ་

དང་འདྲ་བ་གཞན་འདྲ་སྟེ་དང་མི་འདྲ་བའམ་བག་ཆགས་འདྲ་ཡང་རུང་སྟེ་ཤེས་པ་དེ་

ལྟར་གཟུང་འཛིན་གྱི་རྣམ་པར་སྣང་ཞིང་གསལ་བའི་རྒྱུ་ནི་དོན་ཡང་ཡིན་པས་ན་སྟེ་

དེའི་ཕྱིར་དོན་ནི་གཞལ་བྱ་ཉིད་དུ་འདོད་དགོས་པར་འགྱུར་ཏེ། འདྲ་ཡུལ་མ་མཐོང་

བར་འདྲ་བར་མི་འགྲུབ་པའི་ཕྱིར་རོ་ཞེས་ཆོས་མཆོག་གོ །

ལྷ་དབང་བློ་ནི། རང་གི་བག་ཆགས་སད་པ་ལས་བྱུང་བའི་ཤེས་པའི་དོན་ནི་

ཆོས་ཅན། དོན་རིག་གི་གཞལ་བྱ་ཉིད་དུ་འདོད་དེ། དོན་རིག་གི་ཤེས་པ་དེ་ལྟར་སྣང་

བའི་རྒྱུ་དམིགས་རྐྱེན་ཡིན་པའི་ཕྱིར། དེ་ཡང་གཞན་དེ་ལྟར་མི་འདོད་ཀྱི་གཞན་

དགག་པར་བཞེད་ནས་བསྟན་ནོ་ཞེས་བཞེད་དོ། །

གསུམ་པ་ནི། ཟུར་ན་གནས་པ་ན་རེ། དོན་དུ་སྣང་བ་ཅན་གྱི་ཤེས་པ་དེ་ཆོས་

ཅན། ཇི་ལྟར་དོན་འཛིན་ཏེ་མི་འཛིན་པར་ཐལ། ཇི་ལྟར་རྣམ་པ་འགའ་ཞིག་ལྟར་ཏེ་རྒྱུ་

འགའ་ཞིག་ལས་སམ་ཟླ་བ་གཉིས་འཛིན་ལྟར་དོན་དངོས་ཏེ་འདྲ་བ་མེད་པའི་ཕྱིར། 

སྐྱེད་བྱེད་ཙམ་ཡུལ་ཡིན་ན་ཧ་ཅང་ཐལ་ལོ་ཞེ་ན། བདེན་ཏེ། ངས་ཀྱང་འདིར་འདྲ་བའི་

ཡུལ་མི་ཤེས་པས་ཕྱི་རོལ་དོན་དུ་སྨྲ་བ་ལ་དྲིས་ཤིག །

གསུམ་པ་ལ། མདོའི།

གང་ཚེ་སྣང་བ་དེ་གཞལ་བྱ། །

ཚད་མ་དང་དེའི་འབྲས་བུ་ནི། །

འཛིན་རྣམ་རིག་པའོ་དེ་ཡི་ཕྱིར། །

དེ་གསུམ་ཐ་དད་དུ་མ་བྱས། །

ཞེས་པའི་དོན་འཆད་པ་ལ། རྩོད་པ་དང་ལན་གྱི་དང་པོ་ནི། ཕྱི་རོལ་གྱི་དོན་

མེད་ན་འོ་ན་ཇི་ལྟར་འཛིན་པ་ཚད་མ་དང་གཟུང་བ་གཞལ་བྱ་དང་རིག་པ་འབྲས་བུ་དེ་

ཁོ་ནར་རྣམ་པར་གནས་ཏེ་མི་གནས་པརའགྱུར་རོ་ཞེ་ན། 

གཉིས་པ་ལ། བསྟན་བཤད་རྩོད་སྤང་གསུམ་གྱི་དང་པོ་ནི། རྩོད་པ་འདི་ལ་ཚད་

འབྲས་གཞལ་གསུམ་གྱི་རྣམ་པར་གཞག་པ་འདི་ནི། འཁྲུལ་ངོར་ཇི་ལྟར་སྣང་བ་བཞིན་

ཐ་སྙད་བྱས་པ་ཡིན་གྱི། དེ་ཁོ་ན་ཉིད་ཇི་ལྟ་བ་བཞིན་མ་ཡིན་ནོ་ཞེས་ཇི་ལྟར་འཁྲུལ་པས་

མཐོང་གྱུར་པ་ཞེས་པར་བཤད་ཟིན་ཏོ། །ཡུལ་གྱི་རྣམ་པ་འགའ་ཞིག་དང་ནང་དུ་སྟེ་

བདག་ཏུ་འཛིན་པའི་གཞི་ཉིད་དུ་ཡོངས་སུ་གཅོད་པ་ནི་ཡུལ་གྱི་རྣམ་པ་འཛིན་པ་སྟེ་

འདིས་ཡོངས་སུ་གཅོད་པའི་ཕྱིར་རོ། །དེ་དག་ནི་རང་རིག་པའི་རང་བཞིན་དུ་གྱུར་པའི་

ཤེས་པ་དེ་གཟུང་འཛིན་གྱི་རྣམ་པ་རང་ལ་མེད་པ་ཀུན་ཏུ་སྟོན་པར་སྐྱེ་བ་ན་འཁྲུལ་པས་

གཟུང་འཛིན་རིག་གསུམ་དུ་མཚོན་པར་ཏེ་རྟོགས་པར་འགྱུར་རོ། །དེ་ལྟ་བུའི་རྣམ་ཤེས་

དེ་ལ་ཚད་མ་དང་གཞལ་བྱ་དང་འབྲས་བུའི་རྣམ་པར་གཞག་པ་འདི་ནི་ཇི་ལྟར་འཁྲུལ་

པས་མཚོན་པ་ཁོ་ན་ལྟར་རྣམ་གཞག་བྱས་པ་ཡིན་ནོ། །

གཉིས་པ་ལ་བཞི་སྟེ། འཁྲུལ་ངོར་གཟུང་འཛིན་ཐ་དད་དུ་སྣང་བར་དཔེས་

བསྟན། སྣང་བ་བཞིན་ཚད་འབྲས་ཀྱི་རྣམ་གཞག་བྱས་པ་དང༌། གཟུང་འཛིན་བདེན་

པ་དགག་པ་དང༌། འཁྲུལ་རྒྱུ་མེད་པའི་རྩོད་སྤང་ལས། དང་པོ་ནི། འདི་ལྟར་བློའི་བདག་

ཉིད་གཟུང་འཛིན་རིག་གསུམ་དུ་རྣམ་པར་དབྱེར་མེད་པ་ཡིན་ཀྱང་མ་རིག་པས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

མཐོང་བ་ཕྱིན་ཅི་ལོག་ཏུ་གྱུར་ཅིང་བསླད་པ་རྣམས་ཀྱིས་བློའི་བདག་ཉིད་ལ་གཟུང་བ་

དང་འཛིན་པ་དང་རིག་པ་རྣམས་ཐ་དད་དང་བཅས་པ་བཞིན་རྟོགས་འགྱུར་ཏེ། དཔེར་

ན། མིག་གི་དབང་པོ་སྔགས་གྲུབ་པ་དང༌། སོགས་ཀྱི་སྒྲས་སྨན་དང་རྣལ་འབྱོར་པའི་

ནུས་པ་ལ་སོགས་ཀྱིས་བསླད་པ་རྣམས་ལ་འཇིམ་དུམ་དང་ཤིང་ལ་སོགས་པ་རྟ་གླང་

ལ་སོགས་པ་དེའི་གཟུགས་དང་བྲལ་ན་ཡང་འཇིམ་དུམ་སོགས་ལས་རྣམ་པ་གཞན་

རྟ་གླང་དུ་སྣང་བ་བཞིན་སྔགས་དང་སྨན་གྱི་ནུས་པས་དངོས་པོ་ལ་རྟ་གླང་སོགས་སུ་

སྐྱེས་སོ་ཞེ་ན། འཇིམ་དུམ་སོགས་དེ་དག་ཆོས་ཅན། དོན་ལ་རྟ་གླང་དུ་སོང་བ་མིན་

ཏེ། མིག་མ་བསླད་པ་རྣམས་ཀྱིས་ནི་བསླད་པ་མཐོང་བ་དེ་ལྟར་རྟ་གླང་སོགས་སུ་ཡོད་

ན་སྣང་རུང་ལ་མ་མཐོང་བའི་ཕྱིར་རོ། །དོགས་པ་དེ་མི་སྐྱེ་བའི་དཔེ་ཡོད་དེ། ཇི་ལྟར་

ཏེ། དཔེར་ན། ཐག་རིང་པོ་ནས་ཤིང་དང་ཆུ་མེད་པའི་མྱ་ངམ་གྱི་ཐང་དག་ན་ཆུང་ངུ་

ལྕི་དུམ་ཡང་ཆེན་པོར་རི་ཙམ་དུ་སྣང་བ་བཞིན་ནོ། །

གཉིས་པ་ནི། དེ་བཞིན་དུ་དོན་དམ་པར་གཟུང་བ་གཞལ་བྱ་དང༌། འཛིན་པ་

ཚད་མ་དང༌། རིག་པ་འབྲས་བུ་རྣམས་ཐ་དད་དུ་ཡོད་པ་མིན་ན་གཟུང་བ་གཞལ་བྱ་

དང༌། འཛིན་པ་འཇལ་བྱེད་དང༌། རིག་པ་འབྲས་བུར་གནས་པ་འདི་མ་རིག་པས་

བསླད་པས་འཁྲུལ་ངོར་ཇི་ལྟར་སྣང་བ་བཞིན་དུ་བྱས་པ་ཡིན་ནོ། །

གསུམ་པ་ནི། གཟུང་འཛིན་ཐ་དད་དུ་བདེན་པ་མེད་པ་ལས་གཞན་དུ་ཐ་དད་

དུ་སྣང་བ་བཞིན་བདེན་ན། ཤེས་པ་གཅིག་གི་ངོ་བོ་ལ་རང་བཞིན་དུ་མར་སྣང་བའི་

རྣམ་པ་རྣམས་ཆོས་ཅན། ཇི་ལྟར་དུ་རྣམ་པ་དུ་མར་བདེན་པར་འགྱུར་ཏེ་མི་འགྱུར་

བར་ཐལ། ཤེས་པ་གཅིག་གི་རྣམ་པ་ཡིན་པའི་ཕྱིར། ཁྱབ་པ་ཡོད་དེ། དུ་མར་བདེན་

བུ་སྟོན་རིན་ཆེན་གྲུབ།

ན་བློའི་བདག་ཉིད་གཅིག་པ་ཉིད་ཉམས་པའི་ཕྱིར་རོ། །

འོ་ན་གསུམ་པོ་གཅིག་ཏུ་བདེན་ནོ་ཞེ་ན། འགྲོ་བ་འདི་ཆོས་ཅན། གཅིག་ལས་

གཞན་གྱི་སྟེང་དུ་གཞན་དུ་མའི་ཐ་སྙད་ཉིད་ཉམས་པ་སྟེ་མི་སྲིད་པར་ཐལ། དུ་མར་

དམིགས་ཀྱང་དུ་མ་མིན་པའི་ཕྱིར་རོ། །དེའི་རྒྱུ་མཚན། གཟུང་བ་འཛིན་པ་རིག་པ་

རྣམས་ཆོས་ཅན། ཐ་དད་མེད་པ་གཅིག་ཏུ་བདེན་པ་མ་ཡིན་པར་ཐལ། གཅིག་གི་

དངོས་པོར་མཐོང་བ་མེད་པའི་ཕྱིར། ཁྱབ་པ་ཡོད་དེ། བློས་དངོས་པོ་ཐ་དད་མེད་པ་

འགལ་བའི་ཆོས་འདུ་བའི་སྟོང་པའི་རང་བཞིན་མཐོང་བས་ནི་ཐ་དད་མེད་པར་ངེས་

པར་འགྱུར་བ་ལ་ནི་འགལ་བར་ཉམས་སུ་མྱོང་བས་གཅིག་མིན་ཏེ་བདེ་སྡུག་བཞིན་

ནོ། །གཟུང་འཛིན་དུ་སྣང་བའི་དངོས་པོ་ཆོས་ཅན། གཅིག་དང་དུ་མའི་རིགས་པ་གང་

གིས་རྣམ་པར་དཔྱད་ན་དེའི་རང་བཞིན་ཉིད་དུ་ནི་དེ་དངོས་པོར་བདེན་པ་མེད་དེ། 

གང་གི་ཕྱིར་ན་དེ་དག་ལ་བདེན་པའི་གཅིག་དང་དུ་མའི་རང་བཞིན་མེད་པའི་ཕྱིར། 

འདི་ལྟར་ཕྱི་དོན་མེད་པའི་ཕྱིར་ཤེས་པ་གཅིག་ཁོ་ན་སྣང་བས་གཅིག་ཏུ་སྣང་བར་

རིགས་ན། དུ་མར་སྣང་བས་གཅིག་མ་ཡིན་ལ་ཤེས་པ་གཅིག་ཁོ་ན་སྣང་བས་དུ་མ་མ་

ཡིན་ལ། དེས་ན་གཅིག་དང་དུ་མ་ཡང་མ་ཡིན་ཏེ། གཟུང་འཛིན་གྱི་རྣམ་པ་དངོས་པོ་

མ་ཡིན་པའི་ཕྱིར་རོ། །འདི་ལ་པྲ་ཛྙཱ་ཤྲཱི་ན་རེ། རྣམ་བཅས་དགག །རྣམ་མེད་

དགག །དབུ་མའི་དོན་བསྟན་པ་གསུམ་དུ་འཆད་དོ། །

བཞི་པ་ནི། སྨིག་རྒྱུ་དང་ཆུ་ཆོས་མཐུན་པ་འདྲ་བ་མཐོང་བ་ལས་སྨིག་རྒྱུ་དེ་

ཆུའི་བདག་ཉིད་མིིན་པ་ལ་ཆུ་དེའི་བདག་ཉིད་དུ་ཞེན་པ་ཡིས་ནི་འཇིག་རྟེན་ན་འཁྲུལ་

པ་སྐྱེ་བ་སྲིད་པ་ཡིན་ནོ། །རྣམ་པར་ཤེས་པ་སྨྲ་བ་འདིར་ནི་ཆོས་ཅན། ཤེས་པ་གཅིག་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གཟུང་འཛིན་ཐ་དད་དུ་འཁྲུལ་པ་མི་སྲིད་པར་ཐལ། ཆོས་མཐུན་པ་མཐོང་བ་དེ་མེད་

པའི་ཕྱིར་རོ། །རྟགས་གྲུབ་སྟེ། འགྲོ་བ་འདི་ལ་འདྲ་བ་དེའི་བདག་ཉིད་གཟུང་འཛིན་

རིག་གསུམ་ཐ་དད་པ་གཅིག་ཀྱང་མཐོང་བ་མེད་པའི་ཕྱིར་རོ་ཞེ་ན། ཆོས་མཐུན་པ་

མཐོང་བ་ལས་གཅིག་ཏུ་སྒྲོ་འདོགས་པའི་འཁྲུལ་བ་དེ་ཡང་ཡོད་ན་དེ་རྟོག་པ་ཡིན། 

ཡང་གི་སྒྲས་དེ་ལ་མི་ལྟོས་པའི་རྟོག་མེད་ཀྱང་ཡོད་དེ། ནང་ན་གནས་པའི་བསླད་པ་

ལས་བྱུང་བའི་འཁྲུལ་ཤེས་གང་ཡིན་པ་དེ་ནི་རང་བཞིན་གྱིས་ཏེ་རང་གི་ངོ་བོ་ཁོ་ནས་

ཕྱིན་ཅི་ལོག་ཏུ་སྣང་བར་འགྱུར་ཏེ་མ་རིག་པའི་ཉེས་པས་བསྐྱེད་པའི་ཕྱིར་རོ། །ཁྱབ་

པ་ཡོད་དེ། ཉེས་པས་བསྐྱེད་པ་དེ་ནི་མི་བདེན་པའི་གཟུང་འཛིན་གྱི་རྣམ་པར་སྟོན་པ་

སྐྱེ་བ་ན་ཆོས་མཐུན་པ་མཐོང་བ་དང་སོགས་ཀྱི་སྒྲས་འདྲ་བ་མཐོང་བ་ཅན་ཉིད་ལ་

ལྟོས་མེད་དུ་འཁྲུལ་ཏེ། དཔེར་ན། རབ་རིབ་དང༌། ལ་སོགས་པ་མིག་སེར་གྱི་ནད་

ཀྱིས་བསླད་པའི་དབང་ཤེས་ཀྱིས་སྐྲ་ཤད་དང་སྦྲང་བུ་དང་དུང་སེར་ལ་སོགས་པར་

འཁྲུལ་བ་བཞིན་ནོ། །གཟུང་འཛིན་དུ་སྣང་བ་དེ་གཅིག་མིན་ཏེ། གཅིག་ཏུ་མ་མྱོང་བའི་

ཕྱིར། དུ་མ་མིན་ཏེ། ཤེས་པ་ལས་ཐ་དད་མེད་པའི་ཕྱིར། དེ་ནི་བསླད་པ་ཡིན་ལ་

བསླད་པའི་རང་བཞིན་དང་བྲལ་བའི་དགའ་བ་དང་ཞུམ་པ་ལ་སོགས་པའི་རང་བཞིན་

རིག་ཙམ་ནི་བདེན་པ་ཡིན་ནོ། །

གསུམ་པ་ནི། གཟུང་འཛིན་དུ་སྣང་བ་འདི་ཕྱི་རོལ་གྱི་དོན་ལྡོག་ནས་རྣམ་པར་

རིག་པ་ཙམ་ཉིད་དུ་གནས་པ་ཡིན་ན་ནི་ཚད་མ་དང༌། ལ་སོགས་པ་གཞལ་བྱ་དང་

འབྲས་བུའི་རྣམ་པར་གཞག་པ་འཁྲུལ་ངོར་ཇི་ལྟར་སྣང་བ་བཞིན་དུ་བྱས་པ་ཡིན་པར་

འགྱུར་ན། ཕྱི་རོལ་གྱི་དོན་མེད་ཅིང་རྣམ་པར་རིག་ཙམ་དུ་གནས་པ་དེ་ཉིད་རིགས་

པས་ཇི་ལྟར་འགྲུབ་སྟེ་མི་འགྲུབ་པོ་ཞེ་ན། རྩོད་པ་འདི་ལའང་གཟུང་འཛིན་དུ་སྣང་བ་

འདི་ལ་རྣམ་མེད་ཀྱི་ལུགས་ལ་དོན་ཤེས་གཟུང་འཛིན་ཡིན་པ་སྔར་བསལ་ལ། རྣམ་

བཅས་ལ་ཡང་གཟུང་བའི་མཚན་ཉིད་རྣམ་རིག་པ་རྩོམ་པོའི་ཚེ་གཟུང་བ་དང་འཛིན་

པའི་མཚན་ཉིད་དང་མི་ལྡན་པའི་ཕྱིར་རོ་ཞེས་བཤད་ཟིན་ཏོ། །

གཉིས་པ་ལ། གཟུང་འཛིན་ཐ་དད་དུ་བདེན་པ་རྟགས་ཀྱིས་དགག །དེས་ནི་

རང་རིག་ཏུ་གྲུབ་པའི་དང་པོ་ལ། ལྷན་ཅིག་དམིགས་ངེས་དང༌། གསལ་ཞིང་རིག་པའི་

རྟགས་ཀྱིས་དགག་པ་གཉིས་ཀྱི་དང་པོ་ནི། བསྟན་བཤད་རྩོད་པ་སྤང་བ་གསུམ་གྱི་

དང་པོ་ནི། སྔར་གྱི་རྩོད་པ་ནི་རྣམ་མེད་ལ་གཟུང་འཛིན་ཐ་དད་འགོག་པའི་རིགས་པ་

གཞན་ཡང་སྔོ་སོགས་སུ་སྣང་བ་དང་དེ་འཛིན་གྱི་བློ་ཆོས་ཅན། ཡང་དག་པར་ན་

དངོས་པོ་དོན་གཞན་དུ་བདེན་པ་མ་ཡིན་ཏེ། ལྷན་ཅིག་དམིགས་པ་ངེས་པའི་ཕྱིར་

རོ། །འདིའི་དོན་ནི། ཆོས་ཅན་ནི་གཟུང་འཛིན་ཕྲུགས་གཅིག་གོ །བསྒྲུབ་བྱ་ལ། སློབ་

དཔོན་ཆོས་མཆོག་ན་རེ། ཐ་དད་བཀག་ཙམ་བསྒྲུབ་བྱ་ཡིན་གྱི་གཅིག་ཏུ་སྒྲུབ་པ་མིན་

ནོ། །གལ་ཏེ་ཤེས་པས་མི་བདེན་པ་གསལ་བར་བྱེད་པ་བཞིན་དུ་བདེན་པ་ཡང་

གསལ་བས་རྣམ་པ་བདེན་ནོ་ཞེ་ན། འོ་ན་གཅིག་ཏུ་བདེན་ན། ཕྱོགས་ཆ་ཐ་དད་པས་

བྱས་པའི་འགལ་བའི་ཆོས་དང་ལྡན་པས་གཅིག་མིན་ཏེ། དེ་ལྟ་མིན་ན་ཡན་ལག་ཅན་

ཡང་གཅིག་ཏུ་འགྱུར་རོ། །དུ་མ་ཡིན་ན་དྲུག་གིས་གཅིག་ཅར་སྦྱར་ཞེས་པའི་རྡུལ་

ཕྲན་ཁེགས་པའི་ཕྱིར་རོ། །ལུས་ཅན་མིན་པས་སྐྱོན་མེད་དོ་ཞེ་ན། ལུས་ཅན་ཞེས་བྱ་

བ་རྭ་ཟེང་ངེ་བ་ནི་མེད་ཀྱི་ཚད་ཆུང་ངུ་མང་པོ་རྣམས་ཡུལ་གཞན་སྤངས་ནས་སྐྱེས་

པའི་ཡུལ་རྒྱས་པར་འགྱུར་བ་ན་ལུས་ཅན་ཡིན། དེ་ཤེས་པ་ལ་ཡང་མཚུངས་པའི་

ཕྱིར་རོ། །གཞན་ཡང་ཤེས་པའི་རྡུལ་ཕྲན་མྱོང་བ་རྣམས་ལ་རགས་རྣམ་ཉམས་སུ་

མྱོང་བ་ལྡོག་མི་ནུས་ལ། དེ་ཤེས་པ་གཅིག་མིན་ཞིང་ཤེས་པའི་རྡུལ་ཕྲན་སོ་སོ་བ་

ཡང་མིན་ནོ། །ཤེས་པའི་རྡུལ་དུ་མ་ཤེས་པ་གཅིག་ལ་སྣང་བ་ཡང་མ་ཡིན་ཏེ། ཤེས་

པ་གཅིག་གིས་མ་བཟུང་བའི་ཕྱིར་ཏེ། རགས་སྣང་རྟོགས་པས་སྤྲུལ་པར་མི་རིགས་

ཏེ། གསལ་བར་སྣང་བའི་ཕྱིར་རོ། །

སྣང་བ་ཐམས་ཅད་དངོས་པོ་ཡིན་ན་ཚངས་པས་ཤེས་པ་འཁྲུལ་པར་བརྟག་

མི་ནུས་ལ། མི་བདེན་པ་ཡང་ཡོད་ན་བརྒྱ་བྱིན་གྱིས་ཀྱང་ཤེས་པ་མི་བདེན་པ་གསལ་

བར་བྱེད་པའི་ནུས་པ་བསྙོན་པར་མི་ནུས་ཤིང་ཉམས་སུ་མྱོང་བ་ཐམས་ཅད་བདེན་

པར་གཞག་མི་ནུས་པས་མི་བདེན་པ་གསལ་བར་བྱེད་པ་མ་རིག་པའི་བདག་ཉིད་

ཡིན་ནོ། །མ་རིག་པས་བསྟན་པ་དེ་མི་བདེན་པ་དགའ་བ་སོགས་ཡང་དག་པར་རིག་

བྱ་དེ་བདེན་པ་ཡིན་པས་ཐ་དད་དུ་བདེན་པ་འགོག་པས་འཁྲུལ་ཤེས་དཔེར་སྨོས་པ་

ཡིན་ནོ་ཟེར་རོ། །བདག་གི་ཡོངས་སུ་འཛིན་པ་ན་རེ། གཅིག་ཏུ་སྒྲུབ་པ་ཡིན་ཏེ། དེས་

བློ་ཚུལ་གཉིས་གྲུབ་པའི་ཕྱིར་དང༌། འབྲེལ་པ་བཀག་ནས་ལྷན་ཅིག་དམིགས་ངེས་

འགོག་པའི་ཕྱིར་རོ་ཞེས་གསུངས་སོ། །རྟགས་ནི་ལྷན་ཅིག་ནི་དུས་གཅིག་པ། 

དམིགས་པ་ནི་མཐོང་བ། ངེས་པ་ནི་གཅིག་དམིགས་ལ་གཅིག་དམིགས་ཀྱིས་ཁྱབ་

པའོ། །དེ་མི་རིགས་ཏེ། གང་ཟག་གཞན་གྱིས་བཟུང་བ་དམིགས་ཀྱང་འཛིན་པ་མ་

དམིགས་སོ་ཞེ་ན། མ་གྲུབ་སྟེ། གཞན་གྱིས་བཟུང་བ་བདག་ལ་མི་སྣང་བས་

སོ། །བཙུན་པ་དགེ་སྲུང་ན་རེ། སངས་རྒྱས་ཀྱི་ཡེ་ཤེས་དང་སེམས་ཅན་གྱི་སེམས་

ཀྱིས་མ་ངེས་སོ་ཞེ་ན། མ་གྲུབ་སྟེ། སེམས་ཅན་གྱི་སེམས་དམིགས་པས་ཡེ་ཤེས་མ་

དམིགས་སོ། །སེམས་སེམས་བྱུང་གིས་མ་ངེས་པ་མིན་ཏེ། སོ་སོར་དམིགས་པའི་

ཕྱིར་དང༌། རྟགས་ཞུགས་པ་དེ་ཐ་དད་མེད་པའི་ཕྱིར་རོ། །

གཉིས་པ་ལ། རྟགས་དགོད། ཕྱོགས་ཆོས་སྒྲུབ། ཁྱབ་པ་སྒྲུབ་པའི་དང་པོ་ནི། 

གང་གི་ཕྱིར། འཁྲུལ་པས་གཟུང་འཛིན་ཐ་དད་པར་སྣང་བ་ཉིད་ཡིན་ཡང་སྔོན་པོར་

སྣང་བ་ནི་ཆོས་ཅན། དཔྱད་ན་དེ་ཉམས་སུ་མྱོང་བ་དེ་འཛིན་ཤེས་པ་ལས་དོན་གཞན་

པའི་རང་བཞིན་དུ་བདེན་པ་ནི་མ་ཡིན་ཏེ། དེ་མྱོང་ཤེས་པ་དང་དེ་དག་ལྷན་ཅིག་

དམིགས་པ་ངེས་པའི་ཕྱིར། དཔེར་ན། འཁྲུལ་ཤེས་ལ་ཟླ་བ་གཉིས་ལ་སོགས་པར་

སྣང་བ་ཕན་ཚུན་དེ་དང་ཤེས་པ་ལས་ཐ་དད་དུ་མེད་པ་བཞིན་ནོ། །

གཉིས་པ་ནི། རྟགས་གྲུབ་སྟེ། གཟུང་འཛིན་དུ་སྣང་བ་འདི་དག་ལས་རྣམ་པ་

སྟེ་གཟུང་བའི་རང་བཞིན་གཅིག་མ་དམིགས་པར་གཞན་འཛིན་པ་དམིགས་པ་ནི་

མེད་ལ། འཛིན་པ་ལ་དམིགས་པར་བཟུང་བ་དམིགས་པ་མེད་དོ། །

གསུམ་པ་ལ། རྟགས་དགོད། མ་ངེེས་པ་སྤང༌། མཇུག་བསྡུ་བའི་དང་པོ་ནི། 

རང་བཞིན་དངོས་པོ་ཐ་དད་པ་ནི་ཆོས་ཅན། ལྷན་ཅིག་དམིགས་པ་ངེས་པ་འདི་འཐད་

པ་མ་ཡིན་ཏེ། འབྲེལ་བའི་རྒྱུ་མཚན་ཏེ་ལྷན་ཅིག་དམིགས་ངེས་ཀྱི་རྒྱུ་མཚན་དུ་གྱུར་

བའི་འབྲེལ་པ་མེད་པའི་ཕྱིར་ཏེ། འབྲེལ་མེད་དུ་ཐ་དད་ལ་ལྷན་ཅིག་དམིགས་ངེས་མེད་

ལ། བདག་གཅིག་འབྲེལ་པ་དེའི་རྒྱུ་མཚན་དུ་རང་ཉིད་མི་འདོད་ལ། དེ་བྱུང་དེའི་རྒྱུ་

མཚན་དུ་མི་རུང་སྟེ་མེ་དུ་བཞིན་ནོ། །

གཉིས་པ་ནི། གཟུགས་སྣང་འབྲེལ་མེད་ལ་རྟགས་ཞུགས་པས་མ་ངེས་སོ་ཞེ་

ན། ལན་ལ་ཡུལ་དུས་ལྷན་ཅིག་པའི་སྣང་གཟུགས་ལ་རྟགས་ཞུགས་ཀྱང་སྐྱོན་མེད་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

པར་བསྟན། ཡུལ་དུས་ཐ་དད་ཀྱི་སྣང་གཟུགས་ལ་མ་ཞུགས་པར་བསྟན་པའི་དང་པོ་

ནི། གཟུགས་དང་སྣང་བ་དག་ལ་ནི། གཟུགས་ཀྱིས་གཟུགས་དེའི་ཤེས་པ་བསྐྱེད་

པར་རུང་བ་དེ་སྣང་བ་ལས་ཐོབ་པའི་མཚན་ཉིད་ཀྱི་འབྲེལ་པའམ། དབང་པོ་ཡུལ་ལ་

ཤེས་པ་བསྐྱེད་པར་རུང་བ་ཉིད་སྣང་བས་བསྐྱེད་པའི་མཚན་ཉིད་ཀྱི་འབྲེལ་པ་ཡོད་

པའི་ཕྱིར་སྣང་བ་མེད་པར་གཟུགས་དམིགས་པར་མི་འགྱུར་ཏེ། འབྲས་བུ་གཟུགས་

སམ་དབང་པོ་རྒྱུ་སྣང་བ་ལ་འཁྲུལ་པ་མེད་པའི་ཕྱིར་རོ། །འབྲས་བུ་ལ་མི་འཁྲུལ་བས་

དེར་འགྱུར་ན་མེ་དུ་ལ་ཡང་ཐལ་ལོ་ཞེ་ན། སྣང་བ་གཟུགས་དང་བར་ཆད་མེད་པའི་

ཕྱིར་སྣང་བས་ཁྱབ་པའི་གཟུགས་མཐོང་བ་ཡིན་ནོ། །འོ་ན་གཟུགས་དང་ལྷན་ཅིག་

སྤྱོད་པའི་རེག་པ་ལ་ཐལ་ལོ་ཞེ་ན། དེ་གཉིས་ནི། ཤེས་པ་གཅིག་གིས་བཟུང་བར་མི་

འགྱུར་གྱི་སྣང་བ་ནི་གཟུགས་དང་ལྷན་ཅིག་བཟུང་བའི་མཚན་ཉིད་དེ་རང་བཞིན་ཡིན་

པའི་ཕྱིར། ཡུལ་དུས་མཚུངས་པའི་སྣང་གཟུགས་གདོན་མི་ཟ་བར་ལྷན་ཅིག་གཟུང་

པར་བྱ་བར་འགྱུར་རོ་ཞེས་ཆོས་མཆོག་འཆད་དོ། །

འདི་ལ་སྣང་གཟུགས་ཐ་དད་མེད་པར་ཐལ་ཏེ། ལྷན་ཅིག་དམིགས་པ་ངེས་

པའི་ཕྱིར། །ཞེས་པ་བཟློག་པར་དཀའོ། །བདག་གི་ཡོངས་སུ་འཛིན་པ་ན་རེ། གཞུང་

དང་པོ་སྣང་གཟུགས་ལྷན་ཅིག་པ་དེ་ལྷན་ཅིག་དམིགས་ངེས་སུ་གྲུབ་སྟེ། སྣང་བ་ངོ་བོ་

གཅིག་ཏུ་མེད་པར་གཟུགས་དམིགས་པར་མི་འགྱུར་བའི་ཕྱིར་ཏེ། ཐ་སྙད་དུ་འབྲས་

བུ་སྣང་གཟུགས་གཞི་མཐུན་པ་དམིགས་པ་དེ་རྒྱུ་སྣང་གཟུགས་ངོ་བོ་གཅིག་པ་ལ་

འཁྲུལ་པ་མེད་པའི་ཕྱིར། ཕྱི་མས་སྣང་གཟུགས་དེ་རང་བཞིན་ཐ་དད་མིན་ཏེ། བཟུང་

བ་ངོ་བོ་གཅིག་ཡིན་པའི་ཕྱིར། ཞེས་གསུངས་ཏེ་གཞུང་དང་འབྱོར་དཀའོ། །

བུ་སྟོན་རིན་ཆེན་གྲུབ།

གཉིས་པ་ནི། ཡང་ན་ཡུལ་དུས་ཐ་དད་ཀྱི་སྣང་གཟུགས་དེ་དག་ལ་ནི་ཆོས་ཅན། 

ལྷན་ཅིག་དམིགས་པ་ངེས་པ་མ་ཡིན་ཏེ། ཁ་ཡར་དུ་དམིགས་པའི་ཕྱིར་ཞེས་སྟོན་པ། 

སྣང་གཟུགས་ཀྱི་ཡ་གྱལ་གཟུགས་དང་བྲལ་བའི་སྣང་བ་འབའ་ཞིག་ཀྱང་མཐོང་བའི་

ཕྱིར་དང༌། སྣང་བ་མེད་པའི་གཟུགས་ཀྱང་སྲོག་ཆགས་ཀྱི་བྱེ་བྲག་བྱི་བ་ལ་སོགས་པ་

འགའ་ཞིག་གིས་མཐོང་བ་ཡིན་པའི་ཕྱིར། ཡོད་པ་ཞེས་པ་ལྡན་པ་སྟོན་པའོ། །སྔོན་པོའི་

རྣམ་པ་དང་དེ་རིག་པ་དག་ནི་ཆོས་ཅན། ལྷན་ཅིག་དམིགས་པ་ངེས་པ་ཉིད་དོ། །གཅིག་

དམིགས་ལ་གཅིག་དམིགས་ཀྱིས་ཁྱབ་པར་དམིགས་པའི་ཕྱིར་རོ། །

གསུམ་པ་ནི། དངོས་པོ་ཐ་དད་པ་ལ་ནི་ཆོས་ཅན། ལྷན་ཅིག་དམིགས་ངེས་དེ་

རིགས་པ་མ་ཡིན་ཏེ། ལྷན་ཅིག་དམིགས་ངེས་ཀྱི་རྒྱུ་མཚན་འབྲེལ་པ་མེད་པའི་ཕྱིར། 

སྔོན་པོ་དང་སེར་པོ་བཞིན་ནོ། །

གསུམ་པ་ལ། རྩོད་ལན་གཉིས་ལས་དང་པོ་ནི། ཡུལ་ཤེས་གཉིས་ལྷན་ཅིག་

དམིགས་ངེས་སུ་མི་འགྲུབ་སྟེ། ཡུལ་ནི་རྣམ་པར་ཤེས་པའི་རྒྱུར་ཉེ་བར་གནས་པའི་

ཕྱིར་སྔར་དམིགས་ལ་རིག་པ་ནི་ཡུལ་གྱི་འབྲས་བུ་ཡིན་པས་དུས་ཕྱིས་རང་གི་

འབྲས་བུའི་དུས་སུ་དམིགས་པ་ཡིན་ནོ་ཞེ་ན། 

གཉིས་པ་ལ། རིག་པ་མ་གྲུབ་པར་དོན་རིག་པར་མི་འགྲུབ། རིག་པ་གཞན་

གྱིས་དམིགས་པ་དགག །དེས་ན་ལྷན་ཅིག་དམིགས་ངེས་སུ་གྲུབ་པར་བསྟན་པའི་

དང་པོ་ལ། བསྟན་བཤད་བསྡུ་གསུམ་གྱི་དང་པོ་ནི། ཤེས་པས་ཡུལ་དམིགས་པའི་

དུས་ཆོས་ཅན། ཤེས་པས་དོན་མཐོང་བར་རབ་ཏུ་སྟེ་མངོན་སུམ་ཚད་མས་འགྲུབ་མི་

འགྱུར་ཏེ། དམིགས་བྱེད་ཤེས་པ་མངོན་སུམ་ཚད་མས་གྲུབ་པ་མ་ཡིན་པའི་ཕྱིར་རོ། །



  193  

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གཉིས་པ་ནི། ཤེས་པས་ཡུལ་དམིགས་པའི་དུས་ཆོས་ཅན། ཤེས་པ་ཡོད་

པའི་རྒྱུ་མཚན་ཅན་གྱིས་ཡུལ་ཡོད་པའི་ཐ་སྙད་འདི་རིག་གོ་ཞེའམ་བདག་གིས་རིག་

གོ་ཞེས་པའི་ཐ་སྙད་འཇུག་པར་མི་འགྱུར་བར་ཐལ། དམིགས་བྱེད་ཤེས་པ་ཡོད་པ་

དེ་ཡང་མངོན་སུམ་ཚད་མས་གྲུབ་པ་དང་མི་ལྡན་པའི་ཕྱིར། ཁྱབ་པ་ཡོད་དེ། ཡུལ་

ཡོད་པས་ནི་ཡུལ་དམིགས་པ་རྣམ་པར་གནས་པ་མ་ཡིན་གྱི། འོན་ཀྱང་ཡུལ་དེའི་

དམིགས་བྱེད་ཤེས་པ་ཡོད་པས་ཡུལ་དམིགས་པ་གྲུབ་པས་སོ། །ཤེས་པ་དེ་རབ་ཏུ་

སྟེ་ཚད་མས་མ་གྲུབ་ན་དོན་ཡོད་པའི་ཐ་སྙད་དུ་རུང་བ་ཉིད་རབ་ཏུ་མི་འགྲུབ་པའི་ཕྱིར་

ཤེས་པ་དང་ཤེས་བྱ་ཐམས་ཅད་ཀྱི་ཡོད་པའི་ཐ་སྙད་ནུབ་པར་འགྱུར་རོ། །ཤེས་པ་མ་

དམིགས་ཀྱང་དོན་གྱི་ཡུལ་ཅན་གྱི་དམིགས་པའི་ཐ་སྙད་དུ་བྱེད་དེ། དམིགས་མ་

དམིགས་ཀྱང་གཟུགས་འཛིན་པ་བཞིན་ཞེ་ན། ཤེས་པ་ཡོད་ཀྱང་ཚད་མས་མ་གྲུབ་པ་

ལ་དམིགས་པར་ཡོད་པའི་ཐ་སྙད་མི་རིགས་པའི་ཕྱིར་རོ། །གཟུགས་དམིགས་པ་

མིག་དམིགས་པས་ཁྱད་པར་དུ་མ་བྱས་པས་མི་མཚུངས་སོ། །

གསུམ་པ་ནི། ཡུལ་རིག་པ་རིག་པས་ཁྱད་པར་དུ་བྱས་པ་དེའི་ཕྱིར་རིག་པ་

འགའ་ཡང་མ་དམིགས་ན་རིག་པ་བྱེད་པ་ཞེས་བྱ་བ་རྟོགས་པ་པོ་ཅུང་ཟད་ཀྱང་ཡོད་

པ་མ་ཡིན་ཏེ། ཤེས་པའི་ཁྱད་པར་དང་བྲལ་བའི་རིག་པ་མི་འཐད་པའི་ཕྱིར་རོ། །

གཉིས་པ་ལ། ཤེས་པ་རང་རིག་པ་མིན་ཡང༌། རིག་པ་གཞན་གྱིས་དམིགས་

པས་ཤེས་པ་མངོན་སུམ་དུ་གྲུབ་བོ་ཞེ་ན། འདི་དགག་པ་ལ། རྟོགས་དུས་ཕྱིན་ཅི་ལོག་

ཏུ་ཐལ་བ་དང༌། དམིགས་པ་ཕྱི་མ་ཐུག་པ་མེད་པས་དོན་མི་རྟོགས་པར་ཐལ་བ་དང༌། 

དམིགས་པ་མཐར་ཐུག་ན་ལྷན་ཅིག་དམིགས་ངེས་གྲུབ་ཅིང་གཞན་ལ་ཡང་མཚུངས་

བུ་སྟོན་རིན་ཆེན་གྲུབ།

པར་བསྟན་པའི་དང་པོ་ནི། རེ་ཞིག་སྟེ་རིམ་པ་སྟོན་པ་སྟེ་དང་པོར་ཡུལ་དེ་རང་

དམིགས་པའི་ཡུལ་ཅན་ཤེས་པ་ཡོད་པའི་ཚེ་ན་ནི་དོན་ཚད་མས་མ་གྲུབ་སྟེ། དེ་སྒྲུབ་

པའི་རྒྱུ་མཚན་གྱིས་ཤེས་པ་ཚད་མས་མ་གྲུབ་པའི་ཕྱིར་ལ། གཞན་ཏེ་རང་ལ་

དམིགས་པའི་ཤེས་པ་སྐྱེས་པའི་དུས་སུ་ནི་རང་གྲུབ་པའི་ཕྱིར་དམིགས་པར་གྱུར་

ཀྱང་དམིགས་བྱེད་ཡོད་དུས་དེའི་ཚེ་ནི་དོན་ཚད་མས་མ་གྲུབ་ལ། ཕྱིན་ཅི་ལོག་ཏུ་

གཞན་ཤེས་པ་མེད་དུས་ཀྱི་ཚེ་ནི་གྲུབ་བོ་ཞེས་ལེགས་པར་ཐ་སྙད་དུ་བྱས་སོ་ཞེས་

བཅས་པའོ། །དོན་ནི། དོན་ཆོས་ཅན། ཤེས་པས་དམིགས་པར་གྲུབ་མི་སྲིད་པར་ཐལ། 

དམིགས་བྱེད་ཤེས་པ་ཡོད་དུས་ན་ཡང་མ་གྲུབ་ལ་མེད་དུས་སུ་གྲུབ་པར་འགལ་བའི་

ཕྱིར། ཞེས་པའོ། །

གཉིས་པ་ནི། སྐྱོན་དེར་མ་ཟད་ཡུལ་དམིགས་པའི་ཤེས་པ་ཆོས་ཅན། རེ་ཞིག་

དེ་དམིགས་པ་ཡང་དམིགས་པ་ཕྱི་མ་མཐར་ཐུག་པ་ལ་སྡོད་ཅིང་ལྟོས་པར་ཐལ། 

ཡུལ་དམིགས་པའི་རིག་པ་ཡང་རིག་པ་གཞན་ཕྱི་མས་དམིགས་ལ། ཕྱི་མ་དེ་ཡང་

རང་ཉིད་མ་གྲུབ་ན་ནི་རིག་པ་སྔ་མས་གྲུབ་པར་བྱེད་པ་མ་ཡིན་པའི་ཕྱིར། དེ་ཡང་

དམིགས་པ་གཞན་ཕྱི་མའི་རྗེས་སུ་འབྲང་ལ་དེ་ཡང་གཞན་གྱི་རྗེས་སུ་འབྲང་བ་དེའི་

ཕྱིར། འདོད་ན། སྐྱེས་བུ་འདིས་ཆོས་ཅན། དོན་འགའ་ཡང་རྟོགས་པར་མི་འགྱུར་བར་

ཐལ་ཏེ། དམིགས་པ་མཐར་མ་ཐུག་བར་དུ་དམིགས་པ་ཕྱི་མ་ལ་སྡོད་པའི་ཕྱིར། ཁྱབ་

པ་ཡོད་དེ། ཤེས་པ་སྔ་མས་ཡུལ་དམིགས་ན་ཤེས་པའི་ཤེས་པ་དོན་མེད་པ་ལ་སྔ་

མའི་ཤེས་པ་མ་གྲུབ་པར་དོན་མི་འགྲུབ་པས་ཤེས་པའི་ཤེས་པ་ཚོལ་བ་ཡིན་ལ། 

དེས་ན་ཤེས་པ་གཅིག་མ་གྲུབ་ན་ཐམས་ཅད་མི་འགྲུབ་པའི་ཕྱིར་རོ། །འདི་སྙམ་དུ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དམིགས་པ་མཐར་ཐུག་པའི་ཚེ་ཐམས་ཅད་དམིགས་སོ་ཞེ་ན། དམིགས་པ་ཐམས་

ཅད་ཀྱི་སྐྱེ་བ་ལ་ཡང་མཐར་ཐུག་པ་མེད་དེ། རང་རིག་པ་མེད་པས་རིག་བྱེད་ཤེས་པ་

བསྐྱེད་རུང་དུ་ཁྱད་མེད་པའི་ཕྱིར། མཐར་ཐུག་པ་མེད་པའི་ཕྱིར་འགྲོ་བ་ལོང་བ་དང་

ལྐུགས་པར་འགྱུར་རོ། །ཞེས་མྱོང་བ་དང་འགལ་བའོ། །

གསུམ་པ་ནི། འགའ་ཞིག་ཏུ་དམིགས་པ་མཐར་ཐུག་པར་ཁས་ལེན་པ་ཡིན་ན་

ནི་དམིགས་པ་མཐར་ཐུག་པ་གཞན་ལ་ལྟོས་མེད་དུ་རང་གི་བདག་ཉིད་དང་ཡུལ་གྱི་

རྣམ་པ་གཅིག་ཅར་དམིགས་པའི་ཕྱིར། གཞན་དམིགས་པ་སྔ་མ་ཡང་ཆོས་ཅན། རང་

དང་ཡུལ་གཅིག་ཅར་དམིགས་པ་དེ་བཞིན་དུ་འགྱུར་བར་ཐལ་ཏེ། དེ་རང་ཡུལ་གཅིག་

ཅར་རིག་པ་དང་དེ་ལ་རང་དང་ཡུལ་གཅིག་ཅར་རིག་མི་རིག་གི་བྱེ་བྲག་གི་རྒྱུ་མེད་

པའི་ཕྱིར་རོ། །

གསུམ་པ་ནི། སྔོན་པོའི་རྣམ་པ་དང་དེ་རིག་པ་ཆོས་ཅན། ལྷན་ཅིག་དམིགས་པ་

ངེས་པར་གྲུབ་སྟེ། གཅིག་དམིགས་ན་གཅིག་དམིགས་པར་གྲུབ་པ་དེའི་ཕྱིར། ཁྱབ་པ་

ཡོད་དེ། ཤེས་པ་གཅིག་གིས་ཡུལ་ཤེས་གཉིས་ཀ་དམིགས་པ་ན་ཤེས་པ་གཅིག་གི་བྱ་

བ་ལ་སྔ་ཕྱིར་རྟོགས་པའི་རིམ་པ་མི་རིགས་པའི་ཕྱིར་ཏེ། གཅིག་པོ་སྐད་ཅིག་ཡིན་པས་

ཕྱི་མ་ན་མེད་པའི་ཕྱིར་རོ། །སྐད་ཅིག་མིན་ན་དེ་ལ་སྔ་ཕྱི་ཁྱད་པར་མེད་པའི་ཕྱིར་ཕྱིས་

དམིགས་པ་བཞིན་སྔར་ཡང་དམིགས་པས་གཅིག་ཅར་དམིགས་པར་གྲུབ་བོ། །

གཉིས་པ་ལ་བཞི་སྟེ། རིག་པ་གསལ་བ་དང༌། གསལ་བ་མྱོང་བར་སྒྲུབ། དེ་

དོན་གཞན་ཁེགས་པ་དང༌། རྩོད་སྤང་གི་དང་པོ་ནི། རྟགས་གཞན་ཡང་རིག་པ་ཞེས་

བྱ་བ་ཆོས་ཅན། དེ་ལྟར་རིག་པའི་རང་བཞིན་དུ་གསལ་བའོ། །གསལ་བ་དེའི་བདག་

ཉིད་ཡིན་པའི་ཕྱིར་རོ། །

གཉིས་པ་ནི། ཁྱབ་པ་མེད་དོ་ཞེ་ན། གསལ་བའི་བདག་ཉིད་ཀྱི་རིག་པ་དེ་ཆོས་

ཅན། མྱོང་བའི་རང་བཞིན་དུ་གསལ་ཏེ། གསལ་ཞིང་གསལ་བྱེད་མྱོང་བ་ལས་གཞན་

འགའ་ཞིག་ནི་མ་ཡིན་པའི་ཕྱིར། དཔེར་ན་བདག་རིག་པ་བཞིན་ནོ། །

གསུམ་པ་ནི། རིག་བྱ་དེ་ནི་ཆོས་ཅན། རིག་པ་ལས་དོན་གཞན་དུ་རིགས་པ་

མ་ཡིན་ཏེ། རིག་པའི་རང་བཞིན་དུ་གསལ་བ་དེའི་ཕྱིར། ཡང་ནི་ལྷན་ཅིག་དམིགས་

ངེས་སུ་མ་ཟད་ཅེས་པའོ། །

བཞི་པ་ནི། འོ་ན་མྱོང་བའི་རང་བཞིན་མིན་པའི་རྣམ་པ་ཇི་ལྟར་གསལ་ཞེ་ན། 

གང་གི་ཕྱིར་སྔོན་པོ་དང་དཀར་པོ་ལ་སོགས་པ་དོན་གཞན་ཡིན་ན་སྐྱོན་དུ་འགྱུར་ཡང་

དེ་དག་མྱོང་བ་ལས་དོན་གཞན་མ་ཡིན་ན་ནི་སྔོ་སོགས་མྱོང་བ་དེའི་བདག་ཉིད་དུ་གྱུར་

པ་དེ་ལྟར་དེ་བདག་ཉིད་ལྟ་བུ་རང་གསལ་བའི་ཕྱིར་དོན་གཞན་མིན་པའི་སྔོན་པོ་ལ་

སོགས་པ་ཉམས་སུ་མྱོང་བར་འགྱུར་རོ། །ཉམས་སུ་མྱོང་བ་དེ་ཡང་དེའི་བདག་ཉིད་དུ་

སྔོ་སོགས་གསལ་བའི་རང་བཞིན་ཡིན་པའི་ཕྱིར། བྱ་བ་གཞན་འཛིན་པ་མིན་གྱི་དེ་ལྟར་

ཤེས་པ་རང་ཉིད་གཅིག་བུ་སྔོ་སོགས་ཀྱི་རང་བཞིན་སྣང་བ་གསལ་བའི་བྱ་བ་བྱེད་པ་ནི་

མ་རིག་པས་བསླད་པས་རང་དང་གཞན་གསལ་བར་བྱེད་པར་འགྱུར་ཏེ། སྒྲོན་མ་རང་

གསལ་བའི་བྱ་བ་དང་ལྡན་ན་རང་གཞན་གཉིས་ག་གསལ་བར་བརྗོད་པ་བཞིན་ནོ། །        

གཉིས་པ་ལ། འཛིན་རྣམ་ཚད་མར་བསྟན། སེམས་ཙམ་པ་ལ་ཚད་འབྲས་མི་

འཐད་པ་སྤང༌། ཚད་མའི་རྣམ་གྲངས་བསྟན་པའི་དང་པོ་ནི། རྟགས་དེ་གཉིས་ཀྱིས་

དུས་མཉམ་པའི་གཟུང་བ་དོན་གཞན་ཁེགས་པ་དེའི་ཕྱིར་འཛིན་པའི་རྣམ་པ་རྟོག་པའི་

རང་བཞིན་ཆོས་ཅན། རང་རིག་པའི་སྒྲུབ་པར་བྱེད་པའི་ཚད་མར་འདོད་དེ། དེ་ལས་

རང་རིག་འདི་རང་རིག་པའི་རང་བཞིན་དེའི་དངོས་པོ་རྣམ་པར་འཇོག་པའི་ཕྱིར་རོ། །

གཉིས་པ་ནི། དགའ་བ་ལ་སོགས་པའི་རང་བཞིན་དུ་སྣང་བ་རིག་པའི་རང་

བཞིན་འབྲས་བུ་ཡིན་པས་ཚད་འབྲས་འཐད་ཀྱི་སེམས་ཙམ་པ་ལ་དེ་མི་འཐད་དོ་ཞེ་

ན། དཔེར་ན། འདོད་ཆགས་ཡོད་ཀྱི་ཚོར་བ་སྟེ་རིག་བྱེད་རྟོགས་པའི་རང་བཞིན་ཡིན་

པ་བཞིན། ཕྱི་དོན་འཇལ་བའི་སྐབས་དེར་ཤེས་པ་རང་གི་བདག་ཉིད་ཡུལ་དང་རིག་

པ་འབྲས་བུར་བཞག་པ་ན་བདག་ཉིད་གཞལ་བྱ། རྟོགས་པའི་རང་བཞིན་ཚད་མ། རང་

ཉིད་རྟོགས་པར་བྱེད་པའི་རང་བཞིན་འབྲས་བུར་གནས་པ་བཞིན་དུ་སེམས་ཙམ་པ་

ལ་གཞལ་བྱ་འཇལ་བྱེད་འབྲས་བུ་གནས་པ་འདི་ནི་རང་རིག་ཀུན་ལ་སྦྱར་བར་

བྱའོ། །ཕྱི་དོན་གྱི་སྐབས་སུ་ཆགས་སོགས་རིག་པ་དེ་ལས་ཡང་ཉམས་མྱོང་རྟོགས་

པའི་བདག་ཉིད་ཡིན་པའི་ཕྱིར། ཆགས་སོགས་དེ་དག་གི་བདག་ཉིད་མྱོང་བར་བྱེད་

རུང་ཡིན། རྒྱུ་མཚན་དེའི་ཕྱིར་མྱོང་བར་བྱེད་རུང་ཉིད་དེའི་ཚད་མ། བདག་ཉིད་

གཞལ་བྱ། རང་རིག་འབྲས་བུ་ཡིན་པ་བཞིན་དུ་འདིར་ཡང་ངོ༌། །ཡང་ན་སེམས་ཙམ་

པ་དེ་ལ་ཡང་སྦྱར་རོ། །

གསུམ་པ་ནི། སློབ་དཔོན་གྱིས་རང་རིག་ཚད་མར་བཤད་ལ། འདིར་འཛིན་

རྣམ་སོགས་ཚད་མར་བཤད་པ་དང་འགལ་ལོ་ཞེ་ན། འཛིན་པ་ཡི་ནི་རྣམ་པ་དང་

བདག་ལ་མྱོང་བྱེད་དུ་རུང་བར་བརྗོད་ཅིང་བསྙད་པའི་ཡོངས་སུ་གཅོད་པའི་བདག་

ཉིད་གང་ཡིན་པ་དེ་ནི་ཚད་མ་ཡིན་ལ། དེ་ཉིད་རང་བདག་རིག་པར་བརྗོད་དོ། །

གསུམ་པ་ལ། བསྟན་བཤད་གཉིས་ཀྱི་དང་པོ་ནི། བློ་ལ་སྣང་བའི་དོན་དང་དེ་

འཛིན་གྱི་བློ་དག་ཆོས་ཅན། དཔྱད་ན་ཐ་དད་མིན་ཏེ། ལྷན་ཅིག་དམིགས་ངེས་དང་

རིག་པ་དེའི་ཕྱིར། ཕྱིའི་དོན་ལྐོག་ན་མོ་ཡོད་ཀྱང་བཏང་སྙོམས་སུ་ཞོག་ཅིག །

གཉིས་པ་ནི། ཕྱི་རོལ་གྱི་དོན་རྣལ་མ་ལ་མེད་ཅིང༌། ཡོད་ཀྱང་སྔོན་པོ་ལ་

སོགས་པར་སྣང་བ་དང་དེ་རིག་པ་དག་ཆོས་ཅན། དཔྱད་ན་དངོས་པོ་ཐ་དད་མེད་པར་

གྲུབ་པ་ལྷན་ཅིག་དམིགས་པ་ངེས་པ་དང་རིག་པ་དག་གི་ཕྱིར་རོ། །

བཞི་པ་ནི། བསྟན་བཤད་གཉིས་ཀྱི་དང་པོ་ནི། བློ་ནི་ཆོས་ཅན། གཟུང་འཛིན་

གྱི་ཚུལ་གཉིས་པ་ཡིན་ཏེ། གཟུང་འཛིན་གཉིས་སུ་སྣང་ཡང་ཐ་དད་མེད་པ་དེས་ན་སྟེ་

དེའི་ཕྱིར། 

གཉིས་པ་ནི། གཟུང་འཛིན་གཉིས་སུ་སྣང་མོད་ཐ་དད་མེད་པ་དེའི་ཕྱིར་ཡུལ་

གྱི་རང་བཞིན་གཟུང་བའང་བློའི་ཚུལ་དང་ཤེས་པའི་རང་བཞིན་འཛིན་པའང་བློའི་

ཚུལ་ཏེ་བློ་གཟུང་འཛིན་གྱི་ཚུལ་གཉིས་པར་གྲུབ་པ་ཡིན་ཏེ། 

མདོ་ལས། 

ཡུལ་ཤེས་པ་དང་དེ་ཤེས་པའི། །

དབྱེ་བས་བློ་ཡི་ཚུལ་གཉིས་ཉིད། །

ཅེས་སོ། 

ལྔ་པ་ལ། ཕྱི་རོལ་དོན་གྱི་སྒྲུབ་བྱེད་དགག །ཕྱི་དོན་མེད་ལ་རྩོད་པ་སྤང་བའི་

དང་པོ་ནི། གལ་ཏེ་བློ་ལ་སྣང་བའི་ཡུལ་གྱི་རྣམ་པ་བློ་ལས་ཐ་མི་དད་ན་བློ་དེ་ལས་ཐ་

དད་པའི་ཕྱི་དོན་ཡོད་དོ་ཞེས་བྱ་བ་གང་ལས་ཤེས་ཤེ་ན། སློབ་དཔོན་གཟུ་བོར་གྱུར་

པས་སྨྲས་པ། ཕྱི་རོལ་ནི་འབྲས་བུ་རྣམ་ཤེས་ལྡོག་པའི་རྟགས་ལས་གྲུབ་སྟེ་ངེས་པར་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

འགྱུར་རོ། །དེ་ཉིད་བཤད་པ་ནི། དཔེར་ན། རྒྱུ་གཞན་ཡོད་ཀྱང་མིག་ཤེས་རེས་

འགའ་བར་གྱུར་བས་མིག་དཔོག་པ་བཞིན་དུ་དབང་ཤེས་བསྐྱེད་ནུས་པའི་རྒྱུ་

གཞན་དབང་ཡིད་ཡོད་ཀྱང་འབྲས་བུ་བུམ་སྣང་གི་ཤེས་པ་མི་སྐྱེ་ན་རྒྱུ་གཞན་ཞིག་

མ་ཚང་བར་སྟོན་ཅིང་དཔོག་པ་ཡིན་ལ་རྒྱུ་གཞན་དེ་ཡང་སྐབས་ཀྱིས་ཕྱིའི་དོན་

ཡིན་ནོ། །གལ་ཏེ་རྩོད་པ་འདིར་སེམས་ཙམ་པ་འགའ་ཞིག་དབང་ཡིད་ཆང་བཞིན་

དུ་དབང་ཤེས་ལྡོག་པ་དེ་ཉེ་བར་ལེན་པའི་ཁྱད་པར་དོན་སྣང་གི་བག་ཆགས་ཡོངས་

སུ་སྨིན་པ་ཕྱི་རོལ་གྱི་རྐྱེན་ལས་ཁྱད་པར་དུ་གྱུར་པ་དེ་མེད་པའི་འབྲས་བུ་དབང་

ཤེས་ལྡོག་པར་མི་སྨྲ་ན་ནི་ལྡོག་པའི་སྒོ་ནས་དོན་གྱི་གོ་བྱེད་དུ་འགྱུར་རོ། །སྨྲ་ན་མི་

འགྱུར་བས་དོན་ལ་སྒྲུབ་བྱེད་མེད་དོ། །

གཉིས་པ་ལ། རྩོད་ལན་གཉིས་ཀྱི་དང་པོ་ནི། རིག་པ་སྨྲ་བ། དེ་ཡང་ཁོ་བོ་ཅག་

ལ་སྨྲ་བ་ན་ཁྱེད་རང་གི་ཕྱོགས་ལ་ཤེས་པ་ཆོས་ཅན། བསླད་པ་འཁྲུལ་པ་དང་གཅིག་

ཤོས་ཚད་མར་ཇི་ལྟར་སྨྲ་སྟེ་དེའི་རྣམ་གཞག་མི་རུང་བར་ཐལ། ཐམས་ཅད་འཁྲུལ་

པར་ཁྱད་པར་མེད་པའི་ཕྱིར་རོ། །དེའི་རྒྱུ་མཚན་གཞན་རིག་ཤེས་པ་ཐམས་ཅད་ཀྱི་

ཡུལ་བདེན་པ་ལྡོག་པ་ན་སྟེ། དེའི་ཕྱིར་རོ་ཞེ་ན། ལན་ལ་ཐ་སྙད་ལ་ལྟོས་ནས་ཚད་མ་

ཡིན་མིན་དུ་དབྱེ། ཐ་སྙད་ཚད་མ་བརྗོད་པའི་དང་པོ་ནི། གཅིག་སྨིག་རྒྱུ་ཆུར་འཛིན་

ནི་ཆོས་ཅན། ཐ་སྙད་དུ་ཡང་ཚད་མ་མ་ཡིན་པར་བརྗོད་དེ། ཐ་སྙད་དུ་ཡང་བསླུ་བའི་

ཕྱིར། ཟེར་བ་ཉེ་བར་བསླད་པ་མ་རིག་པའི་བག་ཆགས་རྗེས་སུ་མཐུན་པའི་འབྲས་བུ་

ལ་མཚམས་སྦྱོར་བ་མེད་དེ། དེ་སྔོན་པོར་སྣང་བ་འབའ་ཞིག་བསྐྱེད་ཀྱི་ཆུའི་འབྲས་བུ་

གོས་དང་ལུས་བངས་པ་དང༌། དུས་དང་ལུས་ལ་ལྟོས་ནས་ཇི་སྲིད་ཁྱབ་པར་གྲང་བ་

བུ་སྟོན་རིན་ཆེན་གྲུབ།

དང་ལུས་རྒྱས་པ་དང་ལྕི་བ་ལ་སོགས་པའི་དོན་བྱ་བ་འཛིན་པའི་བློ་མ་སྐྱེས་པའི་རྐྱེན་

གྱིས་མཁས་པ་དོན་དམ་པ་རིག་པས་ཐ་སྙད་ཐམས་ཅད་ལ་ཡིད་བརྟན་མེད་ལ། དེར་

མ་ཟད་བྱིས་པ་མི་མཁས་པས་ཀྱང་ཤེས་པ་དེས་བཅུག་པའི་ཐ་སྙད་ལ་ཡིད་བརྟན་དུ་

མེད་པར་མཐོང་བའི་ཕྱིར་རོ། །གཞན་གང་ལ་ཆུར་འཛིན་ནི་ཆོས་ཅན། འདིར་ཐ་སྙད་

དུ་ཚད་མ་ཡིན་ན་ཐ་སྙད་ལ་མི་བསླུ་བ་ལ་ལྟོས་ནས་ཏེ་མི་བསླུ་བའི་ཕྱིར། དེའི་རྒྱུ་

མཚན་བག་ཆགས་བརྟན་པའི་སྣང་བ་ཡིན་པའི་ཕྱིར། འཁོར་བ་ཇི་སྲིད་བར་ཏེ་སངས་

རྒྱས་ཀྱི་བར་དུ་ཆུར་སྣང་དང་ཆུའི་བསྒྲུབ་བྱར་སྣང་བའི་བག་ཆགས་རྒྱས་པར་བྱས་

པས་དེ་སྨིན་པ་ན་ཆུར་སྣང་བའི་བག་ཆགས་རྒྱས་པར་བྱས་པས་དེ་སྨིན་པ་ན་ཆུར་

སྣང་དང་དེའི་འབྲས་བུར་སྣང་བའི་ཤེས་པ་སྐྱེ་བས་འབྲས་བུའི་ཚོགས་མི་འབྲེལ་བར་

རྗེས་སུ་འབྲེལ་པ་ཡིན་པའི་ཕྱིར་རོ། །

གཉིས་པ་ནི། ཐམས་ཅད་མཁྱེན་པའི་མཁྱེན་པ་ལ་ཤེས་པ་འདི་ཐམས་ཅད་

བསླུ་བས་དོན་དམ་པའི་ཚུལ་ལ་ལྟོས་ནས་མི་བསླུ་བ་ཚད་མར་བརྗོད་པར་རིགས་སོ་

ཞེ་ན། གཞུང་འདི་ནི་ཐ་སྙད་ཀྱི་དགོས་པ་ཅན། ཐ་སྙད་ཀྱི་འབྲས་བུ་ཅན་ཀུན་ཏུ་ཐ་སྙད་

པའི་ཚད་མའི་རང་བཞིན་བརྗོད་པ་ཡིན་ཏེ། དེས་ན་ཐ་སྙད་པའི་ཡུལ་ཅན་ཉིད་ཚད་

མར་བཞག་གོ །དོན་དམ་ལ་འཇུག་པའི་དོན་དུ་བདེན་རྫུན་བླང་དོར་བྱ་བའི་ཕྱིར་

བཤད་པ་མིན་ནམ་ཞེ་ན། ཐ་སྙད་ལ་སྦྱོར་བའི་ཤེས་པ་འདི་ལ་ཡང་ཕ་རོལ་མུ་སྟེགས་

པ་རང་རྨོངས་པས་འཇིག་རྟེན་གཞན་རྨོངས་ཤིང་བསླུ་བར་བྱེད་པའི་ཕྱིར་དོན་དམ་

ལ་འཇུག་པའི་སྐབས་མེད་པས་འཇུག་པའི་ཕྱིར་དུ་འདི་བཤད་པ་ཡིན་ནོ། །འདིས་

གཞུག་ནུས་ཚུལ་ནི། ཐ་སྙད་ཚད་མའི་རིགས་པ་དོན་བསམ་པས་བསམ་པ་ལས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

བྱུང་བ་ཉིད་ཀྱི་ཤེས་རབ་དོན་ཁྱད་པར་ཅན་སྣང་བའི་བློ་གོམས་པར་བྱས་པས་རྣམ་

པར་འཁྲུལ་པ་དབེན་ཞིང་ཡོངས་སུ་དག་པས་དྲི་མ་མེད་ལ་སྤངས་རྟོགས་སམ་འཁོར་

བར་སླར་ལྡོག་པ་མེད་པ་དོན་དམ་པའི་ཚད་མ་མངོན་སུམ་དུ་བྱེད་དོ། །

དེས་ན་དེའི་རྒྱུར་ཐ་སྙད་ཚད་མ་བཤད་དགོས་ཏེ། 

ཡང་དག་ཀུན་རྫོབ་རྣམས་ཀྱི་སྐས། །

མེད་པར་ཡང་དག་ཁང་ཆེན་གྱི། །

སྟེང་དུ་འཛེག་པར་བྱེད་པ་ནི། །

མཁས་ལ་རུང་བ་མ་ཡིན་ནོ། །

ཞེས་སོ། །

དོན་དམ་པའི་ཚད་མ་དེ་ཡང་ཆ་ཙམ་ཞིག་རྣལ་འབྱོར་མངོན་སུམ་དུ་

བསྟན་པ་ཡིན་ནོ། །ཚད་མ་རྣམ་པར་ངེས་པའི་འགྲེལ་བཤད་ཚིག་དོན་རབ་ཏུ་

གསལ་བ་ལས་མངོན་སུམ་གཏན་ལ་དབབ་པ་ལ་འཇུག་པ་སྟེ། ལེའུ་དང་པོའི་

རྣམ་པར་བཤད་པའོ། །           ། །      

༼ལེའུ་གཉིས་པའི་རྣམ་པར་བཤད་པ།༽

ཆོས་ཀུན་མངོན་སུམ་མཁྱེན་པ་པོ། །

རང་དོན་སྤངས་རྟོགས་ཕུན་ཚོགས་པའི། །

ཐུབ་དབང་དེ་ལ་ཕྱག་འཚལ་ནས། །

རང་དོན་ལེའུའི་འགྲེལ་བཤད་བྱ། །

ལོག་པར་རྟོག་པ་བཞི་བསལ་བའི་སྒོ་ནས་མངོན་སུམ་ལེའུ་བཤད་ནས་

སྐབས་སུ་བབས་པ་རྗེས་དཔག་བཤད་པ་ལ་གཉིས་ཏེ། རྗེས་དཔག་གི་དབྱེ་བ་དང༌། 

དབྱེ་བ་སོ་སོའི་རང་བཞིན་གྱི་དང་པོ་ལ། རྗེས་དཔག་གི་དབྱེ་བ་དངོས་དང༌། རྩོད་

སྤང་གི་དང་པོ་ནི། བཞི་སྟེ། གང་ལས་དབྱེ་བའི་གཞི་ནི། མཚན་ཉིད་གཅིག་ལས་

མངོན་སུམ་བཞིར་ཕྱེ་བ་བཞིན་དུ་རྗེས་དཔག་གཉིས་ལ་མཚན་ཉིད་གཅིག་མེད་དེ། 

སྒྲ་ཤེས་ཤིན་ཏུ་ཐ་དད་པའི་ཕྱིར་རོ། །སྒྲས་བརྗོད་དུ་རུང་ཙམ་ལ་བྱེད་ན་དོན་སྤྱི་

ཐམས་ཅད་ལ་རུང་ལ། བརྡ་སྦྱར་ཙམ་ལ་བྱས་ན་རྟགས་ལ་སོགས་པ་ལ་འཇུག་པས་

གྲངས་ངེས་པ་མི་འགྲུབ་པས་དགོས་པ་དང་རྒྱུ་མཚན་ཁྱད་པར་ཅན་ལས་མངོན་སུམ་

གྱི་ཟླར་རྗེས་དཔག་ཅེས་བརྗོད་པར་རིགས་པ་ཙམ་མོ། །

གང་དབྱེ་བའི་ངོ་བོ་ནི། གྲངས་ལ་ལོག་རྟོག་དགག་པ་དང༌། མཚན་ཉིད་ཐ་དད་

རྟོགས་པའི་དོན་དུ་རྣམ་པ་གཉིས་ཏེ། རྗེས་དཔག་གང་ཞིག་རྒྱུར་གྱུར་པས་རང་གིས་

རྟོགས་པར་འགྱུར་བ་རང་གི་དོན་ཏེ་དགོས་པའི་རྗེས་དཔག་དང༌། གཞན་གྱི་དོན་ཏེ་

ཆེད་དམ་དགོས་པའི་རྗེས་དཔག་ནི། གང་གིས་གཞན་ལ་གོ་བར་བྱེད་པའི་ངག་གོ །

དབྱེ་བའི་ཐ་དད་ནི། གལ་ཏེ་སྐྱེས་བུ་ལ་ངེས་པའི་རྟགས་དང་རྗེས་དཔག་དང་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

སྒྲ་མེད་པས་ཤེས་པ་རང་དོན་དང་བརྗོད་པ་གཞན་དོན་དུ་མ་ངེས་སོ་ཞེ་ན། གང་གི་

རྒྱུད་ལ་ཚུལ་གསུམ་རྟགས་ལས་དོན་རྟོགས་པའི་རྗེས་དཔག་སྐྱེས་པ་དེ་ཆོས་ཅན། 

དེ་ལས་རྒྱུད་གཞན་གྱི་བསྒྲུབ་བྱ་རྟོགས་པའི་རྒྱུ་སྟེ་རྒྱུ་མཚན་གྱིས་ཚད་མའམ་བསྒྲུབ་

བྱ་རྟོགས་པའི་དངོས་རྒྱུ་མ་ཡིན་ནོ། །རང་གི་རྟགས་ལས་བསྒྲུབ་བྱ་ཤེས་པའི་རང་

བཞིན་ཡིན་པའི་ཕྱིར། གཞན་དོན་རྗེས་དཔག་ཆོས་ཅན། གཞན་མ་ཡིན་པ་བརྗོད་

མཁན་དེ་ཉིད་བསྒྲུབ་བྱ་རྟོགས་པའི་རྒྱུ་མ་ཡིན་ནོ། །རང་གིས་བསྒྲུབ་བྱ་རྟོགས་ཟིན་

ནས་གཞན་དོན་དུ་རྟགས་བརྗོད་པའི་རང་བཞིན་ཡིན་པའི་ཕྱིར། དེས་ན་དེ་གཉིས་ཐ་

དད་ཅིང་རང་གཞན་གྱི་དོན་དུ་ངེས་སོ། །

དབྱེ་བའི་གྲངས་ངེས་པ་ནི། དབྱེ་གཞི་དེ་གཞིར་བྱས་ལ་སྒྲ་ཤེས་གཉིས་སུ་

ངེས་པས་སམ་རང་གཞན་གཉིས་ཀྱི་དགོས་པ་གཉིས་ཡོད་ཅིང་མེད་ལས་མེད་པས་

སོ། །གཉིས་པ་ལ་རྩོད་པ་ནི། སྒྲ་གཞན་དོན་ཡིན་ཡང་སྒྲ་དེ་རང་དོན་ལས་ལོགས་

ཤིག་ཏུ་མི་བརྗོད་པར་ཐལ་ལོ། །དགོས་པ་དང་མཚན་ཉིད་ལ་ཁྱད་པར་མེད་པའི་ཕྱིར་

ཞེ་ན། ལན་ནི། རྟགས་གྲུབ་པ་མ་ཡིན་ཏེ། བརྒྱུད་པས་ཡུལ་ཁྱད་པར་མེད་ཀྱང་དངོས་

ཀྱི་འཇུག་པ་སྟེ། བྱ་བ་ཐ་དད་པའི་ཕྱིར་རོ། །རྟགས་གྲུབ་སྟེ། ཚུལ་གསུམ་པའི་རྟགས་

བརྗོད་པ་རང་དོན་ལེའུའི་བརྗོད་བྱའི་དོན་རང་དོན་རྗེས་དཔག་ནི་རྟགས་ཅན་བསྒྲུབ་

བྱའི་དོན་གོ་བར་བྱེད་པ་ཡིན་ལ། བསྒྲུབ་བྱའི་དོན་དེའི་གོ་བྱེད་ཀྱི་རྟགས་ནི་སྒྲ་གཞན་

དོན་ལེའུས་གོ་བར་བྱེད་པ་ཡིན་ནོ། །དེས་སྒྲ་ལོགས་སུ་བརྗོད་པར་རིགས་པ་མ་ཡིན་

ཏེ། རྗོད་བྱེད་ཀྱི་བྱ་བ་ཁྱད་པར་ཡོད་ཀྱང་བརྗོད་བྱའི་མཚན་ཉིད་གཞན་བརྗོད་པར་

བྱར་མེད་པའི་ཕྱིར་ཏེ། བརྗོད་ཚུལ་ཤེས་པའི་དོན་དུ་སྟོན་ནོ་སྙམ་ན། དེ་ལ་ཡང་མི་

དགོས་ཏེ། རྟགས་དུ་བའམ་བྱས་པ་གང་ལའམ་སྒྲ་འགའ་ཞིག་ཏུ་ཚད་མས་མཐོང་བ་

ཕྱོགས་ཆོས་ཅན་དེ་མེ་དང་མི་རྟག་པ་གང་དང་དེ་བྱུང་ངམ་བདག་གཅིག་པའི་འབྲེལ་

པ་ཤེས་པ་སྟེ་རྗེས་སུ་འགྲོ་ལྡོག་ངེས་ཤིང་དྲན་པའི་གང་ཟག་དེ་ལ་འབྲེལ་ཡུལ་གྱི་

བསྒྲུབ་བྱའི་ཆོས་དེ་རྟགས་དེས་ཕྱོགས་ཆོས་མཐོང་བའི་བསྒྲུབ་བྱའི་ཆོས་ཅན་དེ་ཉིད་

དུ་གོ་བར་བྱེད་པ་ཡིན་ནོ་ཞེས་མཚན་ཉིད་བརྗོད་པས་རྟགས་ཀྱི་དངོས་པོ་རྟོགས་པ་

ཡིན་ན། དེ་ལྟར་རྟོགས་པ་དེ་གོ་བར་བྱེད་པས་མཚན་ཉིད་བརྗོད་པས་གཞན་དོན་

ལེའུ་ལས་རྟོགས་པར་འདོད་པའི་ངག་གིས་ཚུལ་བསྟན་པར་བྱས་པ་ཉིད་དེ། གོ་བྱེད་

དུ་ཤེས་པ་ལས་གཞན་དུ་བརྗོད་ན་གོ་བར་བྱེད་པའི་ཆོས་མ་བསྟན་པར་འགྱུར་བའི་

ཕྱིར་རོ། །རྟགས་ཀྱི་མཚན་ཉིད་ཀྱིས་དོན་གང་ཇི་ལྟ་བར་ཤེས་པའི་བརྗོད་ཚུལ་གྱི་

ཚིག་ཀྱང་ཤེས་པའི་གང་ཟག་དེ་དག་ནི་བརྗོད་ཚུལ་དེ་རྟོགས་པར་བྱ་བའི་ཆོས་ཡང་

ཉེ་བར་བསྟན་པ་གཞན་གཞན་དོན་ལེའུ་ལ་ལྟོས་པ་ནི་མ་ཡིན་ནོ་ཞེ་ན། 

ལན་ནི། མཚན་ཉིད་རྟོགས་ཙམ་གྱི་བརྗོད་ཚུལ་ཤེས་པ་ལ་བརྗོད་ཚུལ་

ལོགས་སུ་བསྟན་མི་དགོས་པ་དེ་ལྟར་བདེན་མོད་ཀྱི། འོན་ཀྱང་རྨོངས་པའི་དོན་དུ་

ཡང་དག་པའི་ཤེས་པ་སྟོན་པའི་བསྟན་བཅོས་བརྩམས་པ་བཞིན་དུ་སྒྲ་དོན་ལེའུ་འདི་

ནི་རྟགས་ཀྱི་དངོས་པོ་རྟོགས་ཀྱང་བརྗོད་མི་ཤེས་པའི་བྱིས་པས་བརྗོད་ཚུལ་རྟོགས་

པའི་རྒྱུར་བརྩམས་པ་ཡིན་ནོ། །དེ་འདྲ་མེད་དོ་ཞེ་ན། མཐོང་བར་སྟོན་པ་རྟགས་ལས་

བསྒྲུབ་བྱའི་དངོས་པོ་ཇི་ལྟ་བ་རྟོགས་ཀྱང་རྟགས་དེའི་ཆོས་ཏེ་ངོ་བོ་ཉིད་མ་ཁྱབ་པ་སྟེ་

ཆད་པ་དང་ལྡོག་པ་ལྷག་པ་དག་གིས་མཐོང་སྟེ། རིག་པ་ཅན་ལ་སོགས་པ་དག་སྒྲ་མི་

རྟག་སྟེ། བྱས་པའི་ཕྱིར། བུམ་པ་བཞིན། བུམ་པ་བྱས་པ་དེ་བཞིན་དུ་སྒྲ་བྱས། དེའི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཕྱིར་སྒྲ་མི་རྟག་གོ །ཞེས་ཡན་ལག་ལྔ་ལྡན་དུ་སྨྲ་བ་འདི་ལ་མེད་ན་མི་འབྱུང་བ་བདག་

གཅིག་གམ་དེ་བྱུང་གི་འབྲེལ་པ་མི་བརྗོད་པའི་ཕྱིར་ཆད་པ་དང་ལྷག་པ་དཔེ་ལ་མཐོང་

བ་བསྒྲུབ་བྱའི་ཆོས་ཅན་ལ་ཉེ་བར་”གཏོད
1
་པ་དང་བསྒྲུབ་པར་བྱ་བ་དམ་བཅས་པ་

དང་བསྒྲུབ་བྱ་དེ་ཟློས་པའི་ཚིག་མཇུག་བསྡུ་བ་དག་སྦྱོར་བའི་ཕྱིར་རོ། །

གཉིས་པ་ལ། རང་དོན་དང༌། གཞན་དོན་རྗེས་དཔག་བྱེ་བྲག་ཏུ་བཤད་པའི་

དང་པོ་ལ། རྗེས་དཔག་ཚད་མའི་རང་བཞིན་དང༌། དེའི་རྒྱུ་རྟགས་ཡང་དག་གཉིས་ཀྱི་

དང་པོ་ལ། རྗེས་དཔག་གི་མཚན་ཉིད་དང༌། འབྲས་བུ་དང༌། ཡུལ་ལ་ལོག་རྟོག་བསལ་

བའི་དང་པོ་ནི། རྗེས་དཔག་གཉིས་ཡོད་པ་དེ་ལ་རང་དོན་རྗེས་དཔག་ཚད་མ་ནི། 

ཚུལ་གསུམ་པའི་རྟགས་ལས་ལྐོག་གྱུར་གྱི་དོན་མཐོང་བ་སྟེ་རྟོགས་པ་ཆོས་གསུམ་

ཚང་བ་ཡིན་ནོ། །དེ་ཉིད་བཤད་པ་ནི། མཚན་ཉིད་གསུམ་པའི་རྟགས་ལས་ཞེས་སྨོས་

པས་རྟགས་ལྟར་སྣང་ལས་སྐྱེས་པ་རྗེས་དཔག་ཡིན་པ་བསལ། རྗེས་སུ་དཔག་པར་

བྱ་བ་ཞེས་སྨོས་པས་རྟགས་འཛིན་བསལ་ཏེ་རྟགས་མཐོང་ནས་འབྲེལ་པ་མཐོང་ཞིང་

དྲན་པས་རྗེས་དཔག་སྐྱེ་བས་སོ། །རྟོགས་པ་ཞེས་པས་རྟགས་བསལ་ཏེ། དེ་ལྟ་བུ་

གང་ཡིན་པ་དེ་ནི་རང་གི་དོན་གྱི་རྗེས་སུ་དཔག་པ་ཡིན་ནོ། །

གཉིས་པ་ནི། རྗེས་དཔག་འདིའི་འབྲས་བུའི་རྣམ་པར་རྟོག་པ་སྟེ་ཁྱད་པར་ནི་

མངོན་སུམ་བཞིན་དུ་ཤེས་པར་བྱ་སྟེ། དོན་རྟོགས་པའི་རང་བཞིན་ཉིད་འབྲས་བུ་ཡིན་

ཏེ། དོན་གཏན་ལ་འབེབས་པའི་རང་བཞིན་ཅན་ཡིན་པའི་ཕྱིར་རོ། །དོན་དང་འདྲ་བ་

ཚད་མ་ཡིན་ཏེ། དེའི་དབང་གིས་དོན་གཏན་ལ་ཕེབས་པ་འགྲུབ་པའི་ཕྱིར་རོ། །

1  [མ་ཕྱི། ༨༡ན༣ན།   གཏེད    * གཏོད]

བུ་སྟོན་རིན་ཆེན་གྲུབ།

ཀུན་བཏུས་ལས། 

རྗེས་དཔག་རྣམ་གཉིས་རང་དོན་ནི། །

ཚུལ་གསུམ་རྟགས་ལས་དོན་མཐོང་བའོ། །

འབྲས་བུ་སྔར་བཞིན་འདི་དག་ནི། །

དོན་དང་རང་བཞིན་མཚུངས་མ་ཡིན། །

ཞེས་འབྲས་བུ་མངོན་སུམ་དང་འདྲ་བ་ལ་དོན་ཏེ་ཡུལ་དང་རང་བཞིན་ངོ་བོ་མི་

འདྲ་སྟེ། སྤྱི་དང་དེའི་ཡུལ་ཅན་ཡིན་པའི་ཕྱིར་རོ། །

གསུམ་པ་ནི། འཁྲུལ་ཀྱང་འབྲེལ་པས་ཚད་མར་བསྟན། གཉིས་ཀ་དངོས་པོའི་

ཡུལ་ཅན་དུ་བསྟན། དེ་ལ་སློབ་དཔོན་གྱི་ལུང་འགལ་བསྟན་པའི་དང་པོ་ནི། རྗེས་

དཔག་གི་ཡུལ་ལ་ལོག་རྟོག་བསལ་བ་སྔར་རྣམ་རྟོག་གི་སྣང་ཡུལ་ཕྱི་རོལ་གྱི་རང་

མཚན་དུ་མེད་པར་བསྟན་པས་སེལ་ཡང༌། འདིར་རྩོད་པ་རྗེས་དཔག་གིས་བཟུང་བ་

བརྟགས་པ་ཡིན་ན་འཁྲུལ་པས་ཚད་མ་མ་ཡིན་ལ། ཚད་མ་ཡིན་ན་མི་བསླུ་བ་དགོས་

པས་དོན་མེད་པར་འགལ་ཞེས་པའི་རྩོད་པའི་ལྷག་མ་སྤང་བའི་ཕྱིར་སྟོན་པ་ལ། བསྟན་

བཤད་ཤིན་ཏུ་བཤད་པ་གསུམ་གྱི་དང་པོ་ནི། རྗེས་དཔག་དེ་ནི་ཆོས་ཅན། སྣང་ཡུལ་

ལ་འཁྲུལ་ཏེ། སྣང་ཡུལ་དོན་བདེན་པ་དེའི་རང་བཞིན་མ་ཡིན་པ་ལ་དེར་འཛིན་པའི་

ཕྱིར། འོ་ན་ཚད་མར་འགལ་ཞེ་ན། མི་འགལ་ཏེ། སྣང་ཡུལ་ལ་འཁྲུལ་ཀྱང་ཚུལ་གསུམ་

རྟགས་ལས་དོན་རྟོགས་ཀྱི་རྗེས་དཔག་ཆོས་ཅན། འཇུག་ཡུལ་ལ་ཚད་མ་ཉིད་ཡིན་ཏེ། 

འཇུག་ཡུལ་སྔར་མ་རྟོགས་ཀྱི་གཞལ་བྱ་ལ་མེད་ན་མི་འབྱུང་བའི་འབྲེལ་པ་གྲུབ་པའི་

འཇལ་བྱེད་ཤེས་པ་ཡིན་པའི་ཕྱིར། 

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གཉིས་པ་ནི། རྗེས་དཔག་ཆོས་ཅན། སྣང་ཡུལ་ལ་འཁྲུལ་བ་ཡིན་ཏེ། རང་གི་

སྣང་བ་ཕྱི་རོལ་གྱི་མེའི་རང་བཞིན་གྱི་དོན་མེད་པ་ལ་དོན་དུ་མངོན་པར་ཞེན་ནས་

འཇུག་པའི་ཕྱིར། དེའི་ཕྱིར་མེད་པ་འཛིན་པས་འཁྲུལ་བ་ཡིན། ཡང་རྗེས་དཔག་དེ་

ཆོས་ཅན། འཇུག་ཡུལ་ལ་ཚད་མ་ཡིན་ནོ། །སྔར་མ་རྟོགས་ཀྱི་འཇུག་ཡུལ་ལ་མི་

འཁྲུལ་ཏེ་མི་བསླུ་བའི་ཕྱིར། དེའི་རྒྱུ་མཚན་འཇུག་ཡུལ་གྱི་དོན་དང་འབྲེལ་པས་

སོ། །རྟགས་གྲུབ་ཚུལ་འདི་ལྟར། རང་བཞིན་གྱི་རྟགས་བྱས་པ་ཆོས་ཅན། ངོ་བོ་སྟེ་

བསྒྲུབ་བྱའི་ཆོས་མི་རྟག་པ་མེད་ན་མེད་པ་ཡིན་ཏེ། བསྒྲུབ་བྱའི་ཆོས་མི་རྟག་པ་ལས་

ངོ་བོ་ཐ་མི་དད་པའི་ཕྱིར་དང༌། འབྲས་བུའི་རྟགས་དུ་བ་ནི་ཆོས་ཅན། རྒྱུ་སྟེ་བསྒྲུབ་

བྱའི་ཆོས་མེ་མེད་ན་མེད་པ་ཡིན་ཏེ། བསྒྲུབ་བྱའི་ཆོས་མེས་བདག་ཉིད་འགྲུབ་པར་

བྱེད་པ་ཡིན་པའི་ཕྱིར་རོ། །རྟགས་བསྒྲུབ་བྱའི་ཆོས་ལ་འབྲེལ་པ་གྲུབ་པ་དེ་བཞིན་དུ་

དུ་བའམ་བྱས་པ་འཛིན་ཙམ་རྟགས་འཛིན་མིན་གྱི་རྟགས་བསྒྲུབ་བྱའི་ཆོས་དང་

འབྲེལ་བར་འཛིན་པ་རྟགས་འཛིན་ཡིན་པས་རྟགས་དེ་ལས་སྐྱེས་པའི་ཤེས་པ་རྟགས་

འཛིན་ཆོས་ཅན། རྟགས་དེ་དག་མེད་ན་མེད་པ་ཡིན་ཏེ། རྟགས་ཀྱི་འབྲས་བུ་ཡིན་པའི་

ཕྱིར། དེ་བཞིན་དུ་བསྒྲུབ་བྱའི་ཆོས་ཀྱི་འབྲས་བུ་ཡིན་ནོ། །

རྟགས་འཛིན་དེ་ལས་རྗེས་དཔག་དངོས་སུ་སྐྱེ་བ་མ་ཡིན་གྱི་འབྲེལ་པ་དྲན་པ་

ལས་ཡིན་ཏེ། དྲན་པས་བར་དུ་ཆོད་པའི་རྟགས་དེ་ལས་བྱུང་བའི་ངོ་བོ་དང་རྒྱུ་རྟོགས་

པའི་རྗེས་དཔག་ཆོས་ཅན། རྟགས་དང་རྟགས་འཛིན་ལ་འབྲེལ་པ་ཡིན་ཏེ། རྟགས་དང་

རྟགས་འཛིན་མེད་ན་མེད་པའི་ཕྱིར་རོ། །སྒྲུབ་བྱེད་རྟགས་བསྒྲུབ་བྱའི་ཆོས་ལ་འབྲེལ་

པ་གྲུབ་པ་དེ་བཞིན་དུ། སྣང་རུང་བུམ་པ་མི་དམིགས་པ་ཆོས་ཅན། སྣང་རུང་བུམ་པ་

མེད་པ་ལ་མི་འཁྲུལ་བ་ཡིན་ཏེ། སྣང་རུང་བུམ་པ་མེད་པ་ལོག་ན་ལྡོག་པའི་ཕྱིར། 

རྟགས་གྲུབ་སྟེ། སྣང་བ་བལྟར་རུང་བའི་བུམ་པའི་དངོས་པོ་ཡོད་ན་དེ་ལས་གཞན་པའི་

རྒྱུ་མེད་པ་ཅན་གྱི་བུམ་པ་མཐོང་བ་ལྡོག་པ་མི་སྲིད་དོ། །རྗེས་དཔག་དངོས་པོ་ལ་མི་

འཁྲུལ་ན་དངོས་པོ་སྣང་བ་ཉིད་རྗེས་སུ་དཔག་གོ་ཞེ་ན། རྗེས་དཔག་གི་སྣང་བ་དེ་ཉིད་

ནི་ཆོས་ཅན། དོན་བྱེད་ནུས་པའི་དོན་དང་ལྡན་པ་ཡང་མ་ཡིན་ཏེ། ཐུན་མོང་བ་མི་

གསལ་བར་སྣང་བའི་ཕྱིར། ཁྱབ་པ་ཡོད་དེ། དོན་བྱེད་ནུས་པ་དེ་ནི་མངོན་སུམ་གྱིས་

གཞན་དུ་ཐུན་མོང་མ་ཡིན་པ་གསལ་བའི་རྣམ་པར་མཐོང་བའི་ཕྱིར་རོ། །

གསུམ་པ་ལ། འཇུག་ཡུལ་ལ་ཚད་མར་བསྟན། སྣང་ཡུལ་ལ་འཁྲུལ་བར་

བསྟན། དེ་ལ་རྩོད་པ་སྤང་བའི་དང་པོ་ནི། རྟགས་ཅན་གྱི་བློ་རྗེས་དཔག་ཆོས་ཅན། 

སྣང་ཡུལ་དངོས་པོ་དེར་སྣང་བ་ཡིས་ནི་སྟོང་ཡང་འཇུག་ཡུལ་ལ་བསླུ་བར་བྱེད་པ་

ཉིད་མ་ཡིན་ཏེ། སྣང་ཡུལ་དངོས་པོ་མི་སྣང་ཡང་བརྒྱུད་པས་ནི་འཇུག་ཡུལ་བསྒྲུབ་

བྱའི་དངོས་པོ་དང་འབྲེལ་པའི་ཕྱིར། རྟགས་གྲུབ་སྟེ། འདི་ལྟར་ཏེ། གང་གི་ཕྱིར་མེ་དང་

མི་རྟག་པའི་དངོས་པོ་གང་ཇི་ལྟ་བ་དེ་ནི་ཁྱད་པར་ཅན་གྱི་ཞེན་པས་རྟོགས་པར་བྱ་བ་

དེ་འདྲ་བའི་རྟགས་སེམས་རྟགས་བསྒྲུབ་བྱའི་ཆོས་ལ་མི་འཁྲུལ་བར་འཛིན་པ་དེའི་རྒྱུ་

ཡིན། རྟགས་འཛིན་དེ་ལས་ཁྱད་པར་ཅན་གྱི་ཞེན་ཡུལ་རྒྱུ་དང་རང་བཞིན་དེ་ལྟ་བུ་ཡི་

དངོས་པོ་ལ་རྟགས་ཅན་བློ་རྗེས་དཔག་ཚད་མ་རྟགས་འཛིན་དེས་བསྐྱེད་པ་དེ་ལྟར་ཏེ་

དེའི་ཕྱིར། རྟགས་དང་རྗེས་དཔག་བརྒྱུད་ནས་བསྒྲུབ་བྱའི་དོན་དང་འབྲེལ་ལོ། །

གཉིས་པ་ནི། འོ་ན་འཁྲུལ་པར་འགལ་ཞེ་ན། རྗེས་དཔག་དེ་འཇུག་ཡུལ་དངོས་

པོ་ལ་བསླུ་བར་བྱེད་པ་ཉིད་མིན་ཡང༌། རྗེས་དཔག་ཆོས་ཅན། སྣང་ཡུལ་ལ་འཁྲུལ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

པར་རྣམ་གཞག་བྱས་པ་ཡིན་ཏེ། སྣང་ཡུལ་ཕྱི་རོལ་གྱི་དོན་བདེན་པ་དེའི་ངོ་བོས་སྟོང་

པ་དེ་ལ་ཕྱི་རོལ་གྱི་དོན་དེའི་ངོ་བོར་ཞེན་པའི་ཕྱིར་རོ། །

གསུམ་པ་ནི། གལ་ཏེ་ཕྱི་རོལ་གྱི་དོན་རང་མཚན་བསླུ་ན་འཛིན་དགོས་ལ་དེ་

འཛིན་ན་མ་འཁྲུལ་བར་འགྱུར་ཞེ་ན། ཇི་ལྟར་ཏེ་དཔེར་ན། ནོར་བུའི་འོད་ལ་ནོར་བུར་

འཛིན་པས་རྒྱུག་པ་དང༌། སྒྲོན་མེའི་འོད་དག་ལ་ནོར་བུར་འཛིན་པའི་བློ་ཡིས་མངོན་

པར་རྒྱུག་པའི་ཤེས་པ་དེ་དག་ནོར་བུ་མ་ཡིན་པ་ལ་ནོར་བུར་འཛིན་པའི་ལོག་པའི་

ཤེས་པར་ཁྱད་པར་མེད་ཀྱང༌། བརྒྱུད་པས་ནོར་བུ་དང་འབྲེལ་བའི་ཕྱིར་ནོར་བུའི་

འོད་ལ་ནོར་བུར་འཛིན་པའི་བློ་ནོར་བུ་ཐོབ་པའི་དོན་བྱེད་ལ། གཅིག་ཤོས་མ་འབྲེལ་

བས་ཐོབ་པའི་དོན་མི་བྱེད་པས་དོན་བྱེད་པ་ལ་ཁྱད་ཡོད་པ་དེ་བཞིན་དུ་རྗེས་དཔག་

ཡང་དག་དང་དེར་སྣང་བ་དག་སྣང་ཡུལ་ཇི་ལྟ་བ་བཞིན་གྱི་དོན་ཅན་གྱི་མ་འཁྲུལ་བ་

མ་ཡིན་ཡང༌། རྗེས་དཔག་ཡང་དག་ཆོས་ཅན། འཇུག་ཡུལ་ལ་ཚད་མ་ཉིད་དུ་རྣམ་

པར་གཞག་སྟེ། འཇུག་ཡུལ་དོན་བྱེད་ནུས་པའི་དངོས་པོ་སྔར་མ་རྟོགས་དང་རྗེས་སུ་

འབྲེལ་པའི་འཇལ་བྱེད་ཤེས་པ་ཡིན་པའི་ཕྱིར། རྗེས་དཔག་ལྟར་སྣང་འཇུག་ཡུལ་ལ་

མ་འབྲེལ་བས་ཚད་མ་མིན་ནོ། །

འདིར། སློབ་དཔོན་ཤཱཀྱ་བློ་ན་རེ། ནོར་བུའི་འོད་ལ་ནོར་བུར་འཛིན་པའི་བློ་

རྗེས་དཔག་ཡིན་ལ་ནོར་བུའི་འོད་རང་མཚན་པ་འབྲས་བུའི་རྟགས་ཡིན་ནོ། །འབྲེལ་

པ་དྲན་པ་མེད་ཀྱང་རྗེས་དཔག་ཏུ་མི་འགལ་ཏེ། གློ་བུར་བའི་རྗེས་དཔག་བཞིན་ནོ་

ཞེས་གསུངས་པ་ལ། 

ཆོས་མཆོག་ན་རེ། རྗེས་དཔག་མ་ལུས་པ་ལ་བསྙོན་པ་ལ་རྗེས་དཔག་གི་བྱེ་



  210  

བུ་སྟོན་རིན་ཆེན་གྲུབ།

བྲག་དཔེར་མི་འགྲུབ་ཅིང༌། རྟགས་ནོར་བུའི་འོད་དུ་ཚད་མས་མ་གྲུབ་ཅིང༌། མེད་ན་

མི་འབྱུང་བ་ངེས་པ་མེད་པས་སོ། །འོན་ཀྱང་ནོར་བུ་དང་འབྲེལ་པས་ཤེས་པ་གཞན་

གྱིས་ནོར་བུ་ཐོབ་པའི་རྒྱུ་ཡིན་པས། འཁྲུལ་པ་གཞན་ལས་ཁྱད་ཡོད་པས་དཔེར་བྱས་

པར་བཞེད་དོ། །

གཉིས་པ་ལ། གཉིས་ཀ་འཇུག་ཡུལ་དངོས་པོའི་ཡུལ་ཅན་དུ་བསྟན། རྗེས་

དཔག་གི་སྣང་ཡུལ་དངོས་པོ་མ་ཡིན་པར་བསྟན། དངོས་པོ་ལ་མི་བསླུ་བར་མཚུངས་

པས་དོན་བསྡུ། རྗེས་དཔག་ངེས་པའི་གཏན་ཚིགས་བྱེ་བྲག་ཏུ་བཤད་པ་བཞིའི་དང་

པོ་ནི། ལ་མེ་ལྡན་རྟོགས་ཀྱི་རྗེས་དཔག་ཚད་མ་ཆོས་ཅན། འཇུག་ཡུལ་དངོས་པོའི་

ཡུལ་ཅན་ཡིན་ཏེ། འཇུག་ཡུལ་དོན་བྱེད་ནུས་པ་དང་རྗེས་སུ་འབྲེལ་པའི་ཚད་མ་ཡིན་

པ་དེ་ཉིད་ཀྱི་ཕྱིར། དཔེར་ན། མངོན་སུམ་བཞིན་ཞེས་པས་གཉིས་ཀ་དངོས་པོའི་ཡུལ་

ཅན་དུ་གྲུབ་བོ། །དེའི་རྒྱུ་མཚན་རྟོག་ལྡན་སྐྱེས་བུའི་དོན་སྒྲུབ་པར་བྱེད་པ་བླང་དོར་ལ་

དཔྱོད་པའི་ཚད་མ་ནི་དོན་དུ་གཉེར་བར་བྱ་བསྲེག་པ་ལ་སོགས་པའི་དོན་བྱེད་པ་

སྒྲུབ་པ་དེ་རུང་བའི་ཡུལ་ཅན་ཡིན་པའི་ཕྱིར་ཏེ། ཤེས་པ་གང་ཞིག་སྐྱེས་བུའི་དོན་

སྒྲུབ་པར་བྱེད་པ་རྣམ་པར་དཔྱོད་པའི་ཡན་ལག་ཏུ་གྱུར་པ་དེ་ཚད་མ་ཡིན་ནོ། །དེས་

ན་རྗེས་དཔག་གི་སྣང་ཡུལ་ཙམ་སྟོན་པ་ནི། སྐྱེས་བུའི་དོན་སྒྲུབ་བྱེད་མིན་པས་ཚད་

མ་མིན་གྱི་འོན་ཀྱང་འཇུག་ཡུལ་རང་མཚན་སྟོན་བྱེད་ཀྱི་མི་བསླུ་བ་ཚད་མ་ཡིན་

ནོ། །གལ་ཏེ་སྤྱོད་པ་དོན་བྱེད་པར་རུང་བའི་ཡུལ་ཅན་ཡིན་ན་རྟོག་ལྡན་གྱི་ཤེས་པ་

དཔྱད་པར་མི་བྱ་སྟེ། དེ་ནི་ཕྱི་རོལ་གྱི་དོན་སྒྲུབ་པར་མི་བྱེད་པའི་ཕྱིར་རོ། །ཞེ་ན། བླང་

དོར་གྱི་དོན་ལ་རྟོག་པ་སྔོན་དུ་གཏོང་བ་ཅན་ཅུང་ཟད་བླང་དོར་ལ་ཡོངས་སུ་རྟོག་པ་



  211  

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ནི་བདེ་བའི་སྒྲུབ་བྱེད་བླང་བྱ་དང་སྡུག་བསྔལ་གྱི་སྒྲུབ་པར་བྱེད་པ་དོར་བྱའི་དངོས་པོ་

ནི་ཕྱི་རོལ་ན་ཡོད་ཙམ་གྱིས་བདེ་སྡུག་གམ་རང་གི་དོན་བྱེད་མི་བྱེད་ཀྱིས་ཐོབ་པས་

བྱེད་ལ་དེ་ལ་འཇུག་དགོས་ལ་དེ་ལ་ཤེས་དགོས་པས་བླང་དོར་ཤེས་ནས་ཇི་ལྟར་

འོས་པ་བླང་བྱ་ལེན། དོར་བྱ་སྤོང་བ་ལ་སྒྲུབ་པར་ཏེ་ནན་ཏན་དུ་བྱ་བར་འདོད་པས་

སྤང་བླང་བྱ་བ་ཡིན་གྱི་བླང་དོར་མ་ཤེས་པ་དོན་མེད་པ་ལ་ཞེན་པས་བླང་དོར་ལ་

ཞུགས་ཀྱང་འདོད་པ་འགྲུབ་པ་ནི་མ་ཡིན་ནོ། །དེས་ན་ཤེས་པ་ནི་བརྒྱུད་ནས་དོན་

བྱེད་པའི་ཡན་ལག་ཡིན་པས་དཔྱད་པར་བྱ་བ་ཡིན་ནོ། །

གཉིས་པ་ནི། རྗེས་དཔག་གི་སྣང་བ་དེ་དངོས་པོ་མ་ཡིན་ནམ་དངོས་པོ་ཉིད་དུ་

ངེས་པའི་ཕྱིར་ཞེ་ན། རྗེས་དཔག་གི་སྣང་བ་དེ་ཉིད་ཆོས་ཅན། དོན་སྒྲུབ་པར་བྱེད་པའི་

དངོས་པོ་མ་ཡིན་ཏེ། དོན་སྒྲུབ་པར་བྱེད་པའི་དངོས་པོ་འགག་ཀྱང་དེ་མ་འགག་པའི་

ཕྱིར་དང༌། དེ་ལས་ཀྱང་སྲེག་པ་ལ་སོགས་པའི་དོན་ཅུང་ཟད་འགྲུབ་པ་མེད་པའི་ཕྱིར་

རོ། །རྗེས་དཔག་གི་སྣང་བ་སྤྱི་དེ་དངོས་པོར་མེད་མོད་ཀྱི་ཡོད་དུ་ཆུག་ཀྱང༌། མེའི་སྤྱི་

ནི་ཆོས་ཅན། དོན་མེ་མ་ཡིན་ནོ། །མེའི་དངོས་པོ་ལོག་ཀྱང་གནས་པ་དང་སྲེག་པ་ལ་

སོགས་པ་དོན་བྱེད་མི་ནུས་པ་དེ་ཉིད་ཀྱི་ཕྱིར་རོ། །

གསུམ་པ་ནི། རྗེས་དཔག་གི་སྣང་བ་དོན་མིན་ལ་རྟོག་ལྡན་གྱི་དཔྱོད་པ་དངོས་

པོའི་ཡུལ་ཅན་ཡིན་པ་དེས་ན་འཇུག་ཡུལ་དངོས་པོའི་རང་བཞིན་ལ་མི་བསླུ་བ་ཉིད་

ནི་མངོན་སུམ་གྱི་ཡིན་པར་མ་ཟད་རྗེས་དཔག་འདིའི་ཡང་ཚད་མ་ཡིན་ནོ། །འདི་དག་

གིས་ཚད་མ་དངོས་པོའི་ཡུལ་ཅན་དུ་མཚུངས་པར་བསྟན་པའི་ཕྱིར་གཉིས་ཀ་ཞེས་

གསུངས་ཀྱི། དེ་ལྟ་མིན་ན་རྗེས་དཔག་གིས་ཡུལ་དཔྱད་པར་མངོན་སུམ་སྐབས་སུ་

བུ་སྟོན་རིན་ཆེན་གྲུབ།

མ་བབས་སོ། །

བཞི་པ་ནི། བྱས་པ་ལ་སོགས་པའི་རྟགས་ལ་བརྟེན་པའི་རྗེས་དཔག་ཚད་མ་

ཆོས་ཅན། འཇུག་ཡུལ་དངོས་པོའི་ཡུལ་ཅན་ཡིན་ཏེ། འཇུག་ཡུལ་དངོས་པོ་དེ་དང་

འབྲེལ་པའི་དངོས་པོའི་རྟགས་ལ་ལྟོས་ནས་རྟོགས་པའི་ཕྱིར་རོ། །ཡང་ཞེས་པ་སྔར་

གྱི་རྟགས་སུ་མ་ཟད་ཅེས་པའོ། །དེས་ན་དཔྱོད་པ་ནི་དོན་བྱེད་པར་རུང་བའི་ཡུལ་ཅན་

ཡིན་ལ། དེ་ཡང་རང་མཚན་ལས་གཞན་གྱིས་མི་ནུས་པས་རང་མཚན་གཞལ་བྱ་

ཡིན་ནོ། །སྤྱི་དང་དངོས་མེད་ལ་དཔྱོད་པའང་ཡོད་མོད་ཀྱི་དེ་དག་ཀྱང་དངོས་པོའི་

རྟེན་ཅན་ཡིན་ཏེ། སྤྱི་དངོས་པོར་སྟོན་པ་ན་དེ་དོན་བྱེད་རུང་ངམ་མི་རུང་ཞེས་དངོས་

པོའི་རྗེས་སུ་འབྲང་ནས་དཔྱོད་པའི་ཕྱིར་རོ། །ས་ཕྱོགས་ལ་སོགས་པའི་དངོས་པོ་ལ་

མེ་ལ་སོགས་པ་ཡོད་མེད་དུ་དཔྱོད་པའི་ཕྱིར་རོ། །

རྣམ་འགྲེལ་ལས། 

རང་གི་མཚན་ཉིད་གཅིག་གཞལ་བྱ། །

ཡོད་མེད་ཉིད་དུ་དཔྱོད་རྣམས་ཀྱིས། །

དོན་བྱ་དེ་ལས་གྲུབ་ཕྱིར་རོ། །

ཞེས་བཤད་ཅིང༌། ལྷ་དབང་བློ་དང༌། ཤཱཀྱ་བློ་དང༌། ཆོས་མཆོག་དང༌། རྒྱན་

དང༌། ཡེ་ཤེས་དཔལ་ལ་སོགས་པས་ཀྱང་བཞེད་པ་ཡིན་ནོ། །

གསུམ་པ་ལ། ཡུལ་གྱིས་དབྱེ་བའི་ལུང་འགལ་སྤང༌། ཡུལ་ཅན་གྱིས་དབྱེ་

བའི་ལུང་འགལ་སྤང་བ་གཉིས་ཀྱི་དང་པོ་ལ། རྩོད་པ་ནི། གལ་ཏེ་གཉིས་ཀའི་འཇུག་

ཡུལ་གྱི་གཞལ་བྱ་རང་མཚན་ཡིན་ན། སློབ་དཔོན་ཕྱོགས་ཀྱི་གླང་པོས་མདོར། 

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

མཚན་ཉིད་གཉིས་གཞལ་བྱ་ཞེས་པ་དང༌། འགྲེལ་པར། རང་དང་སྤྱིའི་མཚན་ཉིད་

དག་ལས་གཞན་པའི་མཚན་ཉིད་གཞལ་བར་བྱ་བ་གཞན་ནི་མེད་དོ། །རང་གི་མཚན་

ཉིད་ཀྱི་ཡུལ་ཅན་ནི་མངོན་སུམ་ཡིན་ལ་སྤྱིའི་མཚན་ཉིད་ཀྱི་ཡུལ་ཅན་ནི་རྗེས་སུ་

དཔག་པའོ། །ཞེས་བྱ་བར་ཤེས་པར་བྱའོ། །ཞེས་པ་དང༌། རང་གི་མཚན་ཉིད་བསྟན་

བྱ་མིན། །ཡུལ་ཐ་དད་ཕྱིར། རང་གི་བདག་ཉིད་བཞིན་དུ་མངོན་སུམ་དང་རྗེས་སུ་

དཔག་པ་དག་གི་ཡུལ་ཐ་དད་པ་ཡིན་ནོ་ཞེས་པ་དང༌། སྤྱིའི་མཚན་ཉིད་ཀྱི་ཡུལ་ཅན་

མ་ཡིན་པའི་རྗེས་སུ་དཔག་པ་ནི་མེད་དོ་ཞེས་བཤད་པ་དང་འགལ་ལོ་ཞེ་ན། 

སློབ་དཔོན་གྱི་དགོངས་པས་རང་གི་མཚན་ཉིད་ལས་གཞན་པའི་སྤྱི་ཞེས་པ་

གཞལ་བྱ་རང་རྒྱུད་པ་ཡོད་པར་དགོངས་ནས་གཞལ་བྱ་གཉིས་སུ་བཞེད་པ་མིན་གྱི་

རང་མཚན་དེ་ཉིད་རང་གི་ངོ་བོ་མངོན་སུམ་གྱིས་རྟོགས་པའི་ཕྱིར། མངོན་སུམ་གྱི་

ཡུལ་རང་མཚན་ཡིན་ལ། རང་མཚན་དེ་ཉིད་ལ་རྗེས་དཔག་གི་ཤེས་པས་གཟུང་བའི་

རྣམ་པ་སྤྱི་སྣང་བ་ལ། རང་མཚན་དུ་སྒྲོ་བཏགས་པའི་སྒོ་ནས་རང་མཚན་དེའི་ངོ་བོར་

ཞེན་ནས་རྟོགས་པའི་ཕྱིར་གཞན་གྱི་ངོ་བོའི་སྒོ་ནས་རྟོགས་པས་སྤྱིའི་མཚན་ཉིད་དུ་

བཤད་དེ། རྗེས་དཔག་གི་སྣང་བ་མེར་སྣང་བའི་ཆ། མེ་རང་མཚན་མ་ཡིན་པ་ལ་མེ་

རང་མཚན་དུ་ཞེན་པས་སྲེག་པ་ལ་སོགས་པའི་དོན་བྱེད་ནུས་པའི་མེ་རང་མཚན་ལ་

འཇུག་པའི་ཕྱིར་རོ། །དེ་ལྟ་མ་ཡིན་པར་སྤྱི་འཇུག་ཡུལ་ཡིན་ན་སྤྱི་རྟོགས་པའི་ཕྱིས་

མེ་རང་མཚན་ལ་འཇུག་པར་མི་འགྱུར་ཏེ། དེ་དེའི་འཇུག་ཡུལ་མིན་པའི་ཕྱིར། སྲེག་

པ་ལ་སོགས་པ་དོན་དུ་གཉེར་བས་སྤྱི་དེ་ལ་འཇུག་པར་མི་འགྱུར་ཏེ། དེ་ལ་ནུས་པ་

མེད་པའི་ཕྱིར་རོ། །

བུ་སྟོན་རིན་ཆེན་གྲུབ།

རྣམ་འགྲེལ་ལས། 

དེ་ནི་རང་མཚན་ངོ་བོ་ཡིས། །

རྟོགས་ཕྱིར་གཞལ་བྱ་གཉིས་སུ་བཞེད། །

ཇི་བཞིན་མངོན་ཞེན་མིན་པའི་ཕྱིར། །

གཉིས་པ་འཁྲུལ་པ་ཡིན་པར་འདོད། །

ཅེས་གསུངས་པ་བཞིན། དེ་ཉིད་སྟོན་པ་ལ། བསྟན་བཤད་གཉིས་ཀྱི་དང་པོ་

ནི། སློབ་དཔོན་གྱིས་ནི། ཚད་མ་གཉིས་ཀྱི་སྣང་བ་དོན་བྱེད་ནུས་པ་ལ་འཁྲུལ་པ་དང་

མི་འཁྲུལ་བ་ཅན་གྱི་གསལ་བར་མི་སྣང་བ་དང་སྣང་བའི་རྣམ་པ་ཐ་དད་པས་གཟུང་

དོན་དངོས་པོ་གཅིག་ལ་དེ་ལྟ་བུའི་སྣང་བ་ཐ་དད་དེ་མི་འཐད་པའི་ཕྱིར་གཟུང་དོན་གྱི་

དབྱེ་བ་ཐ་དད་དུ་བཤད་པ་ཡིན་ནོ། །

གཉིས་པ་ནི། ཚད་མ་གཉིས་ཀྱི་སྣང་ཡུལ་དེ་དག་ནི་ཆོས་ཅན། དངོས་པོ་

གཅིག་པར་འཐད་པ་མ་ཡིན་ནོ། །དོན་བྱེད་ནུས་པ་ལ་མི་འཁྲུལ་བའི་གསལ་བར་སྣང་

བ་དང་ནུས་པ་ལ་འཁྲུལ་བ་མི་གསལ་བར་སྣང་བ་ཕན་ཚུན་རྣམ་པ་མི་མཐུན་པའི་

ཕྱིར། དེ་གཉིས་མི་གཅིག་པ་དེའི་ཕྱིར་ཚད་མ་གཉིས་ཀྱི་དམིགས་པའི་ཡུལ་ཐ་དད་

པས་ཚད་མའི་ཡུལ་ཐ་དད་དུ་བཤད་ཀྱི་ཚད་མའི་བྱ་བའམ་འབྲས་བུ་འཇུག་ཡུལ་རབ་

ཏུ་སྟོན་པ་ཡིན་ལ། དེའི་ཡུལ་རང་སྤྱི་ཐ་དད་པ་ལས་ནི་ཐ་དད་དུ་བཤད་པ་མ་ཡིན་

ནོ། །རྗེས་དཔག་གི་གཟུང་བ་སྒྲོ་བཏགས་ཡིན་པས་མངོན་སུམ་གྱི་གཟུང་བ་ལས་ཐ་

དད་དུ་འགལ་ཞེ་ན། ཚད་མ་གཉིས་ཀྱི་སྣང་ཡུལ་ཐ་དད་ཅེས་བྱ་བ་ཡང་འདིར་ཐ་མི་

དད་པ་གཅིག་ཡིན་པ་བཀག་པ་ཉིད་དུ་བལྟའི་ཚད་མ་གཉིས་ཀྱི་སྣང་ཡུལ་དུ་མ་སྟེ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དངོས་པོ་ཐ་དད་ཉིད་ནི་མ་ཡིན་ཏེ། རྗེས་སུ་དཔག་པའི་རྣམ་པར་རྟོག་པ་ནི། སྣང་ཡུལ་

དངོས་པོར་མེད་པ་ཅན་ཉིད་ཡིན་པའི་ཕྱིར་རོ། །རྟགས་གྲུབ་སྟེ། རྗེས་དཔག་ཆོས་

ཅན། གཟུང་ཡུལ་དངོས་པོར་ཡོད་པ་མ་ཡིན་ཏེ། དེའི་སྣང་བ་ནི་རང་གི་ཡུལ་དུ་འདོད་

པ་ཕྱི་རོལ་གྱི་དོན་དེའི་ཡོད་མེད་ཀྱི་རྗེས་སུ་འགྲོ་བ་དང་ལྡོག་པའི་རྗེས་སུ་མི་བྱེད་

པའི་ཕྱིར། ལྡོག་ཁྱབ་ཡོད་དེ། མི་མཐུན་དཔེ་མངོན་སུམ་བཞིན་ནོ། །གལ་ཏེ་གསལ་

བའི་རྗེས་སུ་འགྲོ་ལྡོག་མི་བྱེད་ཀྱང་སྤྱི་རྟག་པ་ཡུལ་ན་ཡོད་དོ་ཞེ་ན། རྗེས་དཔག་ཆོས་

ཅན། སྣང་ཡུལ་དངོས་པོར་མེད་དེ། གསལ་བ་སྣང་ཡུལ་དུ་བྱེད་པའི་སྤྱི་ཡང་གསལ་

བའི་དངོས་པོ་ལས་གཞན་དུ་བརྗོད་དུ་མེད་པ་ཉིད་ཀྱི་ཕྱིར་རོ། །

གཉིས་པ་ལ། རྩོད་པ་ནི། གལ་ཏེ་མངོན་སུམ་རྗེས་དཔག་གཉིས་ཀའི་ཚད་

མའི་ཡུལ་དངོས་པོ་རང་མཚན་ཉིད་ཡིན་ན། ད་ནི་ཇི་ལྟར་རྟགས་ལས་རྟོགས་པའི་

རྗེས་དཔག་གིས་སྤྱི་རྟོགས་ལ་གཞན་མངོན་སུམ་ལས་ནི་རང་གི་མཚན་ཉིད་རྟོགས་

པ་ཡིན་ཏེ་མིན་པར་ཐལ། འདོད་ན། སྔར་གྱི་ལུང་དང་འགལ་ཞེ་ན། 

ལན་ལ་བསྟན་བཤད་གཉིས་ཀྱི་དང་པོ་ནི། དངོས་པོ་རང་མཚན་ཉིད་སྤྱིའི་སྒོ་

ནས་རྟོགས་པར་བཤད་པ། རྟགས་ཡང་དག་ཏུ་ཆོས་ཅན། སྤྱིའི་ཡུལ་ཅན་ཡིན་ཏེ། མེ་

དེ་མིན་པའི་རང་བཞིན་ལས་ལྡོག་པའི་ཆོས་ཅན་ལ་རབ་ཏུ་བསྒྲུབ་པའི་ཕྱིར། ཞེས་

བཤད་དེ། མེ་མ་ཡིན་ལས་ལོག་ཙམ་དེ་མེའི་ཁྱད་པར་སོ་སོར་ངེས་པར་གནས་པ་

མེད་པར་མེའི་ཁྱད་པར་ཐམས་ཅད་ལ་ཡོད་པའི་ཕྱིར་སྤྱིའི་ཡུལ་ཅན་དུ་བཤད་དོ། །

གཉིས་པ་ལ། རྗེས་དཔག་སྤྱིའི་ཡུལ་ཅན་དུ་བསྟན། མངོན་སུམ་རང་མཚན་

གྱི་ཡུལ་ཅན་དུ་བསྟན། གཉིས་ཀའི་དངོས་པོའི་ཡུལ་ཅན་དུ་བསྟན་པའི་དང་པོ་ནི། 

བཙོ་བསྲེག་ལ་སོགས་པའི་དགོས་པ་གང་དང་ལྡན་པའི་མེའི་དོན་ཤེས་པར་འདོད་པ་

ལ། མེ་དེ་ལས་ལྡོག་པ་མེ་མ་ཡིན་ལས་ཐ་དད་པ་མེའི་དོན་ཙམ་ཞིག་ཆོས་ཅན་ལ་

རྟགས་ཀྱིས་ཉེ་བར་འཇོག་ཅིང་སྟོན་པར་བྱེད་པའི་ཕྱིར་སྤྱིའི་ཡུལ་ཅན་དུ་བཤད་དེ། 

རྟགས་དེ་ལས་ཐུན་མོང་མ་ཡིན་པའི་རང་བཞིན་ཐ་དད་པའི་ཁྱད་པར་གཅིག་ཉིད་

ངེས་པར་གནས་པ་སྟེ་རྟོགས་པ་མེད་པའི་ཕྱིར། སྤྱིའི་ཡུལ་ཅན་ཡིན་གྱི་དངོས་པོ་རང་

མཚན་པ་ཡོད་པ་སྐལ་བ་སྟེ་མི་འཇོག་པའམ་མ་རྟོགས་པའི་ཕྱིར་ནི་མ་ཡིན་ནོ། །སྤྱིའི་

དོན་ནི་གསལ་བ་ཐམས་ཅད་ལ་ཁྱད་པར་མེད་པར་དེ་མ་ཡིན་ལས་ལྡོག་པར་མཚུང་

པ་ཡིན་གྱི་ཐུན་མོང་བ་གཅིག་མ་ཡིན་ལ། རྗེས་དཔག་ཀྱང་རང་མཚན་རྟོགས་ཀྱང་

ཁྱད་པར་མ་ངེས་པར་རྟོགས་པས་སྤྱིའི་ཡུལ་ཅན་ཡིན་ནོ། །རྟགས་ལས་ཁྱད་པར་མི་

རྟོགས་པ་ཅི་ཞེ་ན། རྟགས་ཆོས་ཅན། ཁྱད་པར་ཐུན་མོང་མ་ཡིན་པ་གཅིག་ཆོས་ཅན་

ལ་སྒྲུབ་ནུས་པ་མ་ཡིན་ཏེ། དེ་བསྒྲུབ་བྱའི་ཆོས་དང་འབྲེལ་པར་རྟོགས་ཏེ་ངེས་པ་ཡང་

དེ་ལྟ་བུ་སྟེ་སྤྱིའི་རང་བཞིན་ཡིན་པའི་ཕྱིར། རྟགས་ཀྱི་སྤྱི་དེ་བསྒྲུབ་བྱའི་ཆོས་ཀྱི་སྤྱི་

དང་འབྲེལ་པ་ངེས་པ་ལས་རྟོགས་པ་ཡང་སྤྱིར་རིགས་སོ། །རྟགས་གཉིས་པ་རྟགས་

ཆོས་གཉིས་ཀ་ཡུལ་དུས་གཞན་དུ་རྗེས་སུ་འགྲོ་བ་ལ་ལྟོས་པའི་ཕྱིར་སྤྱི་ཡིན་ཏེ། ཁྱད་

པར་གཞན་དུ་རྗེས་སུ་འགྲོ་བ་ལ་ལྟོས་པའི་ཕྱིར་སྤྱི་ཡིན་ཏེ། ཁྱད་པར་གཞན་དུ་རྗེས་

སུ་མི་འགྲོ་བའི་ཕྱིར་རོ། །

གཉིས་པ་ནི། གཅིག་ཤོས་མངོན་སུམ་ཚད་མ་ནི་ཆོས་ཅན། རང་གི་མཚན་

ཉིད་ཀྱི་ཡུལ་ཅན་ཡིན་ཏེ། ཡུལ་དུས་རང་བཞིན་སོ་སོར་ངེས་པ་ཐུན་མོང་མ་ཡིན་

པའི་རང་བཞིན་གྱི་རྣམ་པ་ཅན་ཡིན་པའི་ཕྱིར། དེའི་རྒྱུ་མཚན་ཡུལ་དུས་རང་བཞིན་



  217  

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དེར་མཐོང་བ་ལས་ཁྱད་པར་གཞན་མ་མཐོང་བ་འཛིན་པ་དབེན་པ་ནའོ། །རྟགས་

གཉིས་པ་ནི། རྟགས་ལ་མི་ལྟོས་པར་རང་གི་མྱོང་བ་ལས་དོན་རྟོགས་པའི་ཕྱིར་

རོ། །ཁྱབ་པ་ཡོད་དེ། ཤེས་བྱེད་ཀྱི་ཡན་ལག་གཞན་ལ་རྟོགས་པ་ནི་ཆོས་ཅན། སྣང་

ཡུལ་རང་མཚན་གྱི་ཡུལ་ཅན་དེ་ལྟ་མ་ཡིན་ཏེ། ཡན་ལག་གཞན་གྱིས་ཉེ་བར་

བསྒྲུབས་པ་སྟེ་རྟོགས་པའི་ཕྱིར། ཁྱབ་པ་ཡོད་དེ། ཡན་ལག་གཞན་རྟགས་དེ་ལས་རང་

མཚན་ངེས་པར་སྒྲུབ་པའི་ནུས་པ་མེད་པའི་ཕྱིར་རོ། །

གསུམ་པ་ནི། འོ་ན་རྗེས་དཔག་རང་མཚན་གྱི་ཡུལ་ཅན་དུ་འགལ་ཞེ་ན། རྗེས་

དཔག་ཚད་མ་ནི་ཆོས་ཅན། མངོན་སུམ་དང་འཇུག་ཡུལ་དངོས་པོའི་ཡུལ་ཅན་ཉིད་

དུ་མཚུངས་ཏེ། འཇུག་ཡུལ་རང་མཚན་གྱི་དོན་ལ་མི་བསླུ་བ་ནི་མངོན་སུམ་དང་

གཉིས་ཀ་ཡང་མཚུངས་པའི་ཕྱིར་རོ། །

གཉིས་པ་ལ། རྟགས་ཀྱི་མཚན་ཉིད་དང༌། དབྱེ་བ་དང༌། རྟགས་ཆོས་ཀྱི་འབྲེལ་

པ་གཏན་ལ་དབབ་པ་དང་གསུམ་གྱི་དང་པོ་ལ། བསྟན་བཤད་གཉིས་ཀྱི་དང་པོ་ལ། 

ཚུལ་གསུམ་རྟགས་ལས་ཞེས་བཤད་པའི་ཚུལ་གསུམ་པོ་དེ་ནི་གང་ཡིན་སྙམ་ན། 

རྟགས་གང་ཞིག་རྗེས་སུ་དཔག་བྱ་ལ་ཇི་ལྟར་འགོད་ཚུལ་ལྟར་ཡོད་པ་ཁོ་ནར་ཚད་མ་

ལས་ངེས་པར་བྱས་པ་ཕྱོགས་ཆོས་དང༌། ཆོས་ཅན་དེ་དང་བསྒྲུབ་བྱའི་ཆོས་ཀྱི་སྤྱིས་

མི་སྟོང་བར་མཚུངས་པ་མཐུན་ཕྱོགས་དེ་སྐབས་དོན་རྟགས་གང་ཞིག་རང་གི་འབྲེལ་

ཡུལ་དུ་གྱུར་པའི་བསྒྲུབ་བྱའི་ཆོས་ཀྱིས་མི་སྟོང་པ་ཁོ་ན་ལ་རྟགས་ཡོད་པར་ཚད་མ་

ལས་ངེས་པར་བྱས་པ་རྗེས་ཁྱབ་དང༌། བསྒྲུབ་བྱའི་ཆོས་མེད་པ་ལ་རྟགས་མེད་པར་

ནི་ངེས་པ་སྟེ་རྟགས་གང་ཞིག་བསྒྲུབ་བྱའི་ཆོས་ལྡོག་ན་རྟགས་ལྡོག་པར་ཚད་མ་ལས་

ངེས་པར་བྱས་པ་ལྡོག་ཁྱབ་སྟེ་གསུམ་མོ། །

གཉིས་པ་ལ། སྒྲུབ་པ་དང་ལྡོག་པའི་ཚུལ་རྒྱས་པར་བཤད་པ་གཉིས་ཀྱི་དང་

པོ་ལ། ཚུལ་གཉིས་ཀྱི་རང་བཞིན་དང༌། ཕྱོགས་ཆོས་དང་རྗེས་འགྲོ་འགལ་བའི་རྩོད་

སྤང་དང༌། རྗེས་འགྲོ་དང་ཕྱོགས་ཆོས་འགལ་བའི་རྩོད་པ་སྤང་བ་གསུམ་གྱི་དང་པོ་ནི། 

རྗེས་སུ་དཔག་པར་བྱ་བ་ནི་དངོས་སུ་ཚོགས་དོན་དང་བཏགས་ནས་ཆོས་དང་ཆོས་

ཅན་ལ་འཇུག་པ་ལ་དང་པོ་མ་ཡིན་ཏེ། དེ་མ་གྲུབ་པར་དེ་ལ་རྟགས་མ་གྲུབ་ཅིང༌། གྲུབ་

ན་བསྒྲུབ་བྱ་གྲུབ་ཟིན་པས་སོ། །གཉིས་པ་ཡང་མ་ཡིན་ཏེ། རྗེས་སུ་འགྲོ་ལྡོག་གི་སྒོ་

ནས་དེ་ལ་ཡོད་པར་གྲུབ་ཟིན་པའི་ཕྱིར་རོ། །དེས་ན་གཏན་ཚིགས་ཀྱི་མཚན་ཉིད་

ཚུལ་དང་པོ་སྟོན་པའི་སྐབས་འདིར་བསྒྲུབ་བྱའི་ཆོས་ལ་ཤེས་པར་འདོད་པའི་བྱེ་བྲག་

དང་ལྡན་པའི་ཆོས་ཅན་ཏེ་དེ་ལ་རྟགས་ཡོད་པར་ཚད་མས་མཐོང་བ་སྟེ་ས་ཕྱོགས་སུ་

དུ་བ་ལྟ་བུ་མངོན་སུམ་གྱིས་མཐོང་བའམ་སྟེ་མངོན་སུམ་གྱིས་མཐོང་བའི་དུ་བ་རང་

མཚན་པ་རྟགས་མ་ཡིན་ཡང་དེ་ལ་བརྟེན་པའི་ངེས་པས་དུ་བ་མ་ཡིན་པ་ལས་ལོག་

པའི་སྤྱི་འཛིན་ཅིང་རྟགས་དང་རྟགས་འཛིན་ཡིན་ཏེ། གཏན་ཚིགས་ཐིགས་པ་ལས། 

ཐུན་མོང་མ་ཡིན་པའི་བདག་ཉིད་མངོན་སུམ་གྱིས་མཐོང་བ་ལས་ཇི་ལྟར་མཐོང་བ་ཐ་

དད་པའི་ཡུལ་ཅན་དྲན་པ་རྟགས་ཤེས་པ་སྐྱེའོ། །ཞེས་སོ། །

སྒྲ་ལ་བྱས་པ་ཉིད་ནི་རྗེས་དཔག་ཚད་མས་མཐོང་བ་སྟེ་ངེས་པའོ། །ཕྱོགས་

ཆོས་ཚད་མ་གཉིས་ཀྱིས་གྲུབ་པ་དེ་བཞིན་དུ་དེར་མ་ཟད་ཆོས་ཅན་དེ་དང་བསྒྲུབ་

བྱའི་ཆོས་ཀྱིས་མི་སྟོང་པར་མཐུན་པ་མཐུན་ཕྱོགས་ཉིད་དེ་ཁོ་ན་ལ་མཐའ་དག་གམ་

ཕྱོགས་གཅིག་ལ་ཡོད་པ་ཡང་ཚད་མ་གཉིས་ཀྱིས་གྲུབ་བོ། །

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གཉིས་པ་ལ། རྩོད་པ་ནི། དུ་བ་ལ་སོགས་པའི་རྟགས་ཆོས་ཅན་གྱིས་ཁྱད་

པར་བྱས་སམ་མ་བྱས། བྱས་ན་དུ་བ་ཆོས་ཅན། དཔེ་ལ་རྗེས་འགྲོ་མེད་པར་ཐལ། 

ཆོས་ཅན་གྱིས་ཁྱད་པར་དུ་བྱས་པའི་ཕྱིར། ཁྱབ་པ་ཡོད་དེ། རྟགས་ཆོས་ཅན་གྱིས་

ཁྱད་པར་དུ་བྱས་པ་ནི་གཞན། དཔེའི་ཆོས་ཅན་ནི་ཡོད་པར་འགལ་ལོ། །ཆོས་ཅན་

གྱིས་ཁྱད་པར་དུ་མི་བྱེད་ན་ཡང་རྗེས་སུ་དཔག་པར་བྱ་བའི་ཆོས་མ་ཡིན་པས་ཚུལ་

དང་པོ་མེད་པར་འགྱུར་རོ་ཞེ་ན། 

ལན་ལ་མི་ལྡན་རྣམ་གཅོད་ཡིན་པར་བསྟན། གཞན་ལྡན་རྣམ་གཅོད་མ་ཡིན་

པར་བསྟན། དེས་བསྒྲུབ་བྱའི་ཆོས་ལ་ཡང་མཚུངས་པར་བསྟན་པ་གསུམ་གྱི་དང་པོ་

ལ། བསྟན་བཤད་བསྡུ་གསུམ་གྱི་དང་པོ་ནི། རྟགས་དུ་བ་ཆོས་ཅན། ཆོས་ཅན་གྱིས་

ཁྱད་པར་དུ་བྱས་ཀྱང་ཆོས་ཅན་ལས་གཞན་དུ་རྗེས་སུ་འགྲོ་བར་འགལ་བ་མི་ལྡན་པ་

རྣམ་པར་བཅད་པས་ཁྱད་པར་དུ་བྱས་ཀྱི་གཞན་ལྡན་རྣམ་གཅོད་ཀྱིས་ཁྱད་པར་དུ་མ་

བྱས་པའི་ཕྱིར་རོ། །

གཉིས་པ་ལ། ངེས་གཟུང་གི་སྒྲ་སྦྱར་བ་ལས་རྣམ་གཅོད་གོ་ཚུལ་དང༌། སྒྲ་མ་

སྦྱར་ཡང་གོ་ཚུལ་གཉིས་ཀྱི་དང་པོ་ནི། རྣམ་གཅོད་གཅིག་ཏུ་ཟད་ན་སྐྱོན་འདིར་

འགྱུར་ཡང༌། རྣམ་གཅོད་དུ་མ་ཡོད་དེ། ཆོས་ཅན་གྱི་དབང་བརྟེན་པ་ཆོས་ཀྱི་ཚིག་

ཕྲད་ཁོ་ནའམ་ཉིད་དམ་འབའ་ཞིག་གམ་ཤ་སྟག་ཅེས་པའི་སྒྲ་གཅིག་གིས་སྦྱར་བའི་

དབང་གིས་བརྗོད་བྱ་ཐ་དད་པར་གོ་བར་བྱེད་པ་ཡིན་ཏེ། རྟགས་རྗེས་སུ་དཔག་བྱ་ལ་

ཡོད་པ་ཁོ་ན་ཞེས་པའི་ངེས་གཟུང་ཆོས་ཅན། རྗེས་སུ་དཔག་བྱ་ལ་རྟགས་མི་ལྡན་པ་

རྣམ་པར་གཅོད་པར་བྱེད་དེ། རྗེས་སུ་དཔག་བྱ་ལ་ཡོད་པའི་ཁྱད་པར་གྱི་ཆོས་རྟགས་

བུ་སྟོན་རིན་ཆེན་གྲུབ།

དང་ངེས་གཟུང་ལྷན་ཅིག་བརྗོད་པའི་ཕྱིར། མཐུན་ཕྱོགས་ཁོ་ན་ལ་རྟགས་ཡོད་ཅེས་

པའི་ངེས་གཟུང་ཆོས་ཅན། མཐུན་ཕྱོགས་ལས་གཞན་པ་དག་དང་རྟགས་ལྡན་པ་རྣམ་

གཅོད་བྱེད་དེ། རྟགས་ཡོད་པའི་གཞི་ཁྱད་པར་ཅན་མཐུན་ཕྱོགས་དག་དང་ངེས་

གཟུང་ལྷན་ཅིག་བརྗོད་པའི་ཕྱིར། གོས་སེར་པོར་འགྱུར་བ་ཁོ་ན་ཞེས་པའི་ངེས་

གཟུང་ཆོས་ཅན། གོས་ལ་སེར་པོ་གཏན་ནས་མི་ལྡན་པ་ཉིད་རྣམ་གཅོད་བྱེད་”དེ
1
། 

གོས་སེར་པོར་འགྱུར་བའི་བྱ་བ་དང་ངེས་གཟུང་ནི་ལྷན་ཅིག་བརྗོད་པའི་ཕྱིར། དེས་

ན་ཚིག་ཕྲད་ནི་གསལ་བྱེད་ཡིན་ལ། དེ་ཚིག་དང་འབྲེལ་པར་བརྗོད་པ་དེས་ཚིག་དེར་

རྟོགས་པའི་ཁྱད་པར་གསལ་བར་བྱེད་ཀྱི་རང་དབང་དུ་མ་ཡིན་ཏེ། 

སྨྲ་སྒོ་ལས། 

གང་ཞིག་རང་གི་དོན་མེད་ཅིང༌། །

དོན་གྱིས་མིང་ནི་གསལ་བྱེད་པ། །

ཚིག་གི་ཕྲད་ཅེས་བྱ་བ་སྟེ། །

དེ་ལྡན་ཕྲད་དང་བཅས་པ་ཡིན། །

ཞེས་སོ། །

དང་གི་སྒྲ་ཡོད་པའི་དངོས་པོ་སྡུད་པ་ཡིན་ལ། ཉིད་ཀྱི་སྒྲས་ནི་རྣམ་གཅོད་

གསུམ་པོ་འདི་ཙམ་དུ་ངེས་པར་སྟོན་པའོ། །

གཉིས་པ་ནི། འོ་ན་ཚིག་ཕྲད་མ་སྦྱར་བའི་ཚེ་ཇི་ལྟར་རྣམ་བཅད་རྟོགས་ཤེ་ན། 

ཚིག་ཕྲད་དེ་སྒྲའི་ངོ་བོ་ཉིད་དུ་སྦྱར་བ་མེད་ཀྱང་འཆད་པ་པོའི་སྐབས་ལས་འོངས་པའི་

1  [མ་ཕྱི། ༨༧ན༦ན།   ད    * དེ]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

བརྗོད་འདོད་ཀྱི་དབང་གིས་ངག་སྦྱར་བ་དེ་ལས་ཚིག་ཕྲད་དེའི་དོན་ཉིད་ནི་རྟོགས་

པར་འགྱུར་ཏེ། གང་གི་ཕྱིར། ངག་གི་འབྲས་བུ་རྣམ་གཅོད་ཡིན་པའི་ཕྱིར། དཔེར་ན། 

ཆུ་འོན་ཅིག་ཅེས་སྨྲས་པ་ན། ཆུའམ་གཞན་གང་རུང་ཁྱེར་ཏེ་འོངས་པར་འདོད་ན་ཆུ་

སྨོས་པ་དོན་མེད་ལ། ཅི་ཡང་ཁྱེར་ཏེ་འོངས་པར་མི་འདོད་ན་འོན་ཅིག་ཅེས་སྨོས་པ་

དོན་མེད་པས་ཆུ་ཁོ་ན་ཁྱེར་ཏེ་འོང་དགོས་པ་ཁོ་ན་ཡིན་ནོ་ཞེས་མ་སྦྱར་ཡང་དེའི་རྣམ་

བཅད་གོ་བ་བཞིན་ནོ། །དེ་ལྟ་མ་ཡིན་ན་འཆད་པ་པོ་དེའི་བརྗོད་པ་འབྲས་བུ་མེད་པར་

འགྱུར། ཉན་པ་པོས་བརྗོད་བྱ་རྟོགས་པ་མེད་པར་འགྱུར་རོ། །དེ་གསུམ་ག་དཔེས་

སྟོན་པ་ནི། གཞན་གྱིས་རྟོགས་པའི་དོན་དུ་ངག་སྦྱོར་ན། ཕ་རོལ་རྨོངས་པས་གང་

དོགས་པ་དེ་གཅད་པར་བྱ་བ་ཡིན་པས། རྒྱལ་པོ་སྐྱ་སེང་གི་བུ་ནག་པོ་འཕོང་སྐྱེན་

པར་འཇིག་རྟེན་ན་མ་གྲགས་པས་དེ་འཕོང་མི་སྐྱེན་པར་དོགས་པའི་ངོར་ནག་པ་

འཕོང་སྐྱེན་ཞེས་བྱ་བས་འཕོང་སྐྱེན་པ་མི་ལྡན་རྣམ་གཅོད་གོ་བ་བཞིན་ནོ། །

སྲིད་སྒྲུབ་འཕོང་སྐྱེན་པར་གྲགས་པས་མི་སྐྱེན་པའི་དོགས་པ་མེད་ཀྱང༌། དེ་

འདྲའི་འཕོང་སྐྱེན་པ་དེ་གཞན་ལ་ཡོད་དམ་མེད་ཅེས་ཐུན་མོང་བར་དོགས་པ་དེ་

གཅད་པའི་ཕྱིར། སྲིད་སྒྲུབ་འཕོང་སྐྱེན་ཞེས་བྱ་བས་འཕོང་སྐྱེན་པ་གཞན་ལ་ལྡན་པ་

གཅོད་པ་བཞིན་ནོ། །སྔོན་པོ་མིན་པའི་པདྨ་གྲུབ་ཀྱང༌། པདྨ་ལ་སྔོན་པོ་སྲིད་མི་སྲིད་

ཅེས་དོགས་པ་ན་དེ་གཅད་པའི་ཕྱིར། སྔོན་པོ་མཚོ་སྐྱེས་སུ་འགྱུར་ཞེས་པས་མི་སྲིད་

པ་ཙམ་རྣམ་པར་བཅད་ནས་སྲིད་པ་ཉིད་གོ་བ་བཞིན་ནོ། །གལ་ཏེ་ནག་པ་འཕོང་སྐྱེན་

ཞེས་བྱ་བ་ལ་སོགས་པས། འཕོང་མི་སྐྱེན་པ་ལ་སོགས་པ་མི་གཅོད་དེ། སྒྲ་དེའི་

བརྗོད་བྱ་མིན་པའི་ཕྱིར། བརྗོད་བྱ་མིན་ཡང་གཅོད་ན་གཏོང་ཕོད་པ་ལ་སོགས་པའང་

གཅོད་པར་འགྱུར་ཏེ། བརྗོད་བྱ་མིན་པར་ཁྱད་པར་མེད་པའི་ཕྱིར་རོ་ཞེ་ན། རྣམ་

གཅོད་བྱེད་པ་གསུམ་པོ་དེར་ཡང་ཆོས་ཅན། ངག་གི་བརྗོད་བྱའི་འགལ་ཟླ་རྣམ་པར་

གཅོད་པ་ངག་གི་དོན་རྣམས་ལ་རྣམ་གཅོད་བྱེད་པ་ན་རྟོགས་པར་འགྱུར་གྱི་བརྗོད་བྱ་

ལས་གཞན་ཙམ་བཅད་པར་རྟོགས་པ་མ་ཡིན་ཏེ། དེ་ལྟར་འཇིག་རྟེན་ན་ཐ་དད་པར་

བྱེད་པའི་ཚིག་ཕྲད་ཀྱིས་འདོད་པས་དམིགས་པའི་འགལ་ཟླ་གཅོད་ཀྱི་གཞན་ཙམ་མི་

གཅོད་པར་གྲགས་པའི་ཕྱིར་དང༌། དེ་ཉིད་ཅིའི་ཕྱིར་ན་སྒྲས་འགལ་ཟླ་གཅོད་ནུས་ཀྱི་

གཞན་ཙམ་གཅོད་མི་ནུས་པའི་ཕྱིར་དང༌། དེ་ཉིད་ཅིའི་ཕྱིར་ན་སྒྲ་ནི་བརྗོད་འདོད་ལ་

སྣང་བ་ཉིད་བརྗོད་ཀྱི་མི་སྣང་བ་མི་བརྗོད་ལ། བརྗོད་འདོད་ཀྱང་འགལ་ཟླ་གཅོད་པ་ལ་

ཞུགས་པས་དེའི་རྗེས་སུ་འབྲང་བའི་ཕྱིར། འདི་ལྟར་ཉན་པ་པོ་རྨོངས་པའི་དོགས་པ་

གཅད་པར་འདོད་པས་དོན་བརྗོད་པར་འདོད་པ་ལ་འགལ་ཟླ་མི་གཅོད་ན་བརྗོད་བྱ་

བརྗོད་པར་འདོད་པ་དོན་མེད་པར་འགྱུར་ཏེ། བརྗོད་བྱ་དེ་བསྟན་མི་ནུས་དོགས་པ་

གཅོད་མ་ནུས་པའི་ཕྱིར་རོ། །གཞན་ཙམ་མ་བཅད་ཀྱང་སྐྱོན་མེད་པས་སོ། །

འདིར་ལྷ་དབང་བློ་དང༌། ཤེས་རབ་འབྱུང་གནས་སྦས་པས་གཏན་ཚིགས་

གསུམ་ལ་བསྡུ་བ་བྱས་པར་འཆད་པ་ལ། ཆོས་མཆོག་ན་རེ། ཡི་གེའི་དོན་དུ་མ་ཆུད་

ཅིང༌། མི་འཚམ་པས་སློབ་དཔོན་བཞེད་པ་མ་ཡིན་ཏེ། དཔེར་ན། འཚེ་བ་མེད་དང་

ཡང་དག་དོན། །ངོ་བོ་ཉིད་ལ་ཞེས་བྱ་བ་ལ། བདག་མེད་པར་མཐོང་བ་ནི་འཚེ་བ་མེད་

པ་དང༌། ཡང་དག་པའི་དོན་དང་ཤེས་པའི་ངོ་བོ་ཡིན་ནོ། །ཞེས་བྱ་བ་སློབ་དཔོན་གྱིས་

བཤད་པ་བོར་ནས་འཚེ་བ་མེད་པའི་ངོ་བོ་ཉིད་དང་ཡང་དག་པའི་དོན་གྱི་ངོ་བོ་ཉིད་

ཅེས་བཤད་པ་བཞིན་ཟེར་རོ། །

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གསུམ་པ་ནི། སྲིད་སྒྲུབ་འཕོང་སྐྱེན་པར་གྲགས་པས་གཞན་ལ་ལྡན་པ་གཅོད་

དགོས་པ་ལྟར། རྟགས་རྗེས་སུ་དཔག་བྱའི་ཆོས་སུ་མ་གྲགས་ཏེ་བསྟན་བཅོས་ཀྱི་

མཚན་ཉིད་ཀྱི་ཚིག་གཞན་མེད་པའི་ཕྱིར་རོ། །དེས་ན་ནག་པ་འཕོང་སྐྱེན་པ་ལྟར་རྗེས་

སུ་དཔག་བྱའི་ཆོས་སུ་སྒྲུབ་པ་ཡིན་པས། མི་ལྡན་རྣམ་གཅོད་ཡིན་ཞེས་སྟོན་པ། 

རྟགས་ཆོས་ཅན། ཆོས་ཅན་གྱི་ཁྱད་པར་གྱི་ཆོས་ཡིན་ཏེ། ཆོས་ཅན་གྱིས་མི་ལྡན་

རྣམ་གཅོད་ཀྱིས་ཁྱད་པར་དུ་བྱས་པའི་ཕྱིར། རྟགས་གོང་དུ་བསྒྲུབས་པ་དེས་ན། 

ཆོས་ཅན་དེའི་ཁྱད་པར་ཅན་གྱི་ཆོས་རྟགས་ཆོས་ཅན། ཆོས་ཅན་ལས་གཞན་དུ་རྗེས་

འགྲོ་མེད་པའི་སྐྱོན་བརྟེན་པ་མིན་ཏེ། ཆོས་ཅན་གྱིས་ཁྱད་པར་དུ་བྱས་ཀྱང༌། གཞན་

ལྡན་རྣམ་གཅོད་ཀྱིས་ཁྱད་པར་དུ་མ་བྱས་པའི་ཕྱིར་རོ། །

གཉིས་པ་ནི། རྟགས་ཆོས་ཅན་གྱིས་གཞན་དང་ལྡན་པ་རྣམ་པར་གཅོད་པས་

ཁྱད་པར་ཡིན་པར་ཁས་ལེན་ན། བྱས་པ་ཆོས་ཅན། གཞན་བུམ་པའི་བྱས་པའི་གཏན་

ཚིགས་དེ་ཉིད་མ་ཡིན་པར་འགྱུར། གཅིག་སྒྲ་ཁོ་ན་ལ་ཡོད་པའི་བྱས་པ་གཏན་

ཚིགས་དེར་འགྱུར་བའི་ཕྱིར་རོ། །འདོད་ན། བྱས་པ་རང་བཞིན་མཚུངས་པ་ལ་རྟགས་

ཡིན་མིན་གྱི་ཁྱད་པར་འགལ་ལོ། །འདིར་དུལ་ལྷ་ན་རེ། སྒྲ་གཅིག་བྱས་པ་དེར་འགྱུར་

ན་གཞན་བུམ་པ་བྱས་པ་མ་ཡིན་པར་ཐལ་ཞེས་པ་ལ། ཆོས་མཆོག་ན་རེ། ཆོས་ཅན་

ཉིད་ལ་ཡོད་པ་གཏན་ཚིགས་ཡིན་ནོ། །ཞེས་པ་ངག་དོན་ཡིན་གྱི་ཆོས་ཅན་ཉིད་ལ་

ཡོད་པ་བྱས་པ་ཡིན་ནོ། །ཞེས་པ་ངག་དོན་མིན་གསུངས་ཏེ་སྒྲ་ཁོ་ན་ལ་བྱས་པ་ཡོད་

ན་ཕྱོགས་ཕྱི་མའི་སྐྱོན་འབྱུང་ངོ༌། །ལ་ཞེས་བསྡུ་བ་བྱས་ན་སྐྱོན་དེར་མ་ཟད་ཁྱད་པར་

དང་ཁྱད་པར་ཅན་དང་འབྲེལ་པའི་ཚིག་ཕྲད་ཀྱང་ཆོས་ཅན། རྣམ་གཅོད་ཁྱད་པར་མེད་

པར་འགྱུར་རོ། །གཉིས་ཀས་གཞན་ལྡན་རྣམ་གཅོད་ཡིན་པའི་ཕྱིར་རོ། །

གསུམ་པ་ནི། རྟགས་ཆོས་ཅན་གྱིས་མི་ལྡན་རྣམ་གཅོད་ཀྱིས་ཁྱད་པར་དུ་

བྱས་པར་བསྟན་པ་འདིས་ནི་བསྒྲུབ་བྱའི་ཆོས་ལ་ཡང་མ་འབྲེལ་གཅོད་ཀྱི་རྒྱུ་མཚན་

ཅན་གྱི་ཁྱད་པར་དང་ཁྱད་པར་ཅན་གྱི་དངོས་པོར་བྱའོ། །བསྒྲུབ་བྱའི་ཆོས་ཆོས་ཅན་

གྱིས་མི་ལྡན་རྣམ་གཅོད་ཙམ་གྱིས་ཁྱད་པར་དུ་བྱས་པ་དེས་ན་ཆོས་ཆོས་ཅན་གྱིས་

ཁྱད་པར་དུ་བྱས་པ་ཡོད་ཀྱང་རྗེས་སུ་འགྲོ་བ་མེད་པ་ནི་མ་ཡིན་ནོ། །མི་ལྡན་རྣམ་

གཅོད་ཀྱི་ཡོན་ཏན་གཞན་ཡང་དེ་བཞིན་དུ་མེའམ་མི་རྟག་པའི་སྤྱི་ཆོས་ཅན་ལ་བསྒྲུབ་

པར་བྱ་བ་ཡིན་ཡང་གྲུབ་ཟིན་པ་ལ་སྒྲུབ་པ་ཉིད་མ་ཡིན་ཏེ། སྤྱི་དེ་ཁྱབ་པའི་དུས་སུ་

གྲུབ་ཟིན་ཀྱང་ཆོས་ཅན་དེ་དང་མི་ལྡན་པ་རྣམ་པར་བཅད་པ་སྔར་མ་གྲུབ་པ་སྒྲུབ་པའི་

ཕྱིར་རོ། །འབྲེལ་པ་ནི། འབྲེལ་པ་ཅན་ལས་ཐ་དད་མེད་པས་མ་འབྲེལ་བ་རྣམ་པར་

བཅད་པ་ཉིད་ཆོས་དང་ཆོས་ཅན་གྱི་ཚོགས་སྤྱི་ཡིན་ལ། དེའི་ཕྱོགས་གཅིག་ཆོས་ལ་

ཁྱབ་པའི་དུས་སུ་བསྒྲུབ་བྱའི་སྒྲས་བཏགས་ནས་བརྗོད་དོ། །

དེ་ཡང་རྟགས་ཀྱིས་ཆོས་སྒྲུབ་པར་འདོད་པ་ནི། 

རྟགས་ནི་འཁྲུལ་པ་མེད་པའི་ཕྱིར། །

ཁ་ཅིག་ཆོས་གཞན་དཔོག་ཅེས་ཟེར། །

ཆོས་དང་ཆོས་ཅན་གྲུབ་པའི་ཕྱིར། །

ཁ་ཅིག་འབྲེལ་པ་འདོད་པ་ཡིན། །

ཆོས་ལ་རྟགས་ནི་གྲུབ་ཅེ་ན། །

གཞན་ངེས་ཅི་ཞིག་དཔོག་པར་བྱེད། །

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཅི་སྟེ་ཆོས་ཅན་ལ་དེ་ཉིད། །

ཅི་ཕྱིར་རྗེས་སུ་དཔོག་མི་བྱེད། །

ཅེས་ཕྱོགས་ཀྱི་གླང་པོས་བཀག་པ་ཡིན་ནོ། །

གསུམ་པ་ལ། རྩོད་པ་ནི། དེ་དང་མཚུངས་པ་མཐུན་ཕྱོགས་ཉིད་ལ་ཡོད་པ་

ཞེས་ངེས་པར་གཟུང་བའི་ཕྱིར་ཆོས་ཅན་ལ་རྟགས་མེད་པར་འགྱུར་རོ། །མི་མཐུན་

ཕྱོགས་དང་ཆོས་ཅན་གཉིས་མཐུན་ཕྱོགས་ལས་གཞན་དུ་ཁྱད་པར་མེད་པའི་ཕྱིར་

རོ། །ཞེ་ན།

 ལན་ནི། 

དེ་དང་མཚུངས་པ་ཉིད་ལ་ཡོད། །

ཅེས་པའི་ངེས་གཟུང་ཆོས་ཅན། ཆོས་ཅན་ལ་རྟགས་མེད་པར་བསྟན་པ་མ་

ཡིན་ཏེ། ཆོས་ཅན་རྟགས་ཀྱི་ཡོད་པར་སྒྲའི་བསྡུ་བ་བྱས་ནས་བསྟན་པའི་ཕྱིར། འོ་ན་

ངེས་གཟུང་གིས་ཅི་བྱ་ཞེ་ན་གཞན་མི་མཐུན་ཕྱོགས་ལ་རྟགས་དགག་པའི་དོན་གྱི་

ཕྱིར་མཐུན་ཕྱོགས་ལ་ངེས་གཟུང་བྱས་པ་ཡིན་ནོ། །བསྒྲུབ་བྱའི་ཆོས་ཅན་དེ་ལ་སྔར་

རྟགས་ཡོད་པར་གྲུབ་པ་དེའི་ཕྱིས་སྒྲའི་བསྡུ་བས་ཆོས་ཅན་ལ་ཡོད་པ་ཉིད་དུ་སྡུད་

པའི་མཐུན་ཕྱོགས་ལ་ངེས་པར་གཟུང་བས་ནི་གཞན་མི་མཐུན་ཕྱོགས་ལ་རྟགས་

ཡོད་པ་རྣམ་པར་གཅོད་པ་ཡིན་གྱི། ཆོས་ཅན་ལ་ཡོད་པ་མི་གཅོད་དེ་གཅོད་ན་བསྡུ་

བ་ཉམས་པར་འགྱུར་རོ། །དཔེར་ན། དྲང་སྲོང་རྒྱས་པ་དང་པོ་ནོར་ལྷ་རང་ལ་བུ་

གཉིས་སྐྱེས་གྱུར་ཏེ། ན་ར་སྟེ་མིའམ་སྟོབས་བཟང་དང་ནི་སྲེད་མེད་ཀྱི་བུ་སྟེ་ཁྱབ་

འཇུག་ཉིད་དོ་ཞེས། ན་ར་དང་ལྷན་ཅིག་བསྡུས་པའི་སྲེད་མེད་བུའི་ངེས་གཟུང་གིས་

བུ་སྟོན་རིན་ཆེན་གྲུབ།

བུ་གཞན་གཅོད་ཀྱི་ན་ར་མི་གཅོད་དེ་དེ་དང་ལྷན་ཅིག་བསྡུས་པའི་ངོ་བོ་བཀག་པར་

ཐལ་བའི་ཕྱིར་རོ། །དེ་འདྲ་གཞན་ཡང་ཡོད་དེ། ལྷ་སྦྱིན་དང་མཆོད་སྦྱིན་ཁོ་ན་ལ་ཟན་

བྱིན་ཅིག་ཅེས་བྱ་བ་ལྟ་བུའོ། །

གཉིས་པ་ལ་བཞི་སྟེ། ལྡོག་པའི་མཚན་ཉིད། ངེས་པར་བྱེད་ཚུལ། ལོགས་སུ་

སྨོས་པའི་དགོས་པ། མེད་པ་ལ་ལྡོག་པ་མེད་པར་འདོད་པ་དགག་པའི་དང་པོ་ནི། 

བསྒྲུབ་པར་བྱ་བའི་ཆོས་ཅན་དང་དེ་དང་རིགས་མཐུན་པ་ལ་ཡོད་པ་ཚུལ་གཉིས་དང་

ལྡན་པའི་གཏན་ཚིགས་དེའི་མཐུན་ཕྱོགས་ཀྱི་དངོས་པོ་མེད་པ་ལ་མེད་པ་ཉིད་ཀྱི་ངོ་

བོ་ནི་ཚུལ་གསུམ་པ་སྟེ། དེ་ཡང་ཚད་མས་ངེས་པ་གཟུང་བར་བྱ་བ་ཡིན་ནོ། །ཐ་མར་

ཏེ་ཚུལ་གསུམ་པར་སྨོས་པའི་ཚད་མས་ངེས་པ་སྒྲུབ་བྱེད་ཀྱི་ཡན་ལག་ཏུ་བཤད་པ་

དེ་ནི་ཚུལ་གསུམ་ག་ལ་བལྟ་བར་བྱའོ། །

གཉིས་པ་ནི། ཆོས་མེ་ལས་དོན་གཞན་དུ་བ་མེ་ལས་རབ་ཏུ་སྐྱེ་བའི་འབྲས་

བུར་རྒྱུ་འབྲས་ངེས་བྱེད་ཀྱི་ཚད་མས་གྲུབ་པའི་རྗེས་ཁྱབ་ངེས་ན་མེ་ཡོད་ན་བལྟར་

རུང་བའི་ཡུལ་ཅན་གྱི་རྒྱུ་མེ་མི་དམིགས་པས་དུ་བ་མེད་པར་འགྲུབ་པར་འགྱུར་

རོ། །རང་བཞིན་བྱས་པ་དག་མི་རྟག་པ་སྒྲུབ་བྱེད་དེ་ཙམ་དང་རྗེས་སུ་འབྲེལ་པར་

གནོད་པར་བྱེད་པའི་ཚད་མ་འཇུག་པས་གྲུབ་ཅིང༌། དེས་ན་ཁྱབ་བྱེད་མི་རྟག་པ་ཡོད་

ན་བལྟར་རུང་བའི་ཡུལ་ཅན་གྱིས་ཁྱབ་པར་བྱེད་པ་མི་རྟག་པའི་ངོ་བོ་མི་དམིགས་

པས་དེ་ལ་རང་བཞིན་བྱས་པ་མེད་པར་འགྲུབ་པར་འགྱུར་གྱི་གཞན་མི་སྣང་བས་མི་

དམིགས་པས་ནི་མེད་པར་འགྲུབ་པ་མ་ཡིན་ནོ། །སྒྲུབ་རྟགས་སུ་མ་ཟད་ཆོས་ཅན་ལ་

སྣང་རུང་གི་དངོས་པོ་མེད་པར་སྒྲུབ་པ་ལ་རྟགས་སུ་བཀོད་པའི་མི་དམིགས་པ་ལ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཡང་ཆོས་ཅན། ལྡོག་པ་ངེས་པ་ཡིན། བསྒྲུབ་བྱའི་ཆོས་ལྡོག་ན་ལྡོག་པར་ངེས་པའི་

ཕྱིར། ཞེས་པ་སྣང་རུང་གི་དངོས་པོ་མེད་པ་ལས་ལྡོག་ཡོད་པ་ལ་དེ་འཛིན་མངོན་

སུམ་འཇུག་པས་ཁྱབ་སྟེ། རྒྱུ་གཞན་ཡོད་ཅིང་སྣང་བའི་དངོས་པོ་ཉེ་བ་ལ་མངོན་སུམ་

མི་འཇུག་ན་འགར་ཡང་འཇུག་པར་མི་འགྱུར་ཏེ། མངོན་སུམ་ནི། དེ་ཙམ་གྱི་རྒྱུ་

མཚན་ཅན་ཡིན་པའི་ཕྱིར་རོ། །དེའི་ཕྱིར་ལ་ལར་རྒྱུ་མཚན་དེ་ཙམ་གྱིས་མངོན་སུམ་

འཇུག་ན་ནི་འདིར་ཡང་དངོས་པོ་དེ་ཡོད་ན་འཇུག་པར་འགྱུར་བ་ལ་དམིགས་པ་མེད་

པས་མེད་པར་ངེས་སོ། །

གསུམ་པ་ལ། གཞན་འགལ་གཅོད་པར་དགོས་པར་འདོད་པ་དགག །སྦྱོར་བ་

བསྟན་པའི་དོན་ཡིན་པར་བསྟན། རྩོད་པ་སྤང་པའི་དང་པོ་ནི། དེ་དང་མཐུན་པ་ཉིད་ལ་

ཡོད་པ་ཞེས་བྱ་བས་མི་མཐུན་ཕྱོགས་ལས་ལྡོག་པ་གྲུབ་མོད་ཀྱི། བསྣན་ནས་མེད་པ་

ཉིད་ལྡོག་པར་བརྗོད་པ་ནི་ངེས་པར་བྱ་བའི་ཕྱིར་ཡིན་ནོ། །ངེས་པ་ཅི་འདྲ་བ་ཞིག་ཅེ་

ན། སྤྱི་མི་མཐུན་པའི་ཕྱོགས་ལ་མཐུན་ཕྱོགས་ཀྱི་དངོས་པོ་བཀག་ཙམ་མེད་པའི་མི་

མཐུན་ཕྱོགས་དང༌། སྲོག་ཆགས་མ་ཡིན་པ་ཞེས་པ་ལྟར་གཞན་པའི་མི་མཐུན་

ཕྱོགས་དང༌། བསོད་ནམས་མ་ཡིན་པ་ཞེས་པ་ལྟར་འགལ་བའི་མི་མཐུན་ཕྱོགས་

གསུམ་ལས་མེད་པའི་མི་མཐུན་ཕྱོགས་ཁོ་ན་ལ་རྟགས་མེད་པ་ཚུལ་གསུམ་པ་ཡིན་

གྱི་གཞན་པའི་མི་མཐུན་ཕྱོགས་ལ་ཡང་རྟགས་མེད་པ་མ་ཡིན་ཏེ་གལ་ཏེ་ཡིན་ན་

རྟགས་མི་སྲིད་པར་འགྱུར་ཏེ། བྱས་པ་མི་རྟག་པར་སྒྲུབ་པ་ནི་རྟག་པ་ལས་གཞན་དུཿ 

ཁ་དང་ལུས་ཅན་ལ་སོགས་པ་ལ་རྟགས་འཇུག་པའི་ཕྱིར་རོ། །འགལ་བའི་མི་མཐུན་

ཕྱོགས་ཁོ་ན་ལ་རྟགས་མེད་པ་ཡང་མ་ཡིན་ཏེ། ཡིན་ན་མེས་དྲོ་བ་མི་རྟོགས་པར་

འགྱུར་ཏེ། གྲང་རེག་ཁོ་ན་ལས་ལྡོག་གི་རེག་བྱ་བཏང་སྙོམས་པ་ལས་མི་ལྡོག་པའི་

ཕྱིར་རོ། །

ཇི་སྐད་དུ། འགལ་བ་ལས་རྣམ་པར་བཅད་པར་ཐལ་བའི་ཕྱིར་དང༌། གཏན་

ཚིགས་མེད་པར་འགྱུར་བའི་ཕྱིར་རོ། །ཞེས་དབང་ཕྱུག་སྡེ་ཟེར་རོ་ཞེས་གྲགས་ཀྱང་

ཕྱོགས་སྔའི་གཞུང་འདི་ནི་ཀུན་ལས་བཏུས་ཀྱི་རང་འགྲེལ་ནའང་ཡོད་དོ། །དེ་དགག་

པ་ནི། མེད་པ་ལ་མེད་པར་བརྗོད་པའི་དགོས་པ་དེ་ལྟར་འདོད་པ་དེ་ལ་དེ་དང་མཐུན་

པ་ཉིད་ལ་ཡོད་པ་ཞེས་པའི་ངེས་གཟུང་གི་དོན་ལེགས་པར་རྟོགས་པའི་གང་ཟག་

ཆོས་ཅན། ངེས་གཟུང་དེས་བསྒྲུབ་བྱའི་ཆོས་ལས་ལྡོག་ཆོས་གཞན་ལ་རྟགས་ཡོད་

པ་འགོག་པར་དོགས་པ་ནི་མེད་དོ། །ངེས་གཟུང་དེས་ལྡོག་ཆོས་གཞན་ལ་རྟགས་

མེད་པར་སྟོན་ནམ་སྙམ་པའམ་བསྒྲུབ་བྱའི་ཆོས་ཀྱི་ལྡོག་པ་ཁོ་ན་ལ་རྟགས་ཡོད་པར་

བསྟན་ནམ་སྙམ་པའི་དོགས་པ་མི་སྲིད་པ་ཉིད་ཀྱི་ཕྱིར་རོ། །འགལ་བ་ལ་རྟགས་འགོག་

པ་ཡང་འགལ་བ་དེ་ཁོ་ན་འགོག་ན་ནི་སྐྱོན་དུ་འགྱུར་ན་དེ་ཁོ་ན་ལ་འགོག་པ་མ་ཡིན་

ནོ། །དེ་དང་མཐུན་པའི་ཕྱོགས་ཁོ་ན་ལ་རྟགས་ཡོད་པ་ཞེས་བྱ་བ་ཆོས་ཅན། དཔེ་མི་

མཐུན་ཕྱོགས་ལས་རྟགས་ལྡོག་པར་བསྟན་པ་གང་གིས་འགལ་བ་དེ་ཁོ་ན་ལས་

རྟགས་ལྡོག་པའི་ཕྱིར་མེས་དྲོ་བ་རྟོགས་པར་མི་འགྱུར་བའི་སྐྱོན་མེད་དེ། དེས་མི་

མཐུན་ཕྱོགས་ལས་རྟགས་ལྡོག་པར་བསྟན་ཡང་འགལ་བ་ཁོ་ན་དེ་དང་མཐུན་པར་མ་

ཡིན་པར་ནི་བསྟན་པར་མི་འགྱུར་བའི་ཕྱིར། རྟགས་གྲུབ་སྟེ། འགལ་བའང་མི་མཐུན་

ཕྱོགས་ཡིན་པ་འོན་ཀྱང་དེ་དང་མཐུན་པ་ལས་ལྡོག་པ་མེད་པ་དང༌། ཡང་གི་སྒྲས་དེ་

དང་མཐུན་པ་ལས་གཞན་པ་ཡང་མི་མཐུན་ཕྱོགས་ཡིན་ནོ། །ཚུལ་གསུམ་ལྡོག་ཁྱབ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ནི་ཆོས་ཅན། རྗེས་འགྲོའི་ངེས་གཟུང་གིས་གཞན་པ་ལ་འགོག་ན་རྟགས་མི་སྲིད་པ་

དང་འགལ་བ་ཁོ་ན་ལ་འགོག་པའི་སྐྱོན་སྤང་བའི་ཕྱིར་ལོགས་སུ་བརྗོད་མི་དགོས་པ་

ཉིད་དུ་འགྱུར། རྗེས་འགྲོའི་ངེས་གཟུང་འདི་ལ་གཞན་པ་ལ་འགོག་པ་དང་འགལ་བ་ཁོ་

ན་ལ་འགོག་པའི་སྐྱོན་མེད་པའི་ཕྱིར་རོ། །རྟགས་གོང་དུ་སྒྲུབ་པ་དེས་ནའོ། །

དེས་ན། སློབ་དཔོན་ཕྱོགས་གླང་གི་དགོངས་པ་ནི། བསྒྲུབ་བྱའི་ཆོས་ཀྱིས་མི་

སྟོང་ན་ཆོས་གཞན་དང་ལྡན་ཡང་མི་མཐུན་ཕྱོགས་མིན་ཏེ་ཡིན་ན་རྟགས་མི་སྲིད་པར་

འགྱུར་ལ། འགལ་བ་ཁོ་ལ་མེད་ན་དེ་ཉིད་རྣམ་པར་གཅོད་པར་འགྱུར་རོ། །དེས་ན་

བསྒྲུབ་བྱའི་ཆོས་ཀྱིས་སྟོང་པའི་གཞན་འགལ་གཉིས་མེད་པའི་མི་མཐུན་ཕྱོགས་སུ་

ཁྱད་པར་མེད་པས་མེད་པ་ཉིད་ལ་མེད་པ་ཚུལ་གསུམ་པར་བཞེད་དོ་ཞེས་ཆོས་

མཆོག་གོ །

མདོར་ཡང༌། 

དེ་ལས་གཞན་དང་དེ་འགལ་བ། །

གཉིས་པོའང་མི་མཐུན་ཕྱོགས་མ་ཡིན། །

གཏན་ཚིགས་མེད་དང་འགལ་བ་ལས། །

རྣམ་པར་གཅོད་པར་ཐལ་བར་འགྱུར། །

ཞེས་སོ། །

གཉིས་པ་ནི། འོ་ན་ཅིའི་དོན་དུ་ལྡོག་པ་ལོགས་སུ་བརྗོད་ཅེ་ན། སྦྱོར་བའི་དབྱེ་

བ་བསྟན་པའི་དོན་ནམ་དགོས་པའི་ཕྱིར་དུ་ལོགས་སུ་སྨོས་པ་ཡིན་པའི་ཕྱིར་ན་སྐྱོན་

མེད་དོ། །སྦྱོར་བ་ཅི་ལྟ་བུ་ཞེ་ན། རྗེས་སུ་འགྲོ་བ་དང་ལྡོག་པ་དག་གི་ནང་ནས་ཐམས་

ཅད་ཉེ་བར་བསྡུས་པ་མི་འཁྲུལ་བའི་ཁྱབ་པ་ངེས་པ་དང་ལྡན་པའི་ཚུལ་གཅིག་ཕྱོགས་

ཆོས་དང་སྦྱར་ཏེ་བརྗོད་པས་ཀྱང་དོན་གྱིས་གོ་བས་ཏེ་ཤུགས་ཀྱིས་རྟོགས་པས་ཁྱབ་

པ་གཉིས་པ་རྟོགས་པར་བྱེད་པ་ཡིན་ནོ། །ངེས་པ་དང་ལྡན་པའི་ཁྱབ་པ་གཅིག་བརྗོད་

པས་གཉིས་པ་འཕེན་པ་དེའི་ཕྱིར། ཁྱབ་པ་གཅིག་ཉིད་ཀྱང་སྦྱོར་བར་འགྱུར་བ་ཡིན་

པས་གཉིས་ཀ་མི་སྦྱོར་རོ། །འདི་ལྟར་མ་ངེས་པའི་ཡོད་མེད་ཙམ་བརྗོད་ཀྱང་གོ་བྱེད་

དུ་མི་འགྱུར་ཏེ། ཤིང་ཕུང་གཅིག་ལས་སྐྱེས་པ་བཞིན། ངེས་པ་ནི་འབྲེལ་པ་ལས་ཡིན་

པས་ངེས་པ་ཉིད་དུ་བརྗོད་པས་གོ་བྱེད་དུ་འགྱུར་བས་ངེས་པ་གདོན་མི་ཟ་བར་སྦྱར་

དགོས་ལ། ངེས་པ་ཡང་གཅིག་བརྗོད་ན་གཉིས་པ་གོ་བས་གཉིས་ཀ་སྦྱར་བར་མི་

བྱའོ་ཞེས་པའི་དོན་དུ་བསྟན་ནོ། །

གསུམ་པ་ལ། མཉན་བྱ་རྗེས་འགྲོ་ཅན་དུ་ཐལ་བ་དང༌། རྟགས་ཚུལ་གཉིས་

པར་ཐལ་བའི་རྩོད་སྤང་གི་དང་པོ་ལ། རྩོད་པ་ནི། གལ་ཏེ་ཁྱབ་པ་གཅིག་རྟོགས་པས་

གཉིས་པ་ངེས་པར་རྟོགས་པ་མ་ཡིན་ཏེ། མཉན་པར་བྱ་བ་ཉིད་ལྡོག་པ་གྲུབ་པ་ཡིན་

ཡང་གོ་བར་བྱེད་པ་ཉིད་མ་ཡིན་པས་རྗེས་འགྲོ་མེད་པ་ཡིན་ནོ་ཞེ་ན། 

ལན་ནི། སྒྲ་མི་རྟག་སྒྲུབ་ལ་ཕྱོགས་ཆོས་ཅན་གྱི་མཉན་བྱ་ཆོས་ཅན། ལྡོག་པ་

ཡོད་ལ་རྗེས་ཁྱབ་མེད་པ་མ་ཡིན་ཏེ། ལྡོག་ཁྱབ་ངེས་པ་མེད་པའི་ཕྱིར་རོ། །རྟགས་

གྲུབ་སྟེ། དེ་ལ་ཕྱོགས་ཆོས་ཅན་གྱི་མཉན་པར་བྱ་བ་ཉིད་ནི་ཆོས་ཅན། རྟག་མི་རྟག་

འགའ་ལས་ཀྱང་ལྡོག་ཁྱབ་ངེས་པ་མ་ཡིན་ཏེ། ཆོས་ཅན་གྱི་སྟེང་དུ་རྟག་མི་རྟག་ཐེ་

ཚོམ་སྒྲུབ་པར་བྱེད་པའི་ཕྱིར་རོ། །ཁྱབ་པ་ཡོད་དེ། ལྡོག་ཁྱབ་ངེས་པ་དང་ལྡན་པ་ལ་

ནི་ཐེ་ཚོམ་མེད་པའི་ཕྱིར་ཏེ། བྱས་པ་ཉིད་ལས་སྒྲ་མི་རྟག་པ་ཉིད་དུ་སྒྲུབ་པ་བཞིན་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ནོ། །མཉན་བྱ་རྟག་པ་ལས་ལྡོག་པས་དེ་འགོག་ནུས་ཀྱང་མི་རྟག་པ་སྒྲུབ་ན་ཐེ་ཚོམ་

ཟའོ་ཞེ་ན། དངོས་པོའི་ཆོས་ཕྱོགས་ཆོས་ཅན་གྱི་མཉན་བྱ་ཆོས་ཅན། རྟག་མི་རྟག་

གཉིས་ཀ་ལས་ལྡོག་པར་ཐལ། རྟག་པ་ལས་ལྡོག་ཀྱང་མི་རྟག་པ་ལ་འཇུག་པར་མ་

གྲུབ་པའི་ཕྱིར། འདོད་ན། དངོས་པོ་སྟེ་རྟག་མི་རྟག་ཐམས་ཅད་ལས་ལྡོག་པའི་ཕུང་

གསུམ་དུ་ནི་འགལ་བའི་ཕྱིར་ཏེ། རྟག་མི་རྟག་དངོས་འགལ་ཡིན་པའི་ཕྱིར་རོ། །

གཉིས་པ་ལ། ལྡོག་པར་མ་ངེས་པ་དེས་ན་གཉིས་ཀ་ལ་ཡོད་པར་དོགས་པ་

ཉིད་ཀྱིས་ཐེ་ཚོམ་གྱི་རྒྱུར་འགྱུར་རོ། །འོ་ན། སློབ་དཔོན་གྱིས་ཀུན་ལས་བཏུས་སུ་

མཉན་བྱས་སྒྲ་མི་རྟག་པར་བསྒྲུབ་ན་རྗེས་འགྲོ་མེད་ཕྱོགས་ཆོས་དང་ལྡོག་པ་གཉིས་

དང་ལྡན་པར་བཤད་ཅེ་ན། མཉན་བྱ་འདི་རྟག་མི་རྟག་ལ་ཡང་རྗེས་འགྲོ་བ་མ་མཐོང་

བའི་ཕྱིར་རྗེས་འགྲོ་འགོག་པ་ལྷུར་བྱེད་པས་ལྡོག་པ་དང་ལྡན་པར་བཤད་པ་ཡིན་གྱི་

ལྡོག་པ་ངེས་པར་བརྗོད་པ་མ་ཡིན་ནོ། །རྗེས་འགྲོ་མ་མཐོང་ཙམ་གྱི་ལྡོག་པའི་རྣམ་པ་

དེ་ལྟ་བུ་ནི་ཆོས་ཅན། བསྒྲུབ་བྱ་གོ་བར་བྱེད་པའི་ལྡོག་ཁྱབ་མ་ཡིན་ཏེ། བསྒྲུབ་བྱའི་

ཆོས་ལྡོག་ན་རྟགས་ལྡོག་པར་ངེས་པ་མ་ཡིན་པའི་ཕྱིར། ཁྱབ་པ་ཡོད་དེ། གོ་བར་བྱེད་

པའི་ལྡོག་པ་གང་ཡིན་པ་དེ་ནི་རྒྱུ་དང་ཁྱབ་བྱེད་མི་དམིགས་པས་མེད་པར་ངེས་པར་

བྱས་པའོ་ཞེས་བརྗོད་ཟིན་ཏོ། །རྟགས་མ་གྲུབ་ན། ཕྱོགས་ཆོས་ཅན་གྱི་མཉན་བྱ་ཆོས་

ཅན། ཆོས་ལྡོག་ན་རྟགས་ལྡོག་པའི་ཁྱབ་པ་དེ་ཡང་བསྟན་ཞིང་ངེས་པར་མི་ནུས་

སོ། །རྗེས་འགྲོའི་ཁྱབ་པ་ངེས་པ་མེད་པའི་ཕྱིར། ཁྱབ་པ་ཡོད་དེ། དེའི་ངོ་བོ་བདག་

གཅིག་འབྲེལ་པ་དང་རྒྱུའི་དངོས་པོ་མཐོང་བ་དེ་བྱུང་འབྲེལ་པ་ངེས་པ་རྗེས་ཁྱབ་སྒྲུབ་

པར་བྱེད་པ་ཡིན་ལ། དེས་ལྡོག་ཁྱབ་ངེས་པའི་ཕྱིར། གལ་ཏེ་མཉན་བྱ་ལ་མི་རྟག་པས་

བུ་སྟོན་རིན་ཆེན་གྲུབ།

ཁྱབ་པ་གནོད་པ་ཅན་གྱིས་གྲུབ་པས་གོ་བྱེད་ཡིན་ནོ་ཞེ་ན། མཉན་བྱ་ལ་མི་རྟག་པས་

ཁྱབ་པ་ཚད་མས་གྲུབ་པ་ན་སྒྲ་ཡང་མི་རྟག་པར་གྲུབ་ཟིན། སྒྲ་མི་རྟག་པར་ཐེ་ཚོམ་ཟ་

བ་ན་མཉན་བྱ་ལ་མི་རྟག་པས་ཁྱབ་པ་གནོད་པ་ཅན་གྱིས་གྲུབ་པ་མེད་པས་གོ་བྱེད་མ་

ཡིན་ནོ། །             

གཉིས་པ་ནི། རྟགས་ཚུལ་གཉིས་པར་ཐལ་བར་འགྱུར་ཏེ། རྗེས་སུ་འགྲོ་ལྡོག་

ཕན་ཚུན་མི་འཁྲུལ་བར་ངེས་པའི་ཕྱིར་རྟགས་ཁས་བླངས་པ་འོ་ན་ཞེ་ན། རྟགས་ཀྱི་

མཚན་ཉིད་ཆོས་ཅན། རྗེས་སུ་འགྲོ་ལྡོག་ཚུལ་གཅིག་ཏུ་བསྡུས་ནས་ཚུལ་གཉིས་པར་

འགྱུར་བ་མ་ཡིན་ཏེ། རྗེེས་སུ་འགྲོ་བ་དང་ལྡོག་པ་དག་ཚུལ་ཐ་དད་པའི་ཕྱིར་རོ། །འདི་

ལྟར་མཐུན་ཕྱོགས་ལ་ཡོད་པ་ཚད་མས་ངེས་ཀྱང་མི་མཐུན་ཕྱོགས་ལ་མེད་པར་མ་

ངེས་ཏེ། གཞལ་བྱ་བཞིན། གང་ཞིག་ངེས་ཀྱང་གང་མ་ངེས་པ་དེ་ནི་ཚུལ་གཞན་ཡིན་

པས་སོ། །འོན་ཀྱང་ཚུལ་དེ་གཉིས་ངེས་གཟུང་གིས་བརྗོད་པར་བྱ་བ་ལ་ངེས་པ་དེ་དག་

ནི་ངག་གཅིག་གིས་ཀྱང་གཉིས་ཀ་དངོས་ཤུགས་ལ་བསྟན་པར་མི་ནུས་པའི་ཕྱིར་སྒྲའི་

སྦྱོར་བ་བསྡུས་ཏེ་བརྗོད་ཀྱི་ཁྱབ་པའི་ཚུལ་གཅིག་ཏུ་བསྡུས་པ་ནི་མ་ཡིན་ནོ། །

དེ་སྐད་དུ། རིགས་པའི་སྒོ་ལས། སྔར་ཕྱིར་རྒོལ་འགའ་ཞིག་ལ་ཁྱབ་པ་འགའ་

ཞིག་རབ་ཏུ་གྲགས་པས་ཤེས་ཟིན་པ་དེ་ལ་གང་རུང་སྨྲས་པ་སྒྲུབ་བྱེད་དུ་བསྟན་པ་

ལས་ཡང་ན་ཁྱབ་པ་གཉིས་པོ་གཅིག་དངོས་སུ་བརྗོད་པས་གཉིས་པ་དོན་གྱིས་ཏེ་

ཤུགས་ཀྱིས་གོ་བས་མཐུན་སྦྱོར་མི་མཐུན་སྦྱོར་གང་ཡང་རུང་བས་ཁྱབ་པ་གཉིས་

ཀ་རབ་ཏུ་བསྟན་པའི་ཕྱིར་རོ་ཞེས་བཤད་དོ། །ཞེས་ཤཱཀྱ་བློའ།ོ །འོན་ཀྱང་འདི་ནི་

མདོའི་ལེའུ་བཞི་པར། གང་ཞིག་ལ་ཅུང་ཞིག་རབ་ཏུ་གྲུབ་པ་ཡིན་པའི་ཕྱིར་གང་ཡང་



  233  

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

རུང་བ་བརྗོད་པ་ཡང་སྒྲུབ་བྱེད་ཡིན་ནོ། །སྒྲ་ཁོ་ན་ལ་དོན་གཉིས་རྟོགས་པའི་ཕྱིར་

རམ། གང་ཡང་རུང་བས་ཤུགས་ཀྱིས་གཉིས་ཀ་བསྟན་པའི་ཕྱིར་གཉིས་ཀ་བརྗོད་

པར་མི་བྱའོ། །ཞེས་བཤད་པ་འདི་ཡང་ཡིན་ཏེ་ཡང་ན་དང་རམ་ནི་འགྱུར་ཁྱད་དོ། །

བཞི་པ་ལ། ཁས་བླངས་བརྗོད་པ་ནི། སློབ་དཔོན་ཆོས་ཀྱི་གྲགས་པ་དང་དུས་

མཉམ་དུ་བྱུང་བའི་རྐང་མིག་པའི་མདོའི་དཀའ་འགྲེལ་བྱེད་པའི་གསལ་བྱེད་གཞན་

དག་དངོས་པོ་མེད་པ་ལ་མེད་པ་ཉིད་ཅེས་བྱ་བའི་ལྡོག་པ་མི་འགྲུབ་སྟེ། དངོས་པོ་མེད་

པ་ལ་ནི་ནུས་པ་ཐམས་ཅད་དང་བྲལ་བའི་ཕྱིར་གནས་གཞི་དང༌། ལ་སོགས་པ་བྱེད་

པ་ལ་སོགས་པའི་ནུས་པ་མི་འཐད་པའི་ཕྱིར་རོ་ཞེས་སོ། །

འདི་དགག་པ་ལ། མི་རིགས་པར་མཐོང་བ་ལེན་པ་བླུན་པར་བསྟན། ལྡོག་པ་

སྟོན་པའི་ཚིག་འགལ། ལྡོག་པའི་དོན་མི་རིགས་པ་དང་གསུམ་གྱི་དང་པོ་ནི། རེ་ཞིག་

ཕྱུགས་དག་ཀྱང་གང་མི་རིགས་པར་མཐོང་བ་དེའི་ཚིག་སྔ་མ་ཕྱི་མ་དྲན་ཀྱང་དེ་ལ་མི་

སྤྱོད་ན་རྒོལ་བ་འདི་ནི་གཞན་ལ་དེ་མི་རིགས་སོ་ཞེས་འགོག་པའི་ཚེ་རང་ཉིད་དེ་ལ་

སྤྱོད་པས་ཕྱུགས་པས་ཀྱང་ཕྱུགས་ཡིན་ཏེ། ཕྱོགས་གླང་སོགས་ཆེན་པོའི་ཆེན་པོ་ལ་

སྨོད་པའི་ཕྱིར་ན་བདག་ཉིད་མི་ཤེས་པའི་བྱ་བ་གཞན་ཅི་ཡོད་དེ་མེད་འདི་ཙམ་དུ་ཟད་

པའི་ཕྱིར་རོ། །

གཉིས་པ་ནི། ཕ་རོལ་པོ་འདི་ལྡོག་པའི་དོན་སྟོན་པར་བྱེད་པའི་ཚིག་དེ་ཉིད་

ཀྱིས་དངོས་པོ་མེད་པ་ལ་དགག་སྒྲུབ་ཀྱི་ཐ་སྙད་མི་འཐད་པར་སྟོན་ཅིང་སྒྲུབ་ལ། གཞན་

ལྡོག་པ་དག་འགོག་པར་བྱེད་པའི་ཕྱིར་བདག་ཉིད་མེད་པ་ལ་དགག་པ་བྱེད་ལ་གཞན་

མེད་པ་ལ་དགག་པ་བྱེད་པ་འགོག་པའི་ཚིག་འདི་ནི་རིགས་པ་མེད་པར་དབང་གིས་སྨྲ་

བུ་སྟོན་རིན་ཆེན་གྲུབ།

བས་གསལ་བར་རྒྱལ་པོའི་ཆོས་ལུགས་ཡིན་ནོ། །བདག་ཉིད་ཀྱང་ཐ་སྙད་མི་བྱེད་དོ་

སྙམ་ན། བདག་ཉིད་མེད་པ་ལ་ཐ་སྙད་མེད་ཅེས་མི་སྨྲ་ན་ནི་གཞན་གྱིས་དེ་རྟོགས་པར་

མི་ནུས་ལ་སྨྲ་ན་ཡང་མེད་པ་ལ་སྒྲ་འཇུག་པའི་སྐྱོན་འདི་སྤང་བར་མི་ནུས་སོ། །

གསུམ་པ་ལ། དངོས་མེད་ལ་རྟགས་ཀྱི་དངོས་པོ་ཡོད་པར་ཐལ་བ་དང༌། 

དངོས་མེད་ལ་མི་སྨྲ་བ་ཐོབ་པར་ཐལ་བ་དང༌། དགག་པའི་ཐ་སྙད་རྒྱུན་ཆད་པར་ཐལ་

བ་དང༌། དགག་སྒྲུབ་ཀྱི་ཡུལ་གྱི་རང་བཞིན་བཤད་པའི་དང་པོ་ལ། བསྟན་བཤད་

གཉིས་ཀྱི་དང་པོ་ནི། དངོས་པོ་མེད་པ་ལ་ཆོས་ཅན། གཏན་ཚིགས་ཀྱི་དངོས་པོ་སྒྲུབ་

པར་ཐལ་བར་འགྱུར་ཏེ། གཏན་ཚིགས་ཀྱི་དངོས་པོའི་རང་ལྡོག་མིན་ཞིང་མི་འགོག་

སྟེ་ལྡོག་པ་མེད་པར་ཚད་མས་གྲུབ་པའི་ཕྱིར། ཁྱབ་པ་ཡོད་དེ། རྟགས་ཀྱི་དངོས་པོ་

ཡོད་པ་དེའི་མཚན་ཉིད་ནི་རྟགས་ཀྱི་དངོས་པོ་མེད་པ་ལས་ལྡོག་པ་ཉིད་ཡིན་པའི་

ཕྱིར་རོ། །གཞན་ཡང༌། དངོས་མེད་ཆོས་ཅན། དངོས་པོ་མེད་པ་ལས་རྟགས་ལྡོག་པ་

མེད་ཅེས་པས་འདོད་པའི་ལྡོག་པའི་ལྡོག་པ་མེད་ཅེས་པའི་དགག་པ་དེ་ཉིད་ཇི་ལྟར་

འདོད་དེ་མ་ཡིན་པར་ཐལ། ནུས་པ་མེད་པས་ལྡོག་པའི་འབྱུང་ཁུངས་མ་ཡིན་པའི་

ཕྱིར། ཁྱབ་པ་ཡོད་དེ། ལྡོག་པའི་འབྱུང་ཁུངས་གཏན་མ་ཡིན་ན་ལྡོག་པའི་ལྡོག་པའི་

འབྱུང་ཁུངས་འགལ་ལོ། །

གཉིས་པ་ནི། རྟགས་ཀྱི་དངོས་པོ་ལྡོག་པ་མེད་པ་དངོས་པོ་སྒྲུབ་པ་སྟེ་ཡོད་པ་

ཡིན་པ་དེས་ན་དངོས་པོ་ཡོད་པ་ནི་དངོས་མེད་ལ་ཡང་ཡོད་པ་ཡིན་ལ། དངོས་པོ་

མེད་པ་ནི་དངོས་མེད་ལ་ཡོད་པ་ཡིན་ནོ་ཞེས་སྟོན་པ་བླུན་པོ་ཡི་ནི་ཀུན་སྤྱོད་ལ་ལྟོས་

ཤིག །གལ་ཏེ། གཏན་ཚིགས་ཀྱི་དངོས་པོ་ཆོས་ཅན། དངོས་མེད་ལ་འཇུག་པར་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

འདོད་དམ་ཅི་སྟེ་འཇུག་པར་ཐལ། དངོས་མེད་ཀྱི་རང་ལྡོག་མིན་ཞིང་དངོས་མེད་དེ་

ལས་ལྡོག་མེད་དུ་ཚད་མས་གྲུབ་པའི་ཕྱིར། དངོས་མེད་ལ་རྟགས་འཇུག་པ་དེ་ཡང་

མིན་ན་རྟགས་འཇུག་པ་མེད་པ་འདི་ཉིད་ནི་དགག་པ་སྟེ་ལྡོག་པ་ཡིན་པས་ལྡོག་པ་

མེད་ཅེས་ཅི་སྟེ་འགོག་སྟེ་དགག་སྒྲུབ་གཉིས་ཀ་དགག་པར་ནི་མི་ནུས་སོ། །

གཉིས་པ་ནི། དངོས་མེད་འདི་ལ་ཆོས་ཅན། མི་སྨྲ་ཐོབ་སྟེ་སྨྲ་བའི་ཐ་སྙད་མི་

རུང་བར་ཐལ། དགག་སྒྲུབ་ཀྱི་ཐ་སྙད་དེ་ཡང་མེད་པ་ལ་མེད་པའི་ཕྱིར། ཁྱབ་པ་ཡོད་

དེ། དངོས་པོ་མེད་པ་ལ་རང་གཞན་གང་ཡང་ཡོད་དོ་ཡིན་ནོ་ཞེས་སྒྲུབ་པ་དང་མེད་དོ་

མིན་ནོ་ཞེས་དགག་པའི་ཐ་སྙད་གང་ཡང་མེད་ན་དེ་ཉིད་མ་གཏོགས་པའི་ངག་གི་དོན་

གྱི་མཚན་ཉིད་སྒྲ་ལས་བྱུང་བའི་ཐ་སྙད་གཞན་ཡོད་པ་མིན་པས་སོ། །

གསུམ་པ་ནི། འགྲོ་བ་ལ་ཆོས་ཅན། དགག་པའི་དོན་ནི་མེད་པར་འགྱུར། 

དགག་བྱ་ཡོད་མེད་གང་ལ་ཡང་དགག་པ་མི་སྲིད་པ་དེ་གཉིས་ལས་ཕུང་གསུམ་གྱིས་

དགག་པའང་མི་སྲིད་པའི་རིགས་པ་འདི་ཡི་ཕྱིར་རོ། །རྟགས་དགག་བྱ་ཡོད་པ་རྣམས་

ལ་དགག་པར་མི་ནུས་ཤིང་འགལ་བས་དགག་པ་མེད་དེ། ཏ་ལའི་འབྲས་བུ་དང་སྐྱུ་

རུ་རའི་དངོས་པོ་བཞིན་ནོ། །དགག་པ་དེ་ནི་དངོས་མེད་ལ་ཡང་ཡོད་པ་མ་ཡིན་པར་

ཁས་བླངས་ཏེ། གནས་གཞི་ལ་སོགས་པར་མི་འཐད་པའི་ཕྱིར་རོ། །གལ་ཏེ་ཡོད་པ་

ཉིད་ཡུལ་དང་དུས་ལ་ལྟོས་ནས་འགོག་སྟེ། 

ལྡོག་པ་བསྡུས་པར། 

འདི་ན་ད་ལྟ་འདི་མེད་ཅེས། །

དགག་པ་ཡུལ་དང་དུས་ལའོ། །

བུ་སྟོན་རིན་ཆེན་གྲུབ།

ཞེས་པ་བཞིན་ནོ་ཞེ་ན། དེ་མི་རུང་སྟེ། ཇི་ལྟར་ཏེ་རྣམ་པ་གང་གིས་དགག་བྱའི་

དོན་དེ་ཡོད་པའི་རྣམ་པ་དེ་ལྟར་ན་མི་འགོག་སྟེ་དགག་མི་ནུས་ལ། ཇི་ལྟར་ཏེ་རྣམ་པ་

གང་གིས་དགག་བྱ་དེ་མེད་པའི་རྣམ་པ་དེ་ལྟར་ཡང་ན་འགོག་པར་མི་འགྱུར་བར་ཁྱེད་

འདོད་དེ། མེད་པ་གཞི་ལ་སོགས་པར་མི་འཐད་པའི་ཕྱིར་རོ། །

བཞི་པ་ལ། དགག་སྒྲུབ་ཀྱི་ཡུལ་སྒྲ་དོན་ཡིན་པར་བསྟན། ཕྱི་རོལ་གྱི་རང་

མཚན་དུ་འདོད་པ་དགག །སྒྲོ་བཏགས་པའི་རང་བཞིན་ལ་ཆོས་དང་ཆོས་ཅན་གྱི་ཐ་

སྙད་དུ་འགྱུར་ཚུལ། ཆོས་དང་ཆོས་ཅན་གྱི་ཐ་སྙད་སྒྲོ་བཏགས་པ་ལ་བདེན་པའི་ཤེས་

པས་གནོད་པ་མེད་པར་བསྟན་པ་དང་བཞིའི་དང་པོ་ནི། ཁོ་ན་རེ། དེ་ལྟ་ནའང་རྣམ་པ་

འགའ་ཞིག་གི་བྱ་བ་བྱེད་པ་པོ་དང་ཆོས་ཅན་གྱི་ཐ་སྙད་ཀྱི་འབྲེལ་པ་ཅན་དུ་འགྱུར་གྱི། 

ཇི་ལྟར་ཁྱེད་ལའང་མེད་པ་ལ་ཡང་ཐ་སྙད་འཇུག་ཅེ་ན། ཁོ་བོ་ཅག་ཕྱི་རོལ་གྱི་རང་

མཚན་ལ་བརྟེན་ནས་དགག་སྒྲུབ་ཀྱི་ཐ་སྙད་སྟོན་པ་མ་ཡིན་གྱི། འོན་ཀྱང་བློ་ལ་སྣང་

བའི་སྒྲ་དོན་ལ་བྱེད་དོ། །ཞེས་སྟོན་པ་ཕྱི་རོལ་གྱི་དངོས་པོ་ལ་དགག་སྒྲུབ་མི་ནུས་ལ། 

དགག་སྒྲུབ་བྱེད་པ་ཡང་ཡིན་པ་དེའི་ཕྱིར་སྒྲ་དོན་ལ་བརྟེན་ནས་འགྲོ་བ་འདིར་ནི་སྒྲུབ་

པ་དང་དགག་པ་ཐམས་ཅད་འདོད་པ་ཡིན་ནོ། །སྒྲ་དོན་ཅི་འདྲ་ཞིག་ཅེ་ན། དངོས་པོར་

ཞེན་པ་ཅན་གྱི་བློ་ལ་སྣང་བ་དངོས་པོ་ལ་བརྟེན་པའི་སྒྲ་དོན་དང༌། དངོས་པོ་མེད་པར་

ཞེན་པ་ཅན་གྱི་བློ་ལ་སྣང་བ་དངོས་མེད་ལ་བརྟེན་པ་ཅན་གྱི་སྒྲ་དོན་ཏེ། 

སྒྲ་དོན་ཆོས་ནི་རྣམ་པ་གསུམ། །

ཞེས་འཆད་པར་འགྱུར་བའོ། །གལ་ཏེ་སྒྲ་དོན་ཡང་ཕྱི་རོལ་ཡིན་ཏེ་ཕྱི་རོལ་གྱི་

རང་བཞིན་དུ་ལྷག་པར་ངེས་པའི་ཕྱིར་རོ་ཞེ་ན། སྒྲ་དོན་ཆོས་ཅན། ཕྱི་རོལ་གྱི་དོན་ལ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

བརྟེན་པའམ་དེའི་རང་བཞིན་དུ་ངེས་པ་མ་ཡིན་ཏེ། ཕྱི་རོལ་གྱི་དོན་བདག་ཉིད་ཐམས་

ཅད་ཀྱིས་ལོག་གམ་གནས་ཀྱང་དེའི་དོན་རྟོགས་པའི་ཕྱིར་ཏེ། 

རྒྱན་མཛད་པས། 

སྒྲ་ལས་ཞིག་ལ་བློ་ཅི་འདྲ། །

མ་ཞིག་པ་ལའང་དེ་འདྲ་ཉིད། །

དེས་ན་དངོས་དངོས་མེད་བརྟེན་ནི། །

སྒྲ་དོན་ཚད་མའི་དེ་ལྟ་མིན། །

ཞེས་སོ། །

འདིར་སློབ་དཔོན་ལྷ་དབང་བློས། དགག་སྒྲུབ་ཀྱི་ཐ་སྙད་ཕྱི་རོལ་ལ་བརྟེན་པ་

མིན་ཏེ། ཕྱི་རོལ་ལ་དེས་རེག་པར་མི་ནུས་པའི་ཕྱིར་རོ་ཞེས་པ་ལ། ཆོས་མཆོག་ན་

རེ། སྒྲ་དོན་ལ་བརྟེན་ནས་འདིར་ནི་སྒྲུབ་པ་དང་དགག་པ་ཐམས་ཅད་འདོད་པ་ཡིན་

ཞེས་པས་དགག་སྒྲུབ་ཕྱི་རོལ་ལ་མི་བརྟེན་པར་བརྗོད་པས་ཡང་དེ་བརྗོད་པས་ཅི་བྱ་

ཞེས་འཆད་དོ། །འོ་ན་དགག་སྒྲུབ་ཕྱི་རོལ་ལ་བརྟེན་པར་ཇི་ལྟར་རྟོགས་ཏེ་ཕྱི་རོལ་ན་

དེ་འདྲ་མེད་པའི་ཕྱིར་རོ་ཞེ་ན། དགག་སྒྲུབ་ཀྱི་ཆོས་དེ་དག་དང་འབྲེལ་པའི་ཕྱི་རོལ་

གྱི་དོན་དེ་འདྲ་མེད་ཀྱང་ཆོས་ཅན་སྒྲ་དོན་དེ་ཉིད་ཕྱི་རོལ་གྱི་ཡུལ་གྱི་དགག་སྒྲུབ་དེ་

དག་དང་ནི་འབྲེལ་པར་སྣང་བ་ཡིན་ནོ། །འོ་ན་སྒྲ་དོན་དེ་ཕྱི་རོལ་གྱི་རང་བཞིན་དུ་ངེས་

པ་མིན་ན་ཕྱི་རོལ་གྱི་དགག་སྒྲུབ་དང་འབྲེལ་པར་སྣང་བ་འགལ་ཞེ་ན། འདི་ལྟར་ཤིང་

གི་སྒྲ་དོན་ནི་ཕྱི་རོལ་དུ་ངེས་པ་མ་ཡིན་ཏེ། ཤིང་མ་ཡིན་པ་གཅིག་བུ་ལས་ལྡོག་པའི་

དངོས་པོ་ལྡོག་གཞན་དང་འབྲེལ་པ་ཡོད་མེད་ཐུན་མོང་བ་དེ་འདྲ་ཕྱི་རོལ་ན་གཏན་

བུ་སྟོན་རིན་ཆེན་གྲུབ།

མེད་ཀྱང༌། རང་གི་བག་ཆགས་སྨིན་པའི་དབང་གིས་རྣམ་རྟོག་གི་ལྡོག་པ་གཅིག་ལ་

ལྟོས་ཏེ་ཤིང་གི་ལྡོག་གཞན་དང་འབྲེལ་པའི་ཐུན་མོང་བའི་ཕྱིའི་ཤིང་དུ་ཞེན་པས་

བཀོད་པ་ཡིན་ནོ། །

ཆོས་ཅན་སྒྲ་དོན་དེ་ཡང་དགག་སྒྲུབ་ཀྱི་སྒྲ་འཇུག་པ་ཉིད་ཀྱི་ཕྱིར་ཡོད་ཅེས་

འདོད་པ་ཡིན་གྱི་ཚད་མ་གཞན་མིན་དགོས་ཏེ། དེ་མེད་ན་དེ་མི་རུང་བའི་ཕྱིར་

རོ། །དོན་དམ་དུའམ་ཞེ་ན། ཐ་སྙད་ལ་བརྟེན་ནས་ཡོད་པར་འདོད་ཀྱི་དོན་དམ་པར་མ་

ཡིན་ཏེ་འདི་ལྟར་ངེས་པའི་ཆོས་ཅན་འདི་བློའམ་བློའི་སྣང་བའི་རང་བཞིན་མ་ཡིན་ཏེ། 

དེ་དག་ནི་ཤིང་མ་ཡིན་ལས་ལྡོག་པའི་རང་བཞིན་དུ་མི་གནས་པའི་ཕྱིར་རོ། །ཕྱི་རོལ་

ཡང་མ་ཡིན་ཏེ། ལྡོག་པ་གཅིག་དང་འབྲེལ་བའི་ཕྱི་རོལ་གྱི་དོན་མེད་པའི་ཕྱིར་

རོ། །དེས་ན་ཐ་སྙད་ཀྱི་ཡུལ་སྒྲོ་བཏགས་པའི་རང་བཞིན་དུ་ཡོད་དོ་ཞེས་པའོ། །སྒྲོ་

བཏགས་པའི་རང་བཞིན་དེ་གང་གི་རང་བཞིན་ཡིན་པར་ངེས་པ་དེ་དགག་སྒྲུབ་ཏུ་

ངེས་པ་ཡིན། དཔེར་ན་ཐག་པ་ལ་སྦྲུལ་དུ་མོས་པ་ལ་དགག་སྒྲུབ་འཇུག་པ་དེ་བློ་མ་

ཡིན་བློའི་སྣང་བ་མ་ཡིན། སྒྲོ་བཏགས་པའི་སྦྲུལ་ལ་ཡང་མ་རེག་གི །འོན་ཀྱང་སྒྲོ་

བཏགས་པའི་ཕྱི་རོལ་སྦྲུལ་གྱི་རང་བཞིན་དུ་ངེས་པ་ཡིན་པ་བཞིན་དུ་ཤིང་མེད་

དོ། །ཞེས་བརྗོད་པ་ན་ཕྱི་རོལ་གྱི་ཤིང་དགག་མི་ནུས་ཏེ། དེ་ལ་དགག་པའི་བྱ་བ་མེད་

པའི་ཕྱིར་རོ། །བློ་མ་ཡིན་ཏེ་སྒྲ་དོན་མིན་ཞིང་མྱོང་བའི་ཕྱིར། དེས་ན་རྟོག་པས་ཡོད་

མེད་དུ་སྒྲོ་བཏགས་པར་གྱུར་པའི་ཕྱི་རོལ་དགག་སྒྲུབ་ཡིན་ནོ། །གལ་ཏེ་རྟོག་པ་ལྡོག་

པ་གཅིག་གིས་མཐར་ཐུག་པའི་ཤིང་ལ་འཇུག་པར་གང་གིས་གྲུབ་ཅེ་ན། གང་ངེས་པ་

དེ་རྟོག་པའི་ཡུལ་ཡིན་གྱི་མ་ངེས་པ་ཡུལ་མིན་ཏེ། 

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

རྣམ་འགྲེལ་ལས། 

ངེས་པ་རྣམས་ཀྱིས་མ་ངེས་པ། །

ཇི་ལྟར་དེ་ནི་དེ་ཡུལ་ཡིན། །

ཞེས་སོ། །

དེས་ན་གཟུང་འཛིན་གྱི་རྣམ་པ་ནི། དེས་ངེས་པ་མ་ཡིན་ཏེ། ངེས་པར་མ་མྱོང་

བའི་ཕྱིར་རོ། །རང་མཚན་ཡང་ཡུལ་མ་ཡིན་ཏེ། རྟོག་པས་ནི་སྒྲ་དང་འདྲེས་པ་འཛིན་

ལ་རང་མཚན་སྒྲ་དང་འདྲེས་པ་མེད་པའི་ཕྱིར། 

རྣམ་འགྲེལ་ལས། 

སྒྲ་དོན་འདི་དང་གཞི་མཐུན་ཉིད། །

ཡོད་པ་མིན་ཡང་ཇི་ལྟ་བུར། །

གྲགས་པ་བཞིན་དུ་བརྗོད་པ་སྟེ། །

དངོས་ལ་འདི་ནི་མི་སྲིད་དོ། །

ཞེས་སོ། །

དེ་ཤིང་མ་ཡིན་གཅིག་པུ་ལས་ལྡོག་གི་ཡོད་མེད་ལས་མི་ལྡོག་པའི་ཐུན་མོང་

བར་རྟོགས་ཤིང་ཐུན་མོང་བ་དང་མི་གསལ་བའི་སྒོ་ནས་ཕྱི་རོལ་དང་མི་འདྲ་ཡང་ཕྱི་

རོལ་དང་སྒྲོ་བཏགས་གཉིས་དེའི་རང་བཞིན་མ་ཡིན་པས་སྟོང་པར་འདྲ་བས་ཕྱི་རོལ་

དུ་ངེས་པར་གྱུར་པས་ན་ཤིང་མ་ཡིན་ལས་ལྡོག་པར་ངེས་པ་ཡིན་ནོ། །དེས་ན་སྒྲོ་

བཏགས་དང་དགག་སྒྲུབ་ཀྱི་ཐ་སྙད་ནི་གཞན་སེལ་བའི་ཡུལ་ཅན་ལ། གཞན་སེལ་བ་

ཡང་སྒྲ་ལས་རྟོགས་པ་གང་ཡིན་པ་སྟེ་གཞན་ལྡོག་པ་གཙོ་བོར་གྱུར་པའི་སྒྲོ་བཏགས་

བུ་སྟོན་རིན་ཆེན་གྲུབ།

པའི་དོན་དེ་ཡིན་ལ་གཞན་ལྡོག་ཙམ་དངོས་པོ་ལ་གྲུབ་པ་མེད་ཅིང་དེ་འཛིན་གྱི་བློ་

འཁྲུལ་པ་ཡིན་ཏེ། 

རྣམ་འགྲེལ་ལས། 

ལྡོག་པ་ངོ་བོ་ཉིད་མེད་ཕྱིར། །

གནས་དང་མི་གནས་རྟོག་པ་མེད། །

སྤྱི་ཡི་བློ་ཡང་བསླད་པ་ཡིན། །

དེས་ན་སུན་དབྱུང་བ་ཡང་མེད། །

ཅེས་སོ། །

མདོར་ན་བློ་ཡིན་བློ་ཡི་སྣང་བ་མ་ཡིན་ཕྱི་རོལ་མ་ཡིན་ལ་ཕྱི་རོལ་ཏུ་སྒྲོ་

བཏགས་པ་ལྡོག་པ་དང་གཅིག་དང་འབྲེལ་པ་དེ་ཆོས་ཅན་དུ་གཟུང་བར་བྱ་ལ་བློ་མ་

ཡིན་བློའི་སྣང་བ་མ་ཡིན་ཕྱི་རོལ་མ་ཡིན་སྒྲོ་བཏགས་པ་མ་ཡིན་མོད་ཀྱི་འོན་ཀྱང་སྒྲོ་

བཏགས་པར་གྱུར་པའི་ཕྱི་རོལ་གྱི་རང་བཞིན་དུ་ངེས་པ་དགག་སྒྲུབ་ཡིན་ནོ། །ལྷ་

དབང་བློ་ནི། སྒྲ་དོན་དེ་ཡང་ཆོས་ཅན། དགག་གྲུབ་ཀྱི་ཐ་སྙད་བརྟེན་པ་ཡིན་ཏེ། 

དགག་སྒྲུབ་ཀྱི་སྒྲ་འཇུག་པའི་ཕྱིར། ཡོད་ཅེས་དངོས་སུ་དེ་ཉིད་ལ་ལྟོས་མེད་དུ་འདོད་

དོ་ཞེས་འཆད་དོ། །

གཉིས་པ་ནི། སྒྲ་དོན་ལ་དགག་སྒྲུབ་བྱེད་པ་དེ་ལྟ་མིན་པར་རང་མཚན་ཕྱི་

རོལ་ལ་བྱེད་ན་དགག་སྒྲུབ་ཀྱི་ཆོས་རྣམས་ཕྱི་རོལ་ལས་ཐ་དད་དམ་མི་དད། གཉིས་

པ་ལྟར་ན། བུམ་པའི་དོན་རྣམས་ཀྱི་ཆོས་གཅིག་ཆུ་འཛིན་པ་སྒྲུབ་པ་ན་ཆོས་ཅན། ཆུ་

འཛིན་པའི་བདག་ཉིད་དུ་གྱུར་པའི་སའི་རང་བཞིན་དང་ཤེས་བྱ་ལ་སོགས་པ་ཐམས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཅད་སྒྲུབ་པ་དང་རྟག་པ་མ་བྱས་པ་ལ་སོགས་པ་ཐམས་ཅད་བཀག་པར་འགྱུར། ཕྱི་

རོལ་གྱི་ཆུ་འཛིན་པ་རང་མཚན་བསྒྲུབ་པའི་ཕྱིར། ཁྱབ་པ་ཡོད་དེ། ཕྱི་རོལ་གྱི་ཆུ་

འཛིན་པ་དང་སའི་རང་བཞིན་དང་རྟག་པ་དང་མ་བྱས་པ་མ་ཡིན་པའི་དགག་སྒྲུབ་

རྣམས་བདག་ཉིད་ཐ་དད་མེད་པའི་ཕྱིར་གྲུབ་བདེ་གཅིག་པས་སོ། །དེ་བཞིན་དུ་

འགོག་པ་ན་དེ་ལྟར་ཐལ་བར་སྦྱར་རོ། །ཐ་དད་མེད་པ་མ་གྲུབ་སྟེ་ཐ་དད་དོ་ཞེ་ན། སྔར་

གྱི་སྒྲུབ་པ་དང་དགག་པ་བཞི་པོ་དག་ཆོས་ཅན། ཆོས་ཅན་བུམ་པ་གཅིག་ལ་གཞི་

མཐུན་དུ་འདུ་བར་མི་འགྱུར་བ་ཐལ། བདག་ཉིད་ཐ་དད་ཡིན་པའི་ཕྱིར། གཞན་ཀ་སྣམ་

སྒྲུབ་པ་དང་གཞན་ཀ་སྣམ་བཀག་པ་བཞིན་ནོ། །འདོད་ན། ཚད་མས་བསལ་ལོ། །

གསུམ་པ་ནི། འོ་ན། ཁྱོད་ཀྱིས་སྒྲོ་བཏགས་པའི་རང་བཞིན་ལ་ཆོས་དང་ཆོས་

ཅན་གྱི་ཐ་སྙད་དུ་ཇི་ལྟར་འགྱུར་ཞེ་ན། དགག་སྒྲུབ་ཀྱི་ཆོས་ལོག་པ་སྣ་ཚོགས་ལས་

ལྡོག་པའི་ལྡོག་པ་སྣ་ཚོགས་པའི་ཆོས་ཀྱི་གཞིར་གྱུར་པའི་བུམ་པ་མིན་ལས་ལྡོག་པ་

འབའ་ཞིག་གིས་ཕྱིའི་བུམ་པར་བརྟགས་པའི་ཆོས་ཅན་གཅིག་གི་དབང་དུ་བྱས་ཏེ་

ཆོས་གཅིག་སྒྲུབ་པ་ན། ཆོས་དེ་ཆོས་ཅན་དེ་ལ་བརྟེན་པ་མེད་ཀྱང་བརྟེན་པ་སྟེ་འཕེལ་

བ་ལྟ་བུ་དང་བུམ་པ་མི་རྟག་ཅེས་སྒྲུབ་ན་མི་རྟག་པ་ལས་ཆོས་གཞན་རྣམས་དགག་

སྒྲུབ་ཀྱི་ཆོས་སུ་མ་བཟུང་བས་བཏང་སྙོམས་ལྟ་བུ་དང་མ་བྱས་པ་མ་ཡིན། ཞེས་

འགོག་ན་སྔར་མ་བྱས་པ་དང་ལྡན་པ་ལས་ཕྱི་མ་བྱས་པ་དེས་དབེན་ཞིང་སྟོང་པ་ལྟ་བུ་

དང་མ་བྱས་པ་འགོག་པ་ན་མ་བྱས་དེ་ལས་གཞན་བྱས་པ་བློ་ལ་སྣང་བ་ལ་ལྟོས་པ་ལྟ་

བུར་སྣང་བ་སྟེ་སྒྲུབ་པའི་དུས་སུ་གཞན་ལ་ལྟོས་པ་མ་ཡིན་ལ་བཏང་སྙོམས་ནི་དགག་

བྱ་ལས་གཞན་ཡིན་ནོ། །ལྟ་བུ་ཞེས་པ་དོན་ལ་ཐ་དད་སྔོན་སོང་གི་ལྡན་བྲལ་མེད་ཀྱི་

བློ་འཁྲུལ་པ་ལ་སྣང་བ་ཙམ་ཡིན་པ་དོན་ལ་མེད་པ་སྒྲོ་བཏགས་པ་ཡི་ནི་དོན་ཅན་གྱི་

ཆོས་དང་ཆོས་ཅན་གྱི་ཐ་སྙད་ཇི་ལྟར་བློས་བསྟན་པ་སྟེ་རྣམ་པར་བཏགས་པ་བཞིན་

བྱེད་པ་ཡིན་ནོ། །

བཞི་པ་ལ། མི་གནོད་པའི་ཚུལ་མདོར་བསྟན། སེལ་པ་ལ་བརྟེན་ཅིང་བསླད་

པ་མི་ལྡོག་པ་རྒྱས་པར་བཤད་པའི་དང་པོ་ནི། ཇི་ལྟར་ཆོས་ཅན་གཅིག་ལ་བརྟེན་ནས་

དོན་རྣམས་ཀྱི་ཐ་སྙད་འདོགས་པ་བཞིན་དུ་ཐ་སྙད་བྱེད་པ་པོས་ཀྱང་དེ་བཞིན་ཉིད་དེ་

མ་བརྟགས་མ་ཕྱེད་”པར
1
་ཁས་ལེན་ཅིང་རྟོག་པས་སོ། །འོ་ན་སྨིག་རྒྱུ་ལ་ཆུར་ཞེན་པ་

བཞིན་དུ་བདེན་པའི་ཤེས་པས་གནོད་དོ་ཞེ་ན། སྨིག་རྒྱུ་ལ་ཆུར་འཛིན་ནི་ཆུ་མ་ཡིན་

ལས་ཐ་དད་པ་ལ་བརྟེན་པ་མེད་པས་གནོད་པ་ཡིན་གྱི། འདིར་མ་བྱས་པ་དང་རྟག་པ་

ལས་ཐ་དད་པའི་དོན་གཞན་སེལ་བ་ལ་བརྟེན་པས་མི་གནོད་དོ། །བག་ཆགས་བརྟན་

པས་མི་གནོད་དོ། །ཐོག་མ་མེད་པའི་བག་ཆགས་ལས་བྱུང་བ་འཇིག་རྟེན་ན་རབ་ཏུ་

གྲགས་པའི་ཆོས་ཅན་དང་ཆོས་ཀྱི་དོན་དེ་ལ་ཐ་སྙད་བྱེད་པ་པོས་གནོད་པ་མེད་དེ། དེ་

དང་མཐུན་པའི་ཕྱིར། 

རྣམ་འགྲེལ་ལས། 

ཆོས་དང་ཆོས་ཅན་རྣམ་གཞག་དང༌། །

ཐ་དད་ཐ་དད་མིན་ཅི་འདྲ། །

དེ་ཉིད་དོན་ནི་མ་བརྟགས་པར། །

འཇིག་རྟེན་ཇི་ལྟར་གྲགས་དེ་ལ། །

1  [མ་ཕྱི། ༩༦ན༢ན།   བར    * པར]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དེ་བཞིན་ཁོ་ནར་བརྟེན་ནས་ནི། །

བསྒྲུབ་བྱ་སྒྲུབ་པ་ཀུན་གཞག་པ། །

དམ་པའི་དོན་ལ་འཇུག་བྱའི་ཕྱིར། །

མཁས་པ་རྣམས་ཀྱིས་བྱས་པ་ཡིན། །

ཞེས་སོ། །

གཉིས་པ་ནི། ཆུ་འཛིན་པ་དེའི་འབྲས་བུ་ཅན་དང་བགོ་བ་ལ་སོགས་པ་སྣམ་

བུ་དེའི་འབྲས་བུ་མེད་པའི་དོན་གཅིག་གོ །ཆུ་འཛིན་པའི་རྒྱུ་དེ་དེའི་རྒྱུ་མ་ཡིན་པ་དེ་

ལས་ཐ་དད་པ་ལྡོག་པ་སོ་སོར་ཡོད་ཀྱང་དོན་ལྡོག་པ་དང་ལྡན་པའི་བུམ་པ་གཅིག་

ཡིན་ནོ། །དེའི་འབྲས་བུ་ཅན་དང་དེའི་འབྲས་བུ་ཅན་མ་ཡིན་པ་ལས་ལྡོག་པས་བྱས་

པའི་ཐ་དད་ལ་བརྟེན་པ་ཅན་གྱི་བསླད་པ་མཐའ་ཡས་པ་འཇུག་སྟེ། 

རྣམ་འགྲེལ་ལས། 

ཆ་ཤས་སྒྲོ་འདོགས་ཇི་སྙེད་པ། །

དེ་བསལ་ཕྱིར་ན་ངེས་པ་དང༌། །

སྒྲ་ཡང་དེ་སྙེད་ཁོ་ན་དེས། །

དེ་དག་སྤྱོད་ཡུལ་ཐ་དད་ཅན། །

ཞེས་སོ། །

དེ་ལྟ་བུའི་གཞན་སེལ་ཐ་དད་ལ་བརྟེན་པའི་བསླད་པས་བུམ་པ་ཡིན་ཞེས་

བསྒྲུབས་པ་ན། འཕེལ་བ་དང་སྣམ་བུ་མ་ཡིན་ཞེས་འགོག་པ་ན་འགྲིབ་པ་ལྟ་བུར་བྱེད་

པའི་བསླད་པ་དེ་དག་གིས་འཕེལ་འགྲིབ་དེ་དོན་དམ་པར་ལྡན་པ་ཉིད་མིན་ཡང༌། 

འཇུག་ལྡོག་གི་དོན་གྱི་ཐ་སྙད་ལ་མི་བསླུ་བའི་འབྲེལ་པ་འགའ་ལས་དོན་དེ་མཐོང་བ་

ལ་སྦྱོར་བ་སྟེ་གྲགས་པའི་ཡུལ་ངེས་པའི་ཐ་སྙད་ལ་འཇུག་པ་ཡིན་ནོ། །བསླད་པ་དེ་

དག་ཆོས་ཅན། ཐ་སྙད་བྱེད་པ་པོས་བསླད་པར་ཤེས་པ་མ་ཡིན་ཏེ། དོན་ལ་ཐ་དད་དུ་

གནས་པ་ལ་བརྟེན་ནས་འཇུག་ཅིང༌། སྒྲུབ་བྱེད་འབྲེལ་པ་ཡོད་ན་ཐ་དད་པའི་དངོས་

པོ་ལ་མི་བསླུ་བ་དེས་ན་སྟེ་དེའི་ཕྱིར། 

རྣམ་འགྲེལ་ལས། 

དངོས་པོ་རྣམས་ཀྱི་དེ་ཀུན་ཡང༌། །

ཕན་ཚུན་མེད་ལ་བརྟེན་པ་སྟེ། །

དེས་ན་གཞན་སེལ་ཡུལ་ཅན་དང༌། །

གང་ལ་དངོས་དང་འབྲེལ་ཡོད་པ། །

དངོས་པོ་རྙེད་པའི་རྟེན་ཡིན་ཏེ། །

རྗེས་དཔག་ཇི་སྐད་བཤད་ཇི་བཞིན། །

ཞེས་སོ། །

དེས་ན་སྒྲོ་བཏགས་པའི་སྒྲུབ་པ་དང༌། དགག་པ་ཁོ་ན་སྒྲའི་དོན་ཡིན་པས་མེད་

པ་ལ་མེད་པ་ཉིད་འཐད་དོ། །

གཉིས་པ་ལ། ཐུན་མོང་གི་དབྱེ་བ་དང༌། དབྱེ་བ་སོ་སོའི་རང་བཞིན་གཉིས་ཀྱི་

དང་པོ་ལ། གྲངས་ཀྱི་དབྱེ་བ། གསལ་བའི་དཔེར་བརྗོད། གསུམ་དུ་འབྱེད་པའི་རྒྱུ་

མཚན་གྱི་དང་པོ་ནི། དབྱེ་གཞི་ནི་གང་ཞིག་མཚན་ཉིད་ཚུལ་གསུམ་པ་དེ་དང་ལྡན་

པའི་གཏན་ཚིགས་ཡང་དག་ཙམ་མོ། །དབྱེ་བའི་ངོ་བོ་མི་དམིགས་པ་དང་བདག་སྟེ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

རང་བཞིན་དང་འབྲས་བུ་སྟེ་གསུམ་མོ། །དེ་ཉིད་བཤད་པ་རྟགས་ནི་གསུམ་སྟེ། མི་

དམིགས་པ་དང་རང་བཞིན་དང་འབྲས་བུའོ། །དབྱེ་བའི་ཐ་དད་ནི། བསྒྲུབ་བྱ་གཅིག་

ལ་ལྟོས་ནས་རྟགས་གསུམ་ངོ་བོ་གཅིག་པ་ནི་མི་སྲིད་ལ། བསྒྲུབ་བྱ་ཐ་དད་ལ་ལྟོས་ཏེ་

ངོ་བོ་གཅིག་ལ་ལྡོག་པ་ཐ་དད་པ་སྲིད་དེ་རྩོལ་བྱུང་བཞིན་ནོ། །གྲངས་ངེས་ནི་དང་

ཞེས་པས་གསུམ་པོ་དེ་རྟགས་ཡང་དག་ཏུ་སྟོབས་མཚུངས་པར་སྟོན་པ་ཞེས་བྱ་བ། 

ཞེས་པ་དང༌། འོ་ཞེས་པ་རྫོགས་ཚིག་ཡིན་པས་དེ་ལས་གཞན་མེད་པས་དེ་གསུམ་

ཁོ་ནར་ངེས་པའོ། །

གཉིས་པ་ལ། མི་དམིགས་པ་དང༌། རང་བཞིན་དང༌། འབྲས་བུ་གསུམ་གྱི་

དཔེར་བརྗོད་ཀྱི་དང་པོ་ནི། དཔེར་ན། ཕྱོགས་ཀྱི་ཁྱད་པར་བུམ་པ་ཡོད་ན་རྒོལ་ཕྱིར་

རྒོལ་གཉིས་ཀ་ལ་སྣང་རུང་བའི་གཞི་འགའ་ཞིག་ན་ཆོས་ཅན། སྣང་རུང་གི་བུམ་པ་

མེད་པའི་ཐ་སྙད་དུ་བྱ་རུང་སྟེ། དམིགས་པའི་མཚན་ཉིད་ཀྱི་ཕྱིར་ཏེ། དམིགས་པའི་

རྐྱེན་གཞན་ཚང་བཞིན་དུ་སྣང་རུང་གི་བུམ་པ་མི་དམིགས་པའི་ཕྱིར་རོ། །དམིགས་

པའི་མཚན་ཉིད་ཀྱི་གཞིར་གྱུར་པ་མ་དམིགས་པ་འགལ་ཞེ་ན། དམིགས་པའི་རྐྱེན་

གཞན་ཚང་བ་ན་བུམ་པ་ཡོད་ན་དམིགས་པར་རུང་བ་ལ་དམིགས་རུང་གི་བུམ་པར་

སྒྲོ་གདགས་སུ་རུང་བས་སྒྲོ་བཏགས་ནས་འགོག་ལ། ཤ་ཟ་ལ་སོགས་པ་སྣང་བར་སྒྲོ་

གདགས་པའི་རྒྱུ་མཚན་མེད་པས་དེ་ལྟ་མིན་ནོ། །དེ་སྟོན་པ་གལ་ཏེ་སྣང་རུང་གི་བུམ་

པ་ཡོད་ན་ཤེས་པས་དམིགས་པའི་ཡོད་པ་ཅན་ཉིད་དུ་འགྱུར་གྱི། གཞན་དུ་སྣང་རུང་

གི་བུམ་པ་ཡོད་བཞིན་དུ་ཤེས་པས་མ་དམིགས་པ་ནི་མ་ཡིན་ནོ། །

གཉིས་པ་ནི། སྒུར་འཁྱོག་པ་འདི་ནི་ཆོས་ཅན། ཤིང་གི་ཐ་སྙད་དུ་བྱ་རུང་སྟེ། 

ཤི་་་ཤ་པ་ཡིན་པའི་ཕྱིར། ཞེས་པ་ཤི་་་ཤ་པ་ནི་ཨ་ཀ་རུ་ཡིན་ལ། དེ་མང་པོ་ཡོད་སར་

ཤི་་་ཤ་པའི་ཐ་སྙད་ཤེས་པའི་བླུན་པོ་ལོ་མ་ལ་སོགས་པ་དང་ལྡན་པ་ལ་ཤིང་གི་ཐ་

སྙད་བྱེད་པར་ཤེས་ཀྱང༌། དེ་རྒྱུ་མཚན་དུ་མ་རྟོགས་པར་རིང་པོ་ལ་སོགས་པ་རྒྱུ་

མཚན་དུ་སྒྲོ་བཏགས་ནས་དེ་མ་མཐོང་བས་ཐ་སྙད་མི་འཇུག་པ་དེ་ལ་ཁྱེད་ཀྱིས་སྔར་

ལོ་མ་ལ་སོགས་པ་དང་ལྡན་པ་ལ་ཤིང་གི་ཐ་སྙད་དུ་བྱས་པ་ཇི་ལྟར་བརྗོད་དེ་ཞེས་

བརྡ་དྲན་པར་བྱེད་པའོ། །

གསུམ་པ་ནི། ས་ཕྱོགས་འདི་ན་ཆོས་ཅན། མེ་ཡོད་དེ། དུ་བ་ཡོད་པའི་ཕྱིར་

ཞེས་བྱ་བ་ལྟ་བུའོ། །

གསུམ་པ་ལ། བསྒྲུབ་བྱའི་སྒོ་ནས་རྟགས་གསུམ་དུ་ངེས་པར་བསྟན། གོ་བྱེད་

ཀྱི་འབྲེལ་པ་གཉིས་བཤད། དེ་ལ་བརྟེན་པའི་བློ་རྗེས་དཔག་ཚད་མར་བསྟན་པའི་དང་

པོ་ནི། རྟགས་ཡང་དག་གསུམ་དུ་ཕྱེ་བ་དེ་ལ་ཕྱི་མ་གཉིས་ནི་ཆོས་ཅན། སྒྲུབ་རྟགས་

ཡིན་ཏེ། གོ་བྱ་དངོས་པོ་སྒྲུབ་བྱེད་ཡིན་པའི་ཕྱིར། གཅིག་མི་དམིགས་པ་ནི་ཆོས་ཅན། 

དགག་པའི་གཏན་ཚིགས་ཡིན་ཏེ། གོ་བྱ་དགག་པ་སྒྲུབ་བྱེད་ཡིན་པའི་ཕྱིར། འདི་ལྟར་

བསྒྲུབ་བྱ་ལ་ལྟོས་ནས་རྟགས་ཐ་དད་དུ་འཇོག་པས་བསྒྲུབ་བྱ་དགག་སྒྲུབ་གཉིས་ཡོད་

པས་དགག་རྟགས་སྒྲུབ་རྟགས་གཉིས་སུ་ཕྱེ་ལ། བསྒྲུབ་བྱ་སྒྲུབ་པ་ལ་ཡང་གཏན་ཚིགས་

ཀྱི་བདག་ཉིད་ཡིན་མིན་གཉིས་སུ་ངེས་པས་རང་བཞིན་དང༌། འབྲས་བུའི་རྟགས་གཉིས་

ཏེ་གསུམ་དུ་ངེས་སོ། །གསུམ་ལས་ལྷག་པ་མེད་དོ། །གོ་བྱེད་ཀྱི་རང་བཞིན་འབྲེལ་པ་

གསུམ་པོ་འདི་ལ་ཡོད་ཀྱི་ཕྱོགས་ཆོས་ཅན་གཞན་ལ་མེད་པའི་ཕྱིར་རོ། །

གཉིས་པ་ལ། རང་བཞིན་གྱི་རྟགས་ཆོས་འབྲེལ་པ་དང༌། འབྲས་བུའི་རྟགས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཆོས་འབྲེལ་པ་བཤད་པའི་དང་པོ་ལ། རྟགས་ཆོས་བདག་གཅིག་པའི་འབྲེལ་པར་

བསྟན། དེ་ལ་རྩོད་པ་སྤང་བའི་དང་པོ་ལ། རྟགས་གསུམ་ཡིན་ཡང་རྟགས་ཆོས་རང་

བཞིན་འབྲེལ་པ་ཡོད་ན་རྟགས་ཀྱི་དོན་གྱིས་བསྒྲུབ་བྱའི་དོན་སྒྲུབ་པ་ལ་འཁྲུལ་པ་མེད་

ལ་དེ་ལ་གོ་བྱ་གོ་བྱེད་དུ་འགྱུར་གྱི། ཞེས་པས་རང་གཞན་འབྲེལ་པ་མེད་ན་གོ་བྱེད་

མ་ཡིན་པར་བསྟན་ནོ། །འདི་ཇི་ལྟར་འབྲེལ་ན། རང་བཞིན་གྱི་རྟགས་དེ་ནི་ཆོས་ཅན། 

རང་གི་བསྒྲུབ་ཆོས་ལ་བྱ་བའི་རང་བཞིན་འབྲེལ་པ་ཡིན་ཏེ། རང་གི་བསྒྲུབ་བྱའི་ཆོས་

དེའི་བདག་ཉིད་དུ་གྱུར་པའི་ཁྱབ་བྱ་ཡིན་པའི་ཕྱིར་རོ། །

གཉིས་པ་ལ། རྩོད་པ་ནི། རང་བཞིན་རྟགས་ཀྱི་བསྒྲུབ་པར་བྱ་བ་དང་སྒྲུབ་པར་

བྱེད་པ་ཁྱད་པར་མེད་པ་ཆོས་རྟགས་ཐ་དད་མེད་པར་འགྱུར་རོ། །རྟགས་ཆོས་དེའི་

བདག་ཉིད་ཡིན་པའི་ཕྱིར་རོ་ཞེ་ན། ལན་ལ། ཆོས་དང་ཆོས་ཅན་གྱི་ཐ་དད་བཏགས་

པར་བསྟན། དོན་ཀུན་བཏགས་མ་ཡིན་པར་བསྟན། དོན་གསུམ་གྱི་རྣམ་གཞག་བྱེད་

ཚུལ་གྱི་དང་པོ་ནི། རང་བཞིན་གྱི་རྟགས་ཀྱི་རྟགས་ཆོས་ཅན། ཆོས་རྟགས་ཐ་དད་

མེད་པ་མ་ཡིན་ཏེ། རྟོག་ཡུལ་གྱི་རང་བཞིན་ལྡོག་པའི་ཆོས་ཀྱི་བྱེ་བྲག་ཀུན་བཏགས་

པ་སྟེ་རྟགས་ཆོས་ལྡོག་པ་ཐ་དད་པའི་ཕྱིར་རོ། །དོན་འདི་ལ་སློབ་དཔོན་གྱི་ཚིག་ཚད་

མར་སྟོན་པ། དེ་སྐད་དུ་ཡང་འདིས་རྗེས་སུ་དཔག་པ་རྟགས་དང་རྗེས་སུ་དཔག་པར་

བྱ་བ་ནི་གཏན་ཚིགས་ཀྱི་མཚན་ཉིད་ཀྱི་ཡུལ་དུ་ཆོས་ཅན་ཡིན་ལ་ཁྱབ་པའི་ཡུལ་དུ་

ཆོས་ཅན་ཡིན་པས་རྟགས་ཆོས་ཆོས་ཅན་དེ་རྣམས་ཀྱི་ཐ་སྙད་ཐ་དད་པ་འདི་ཐམས་

ཅད་རྟོག་པའི་བློ་ལ་ཡོད་པ་སྟེ་སྣང་བའི་ཆོས་དང་ཆོས་ཅན་གྱི་བྱེ་བྲག་ཐ་དད་ཁོ་ནས་

ཆོས་དང་ཆོས་ཅན་གྱི་ཐ་སྙད་བྱེད་པ་ཡིན་ནོ་ཞེས་བཤད་དོ། །

གཉིས་པ་ནི། འོ་ན་བཏགས་པའི་རྟགས་ཀྱིས་བསྒྲུབ་བྱ་འགྲུབ་པར་འགྱུར་

བས་འབྲེལ་པ་དོན་མེད་དོ་ཞེ་ན། འདི་ཆོས་སོ་འདི་ནི་ཆོས་ཅན་ནོ་ཆོས་དང་ཆོས་

ཅན་ཉིད་དུ་ཐ་དད་པ་བློས་ཀུན་བཏགས་པ་ཡིན་གྱི་བྱས་པ་དང་མི་རྟག་པའི་དོན་ཀྱང་

ནི་ཆོས་བློས་ཀུན་བཏགས་པ་མ་ཡིན་ཏེ་ཡུལ་གྱི་དོན་གོ་བས་ཁས་ལེན་ན་ནི་རྟགས་

ཆོས་ཅན་དེས་དོན་དངོས་པོ་མི་ཐོབ་པ་ཁོ་ནར་འགྱུར། དོན་དང་འབྲེལ་མེད་ཀྱི་རྟོག་

པས་བཏགས་པ་ཡིན་པའི་ཕྱིར་རོ། །

གསུམ་པ་ནི། དངོས་པོ་གཅིག་ལ་ཐ་དད་དུ་རྟོག་པའི་རྒྱུ་མཚན་བཤད་པ། 

དངོས་པོ ་ཀུན་ཆོས་ཅན་མཐུན་དངོས་རིགས་མཐུན་རང་མ་ཡིན་པ་ལས་

ལོག །གཞན་རིགས་མི་མཐུན་གྱི་དངོས་པོ་དག་ལས་ལོག་པ་སྟེ། གང་གི་ཕྱིར་ན། 

རང་བཞིན་གྱིས་ཏེ་བརྟགས་པ་མ་ཡིན་པར་ངོ་བོ་ཉིད་ཀྱིས་རང་རང་གི་ངོ་བོ་ལ་

གནས་པ་གཞན་དང་མ་འདྲེས་པར་གནས་པའི་ཕྱིར། དེས་ན་དངོས་པོ་ཐམས་ཅད་

ལྡོག་པ་ལ་ནི་བརྟེན་པ་ཅན་ཏེ་ལྡན་པ་ཡིན་ནོ། །རྒྱུ་མཚན་དེའི་ཕྱིར་ལྡོག་མཚམས་ཀྱི་

དོན་གང་དང་གང་ལས་དོན་དེ་ལྡོག་པ་དེའི་རྒྱུ་ཅན་གྱི་སྟེ་དེ་རྒྱུ་མཚན་དུ་བྱས་ནས་

བྱས་མི་རྟག་ལ་སོགས་པའི་རིགས་ཏེ་ལྡོག་ཆོས་ཀྱི་བྱེ་བྲག་གིས་དབྱེ་བ་བྱེད་ཅིང་

ཞུགས་པས་རང་མཚན་དེའི་ཁྱད་པར་སྒྲ་རྟགས་ཀྱིས་བརྒྱུད་ནས་རྟོགས་པར་འགྱུར་

བ་དག་རབ་ཏུ་བྱེད་དེ། དངོས་པོ་གཅིག་ལ་གཞན་གྱི་དངོས་པོ་ཇི་སྙེད་པ་དེ་སྙེད་ཀྱི་

ལྡོག་པ་ཡོད་ལ། དེ་མངོན་བཞིན་དུ་རྟོག་པས་རིལ་པོ་ཡུལ་དུ་བྱ་མི་ནུས་པས་སྒྲ་དང་

ངེས་པ་ཡང་དེ་སྙེད་ཡོད་དོ། །དེ་ལྟ་ཡིན་པ་དེའི་ཕྱིར་རྟག་པ་ལས་ལྡོག་པའི་ཁྱད་པར་

མི་རྟག་པ་གང་ཞིག་བརྗོད་བྱ་ལ་བརྟེན་པས་ཆོས་དང་འདྲ་བས་ན་ཆོས་ཏེ་སྒྲ་མི་རྟག་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

པ་ཞེས་པ་གང་གིས་གོ་བར་འགྱུར་བ་དེ་མི་རྟག་པའི་སྒྲ་དེ་ལས་གཞན་བྱས་པ་ཞེས་

པའི་སྒྲ་ཡིས་གོ་བར་ནུས་པ་མ་ཡིན་ནོ། །སྒྲ་ཐམས་ཅད་ཆོས་ཅན། དོན་གཅིག་པ་

མིན་པར་ཡུལ་ཐ་དད་པར་རྣམ་པར་གནས་ཏེ། སྒྲ་གང་གིས་གོ་བ་དེ་དེ་ལས་གཞན་

གྱི་སྒྲས་གོ་བར་མི་ནུས་པ་དེས་ན་སྟེ་དེའི་ཕྱིར་རོ། །

གཉིས་པ་ནི། འབྲས་བུའི་གཏན་ཚིགས་དུ་བ་ཡང་ཆོས་ཅན། བསྒྲུབ་བྱའི་

ཆོས་མེ་ལ་རང་བཞིན་འབྲེལ་པ་ཡིན་ཏེ། དེའི་རང་བཞིན་དོན་གཞན་བསྒྲུབ་བྱའི་ཆོས་

མེ་དེ་ལས་བྱུང་བའི་ཕྱིར་རོ། །

གསུམ་པ་ནི། རང་བཞིན་འབྲེལ་པ་ཅན་གྱི་རང་བཞིན་དང་འབྲས་བུའི་རྟགས་

ལས་སྐྱེས་པའི་རྗེས་སུ་དཔག་པར་བྱ་བ་རང་བཞིན་དང་རྒྱུ་དག་ཤེས་པ་འདི་གཉིས་

ནི་ཆོས་ཅན། འཇུག་ཡུལ་ལ་ཚད་མ་ཡིན་ཏེ། འཇུག་ཡུལ་དེར་འཁྲུལ་པ་མེད་པ་ཡིན་

ཏེ་”དེས
1
་ན་སྟེ་དེའི་ཕྱིར། དཔེར་ན། མངོན་སུམ་བཞིན་ནོ། །མི་དམིགས་པ་ནི་རང་

བཞིན་གྱི་གཏན་ཚིགས་ཀྱི་ནང་དུ་འདུས་པའི་ཕྱིར། གཉིས་ཞེས་བཤད་དེ་ཞེས་ཤཱཀྱ་

བློས་བཤད་པ་ཉིད་ཡིན་ནོ། །རྟགས་གྲུབ་སྟེ། སྔར་མ་རྟོགས་ཀྱི་འཇུག་ཡུལ་རྗེས་སུ་

དཔག་བྱའི་དོན་དེ་ལས་བརྒྱུད་ནས་སྐྱེས་པའི་ཕྱིར་རོ། །འོ་ན། མངོན་སུམ་དང་ཁྱད་

ཅི་ཡོད་ཅེ་ན། རྗེས་དཔག་དེ་གཉིས་ཆོས་ཅན། རྗེས་སུ་དཔག་བྱའི་དོན་བདེན་པ་དེ་

སྣང་བ་ཉིད་མ་ཡིན་ཏེ། རྗེས་སུ་དཔག་བྱ་ལས་དོན་གཞན་རྗེས་སུ་དཔག་བྱ་དངོས་

ལས་དངོས་སུ་མ་སྐྱེས་པའི་ཕྱིར། དེས་ན་”མངོན
2
་སུམ་མིན་ཡང་འཇུག་ཡུལ་ལ་མི་

བསླུ་བས་ཚད་མ་ཡིན་ནོ། །

1  [མ་ཕྱི། ༩༨བ༥ན།   ངེས    * དེས]

2  [མ་ཕྱི། ༩༨བ༧ན།   མདོན    * མངོན]

བུ་སྟོན་རིན་ཆེན་གྲུབ།

 གཉིས་པ་ལ། མི་དམིགས་པ་དང༌། རང་བཞིན་དང༌། འབྲས་བུའི་རྟགས་

གསུམ་གྱི་དང་པོ་ལ། དམིགས་རུང་མི་དམིགས་པ་གོ་བྱེད་དུ་བསྟན། མི་སྣང་བ་མི་

དམིགས་པ་གོ་བྱེད་དུ་འདོད་པ་དགག དེ་དག་གི་དོན་བསྡུ། མི་དམིགས་པ་གཉིས་

ཀྱི་ནུས་པ་བསྟན་པ་དང་བཞིའི་དང་པོ་ལ། གོ་བྱེད་དུ་འགྱུར་ཚུལ་དངོས་དང༌། སྦྱོར་

བའི་དབྱེ་བ་བཤད། དེ་ལ་རྩོད་པ་སྤང་བའི་དང་པོ་ལ། བསྟན་བཤད་གཉིས་ཀྱི་དང་པོ་

ནི། མེད་པར་ངེས་པའི་ཐ་སྙད་ཀྱི་འབྲས་བུ་ཅན་ཏེ་རྣམ་འཇོག་གི་རྒྱུ་དམིགས་རུང་མི་

དམིགས་པ་ཆོས་ཅན། གཞི་འགའ་ཞིག་ཏུ་མེད་ངེས་ཐ་སྙད་བྱ་རུང་སྒྲུབ་པ་ལ་རྟགས་

ཡང་དག་ཡིན་སྲིད་དེ། གཞི་འགའ་ཞིག་ཏུ་མེད་ངེས་ཐ་སྙད་བྱ་རུང་སྒྲུབ་པ་ལ་རྟགས་

སུ་བཀོད་ན། ཚུལ་གསུམ་ཚང་སྲིད་པའི་ཕྱིར་རོ། །                             

གཉིས་པ་ལ། སྣང་རུང་མི་དམིགས་པ་ཐ་སྙད་ལ་མི་འཁྲུལ་བར་བསྟན། དེའི་

བསྒྲུབ་བྱ་ལ་དགག་སྒྲུབ་བསྟན། སྒྲུབ་བྱེད་མི་དམིགས་པ་འོག་ཏུ་ཁ་འཕངས་པའི་དང་

པོ་ནི། མི་དམིགས་པ་རྒྱུ་ཡིན་ན་འབྲས་བུ་ཐ་སྙད་ལ་འཁྲུལ་པར་འགྱུར་རོ་ཞེ་ན། 

བསྐྱེད་བྱ་སྐྱེད་བྱེད་ཀྱི་རྒྱུ་འབྲས་བུ་ལ་འཁྲུལ་ཡང༌། འདིར་རྣམ་པར་གཞག་འཇོག་གི་

རྒྱུ་འབྲས་ཡིན་པས་མི་འཁྲུལ་ལོ་ཞེས་སྟོན་པ་མེད་པའི་ཐ་སྙད་འཇུག་པའི་འབྲས་བུ་

ཅན་གྱི་མི་དམིགས་པ་ནི་ཆོས་ཅན་མེད་པའི་ཐ་སྙད་དེ་ལ་མི་འཁྲུལ་བ་ཡིན་ཏེ། སྔོན་

ཞུགས་པའི་མེད་པའི་ཐ་སྙད་གྲུབ་པ་ལ་ཡུལ་ཡོད་པ་ལ་དེ་ཙམ་གྱི་རྒྱུ་མཚན་གྱིས་

མེད་པའི་ཐ་སྙད་ཞུགས་པས་འཁྲུལ་པ་མེད་པར་སྔར་གཏན་ལ་ཕེབས་པའི་ཕྱིར་

རོ། །འདི་ལྟར་ཤེས་པ་དང་ཤེས་བྱའི་བདག་ཉིད་སྣང་བ་མི་དམིགས་པའི་ཡུལ་ལ་

ཡུལ་ཅན་མེད་པའི་ཐ་སྙད་རང་འདོད་ཀྱིས་བཅུག་པ་ཡིན་ཞིང༌། ལན་གཅིག་ཞུགས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

པས་ཀྱང་འབྲེལ་པ་ཤེས་ནས་ཡུལ་དེ་ལ་རང་འདོད་ཀྱི་ཐ་སྙད་དུ་འཇུག་པར་བྱ་བ་

ཡིན་ནོ། །འདིར་ཐ་སྙད་དངོས་ནི། རྟགས་ཀྱིས་བསྒྲུབས་པ་མ་ཡིན་ཏེ། འདོད་པ་ལ་

རག་ལས་པའི་ཕྱིར་རོ། །དེས་ན་བསྒྲུབ་བྱ་ནི་རུང་བ་ཙམ་ཡིན་ནོ། །

གཉིས་པ་ལ། མེད་པའི་དོན་བསྒྲུབ་བྱར་འདོད་པ་དགག །ཐ་སྙད་བསྒྲུབ་བྱར་

བསྟན། དེ་ལ་རྩོད་པ་སྤང་བའི་དང་པོ་ནི། དཔྱོད་པ་པ་ལ་སོགས་པ་མི་དམིགས་པ་

ཞེས་པ་ཤེས་པ་མེད་པའི་མེད་དགག་གི་རྟགས་ཀྱིས་ཡུལ་མེད་པའི་མེད་དགག་

བསྒྲུབ་པར་བྱ་བ་ཡིན་ནོ་ཞེ་ན། ཡུལ་དམིགས་པ་མེད་པ་ཡང་ཆོས་ཅན། མི་དམིགས་

པ་གཞན་གྱིས་བསྒྲུབ་པར་བྱ་དགོས་པར་ཐལ། དེ་ཡང་མེད་པའི་ངོ་བོ་ཉིད་ཡིན་པའི་

ཕྱིར། ཁྱབ་པ་ཡོད་དེ། དོན་མེད་པ་མི་དམིགས་པ་གཞན་གྱིས་བསྒྲུབ་དགོས་པ་

བཞིན་ནོ། །འདོད་ན། དམིགས་པ་མེད་པ་ཆོས་ཅན། དེས་ཡུལ་མེད་པར་བསྒྲུབ་ན་

སྒྲུབ་བྱེད་ཐུག་མེད་དགོས་པར་འགྱུར། དེ་ཡང་མི་དམིགས་པ་གཞན་གྱིས་བསྒྲུབ་

དགོས་ལ་གཞན་དེ་ཡང་མི་དམིགས་པ་གཞན་ཕྱི་མ་ཕྱི་མས་བསྒྲུབ་དགོས་པའི་ཕྱིར། 

འདོད་ན། མི་དམིགས་པ་ཆོས་ཅན། དེས་རྩ་བའི་བསྒྲུབ་བྱ་ཡུལ་མེད་པའི་དོན་མི་

རྟོགས་པར་འགྱུར་རོ། །དེས་ཡུལ་མེད་པའི་དོན་བསྒྲུབ་ན་སྒྲུབ་བྱེད་ཐུག་པ་མེད་པར་

འགྱུར་བའི་ཕྱིར་རོ། །ཅི་སྟེ་དོན་ནི་གཞན་ལས་གསལ་ལ་ཤེས་པ་རང་ཉིད་གསལ་བ་

བཞིན་དོན་དུ་མེད་པ་ནི་གཞན་གྱིས་གསལ་ལ་དམིགས་པའི་ཤེས་པ་མེད་པ་ནི་མི་

དམིགས་པའི་རྟགས་མེད་པར་རང་ཁོ་ནས་གྲུབ་པར་འགྱུར་རོ་ཞེ་ན་ནི། ཡོད་པ་སྟེ་

ཡུལ་མེད་པ་ཡང་ཆོས་ཅན། རང་ཉིད་ཀྱིས་གྲུབ་པར་ཐལ། དེ་དང་ཕན་ཚུན་ཁྱད་པར་

མེད་པའི་ཡུལ་ཅན་མེད་པར་རང་ཉིད་ཀྱིས་གྲུབ་པའི་ཕྱིར། ཁྱབ་པ་དེ་བཞིན་དུ་སྟེ་

བུ་སྟོན་རིན་ཆེན་གྲུབ།

མེད་པ་ནི་ཕན་ཚུན་ཐ་དད་མེད་པས་རང་གཅིག་གིས་གྲུབ་ན་གཉིས་པའང་རང་གིས་

གྲུབ་པར་མཚུངས་སོ། །འདོད་ན། ཡུལ་མེད་པ་ཆོས་ཅན། དེ་སྒྲུབ་པ་ལ་མི་དམིགས་

པའི་རྟགས་དོན་མེད་པར་ཐལ། རང་ཉིད་ཀྱིས་གྲུབ་པར་འགྱུར་བའི་ཕྱིར་རོ། །ཅི་སྟེ་བུམ་

པ་ལས་གཞན་བུམ་པས་དབེན་པའི་ས་ཕྱོགས་དམིགས་པས་བུམ་པ་མི་དམིགས་པ་

འགྲུབ་པའི་ཕྱིར། མི་དམིགས་པ་ནི་གཞན་དམིགས་པའི་མངོན་སུམ་གྱིས་གྲུབ་པ་ཡིན་

གྱི་དམིགས་པའི་རྟགས་ཀྱིས་ནི་མ་ཡིན་ནོ་ཞེ་ན། འོ་ན། གཞན་བུམ་པས་དབེན་པའི་ས་

གཞི་ཡོད་པར་གྲུབ་པ་ཆོས་ཅན། དེས་བུམ་པ་མེད་པ་ཅི་སྟེ་མི་འགྲུབ་སྟེ་འགྲུབ་པར་

ཐལ། བུམ་པ་ལས་གཞན་དམིགས་པའི་ཕྱིར། ཁྱབ་པ་དེ་བཞིན་དུ་སྟེ་རིགས་པས་

མཚུངས་སོ། །འདོད་ན། མི་དམིགས་པའི་རྟགས་དོན་མེད་དོ། །

གཉིས་པ་ནི། མེད་པའི་དོན་བསྒྲུབ་བྱ་མ་ཡིན་ན་ཐ་སྙད་ཀྱང་བསྒྲུབ་བྱ་མིན་ཏེ། 

སྒྲུབ་མི་ནུས་པའི་ཕྱིར་ཞེ་ན། མི་དམིགས་པ་ལས་མེད་པ་གཞན་ཡིན་ན་དེ་མ་གྲུབ་ན་

མི་དམིགས་པས་མེད་པའི་ཐ་སྙད་རྟོགས་པར་མི་འགྱུར་བ་ཞིག་ན་གང་གི་ཚེ་ཡོད་ན་

དམིགས་པའི་མཚན་ཉིད་ཀྱི་གཞིར་གྱུར་པ་རྣམ་པ་འདི་ལྟ་བུའི་མི་དམིགས་པ་ཉིད་དེ་

ཁོ་ན་དོན་མེད་པ་རྣམས་ཀྱིས་མེད་པ་ཡིན་པ་དེའི་ཚེ་མེད་པའི་ཐ་སྙད་ཀྱི་ཡུལ་

དམིགས་རུང་མི་དམིགས་པ་མངོན་སུམ་གྱིས་གྲུབ་པས་ཡུལ་ཅན་མེད་དོ་སྙམ་པའི་

རྣམ་པ་ཅན་གྱི་ཤེས་པ་དང༌། མེད་དོ་ཞེས་བྱ་བའི་སྒྲ་དང༌། དགོས་པ་མེད་པར་འགྲོ་

འོང་གི་མཚན་ཉིད་ཀྱིས་འཇུག་པའི་ཐ་སྙད་དག་རང་གིས་རྟོགས་པའམ་རྨོངས་པ་

གཞན་ལ་སྒྲུབ་པར་བྱེད་པ་ཡིན་ཏེ། ཡུལ་མེད་པའི་ཐ་སྙད་དང་འབྲེལ་པ་བུམ་པས་

དབེན་པར་དམིགས་པའི་ས་ཕྱོགས་རབ་ཏུ་བརྟན་པས་བརྡ་སྟེ་ངེས་པའམ་ཐ་སྙད་ལ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

འཇུག་པའི་ཕྱིར་རོ། །

སུ་ཞེ་ན། རྨོངས་པའོ། །དོན་རྟོགས་ཀྱང་ཐ་སྙད་མ་རྟོགས་པའི་རྨོངས་པ་ཡོད་

དམ་ཞེ་ན། ཡོད་པར་སྟོན་པ། དཔེར་ན། རྨོངས་པས་སྔར་བ་ལང་ཆུང་ངུ་ལ་བ་ལང་

གི་ཐ་སྙད་ཞུགས་ཀྱང་མི་འདྲ་བར་མཐོང་ནས་ཆེ་བ་ལ་ཐ་སྙད་འཇུག་པར་མི་བྱེད་པ་

ན། ཆེ་བ་འདི་ནི་ཆོས་ཅན། བ་ལང་གི་ཐ་སྙད་དུ་རུང་བ་ཡིན་ཏེ། ལྐོག་ཤལ་དང་ནོག་

ལ་སོགས་པ་འདུས་པའི་བདག་ཉིད་ཡིན་པའི་ཕྱིར། ཞེས་བྱ་བ་ལྟ་བུ་སྟེ། ཁྱེད་ཀྱིས་

སྔར་བ་ལང་གི་ཐ་སྙད་ནི་ནོག་སོགས་འདུས་པའི་རྒྱུ་མཚན་ཅན་ཡིན་གྱི་ཆུང་ངུའི་རྒྱུ་

མཚན་ཅན་མ་ཡིན་ཞེས་བྱ་བ་ལྟ་བུ་སྟེ། ཁྱེད་ཀྱིས་སྔར་བ་ལང་གི་ཐ་སྙད་ནི་ནོ་

གསོགས་འདུས་པའི་རྒྱུ་མཚན་ཅན་ཡིན་གྱི་ཆུང་ངུའི་རྒྱུ་མཚན་ཅན་མ་ཡིན་པས་

འདི་ལའང་རྒྱུ་མཚན་ཡོད་པས་ཇི་ལྟར་ཐ་སྙད་མི་འཇུག་ཅེས་པའོ། །ཐ་སྙད་དུ་རུང་བ་

བསྒྲུབ་ཅིང་དེ་ལ་སྔར་ཐ་སྙད་ཞུགས་པ་ཐམས་ཅད་དཔེ་ཡིན་པ་དེ་ལྟ་ཡིན་དང་སྟེ་དེའི་

ཕྱིར་མི་དམིགས་པས་མེད་པར་བསྒྲུབ་པ་ལ་དེས་མ་གྲུབ་པར་རྒོལ་བ་དེ་གཉིས་ཁྱབ་

བྱ་ཁྱབ་བྱེད་དུ་དཔེ་ལ་གྲུབ་པ་མེད་དེ། དེའི་སྒྲུབ་བྱེད་མི་དམིགས་པ་ཁོ་ནར་ཟད་

ཅིང༌། དེས་བསྒྲུབ་ན་དེ་ལ་དཔེ་གཞན་དགོས་པས་ཐུག་མེད་དུ་འགྱུར་ཞེས་པའི་རྩོད་

པ་དེ་ཡང་བསལ་བ་ཡིན་ཏེ། མེད་པའི་ཐ་སྙད་འབྲེལ་པའི་ཡུལ་རྟགས་ཀྱང་ཡུལ་ཅན་

ཐ་སྙད་མ་རྟོགས་པའི་ཐ་སྙད་བྱེད་པ་པོ་དག་སྣང་བའི་ཕྱིར་རོ། །སློབ་དཔོན་གྱིས་ལ་

ལར་ཡུལ་དུ་ཐ་སྙད་བྱེད་དེ། ཡུལ་བསྟན་པས་ཡུལ་ཅན་དྲན་པའི་ཕྱིར་རོ། །ཞེས་པ་

ལྟ་བུ་སྟེ། ཡུལ་ནི་ས་ཕྱོགས་དག་པ་སྟེ་མེད་པ་ཐ་སྙད་འཇུག་པའི་ཡུལ་ཡིན་པས་

སོ། །དེའི་ཡུལ་ཅན་གྱི་ཤེས་པ་སྣང་བ་མི་དམིགས་པ་ནི་མེད་པའི་ཐ་སྙད་འཇུག་པའི་



  254  

བུ་སྟོན་རིན་ཆེན་གྲུབ།

རྒྱུ་ཡིན་པས་སློབ་དཔོན་གྱིས་ལ་ལར་རྒྱུར་ཐ་སྙད་བྱེད་དེ། རྒྱུ་ལས་འབྲས་བུ་རབ་

སྒྲུབ་པ། །ཞེས་པ་ལྟ་བུའོ། །

གསུམ་པ་ལ། རྩོད་པ་དང༌། ལན་གྱི་དང་པོ་ནི། གལ་ཏེ་དངོས་པོ་ལོག་པ་ནི་

དངོས་པོ་མེད་པ་ཡིན་ལ། མི་དམིགས་པ་ནི་དམིགས་པའི་ཤེས་པ་ལོག་པ་ཡིན་ན། 

མི་དམིགས་པ་དེ་ཆོས་ཅན། ཇི་ལྟར་བུམ་སོགས་ཀྱི་དངོས་པོ་མེད་པ་ཡིན་ཏེ་མིན་

པར་ཐལ། ཤེས་པ་མེད་པ་ཡིན་པའི་ཕྱིར། དམིགས་པ་ལོག་པས་ཆོས་ཅན། སྤྱིར་

དངོས་པོ་མེད་པར་ཇི་ལྟར་འགྱུར་ཏེ་མི་འགྱུར་བར་ཐལ། བྱེ་བྲག་བཀག་པས་སྤྱི་མི་

ཁེགས་པའི་ཕྱིར། ཡང་ནི་ཉེས་པ་གཞན་སྡུད་པ་སྟེ། དོན་ནི་རྒྱུ་ཤེས་པ་ནི་འབྲས་བུ་

ཡིན་ལ་འབྲས་བུ་ལོག་ཀྱང་རྒྱུ་མེད་པར་མི་འགྲུབ་པའི་ཕྱིར་རོ་ཞེ་ན། 

ལན་ལ་གཉིས་ཏེ། མི་དམིགས་པ་མེད་པར་འཐད་པའི་ལན་དང༌། དེས་རྒྱུ་

འབྲས་བུ་ལ་འཁྲུལ་བ་ཡང་བསལ་བར་བསྟན་པའི་དང་པོ་ནི། དོན་ཡོད་པ་ལ་

དམིགས་པར་བཏགས་ཚུལ། དེ་ལ་རྩོད་པ་སྤང་བ། དོན་བསྡུས་ཏེ་མི་དམིགས་པ་

མེད་པར་བསྟན་པའི་དང་པོ་ནི། སྣང་དུ་རུང་བ་དེ་འདྲ་བའི་ཡོད་པར་རྣམ་པར་གཞག་

པ་ནི་དམིགས་པའི་རྒྱུ་མཚན་ཅན་ཡིན་ཏེ། སྣང་བ་ཡོད་པར་རྣམ་པར་གཞག་པའི་རྒྱུ་

མཚན་ནི་དོན་མཐོང་བ་ཡིན་ཏེ་མ་མཐོང་ན་ཡོད་པར་གཞག་མི་ནུས་པས་རྒྱུ་མཚན་

དམིགས་པའི་ཤེས་པ་ལ་སྣང་རུང་གི་དོན་ཡོད་པར་ཉེ་བར་བཏགས་ནས་བརྗོད་དོ། །

ཡང་ན། སྣང་རུང་ཡོད་པར་རྣམ་པར་གཞག་པ་ནི་ཆོས་ཅན། ཉེ་བར་བཏགས་

ནས་དམིགས་པར་བརྗོད་པར་བྱ་སྟེ། དམིགས་པའི་རྒྱུ་མཚན་ཅན་ཡིན་པའི་ཕྱིར། 

དང་ནི་ཟླས་དབྱེའོ། །

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

འདོགས་པའི་རྒྱུ་གཉིས་པ་ནི། དམིགས་པའི་རྒྱུ་གཞན་ཚང་བ་ན་དམིགས་

པར་རུང་བའི་རང་བཞིན་ཡོད་པ་ནི་ཆོས་ཅན། ཉེ་བར་བཏགས་ནས་དམིགས་པར་

བརྗོད་དུ་རུང་སྟེ། དམིགས་པའི་ཤེས་པ་དེ་ལ་མི་འཁྲུལ་བའི་ཕྱིར། འདི་ལྟར་རྒྱུ་

གཞན་ཚང་བ་ན་དམིགས་རུང་གི་དོན་ཡོད་ན་དམིགས་པའི་ཤེས་པ་སྐྱེ་བས་ཁྱབ་སྟེ། 

དེ་ཡོད་ཀྱང་མི་སྐྱེ་ན་ནམ་ཡང་སྐྱེ་བར་མི་འགྱུར་རོ། །དེས་ན་དམིགས་པ་ནི་བཏགས་

ནས་སྣང་རུང་གི་དོན་ཡོད་པ་དང༌། སྣང་བའི་དོན་ཡོད་པ་ལ་བཏགས་ནས་དམིགས་

པ་ཡིན་པར་བརྗོད་དོ། །དོན་ཤེས་ཕན་ཚུན་བཏགས་པའི་དགོས་པ་ནི། དམིགས་པ་

འབྲས་བུ་ཡིན་ཡང་དམིགས་ཡུལ་རྒྱུ་ནུས་པ་ཐོགས་མེད་ཡིན་པས་དེའི་ཁྱབ་བྱེད་དུ་

གྲུབ་ཅིང༌། དམིགས་ཡུལ་སྣང་རུང་གི་རང་བཞིན་གྱིས་སྣང་རུང་གི་དོན་ཡོད་པ་ལ་

ཁྱབ་པས་མི་དམིགས་པ་མི་དམིགས་པ་མེད་པར་འཐད་དོ། །

གཉིས་པ་ལ། ཚོགས་པ་ཡོངས་འགྱུར་ལ་ལྟོས་པ་དང༌། མཐུ་ལྡན་གྱི་བྱིན་

རླབས་ཀྱིས་འཁྲུལ་པའི་རྩོད་པ་སྤང་བ་གཉིས་ཀྱི་དང་པོ་ནི། རྒྱུ་གཞན་ཚང་བ་ན་དོན་

ཡོད་པ་ཡང་རང་དམིགས་པའི་ཤེས་པ་སྐྱེ་བ་ཚོགས་པ་ཡོངས་སུ་འགྱུར་བ་ལ་ལྟོས་

པའི་ཕྱིར་རེས་འགའ་མི་སྐྱེ་བས་འགྲུབ་པར་ཡང་འགྱུར་བས་མ་མཐོང་བས་མེད་པར་

མི་འགྲུབ་བོ་ཞེ་ན། དམིགས་རུང་མི་དམིགས་པ་ཆོས་ཅན། ཚོགས་པ་ཡོངས་འགྱུར་

ལ་ལྟོས་པའི་དུས་སུ་མེད་པར་མ་རྟོགས་པས་འཁྲུལ་པའི་སྐྱོན་དུ་འགྱུར་བ་མ་ཡིན་ཏེ། 

ཚོགས་པ་ཡོངས་འགྱུར་ལ་ལྟོས་པའི་དུས་སུ་མེད་པར་རྟོགས་བྱེད་མ་ཡིན་གྱི་སྣང་

རུང་གི་དོན་ཡོད་ན་དེའི་འབྲས་བུའི་ཤེས་པ་སྐྱེས་པའི་དུས་ན་མེད་པར་རྟོགས་པར་

བྱེད་པའི་ཕྱིར་རོ། །སྣང་རུང་གི་དོན་ཡོད་ན་དེའི་འབྲས་བུ་ཤེས་པ་སྐྱེས་དུས་སུ་

དམིགས་པས་ཁྱབ་པས་དེའི་ཚེ་མ་དམིས་པ་མེད་པ་ལ་མི་འཁྲུལ་ལོ། །འབྲས་བུ་དུས་

སུ་ཇི་ལྟར་ངེས་ཤེ་ན། བུམ་པ་དང་ཤེས་པ་གཅིག་ལ་འདྲེས་པའི་གཞན་ས་ཕྱོགས་

དམིགས་པ་ནི་བུམ་པ་དེ་མི་དམིགས་པར་གྲུབ་པའི་ཕྱིར་རོ། །ས་ཕྱོགས་དམིགས་

པའི་རྒྱུ་སྟེ་བུམ་པ་དམིགས་པའི་རྒྱུ་དེ་བུམ་པ་དམིགས་པའི་རྒྱུ་ཡིན་པས་ས་ཕྱོགས་

ཀྱི་འབྲས་བུ་སྐྱེ་ཉིད་བུམ་པ་ཡོད་ན་དེའི་འབྲས་བུ་སྐྱེ་དུས་ཡིན་ནོ། །

གཉིས་པ་ནི། མཐུ་དང་ལྡན་པའི་རྣལ་འབྱོར་པས་སམ་ཤ་ཟ་ལ་སོགས་པས་

མི་སྣང་བར་བྱིན་གྱིས་བརླབས་པའི་ཕྱིར་འབྲས་བུའི་དུས་སུ་ཡང་བུམ་པ་ཡོད་ཀྱང་

མི་དམིགས་པར་འགྱུར་རོ་ཞེ་ན། མཐུ་ལྡན་གྱི་བྱིན་རླབས་ཆོས་ཅན། དེའི་དབང་

གིས་སྣང་རུང་བུམ་པ་ཡོད་བཞིན་དུ་མི་དམིགས་པ་མ་ཡིན་ཏེ། དེའི་དབང་གིས་ཡུལ་

བུམ་པ་སྣང་རུང་དང་དབང་པོ་བུམ་པའི་ཡུལ་ཅན་དུ་གནས་པ་དག་ལས་གང་ཡང་

རུང་བ་ཞིག་གམ་གཉིས་ཀ་གཞན་དུ་གྱུར་པ་མེད་པའི་ཕྱིར། ཁྱབ་པ་ཡོད་དེ། དེ་ལྟ་ན་

བྱིན་གྱིས་བརླབས་པ་ཉིད་མི་འཐད་པའི་ཕྱིར་རོ། །དབང་པོ་དེའི་ཡུལ་ཅན་མ་ཡིན་

པར་རམ། ཡུལ་དེ་མི་སྣང་བར་འདུས་བྱས་ན་ནི་ཡོད་ཀྱང་མི་དམིགས་པར་འགྱུར་ཏེ། 

དེའི་ཚེ་ཡང་རྣམ་པ་དེ་ལྟ་བུའི་དབང་པོས་གཟུང་བར་བྱ་བ་སྣང་རུང་གི་བུམ་པ་མེད་

པ་ནི་དེ་ན་ཡོད་པ་ཉིད་པས་འཁྲུལ་པ་མེད་དོ། །

གསུམ་པ་ནི། ཤེས་པ་ཉིད་ལ་དོན་ཡོད་པར་བརྟགས་པ་དེའི་ཕྱིར་ཤེས་པ་

དང་འདྲེས་ཏེ་སྣང་དུ་རུང་བ་ཉིད་ཀྱི་དོན་ནི་འདིའི་ཡོད་པ་ཉིད་ཡིན་ལ་བཏགས་ནས་

ཤེས་པ་ལ་ཡང་དེར་བརྗོད་པ་ཡིན་ནོ། །ཡོད་པའི་བདག་ཉིད་དམིགས་པ་དང་

དམིགས་པའི་བདག་ཉིད་ཀྱི་དོན་ཡོད་པ་དེ་ལས་ལྡོག་པའི་མ་ཡིན་དགག་ཤེས་པ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གཅིག་ལ་འདུ་བའི་དོན་སྣང་བའམ། དེའི་ཡུལ་ཅན་ལ་མི་དམིགས་པ་དང་མེད་པར་

བརྗོད་པ་ཡིན་ཏེ་ལྡོག་ཙམ་མ་ཡིན་ནོ། །གཞན་དམིགས་པའི་མི་དམིགས་པ་དེས་

ཀྱང་མེད་པའི་ཡུལ་ཅན་གྱི་ཐ་སྙད་སྒྲུབ་པར་བྱེད་དོ། །

གཉིས་པ་ནི། ཤེས་བྱ་ཡོད་པ་ལ་མི་འཁྲུལ་བར་བསྟན་པ་འདིས་ན་རྒྱུ་འབྲས་

བུ་ལ་འཁྲུལ་པས་མ་ངེས་པའི་རྩོད་པ་ཡང་བསལ་བ་ཡིན་ནོ། །དམིགས་རུང་གི་དོན་

ཤེས་པའི་དངོས་རྒྱུ་ཡིན་ལ་དངོས་རྒྱུ་དངོས་འབྲས་ལ་མི་འཁྲུལ་པས་སོ། །རྒྱུ་མེད་

པ་ལ་མི་འཁྲུལ་པའི་འབྲས་བུ་མེད་པ་དེ་ལ་ཡང་འབྲས་བུ་མེད་པས་རྒྱུ་མེད་པ་ཉིད་

བསྒྲུབ་པར་བྱ་བ་མ་ཡིན་ཏེ། དེ་ནི་མངོན་སུམ་གྱི་སྟོབས་ཀྱིས་ངེས་པའི་ཕྱིར་

རོ། །འོན་ཀྱང་ཐ་སྙད་བསྒྲུབ་པར་བྱ་ལ་ཐ་སྙད་ནི་མི་དམིགས་པ་དེའི་རྒྱུ་མཚན་ཅན་

ཡིན་པར་གྲུབ་སྟེ། མེད་པའི་ཐ་སྙད་མི་བྱེད་པ་མེད་ལ། དེ་ཡང་ཐམས་ཅད་དུ་མི་

དམིགས་པའི་རྒྱུ་མཚན་ཅན་ཡིན་པས་སོ། །འོན་ཀྱང་མེད་པ་ཐ་སྙད་ཀྱི་ཡུལ་མི་འདྲ་

བས་རྒྱུ་མཚན་ལ་རྨོངས་པའི་ཚེ་མི་དམིགས་པས་བསྒྲུབ་པར་བྱ་བ་གང་ཡིན་པ་དེ་

ནི་མེད་པའི་ཐ་སྙད་དེའི་རྒྱུ་ཡོད་པའི་སྒོ་ནས་རབ་ཏུ་གྲུབ་པའི་ཐ་སྙད་ཉིད་རང་གིས་

རྟོགས་པའམ། གཞན་ལ་བསྒྲུབ་པར་བྱ་སྟེ། རྒྱུ་མཚན་ཅན་གཞན་ཤིང་དང༌། བ་ལང་

གི་ཐ་སྙད་དུ་རུང་བ་བཞིན་ནོ། །

གསུམ་པ་ནི། མི་དམིགས་པ་མ་གྲུབ་ན་མེད་པའི་ཐ་སྙད་སྒྲུབ་མི་ནུས་པས་རེ་

ཞིག་མི་དམིགས་པ་དེ་ཉིད་ཇི་ལྟར་འགྲུབ་ཅེ་ན། 

འདི་ནི་འོག་ཏུ། 

དེ་ཕྱིར་མི་དམིགས་པ་འདི་ནི། །

བུ་སྟོན་རིན་ཆེན་གྲུབ།

མངོན་སུམ་ཉིད་ཀྱིས་གྲུབ་པ་ཡིན། །

ཞེས་འཆད་པར་འགྱུར་རོ། །

གཉིས་པ་ལ། བསྟན་བཤད་བསྡུ་གསུམ་གྱི་དང་པོ་ནི། བཤད་མ་ཐག་པའི་

མཚན་ཉིད་ཅན་གྱི་མི་དམིགས་པ་དེ་ཡང་སྒྲའི་འཇུག་པ་སྦྱོར་བའི་བྱེ་བྲག་གམ། མི་

དམིགས་པའི་བྱེད་པའི་འཇུག་པ་འགལ་ཟླ་སྒྲུབ་པ་དང་འབྲེལ་ཡུལ་དགག་པའི་སྒོ་

ནས་སྦྱོར་ཞིང་འཇུག་པའི་བྱེ་བྲག་གིས་འགལ་བ་དང་འགལ་བའི་འབྲས་བུ་གྲུབ་པ་

གཉིས་བལྟར་རུང་བའི་རྒྱུ་དང་རང་བཞིན་མི་དམིགས་པ་སྟེ་རྣམ་པ་བཞིའོ། །

གཉིས་པ་ནི། གལ་ཏེ་འགལ་བ་དང་འགལ་འབྲས་གྲུབ་པ་གཉིས་མི་དམིགས་

པ་མ་ཡིན་པས་མི་དམིགས་པབཞིར་མི་འཐད་དོ་ཞེ་ན། 

ལན་ལ། དགག་པ་ཐམས་ཅད་དམིགས་པ་སྔོན་དུ་འགྲོ་བར་བསྟན། དེའི་སྦྱོར་

བའི་དབྱེ་བ་དཔེར་བརྗོད། དེ་ཐམས་ཅད་སྣང་རུང་མི་དམིགས་པར་འདུས་པར་

བསྟན་པའི་དང་པོ་ནི། རྟགས་དགོད། ཕྱོགས་ཆོས་སྒྲུབ། དོན་བསྡུ་བའི་དང་པོ་ནི། 

དགག་པའི་དོན་དང་ཐ་སྙད་གོ་བྱེད་ཀྱི་རྟགས་གང་ཇི་སྙེད་པ་དེ་ཐམས་ཅད་ནི་ཆོས་

ཅན། དམིགས་རུང་མི་དམིགས་པ་ལས་གོ་བྱེད་དུ་འགྱུར་བ་ཡིན་ཏེ། གོ་བྱེད་དུ་

འགྱུར་བ་དམིགས་རུང་མི་དམིགས་པ་ཡོད་མེད་ཀྱི་རྗེས་སུ་བྱེད་པའི་ཕྱིར་རོ། །

གཉིས་པ་ནི། བསྒྲུབས་ནས་དང༌། བཀག་ནས་འགོག་ཚུལ་དམིགས་རུང་མི་

དམིགས་པ་ལ་ལྟོས་པར་བསྟན་པའི་དང་པོ་རྟགས་གྲུབ་ཚུལ་འདི་ལྟར་དགག་པ་དེ་ནི་

རྣམ་པ་གཉིས་ཀྱིས་བྱེད་ཅིང་ཐ་སྙད་འདོགས་ཏེ་འགའ་ཞིག་བསྒྲུབས་པས་སམ་

བཀག་པས་སོ། །བསྒྲུབས་ནས་དགག་པ་བྱེད་ན་ཡང་འགལ་བའམ་མི་འགལ་བ་ཞིག་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

བསྒྲུབས་ནས་འགོག་བརྟགས་གྲང་ན། འདི་ལ་མི་འགལ་ན་དགག་མི་ནུས། འགལ་

བར་ངེས་པ་མི་དམིགས་པ་ལ་ལྟོས་པའི་དང་པོ་ནི། དཔྱོད་པ་པ་ལ་སོགས་པ་མི་

འགལ་བས་འགོག་གོ་ཞེ་ན། དགག་བྱའི་ཆོས་དང་མི་འགལ་བ་ནི་ཆོས་ཅན། དེས་

དགག་བྱའི་ཆོས་ཆོས་ཅན་ལ་ཡོད་པ་འགོག་ནུས་པ་མ་ཡིན་ནོ། །དགག་བྱའི་ཆོས་

དང་ལྷན་ཅིག་ཆོས་ཅན་ལ་ཡོད་པ་འགལ་བ་མེད་པའི་ཕྱིར་རོ། །

གཉིས་པ་ལ། ལྷན་ཅིག་མི་གནས་འགལ་དང༌། ཕན་ཚུན་སྤངས་འགལ་དུ་ངེས་

པ་མི་དམིགས་པ་ལ་ལྟོས་པའི་དང་པོ་ནི། འགལ་བ་ཉེ་བས་གཞན་འགོག་ན་འགལ་བ་

ཡང་མི་དམིས་པ་མེད་པར་འགལ་བར་མི་རྟོགས་ཏེ་འདི་ལྟར་དང་པོར་མུན་པ་རྒྱུ་མ་

གཏུགས་པ་སྟེ་མ་ཟད་པ་ཅན་རྒྱུན་ལྡན་དུ་འབྱུང་བ་ལ་བར་དུ་གཞན་སྣང་བ་ཡོད་ན་

མུན་པ་དེ་ཕྱི་མ་སྐྱེད་པའི་ནུས་མེད་དུ་བྱས་ནས་སྐད་ཅིག་མ་གསུམ་པ་ལ་མུན་པ་

མེད་པའི་ཕྱིར། སྣང་མུན་འགལ་བར་རྟོགས་ཏེ། འགལ་བའི་རྒྱུ་མཚན་གཅིག་ཡོད་ན་

གཞན་མེད་པ་དེ་ཡང་མི་དམིགས་པ་ལས་ཐ་སྙད་བྱེད་པ་ཡིན་ནོ། །འདི་ལྟར་རྒྱུ་མ་

ཟད་ན་འབྲས་བུ་མི་ལྡོག་ལ་ཟད་ན་དེ་གཉིས་ལྡོག་པས་ན་རྒྱུ་མ་ཟད་པར་འབྱུང་བ་ལ་

གེགས་གཞན་མེད་བཞིན་དུ་གང་ཞིག་ཉེ་བས་དེའི་རྒྱུ་ཟད་པར་བྱེད་པ་དེ་དེ་དང་

འགལ་བ་ཡིན་ནོ། །དེའང་རྒྱུན་ལ་ཡིན་གྱི་སྐད་ཅིག་ལ་མིན་ལ་རྡུལ་ཕྲ་རབ་རང་གི་

ཡུལ་དུ་གཞན་སྐྱེ་བའི་གེགས་བྱེད་པས་སྣང་མུན་ཡུལ་གཅིག་ཏུ་མི་གནས་ཀྱི་འདབ་

ཉེ་བ་ན་གནས་ཀྱང་འདྲེན་མར་སྐད་ཅིག་གཉིས་སུ་མི་གནས་ཏེ། རིམ་གྱིས་འགྲོ་བའི་

སྒྲོན་མེས་མུན་པ་བཟློག་པའི་ཕྱིར་རོ། །

གཉིས་པ་ནི། ཕན་ཚུན་ཏེ་གཅིག་གིས་གཅིག་སྤངས་ཏེ་གནས་པའི་མཚན་

བུ་སྟོན་རིན་ཆེན་གྲུབ།

ཉིད་དེ་ངོ་བོ་ཉིད་ཀྱང་བདག་གཅིག་པར་འགལ་བ་ཡིན་ཏེ། རྟག་པ་དང་མི་རྟག་པ་ཉིད་

བཞིན་ནོ། །འགལ་བའི་རྒྱུ་མཚན་ནི་ཐམས་ཅད་དུ་ཕན་ཚུན་སྤངས་ཏེ་གནས་པ་ཡིན་ལ། 

དེ་ཡང་མི་དམིགས་པ་ལས་ངེས་པར་བྱའོ། །གལ་ཏེ་སྣང་དུ་རུང་བ་མ་དམིགས་པས་

མེད་པའི་ཐ་སྙད་བྱེད་ཀྱང༌། རྟག་པ་དང་ཤ་ཟ་ལ་སོགས་པ་སྣང་དུ་མི་རུང་བས་མི་

དམིགས་པས་དགག་མི་ནུས་སོ་ཞེ་ན། བུམ་པ་ལ་ཤ་ཟ་ལ་སོགས་པ་ཐ་དད་དུ་ཡོད་པ་

འགོག་པ་ནི་མི་སྣང་བ་མི་དམིགས་པར་འགྱུར་མོད། སྣང་བའི་བུམ་པ་འདི་ནི་ཤ་ཟའི་

རང་བཞིན་མ་ཡིན་ཞེས་སྣང་བའི་རང་བཞིན་དུ་གནས་པས་འགོག་པ་སྣང་བ་མི་

དམིགས་པ་ཁོ་ན་ཡིན་པས། གཏན་ཚིགས་ཐིགས་པར་ཡང༌། ཐ་དད་འགོག་ན་སྣང་

ཞེས་ཁྱད་པར་བྱ་དགོས་ཀྱི་ཐ་མི་དད་པ་འགོག་པ་ལ་ཁྱད་པར་མི་དགོས་པར་བཤད་

དོ། །ལྷན་ཅིག་མི་གནས་འགལ་ནི་སྣང་བའི་དོན་ལས་གཞན་འགོག་པས་མི་དམིགས་

པས་མེད་པའི་ཐ་སྙད་བྱེད་ཀྱང༌། ཕན་ཚུན་སྤངས་འགལ་ནི་ངེས་པའི་ངོ་བོ་གཅིག་

དམིགས་པས་གཞན་མེད་པའི་ཐ་སྙད་དུ་འགྱུར་བས་མི་དམིགས་པ་དོན་མེད་དོ་ཞེ་ན། 

ཕན་ཚུན་སྤངས་འགལ་དེ་ལ་ཡང་གཅིག་ཤོས་མེད་པའི་ཐ་སྙད་ཀྱི་རྒྱུ་གཅིག་གི་ངོ་བོ་

ངེས་པར་དམིགས་པས་གཞན་གཅིག་ཤོས་མི་དམིགས་པར་བརྗོད་པ་ཡིན་ཏེ་དེ་ལྟ་མ་

ཡིན། མི་རྟག་པ་དམིགས་པ་རྟག་པ་མི་དམིགས་པ་མ་ཡིན་ན་ནི་རྟག་པ་དམིགས་པ་མ་

བཀག་པ་ཅན་གྱི་མི་རྟག་པ་ལ་རྟག་པ་མེད་པ་མི་འགྲུབ་པའི་ཕྱིར་རོ། །

གཉིས་པ་ལ། འབྲེལ་ཡུལ་བཀག་པའི་རྟགས་མི་དམིགས་པར་བསྟན། འབྲེལ་

མེད་བཀག་པ་གོ་བྱེད་མ་ཡིན་པར་བསྟན། འབྲས་བུ་མི་དམིགས་པའི་ཚུལ་དཔྱད། 

འབྲེལ་ཡུལ་བཀག་པའི་རྟགས་དོན་སྒྲུབ་ཐ་སྙད་སྒྲུབ་ཏུ་དབྱེ་བའི་དང་པོ་ནི། གཅིག་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

འབྲེལ་ཡུལ་བཀག་པས་གཞན་འབྲེལ་ཟླ་མེད་པར་སྒྲུབ་པར་བྱེད་པའི་རྟགས་ནི་ཆོས་

ཅན། མི་དམིགས་པའི་རྟགས་སུ་གྲུབ་པ་ཉིད་དེ། རྟགས་སུ་བཀོད་པའི་དགག་པ་ནི་

སྣང་རུང་མི་དམིགས་པའི་ངོ་བོ་ཡིན་པའི་ཕྱིར་རོ། །

གཉིས་པ་ནི། དོན་གཞན་བཀག་པ་དོན་གཞན་དགག་པ་བསྒྲུབ་པར་བྱ་བ་དེ་

ལ་ཡང་དགག་བྱའི་རྒྱུ་དང་འབྲས་བུ་དག་གམ་གཉིས་ཀ་མ་ཡིན་པ་བཀག་པ་གཏན་

ཚིགས་ཡིན་གྲང་ན། གསུམ་པོ་དེ་ལ་རྒྱུ་འབྲས་གཉིས་ཀ་མ་ཡིན་པའི་དོན་གཞན་སྔ་

ཕྱི་བ་ནི་ཆོས་ཅན་མེད་པས་གཞན་དགག་བྱའི་ཆོས་མེད་པར་མི་རིགས་པར་ཐལ། 

དེ་ལ་དགག་བྱའི་ཆོས་དེ་མ་འབྲེལ་བའི་ཕྱིར་རོ། །        

གསུམ་པ་ནི། འབྲས་བུ་བཀག་ནས་འགོག་གོ་ཞེ་ན། རྒྱུ་ཙམ་འགོག་ན་རང་

བཞིན་མི་དམིགས་པར་བསྟན། ནང་འགལ་སྤང་བའི་དང་པོ་ནི། འབྲས་བུ་མི་དམིགས་

པ་ཆོས་ཅན། དེས་ཀྱང་རྒྱུ་ཙམ་དེ་མེད་པར་ག་ལ་འགྱུར་ཏེ་མི་འགྱུར་བར་ཐལ། རྒྱུ་

ཙམ་གདོན་མི་ཟ་བར་འབྲས་བུ་དེ་དང་ལྡན་པ་མ་ཡིན་ཏེ་རྒྱུ་མཚན་གྱིས་དོན་གཞན་

ཁྱབ་བྱེད་མིན་པ་བཀག་པའི་ཕྱིར་རོ། །འདི་ཆོས་མཆོག་གིས་ཕྱོགས་སྔར་འཆད་

ཀྱང་ཤཱཀྱ་བློས་རང་གཞུང་དུ་བཤད་ཅིང་འོག་ཏུའང་འདི་ལ་བསྙེགས་པས་རང་གཞུང་

སློབ་དཔོན་གྱི་དགོངས་པའོ། །

གཉིས་པ་ནི། འོ་ན་དངོས་རྒྱུ་ཡང་དགག་མི་ནུས་པར་འགྱུར་ཏེ། གདོན་མི་ཟ་

བར་འབྲས་བུ་དང་ལྡན་པ་མ་ཡིན་པའི་ཕྱིར་རོ་ཞེ་ན། ནུས་པ་མཐུ་དང་ལྡན་པས་

དངོས་རྒྱུ་ཡིན་གྱི། མི་ནུས་པ་ནི་མ་ཡིན་པས་དངོས་རྒྱུ་འབྲས་བུ་དང་ལྡན་པས་ཁྱབ་

བོ། །ནུས་པ་ཉེ་བའི་ས་བོན་བྱ་རོག་གིས་ཟོས་པས་མྱུ་གུ་མི་སྐྱེ་བ་བཞིན་དེར་ཡང་

བུ་སྟོན་རིན་ཆེན་གྲུབ།

གེགས་བྱེད་དོ་ཞེ་ན། ས་བོན་ལ་སོགས་པའི་ཐ་མའི་གནས་སྐབས་ནུས་པ་ཐོགས་

མེད་ཆོས་ཅན། དེས་འབྲས་བུ་བསྐྱེད་པ་ལ་ནི་གེགས་བྱ་བར་མི་ནུས་ཏེ། དེའི་ཚེ་ན་

རྒྱུན་ཡོངས་སུ་འགྱུར་བ་ལ་ལྟོས་པ་མེད་པར་རང་སྐྱེས་མ་ཐག་ཁོ་ནར་འབྲས་བུ་སྐྱེད་

པར་བྱེད་པའི་ཕྱིར་རོ། །སྐད་ཅིག་དེ་ཉིད་ལ་གེགས་བྱེད་དོ་ཞེ་ན། སྐད་ཅིག་མ་གཅིག་

ལ་སྔ་ཕྱིའི་ཆ་ཤས་མེད་པའི་ཕྱིར་དེ་སྐྱེས་པ་ན་བར་མ་ཆོད་པ་ཁོ་ནར་འབྲས་བུ་སྐྱེས་

པས་གེགས་མི་ནུས་ཏེ། གེགས་ནི་སྔར་ནུས་པ་མེད་པའི་རྒྱུ་འབྲས་བུ་བསྐྱེད་པ་ལ་

སྡོད་པ་ལ་འཇུག་པའི་ཕྱིར་རོ། །ཆ་ཤས་མེད་ཀྱང་རང་བཞིན་གྱི་ཁྱད་པར་ཁོ་ནས་

གཞན་གེགས་བྱེད་དོ་སྙམ་ན། འབྲས་བུ་སྐྱེ་བ་དང་མི་མཐུན་པ་སྐྱེ་བ་ནི་གེགས་ཀྱི་

མཚན་ཉིད་ཡིན་པའི་ཕྱིར། གེགས་བྱས་ན་ཁྱད་པར་སྐྱེས་པས་ཆ་མེད་གཅིག་ཏུ་

འགལ་ཏེ། ཁྱད་པར་བྱེད་པ་དེ་ལྟ་མ་ཡིན་ན་ཐ་དད་པའམ་དངོས་མེད་བྱེད་ན་དེ་ལ་

ཅུང་ཟད་ཀྱང་མི་བྱེད་པར་འགྱུར་ལ་དེ་ནི་གེགས་མ་ཡིན་ཏེ་ཐུག་མེད་དུ་ཐལ་བའི་

ཕྱིར་རོ། །ནུས་པ་ཐོགས་མེད་དེ་འདྲ་བའི་རྒྱུ་ནི་འབྲས་བུ་མེད་པ་ལས་མེད་པར་

རྟོགས་པར་འགྱུར་བ་ཉིད་དེ། དཔེར་ན། དུ་རྒྱུ་ཡོད་ཀྱང་བལྟར་མི་རུང་སྟེང་གི་ཆར་

དུ་བ་ཡོད་ན་བལྟར་རུང་བའི་དང་ར་སྟེང་ཆ་དང་ལྡན་པ་འདི་ན་ཆོས་ཅན། དུ་བའི་རྒྱུ་

ནུས་པ་ཐོགས་པ་མེད་པ་དག་མེད་དེ། དུ་བ་མེད་པའི་ཕྱིར། ཞེས་བྱ་བ་སྟེང་ཆར་དུ་

བ་མེད་པ་འོག་གཞིར་རྒྱུ་མེད་པར་སྒྲུབ་པ་ལྟ་བུའོ། །

དེ་མི་དམིགས་པ་བཞིར་མི་འདུའོ་སྙམ་ན། དེ་ལྟ་བུའི་རྟགས་འབྲས་བུ་དེ་མི་

དམིགས་པ་ནི་ཆོས་ཅན། དངོས་རྒྱུ་མེད་པར་སྒྲུབ་པ་ལ་ལྟོས་ཏེ་ཉེ་བར་བཏགས་ནས་

རང་བཞིན་མི་དམིགས་པར་འདུས་པར་བཤད་དེ། དངོས་རྒྱུ་ལ་མ་ཁྱབ་ཁྱབ་ཆེས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

མེད་པའི་སྒོ་ནས་དངོས་རྒྱུ་དེའི་རང་གི་ངོ་བོ་དང་ཁྱད་པར་མེད་པ་བཀག་པའི་རྟགས་

ཡིན་པའི་ཕྱིར། རྟགས་གྲུབ་སྟེ། ཇི་ལྟར་དངོས་རྒྱུའི་རང་བཞིན་དངོས་རྒྱུ་ལ་མ་ཁྱབ་

ཁྱབ་ཆེས་མེད་པ་བཞིན་དུ་འབྲས་བུ་དེ་ནི་དངོས་རྒྱུ་ལ་མ་ཁྱབ་པ་དང་ལྡོག་པ་ཁྱབ་

ཆེས་པ་མེད་པ་ཡིན་པའི་ཕྱིར་བཏགས་ནས་རང་བཞིན་དུ་བརྗོད་དོ། །འབྲས་བུ་མི་

དམིགས་པ་རང་བཞིན་མི་དམིགས་པར་འདུ་བ་དེ་བཞིན་དུ་དགག་བྱའི་ཆོས་ཀྱི་

འབྲས་བུ་དེ་དང་འགལ་བ་དམིགས་པ་ནི། དཔེར་ན། གྲང་རྒྱུ་དང་གྲང་རེག་ཡོད་ཀྱང་

མངོན་སུམ་ལ་བལྟར་མི་རུང་མེ་སྣང་དུ་རུང་བ་འདི་ན་ཆོས་ཅན། གྲང་བའི་རྒྱུ་ནུས་

པ་ཐོགས་པ་མེད་པ་དག་ཁྱབ་བྱེད་དུ་མེད་དེ། མེ་སྟོབས་ལྡན་ཡོད་པའི་ཕྱིར་རོ། །ཞེས་

བྱ་བ་ལྟ་བུ་ཡང་རང་བཞིན་མི་དམིགས་པར་རིགས་འདུས་ཏེ་དགག་ཆོས་ཀྱི་འབྲས་

བུ་ཁེགས་པའི་སྟོབས་ཀྱིས་ཁེགས་པས་སོ། །

གསུམ་པ་ནི། འོ་ན་འབྲས་བུ་མི་དམིགས་པ་གོ་བྱེད་མ་ཡིན་པ་འགལ་ཞེ་ན། 

རྒྱུའི་རྫས་སྤྱི་འཇིག་རྟེན་པ་ལ་གྲགས་པའི་རྒྱུན་སྔ་མ་ལ་བསམ་ནས་འབྲས་བུ་མི་

དམིགས་པ་གོ་བར་བྱེད་པ་མ་ཡིན་པར་བརྗོད་དེ། དཔེར་ན། འདི་ན་མེ་མེད་དེ། དུ་བ་

མེད་པའི་ཕྱིར་རོ། །ཞེས་བྱ་བ་ལྟ་བུའོ། །འདིར་དངོས་རྒྱུ་འགོག་པས་མི་འགལ་ལོ། །

བཞི་པ་ནི། རྒྱུ་མི་དམིགས་པ་ནི་ཕྱོགས་ཀྱི་བྱེ་བྲག་ལ་ལར་འབྲས་བུའི་དངོས་

པོ་མེད་པའི་དོན་གོ་བར་བྱེད་པ་ཡིན་ལ། རང་བཞིན་མི་དམིགས་པ་ནི་རང་ཉིད་མེད་

པ་ཁོ་ན་ཡིན་པས་མེད་པའི་དོན་སྒྲུབ་པ་མ་ཡིན་ཏེ། དེ་ལ་ནི་ཡུལ་ཅན་མེད་པའི་ཐ་

སྙད་སྒྲུབ་པ་འབའ་ཞིག་ཏུ་ཟད་དོ། །རང་བཞིན་མི་དམིགས་པ་དངོས་ཐ་སྙད་སྒྲུབ་པ་

ཡིན་ན་ཡང་དེའི་ནང་འདུས་དངོས་རྒྱུ་དེའི་ངོ་བོ་ཁྱབ་པར་བྱེད་པའི་འབྲས་བུ་མེད་པ་

བུ་སྟོན་རིན་ཆེན་གྲུབ།

དང་འབྲས་བུ་དང་འགལ་བ་དམིགས་པས་ནི་དངོས་རྒྱུ་མེད་པའི་དོན་སྒྲུབ་པ་ཡིན་

ནོ། །རང་བཞིན་མི་དམིགས་པའི་ནང་དུ་འདུས་ཁྱབ་བྱེད་མི་དམིགས་པ་ནི་སྨྲ་བ་པོ་

གང་གི་ཚེ་ཁྱབ་པར་བྱེད་པའི་ཆོས་མི་དམིགས་པས་ཁྱབ་པར་བྱ་བ་མེད་པར་སྨྲ་བ་

དེའི་ཚེ་ཡང་ཁྱབ་བྱའི་དངོས་པོ་མེད་པའི་དོན་སྒྲུབ་པ་ཡང་གི་སྒྲས་ཐ་སྙད་སྒྲུབ་བྱེད་

ཀྱང་ཡིན་པ་ཉིད་དོ། །

གསུམ་པ་ནི། བཤད་མ་ཐག་པའི་ཚུལ་དེ་ལྟར་འགལ་ཟླ་སྒྲུབ་པ་དང་འབྲེལ་

ཡུལ་དགག་པའི་སྒོ་ནས་དགག་བྱ་འགའ་ཞིག་འགོག་པ་ལ་ནི་དགག་པའི་དོན་དང་ཐ་

སྙད་གོ་བར་བྱེད་པ་ཐམས་ཅད་ཆོས་ཅན། སྣང་རུང་མི་དམིགས་པའི་རང་བཞིན་ཡིན་

གྱི་དགག་པའི་དོན་དང་ཐ་སྙད་གོ་བར་བྱེད་པའི་གཏན་ཚིགས་སྣང་རུང་མི་དམིགས་

པ་ལས་རིགས་གཞན་ནི་མེད་དེ། དེས་དགག་པའི་དོན་ནམ་ཐ་སྙད་གོ་བྱེད་ཡིན་ལ། 

དེའང་སྣང་རུང་མི་དམིགས་པ་ཡོད་མེད་ཀྱི་རྗེས་སུ་བྱེད་པ་དེས་ན་སྟེ་དེའི་ཕྱིར་རོ། །

གཉིས་པ་ནི། ཡོད་པའི་ཐ་སྙད་འགོག་པའི་མི་དམིགས་པ་མ་ཡིན་པར་དགག་

པ་སྟེ་མེད་པའི་ཐ་སྙད་ཀྱི་ཡུལ་ཅན་གྱི་མི་དམིགས་པ་དེ་ནི་སྦྱོར་བ་སྒྲའམ་སྒྲུབ་པའམ་

དགག་པ་རྟགས་སུ་སྦྱོར་བའི་བྱེ་བྲག་གིས་རྣམ་པ་བཞིར་འགྱུར་ཏེ། འདི་དག་གིས་

རང་བཞིན་མ་གྲུབ་པ་དང་ཐ་སྙད་སྒྲུབ་པ་རྣམས་མ་རྟོགས་པ་བཤད་པ་དང་འཆད་པའི་

སྦྱོར་བ་རྣམས་ལ་དགག་བྱའི་ཆོས་ཆོས་ཅན་དེར་མངོན་སུམ་ལ་བལྟར་མི་རུང་བ་

དགོས་ཏེ། རུང་ན་རང་བཞིན་མི་དམིགས་པ་དངོས་འཇུག་པའི་ཕྱིར་རོ། །

དགག་ཆོས་དང་རང་བཞིན་འགལ་བ་གྲུབ་པ་ནི། དཔེར་ན། མེ་སྣང་དུ་རུང་

གྲང་རེག་སྣང་དུ་མི་རུང་བ་འདི་ན་ཆོས་ཅན། གྲང་བའི་རེག་པ་སྟོབས་ལྡན་ཁྱབ་བྱེད་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དུ་མེད་དེ། མེ་སྟོབས་ལྡན་ཡོད་པའི་ཕྱིར་རོ། །ཞེས་བྱ་བ་ལྟ་བུའོ། །འདིས་ནི་དགག་

ཆོས་ཀྱི་ཁྱབ་པར་བྱེད་པ་དང་རང་བཞིན་འགལ་བ་གྲུབ་པ་ཡང་དེའི་ནང་འདུས་སུ་

བཤད་པར་རིག་པར་བྱ་སྟེ། དཔེར་ན། བ་རེག་དང་གྲང་རེག་ཀྱང་སྣང་དུ་མི་རུང་བ་

འདི་ན་ཆོས་ཅན། བ་མོའི་རེག་པ་སྟོབས་ལྡན་ཁྱབ་བྱེད་དུ་མེད་དེ། མེ་སྟོབས་ལྡན་

ཡོད་པའི་ཕྱིར་ཞེས་བྱ་བ་ལྟ་བུའོ། །

གཉིས་པ་འགལ་བའི་འབྲས་བུ་གྲུབ་པ་ནི། དཔེར་ན། གྲང་རེག་དང་མེ་སྣང་དུ་

མི་རུང་བ་འདི་ན་ཆོས་ཅན། གྲང་རེག་མེད་དེ། དུ་བ་དྲག་འཕྱུར་བ་ཡོད་པའི་ཕྱིར། 

ཞེས་བྱ་བ་ལྟ་བུའོ། །དེ་གཉིས་སྒྲུབ་པའི་རྣམ་པའོ། །

དགག་པའི་རྣམ་པ་གཉིས་ནི་དགག་ཆོས་ཀྱི་རྒྱུ་མ་གྲུབ་པ་ནི། དཔེར་ན། 

མཚོའི་རླངས་པ་དུ་བར་ཐེ་ཚོམ་ཟ་བ་ན་མཚོ་འདི་ན་ཆོས་ཅན། དུ་བ་མེད་དེ། མེ་མེད་

པའི་ཕྱིར་རོ། །ཞེས་བྱ་བ་ལྟ་བུའོ། །

རང་བཞིན་མ་གྲུབ་པ་ནི། དཔེར་ན། དུ་བ་སྣང་རུང་གི་གཞི་འདི་ན་ཆོས་ཅན། 

དུ་བ་མེད་པའི་ཐ་སྙད་དུ་རུང་སྟེ། དུ་བ་ཡོད་ན་དམིགས་པའི་རིག་བྱར་གྱུར་པ་ལས་

མི་དམིགས་པའི་ཕྱིར་རོ། །ཞེས་བྱ་བ་ལྟ་བུའོ། །འདིས་ནི་དེའི་ནང་འདུས་ཁྱབ་པར་

བྱེད་པའི་རང་བཞིན་མ་གྲུབ་པ་ཡང་བཤད་པར་རིག་པར་བྱ་སྟེ། དཔེར་ན། རི་མཐོན་

པོ་གཉིས་ཀྱི་གཅིག་ལ་ཤིང་གི་ཚོགས་མཐོང་ཡང་ཁྱད་པར་མ་ངེས། རི་གཉིས་པ་ལ་

ཤི་་་ཤ་པ་མེད་པར་མ་ངེས། ཤིང་ཙམ་མེད་པར་ངེས་པ་འདི་ནི་ཆོས་ཅན། ཤི་་་ཤ་པ་

མེད་དེ། ཤིང་ཙམ་མེད་པའི་ཕྱིར་རོ།  །ཞེས་བྱ་བ་ལྟ་བུའོ། །

གསུམ་པ་ནི། འགལ་བ་འགལ་འབྲས་དམིགས་པ་དང་རྒྱུ་མི་དམིགས་པ་

བུ་སྟོན་རིན་ཆེན་གྲུབ།

རྣམས་སྣང་དུ་མི་རུང་བ་འགོག་ན་སྦྱོར་བ་བཞི་ག་སྣང་བ་མི་དམིགས་པ་ཡིན་པ་

འགལ་ལོ་ཞེ་ན། གཞི་དེར་སྣང་དུ་མི་རུང་ཡང་གཞི་གཞན་དུ་ཡོད་ན་སྣང་དུ་རུང་

དགོས་སོ་ཞེས་སྟོན་པ་མེད་པའི་དོན་དང་ཐ་སྙད་སྒྲུབ་པའི་མི་དམིགས་པ་རྒྱུ་མེད་པ་

དང་འགལ་བ་དང་འགལ་འབྲས་དམིགས་པ་འདི་ཐམས་ཅད་ལ་ཡང་ཆོས་ཅན། 

དགག་བྱའི་ཆོས་བལྟར་རུང་བའི་བདག་ཉིད་དག་ཁོ་ན་འགོག་པ་ཡིན་ཏེ། གཞི་གཞན་

དུ་དགག་བྱའི་ཆོས་དམིགས་པ་དང་སྣང་རུང་མ་དམིགས་པར་ངེས་པ་ལས་གོ་བྱེད་

དུ་འགྱུར་བ་ཡིན་པའི་ཕྱིར། ཞེས་སྟོན་པ་རྒྱུ་མི་དམིགས་པའི་དགག་ཆོས་འབྲས་བུ་

དེ་དག་དང་འགལ་བ་དམིགས་པ་དང་འགལ་འབྲས་དམིགས་པའི་དགག་ཆོས་དེ་

དག་དང་རང་བཞིན་བརྒྱུད་ནས་རྒྱུ་དང་འགལ་བ་དག་གཞི་གཞན་དུ་དམིགས་པའི་

རྒྱུ་དེ་ལས་གཞན་ཉེ་བར་ཡོད་པ་ན་མ་དམིགས་པས་མ་གྲུབ་སྟེ་མེད་པར་ངེས་པ་དང་

གྲུབ་པ་སྟེ་དམིགས་པ་ཁོ་ན་ཡིན་པར་རིག་པར་བྱ་སྟེ། དགག་ཆོས་དམིགས་པ་དང་

སྣང་རུང་མི་དམིགས་པ་ལས་གཞན་དག་ལ་ནི་རྒྱུ་དང་འབྲས་བུ་ཡོད་པ་དང་མེད་པ་

དང་ལྷན་ཅིག་མི་གནས་པའི་འགལ་བ་དག་མི་འགྲུབ་སྟེ། དམིགས་པ་དང་མི་དམིགས་

པས་རྒྱུ་འབྲས་བུ་གྲུབ་ལ་གཞན་ཡོད་ན་མེད་པའི་ཕྱིར་འགལ་བར་རྟོགས་པས་མཐོང་

བ་དང་སྣང་བ་མི་དམིགས་པ་ཉིད་ཀྱིས་རྒྱུ་འབྲས་དང་འགལ་བར་གྲུབ་ལ་དེས་མེད་

པ་ཡང་དེ་གཉིས་ཀྱིས་གྲུབ་པ་ཡིན་ནོ། །འདིས་ཁྱབ་བྱེད་མི་དམིགས་པ་ཡང་ཁྱབ་བྱ་

བལྟར་རུང་བ་ཁོ་ན་འགོག་པར་བསྟན་ནོ། །འདི་སྐད་བརྗོད་པ་ཡིན་ཏེ། སྦྱོར་བའི་དུས་

ན་དགག་ཆོས་སྣང་མི་རུང་ཡང་ཁྱབ་པ་ངེས་པ་དགག་ཆོས་སྣང་བ་དང་སྣང་བ་མི་

དམིགས་པ་ལ་ལྟོས་པ་དེ་དག་ཀྱང་སྣང་བ་མི་དམིགས་པའི་ནང་དུ་འདུས་ཏེ། 

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

རྣམ་འགྲེལ་ལས། 

ཐམས་ཅད་དུ་ནི་སྦྱོར་བ་ཉིད། །

ཐ་དད་དོན་ལ་ཐ་དད་མེད། །

ཅེས་སོ། །

འདིར། ཤཱཀྱ་བློས་བལྟར་རུང་བའི་རྒྱུ་ལ་སོགས་མ་གྲུབ་པ་དང༌། བལྟར་རུང་

བའི་འགལ་བ་གྲུབ་པ་ཞེས་ཅི་རིགས་པར་འབྲེལ་པར་འཆད་པ་ལ། ཆོས་མཆོག་ན་

རེ། དེ་ལ་བལྟར་རུང་སྨོས་པ་དོན་མེད་དེ། དམིགས་བལྟར་མི་རུང་གཅད་པའི་ཕྱིར་

ཟེར་རོ། །ཁོ་ན་རེ། བལྟར་རུང་ནི་དགག་ཆོས་ལ་འདོད་དོ། །

གསུམ་པ་ནི། སྣང་དུ་རུང་བའི་དོན་མཐོང་བ་མེད་པའི་རྒྱུ་གེགས་བྱེད་དམ་

དབང་ཡིད་མ་ཚང་བ་ལ་སོགས་པ་མི་སྲིད་པར་གྱུར་པའི་དོན་ཡོད་ན་དམིགས་པ་ཁོ་

ནར་འགྱུར་ལ། སྣང་བའི་རྒྱུ་གཞན་ཚང་བཞིན་དུ་དངོས་པོ་དེ་མི་དམིགས་པ་ལས་ནི་

སྣང་རུང་གི་དངོས་པོ་མེད་པར་རྟོགས་པར་འགྱུར་ཏེ། དེ་འདྲའི་སྣང་རུང་དེ་ཡོད་ན་

དམིགས་པ་ལ་འཁྲུལ་པ་མེད་པའི་ཕྱིར་རོ། །རྐྱེན་ཚང་བཞིན་དུ་སྣང་རུང་མ་དམིགས་

པའི ་གཏན་ཚིགས་འདི ་ཁྱབ་བྱེད་དང་རྒྱུ་མི ་དམིགས་པ་ལ་ཡང་རིག་པར་

བྱའོ། །གཞུང་འདི་རྣམ་འགྲེལ་དང་འགྱུར་མི་གཅིག་ཙམ་དུ་ཟད་པས་རང་འགྲེལ་དང་

ཤཱཀྱ་བློ་དང་ཛྙཱ་ན་ཤྲཱིས་མཛད་པ་འདི་ཚད་མར་བྱའོ། །

ཆོས་མཆོག་ན་རེ། རང་བཞིན་མི་དམིགས་པ་དང་ཕན་ཚུན་སྤངས་འགལ་

དམིགས་པ་ནི་སྣང་བ་མཐོང་བ་མེད་པ་ཡིན་ཏེ། གཅིག་དམིགས་པ་གཞན་མི་

དམིགས་པ་ཡིན་པས་སོ། །རྒྱུ་མི་དམིགས་པ་དང་ལྷན་ཅིག་མི་གནས་འགལ་

བུ་སྟོན་རིན་ཆེན་གྲུབ།

དམིགས་པ་ནི་རྒྱུ་མི་སྲིད་པ་སྟེ། འགལ་ཟླས་ཀྱང་འགལ་ཟླའི་རྒྱུ་བཟློག་པས་སོ། །དེ་

དག་གིས་དངོས་པོ་མེད་པ་སྟེ་དགག་པ་རྟོགས་པར་འགྱུར་ཞེས་སྔར་གྱི་མཐའ་དག་

སྡུད་པར་འཆད་དོ། །

གསུམ་པ་ལ། འགལ་འབྲས་རྟགས་ཡིན་ན་འགལ་རྒྱུ་ལ་མཚུངས་པ་དང༌། 

འགལ་རྒྱུ་རྟགས་མིན་ན་མེས་གྲང་འབྲས་དགག་མི་ནུས་པའི་དང༌། འགལ་འབྲས་

འཁྲུལ་པའི་རྩོད་སྤང་གི་དང་པོ་ལ་རྩོད་པ་ནི། གལ་ཏེ་འགལ་བའི་འབྲས་བུ་དམིགས་

པས་ཀྱང་འགལ་ཟླ་མེད་པར་འགྲུབ་ན་འགལ་བ་དེའི་རྒྱུ་དམིགས་པས་ཅི་སྟེ་འགལ་

ཟླ་མེད་པར་མི་འགྲུབ་སྟེ། རྒྱུས་ཀྱང་འབྲས་བུ་གདོན་མི་ཟ་བར་འཇོག་གོ་ཞེ་ན། 

ལན་ལ་རྒྱུ་ཙམ་འཁྲུལ། དངོས་རྒྱུ་མ་གྲུབ་པའི་དང་པོ་ནི། མེ་དམིགས་ན་དེའི་

རྒྱུ་རྟགས་སུ་མི་དགོས་མེ་མ་དམིགས་པའི་མེ་རྒྱུ་ཙམ་པོ་དེ་ནི་ཆོས་ཅན། འབྲས་བུ་

མེ་ངེས་པར་འཇོག་པའི་སྒོ་ནས་གྲང་རེག་དགག་ནུས་པ་མ་ཡིན་ཏེ། འབྲས་བུ་མེ་ལ་

འཁྲུལ་པའི་ཕྱིར་ཏེ། དཔེར་ན། འདི་ན་གྲང་བའི་རེག་པ་མེད་དེ། ཤིང་ཡོད་པའི་ཕྱིར་

ཞེས་བྱ་བ་ལྟ་བུའོ། །དེ་ཡང༌། ཤིང་ལ་སོགས་པ་མེ་རྒྱུ་ཙམ་ཆོས་ཅན། འབྲས་བུ་མེ་

ངེས་པར་འཇོག་པ་གང་ལས་གྲང་རེག་དེ་མེད་པར་གོ་བར་འགྱུར་བ་མ་ཡིན་ཏེ། དེ་

ལས་གྲང་བ་ལྡོག་པའི་མེ་གདོན་མི་ཟ་བར་འགྱུར་བ་སྟེ་འཇོག་པ་མ་ཡིན་པའི་ཕྱིར། དེ་

ཅི་སྟེ་ན་སྤྱིར་རྒྱུ་ཙམ་རྣམས་ནི་འབྲས་བུ་རྩོམ་པར་མ་ངེས་པས་སོ། །

གཉིས་པ་ནི། ཐ་མའི་གནས་སྐབས་ཀྱི་ཁྱད་པར་ནུས་པ་ཐོགས་མེད་ཀྱི་སྐད་

ཅིག་མ་ལ་འབྲས་བུ་ལ་འཁྲུལ་པ་མེད་པས་དེས་འབྲས་བུ་རྗེས་སུ་དཔོག་གོ་ཞེ་ན། 

ལན་ལ་ནུས་པ་ཐོགས་མེད་ཀྱི་སྐད་ཅིག་ཆོས་ཅན། དེ་རྟགས་སུ་བཀོད་ནས་འབྲས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

བུ་རྗེས་སུ་དཔག་ནུས་པ་མ་ཡིན་ཏེ། དེ་ལས་འབྲས་བུ་སྐྱེ་བ་ནི་དུས་སྡོད་པ་སྟེ་

འགོར་བ་མེད་པས་སྐད་ཅིག་གཉིས་པ་ལ་འབྲས་བུ་མངོན་སུམ་དུ་འགྲུབ་པའི་ཕྱིར་

རོ། །དེ་གཉིས་བཤད་པ་རྒྱུའི་རྒྱུན་གྱི་མཐའ་སྐད་ཅིག་གི་བར་རུ་སྐྱེ་བ་ལ་གེགས་

སྲིད་པས་འབྲས་བུ་དཔག་མི་ནུས་ཀྱི་མཐའི་སྐད་ཅིག་ལ་ནི་དབྱེར་མེད་པས་གེགས་

མེད་པས་དེ་ལས་འབྲས་བུ་རྗེས་སུ་དཔོག་ན། རྒྱུ་མཐའི་སྐད་ཅིག་ཆོས་ཅན། འབྲས་

བུ་རྗེས་སུ་དཔོག་པའི་རྟགས་ཡང་དག་མ་ཡིན་པར་ཐལ། རྟགས་མཐོང་ཞིང་འབྲེལ་

པ་དྲན་པ་ལ་མི་ལྟོས་པར་འབྲེལ་པ་དྲན་པ་དེའི་སྔོན་རོལ་དུ་རྟགས་མཐོང་དུས་ན་

འབྲས་བུ་སྐྱེས་པ་ཉིད་མངོན་སུམ་དུ་འགྱུར་བའི་ཕྱིར། རྟགས་གྲུབ་སྟེ། མཐའི་སྐད་

ཅིག་ལ་བར་ཆད་མེད་པའི་ཕྱིར་རོ། །ཁྱབ་པ་ཡོད་དེ། རྟགས་ཡང་དག་ནི། དང་པོར་

རྟགས་དེ་དང་མཐོང་བ་ལས་དེ་ནས་རྟགས་ཅན་དང་རྟགས་ཀྱི་འབྲེལ་པ་དྲན་པ་ལ་

ལྟོས་ཏེ་མཐར་རྗེས་སུ་དཔག་པར་བྱ་བ་རྟོགས་པར་བྱེད་པས་སོ། །མངོན་སུམ་དུ་

གྱུར་པའི་འབྲས་བུ་མི་དཔོག་གི་ལྐོག་གྱུར་དཔོག་གོ་སྙམ་ན། ཚུ་རོལ་མཐོང་བའི་གང་

ཟག་ཆོས་ཅན། རྒྱུ་ནུས་པ་ཐོགས་མེད་མངོན་སུམ་ལས་ངེས་པ་གང་གི་རྒྱུ་ལས་ལྐོག་

གྱུར་གྱི་འབྲས་བུ་དེ་རྟོགས་པར་འགྱུར་བ་མེད་དེ། འབྲས་བུ་མངོན་སུམ་མ་ཡིན་པ་

ལ་ནི་འབྲས་བུ་དེའི་རྒྱུའི་ནུས་པ་ཐོགས་མེད་ཀྱིས་དངོས་པོར་མངོན་སུམ་ལས་

རྟོགས་པ་སྟེ་ངེས་པ་མེད་པའི་ཕྱིར་རོ། །རྒྱུ་ཐ་མ་ཆོས་ཅན། དེ་རྟགས་སུ་བཀོད་པ་

ལས་འབྲས་བུ་མི་འགྲུབ་བོ། །འབྲས་བུ་མངོན་སུམ་དུ་གྲུབ་ནས་རྟགས་མི་དགོས། 

འབྲས་བུ་མངོན་སུམ་དུ་མ་གྲུབ་པར་དེ་ཉིད་མི་ངེས་པ་དེའི་ཕྱིར་རོ། །

གཉིས་པ་ནི། མེ་ཡང་རང་འབྲས་ལུས་ཡོངས་སུ་གདུང་བའི་འགལ་ཟླ་གྲང་

བུ་སྟོན་རིན་ཆེན་གྲུབ།

འབྲས་སྤུ་ལོང་ཞེས་བྱེད་པ་དགག་མི་ནུས་པར་འགྱུར་ཏེ། འགལ་རྒྱུ་དམིགས་པ་

རྟགས་མ་ཡིན་པའི་ཕྱིར་རོ་ཞེ་ན། རྒྱུ་མེས་ནི་གཞན་དང་འགལ་བའི་འབྲས་བུ་

བསྒྲུབས་ནས་འགལ་ཟླ་བཟློག་པ་མིན་གྱི། དགག་བྱའི་ཆོས་ཀྱི་རྒྱུ་མཚན་ཏེ་རྒྱུ་དག་

དང་འགལ་ན་ནི་དེའི་རྒྱུ་བཀག་པའི་སྒོ་ནས་གོ་བར་བྱེད་པ་ཡིན་ཏེ། དཔེར་ན། གང་

ཟག་འདི་ལ་ཆོས་ཅན། སྤུ་ལོང་ཞེས་བྱེད་པ་དང་ལ་སོགས་པའི་སྒྲས་སོ་ཐམ་ཐམ་

བྱེད་པ་དང་འདར་བ་ལ་སོགས་པའི་བྱེ་བྲག་ནད་དང་ཤ་ཟ་སོགས་སམ་དགའ་བ་དང་

ཞེ་སྡང་དང་དད་པ་ལ་སོགས་པས་བྱས་པ་མ་ཡིན་པ་གྲང་རེག་གི་འབྲས་བུར་གྱུར་པ་

རྣམས་མེད་དེ། གདུང་བར་བྱེད་པའི་བྱེ་བྲག་སྟེ་ཁྱད་པར་གྲང་རེག་སེལ་ནུས་ཀྱི་མེ་

ཉེ་བའི་ཕྱིར། ཞེས་བྱ་བ་ལྟ་བུའོ། །འདི་ཡང་གྲང་བ་དང་དེའི་འབྲས་བུ་གཉིས་ཀ་མངོན་

སུམ་ལ་བལྟར་མི་རུང་བ་ལ་སྦྱོར་རོ། །

འོ་ན་འགལ་རྒྱུ་རྟགས་སུ་འགྱུར་རོ་ཞེ་ན། མེས་ཡོངས་སུ་གདུང་བ་དཔགས་

ནས་སྤུ་ལོང་སོགས་འགོག་པ་མིན་གྱི་སྤུ་ལོང་ཞེས་བྱེད་པ་ལ་སོགས་པའི་བྱེ་བྲག་

དང་འགལ་བ་ཡོངས་སུ་གདུང་བ་ལུས་དྲོས་པ་ཡིན། དེའི་རྒྱུ་མེ་ནི་སྤུ་ལོང་སོགས་ཀྱི་

རྒྱུ་གྲང་བ་དང་འགལ་བའི་ཕྱིར། དེ་ཡོད་ན་གྲང་རེག་རྒྱུན་ལྡོག་ཅིང་གྲང་བ་རྒྱུན་ཆད་

ན་དེའི་འབྲས་བུ་ཡང་མེད་པའི་ཕྱིར། དེའི་སྒོ་ནས་འགག་པ་ཡིན་ནོ། །

འདིས་ནི་གྲང་རེག་དང་འགལ་བ་མེ་དེའི་འབྲས་བུ་ལས་ཀྱང༌། མེ་དེ་འགལ་བ་

གྲང་རག་གི་འབྲས་བུ་མེད་པར་རྟོགས་པར་བཤད་པར་རིག་པར་བྱ་སྟེ། དཔེར་ན། མེ་

དང་གྲང་བ་དང་སྤུ་ལོང་སོགས་ཡོད་ཀྱང་མི་སྣང་དུ་བ་སྣང་བའི་ཕྱོགས་ཀྱི་ཁྱད་པར་

འདི་ན་ཆོས་ཅན། སྔར་བཤད་པའི་སྤུ་ལོང་ཞེས་བྱེད་པ་ལ་སོགས་པའི་བྱེ་བྲག་དང་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ལྡན་པའི་མི་དང་ལྡན་པ་མ་ཡིན་ཏེ། དུ་བ་དྲག་འཕྱུར་བ་ཡོད་པའི་ཕྱིར་རོ། །ཞེས་བྱ་

བ་ལྟ་བུའོ། །འདི་ཡང་དུ་བས་མེ་སྒྲུབ། མེས་གྲང་རེག་འགོག་ཅིང༌། དེས་གྲང་འབྲས་

ལྡོག་པ་ཡིན་ནོ། །

འོ་ན་རྩ་བའི་མི་དམིགས་པ་བཞིར་མ་འདུས་སོ་ཞེ་ན། དགག་བྱའི་ཆོས་ཀྱི་རྒྱུ་

དེ་དང་འགལ་བ་དང་དེའི་འབྲས་བུ་གྲུབ་པ་འདི་ཡང་སྔར་བསྟན་པའི་རྒྱུ་མ་གྲུབ་པ་

ཉིད་ཡིན་ཏེ། དགག་བྱའི་ཆོས་ཀྱི་རྒྱུ་མེད་པ་ལས་མེད་པར་རྟོགས་པའི་ཕྱིར་རོ། །སྔར་

བཤད་པ་དེ་ལྟར་ན་སྣང་བ་མི་དམིགས་པ་འདི་ནི་རྩ་བ་བཞི་ཡིན་ཡང་བར་སྐབས་ཀྱི་

སྒྲའམ་དོན་གྱི་སྦྱོར་བའི་བྱེ་བྲག་གིས་རྣམ་པ་བཅུ་སྔར་བཤད་ལ། ཕྱིས་འཆད་འགྱུར་

གྱི་འགལ་བས་ཁྱབ་པ་དམིགས་པ་དང་བཅུ་གཅིག་ཡིན་ནོ། །གཞན་བཅུ་པོ་ཡང་

བརྒྱུད་ནས་དགག་ཆོས་ཀྱི་རང་བཞིན་འགོག་པས་རང་བཞིན་མི་དམིགས་པར་

འདུས་ཏེ་ཟོ་ཆུན་རྒྱུད་བཞིན་ནོ། །

རིགས་ཐིགས་ལས། འབྲས་བུ་མི་དམིགས་པ་ལ་སོགས་པའམ་དམིགས་

པའི་སྦྱོར་བ་བཅུ་པོ་དེ་དག་ཐམས་ཅད་ནི་རང་བཞིན་མི་དམིགས་པའི་ནང་དུ་བསྡུ་

བར་འགྱུར་རོ། །དོན་གཞན་ཡོད་པ་དང་དགག་པ་དག་གིས་སྦྱོར་བ་ཐ་དད་ཀྱང་

བརྒྱུད་པའི་སྒོ་ནས་སོ། །ཞེས་སོ། །                      

གཉིས་པ་ནི། འགལ་འབྲས་དམིགས་པ་ནི་འཁྲུལ་ཏེ། དུ་བ་མཐོང་བའི་ཡུལ་

དུ་ཡང་གྲང་རེག་དགག་མི་ནུས་ན་གཞན་ལྟ་ཅི་སྨོས་ཤེ་ན། འགལ་འབྲས་ལ་ཡང་གང་

དང་གང་ལས་དུ་བ་འདི་བྱུང་བའི་མེ་ཉེ་བའི་ཡུལ་དང་ད་ལྟ་མེ་ཡོད་པའི་དུས་དང༌། ལ་

སོགས་པའི་སྒྲས་དུ་བའི་གནས་སྐབས་ཀྱི་ཁྱད་པར་ད་ལྟ་གྲང་རེག་སེལ་ནུས་ཀྱི་མེ་

བུ་སྟོན་རིན་ཆེན་གྲུབ།

ཡོད་པ་ལ་མི་འཁྲུལ་བའི་དུ་བ་དྲག་འཕྱུར་བ་ལྟ་བུ་སྟེ། གཙུབ་ཤིང་གཙུབས་པའི་དུ་

བ་ལྟ་བུ་མ་ཡིན་པ་སྟེ། དེ་དག་ལ་ལྟོས་ནས་གོ་བྱེད་ཡིན་པར་འདོད། ཡང་ཞེས་པའི་

འབྲས་རྟགས་ཀྱང་ཡུལ་དུས་རང་བཞིན་གྱི་ཁྱད་པར་ལ་ལྟོས་པར་སྡུད་པའོ། །ཁྱད་

པར་དེ་རྣམས་ལ་ལྟོས་པ་ལས་གཞན་དུ་མི་ལྟོས་ན་འཁྲུལ་བར་འགྱུར་ཏེ། དཔེར་ན། 

མི་གྲང་བ་སྟེ་གྲང་རེག་མེད་པར་སྒྲུབ་པ་ལ་ནི། ཡུལ་དུས་སོགས་ལ་མི་ལྟོས་པའི་ཐལ་

བ་བཀོད་ཀྱང་འཁྲུལ་པ་བཞིན་ནོ། །

གཉིས་པ་ལ། འཇིག་རྟེན་རྒྱང་འཕེན་པ་དང་དཔྱོད་པ་པ་ལ་སོགས་པ་མི་

དམིགས་པ་ལྷ་དང༌། དམྱལ་བ་དང༌། སྐྱེ་བ་སྔ་ཕྱིའམ། ཆགས་བྲལ་སོགས་འགོག་པ་

དེ་དགག་པའི་ཕྱིར། མི་སྣང་བ་མི་དམིགས་པ་མེད་པ་གོ་བྱེད་མིན་པར་བསྟན་པ་ལ་

གཉིས་ཏེ། སྤྱིར་དགག །བྱེ་བྲག་ཏུ་ལུང་ཚད་མར་རྟོགས་པ་དགག་པའི་དང་པོ་ལ། 

བསྟན་བཤད་གཉིས་ཀྱི་དང་པོ་ནི། ཡུལ་དུས་རང་བཞིན་གྱིས་བསྐལ་བ་རྣམས་ལ་ནི་

མ་དམིགས་པ་ཙམ་ཆོས་ཅན། བསྐལ་དོན་མེད་པ་ལ་ཚད་མ་མ་ཡིན་ཏེ། བསྐལ་དོན་

མེད་པར་ངེས་པའི་འབྲས་བུ་ཡོད་པ་མ་ཡིན་པའི་ཕྱིར་རོ། །

གཉིས་པ་ལ། སྤྱིར་མ་དམིགས་པས་དང༌། ཐམས་ཅད་ཀྱིས་མ་དམིགས་པས་

དང༌། རང་གིས་མ་དམིགས་པས་དང༌། ཚད་མ་གསུམ་ལོག་པས་དང༌། ཤེས་བྱེད་མེད་

པས་བསྐལ་དོན་མེད་པར་མི་འགྲུབ་པའི་དང་པོ་ནི། བསྐལ་པ་ཡང་ཡུལ་གཞན་དང་

དུས་འདས་མ་འོངས་དང་རང་བཞིན་གྱིས་བསྐལ་པ་འགྲོ་བ་གཞན་ཤ་ཟ་ལ་སོགས་པ་

སྟེ་དེས་ན་བསྐལ་པ་ནི་རྣམ་པ་གསུམ་ཏེ་དེ་དག་ལ་ནི་མ་དམིགས་པ་ཆོས་ཅན། དེ་དག་

མེད་པར་གོ་བར་བྱེད་པ་མ་ཡིན་ནོ། །དེ་ལ་ལྟོས་ཏེ་ཁྱབ་པ་མ་ངེས་པའི་ཕྱིར་རོ། །

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གཉིས་པ་ནི། གལ་ཏེ་དེ་དག་བསྐལ་པར་ཅིའི་ཕྱིར་བརྗོད་དེ་གང་ཡོད་པ་ཡིན་

པ་དེ་ནི་གདོན་མི་ཟ་བར་ཡུལ་དེ་ན་གནས་པའི་དམིགས་པའམ་རང་བཞིན་གྱིས་

བསྐལ་པ་ཤ་ཟ་སོགས་ཀྱང་རིགས་མཐུན་པ་འགའ་ཞིག་གིས་དམིགས་པའམ་དུས་

ཀྱིས་བསྐལ་པ་ཡང་འདས་པ་དང་མ་འོངས་པ་ན་དམིགས་པ་ཡིན་ན་བསྐལ་དོན་དེ་

ཆོས་ཅན། ཇི་ལྟར་མེད་པ་མ་ཡིན་ཏེ་མེད་དོ། །ཐམས་ཅད་ཀྱིས་མི་དམིགས་པའི་ཕྱིར་

རོ་ཞེ་ན། ཐམས་ཅད་ཀྱིས་དམིགས་པ་ལོག་པ་ནི་ཆོས་ཅན། དེ་རྟགས་སུ་བཀོད་ནས་

བསྐལ་དོན་མེད་པར་འགྲུབ་པ་མ་ཡིན་པར་ཐལ་ཏེ། བསྐལ་དོན་མེད་པར་སྒྲུབ་པའི་

སྐབས་འདིར་དེ་རྟགས་ཡང་དག་མ་ཡིན་པའི་ཕྱིར་ཏེ། དེའི་རྒྱུ་མཚན་རྟགས་སྟོན་

བྱེད་བདག་དང་གཞན་བསྟན་བྱ་དག་ལ་མ་གྲུབ་པའི་ཕྱིར་རོ། །

གསུམ་པ་ནི། ཐམས་ཅད་ཀྱིས་མ་དམིགས་པ་རྟགས་སུ་མ་གྲུབ་པ་དེའི་ཕྱིར་

ཕ་རོལ་པོ་འདི་དག་ཉིད་ཀྱིས་དམིགས་པ་ལོག་པ་ཉིད་བསྐལ་དོན་མེད་པའི་ཚད་མ་

སྟེ་རྟགས་སུ་བྱེད་པ་ན་བསྐལ་དོན་སྤོང་བ་སྟེ་མེད་པར་སྒྲུབ་པ་ཡིན་ནོ་ཞེ་ན། རང་

གིས་མ་དམིགས་པ་ཙམ་དེ་ནི་ཆོས་ཅན། ཡུལ་དེ་དག་མེད་པ་ཉིད་དུ་སྒྲུབ་ནུས་པ་ནི་

མ་ཡིན་ནོ། །བལྟར་རུང་ལ་འཇུག་པ་བཞིན་དུ་བལྟར་མི་རུང་བའི་བསྐལ་པའི་དོན་

ཡོད་པ་དག་ལ་ཡང་ཡོད་པའི་ཕྱིར་རོ། །

བཞི་པ་ལ། རྩོད་པ་ནི། བསྐལ་དོན་ཆོས་ཅན། མེད་དེ། བདག་ཉིད་ཀྱི་ཚད་མ་

གསུམ་གས་མི་དམིགས་པའི་ཕྱིར་རོ། །ཁྱབ་པ་ཡོད་དེ། བསྐལ་པ་དེར་ཡང་ཡོད་ན་

ནི་མངོན་སུམ་དང་རྗེས་དཔག་དང་ལུང་རྣམས་ལས་གང་རུང་གཅིག་འཇུག་པའི་

ཕྱིར་རོ་ཞེ་ན། 

བུ་སྟོན་རིན་ཆེན་གྲུབ།

འདི་དགག་པ་ལ། ལུང་དང༌། མངོན་སུམ་དང༌། རྗེས་དཔག་འཇུག་པས་མ་

ཁྱབ་པར་བསྟན། དོན་བསྡུ་བ་བཞིའི་དང་པོ་ནི། བསྐལ་དོན་ཆོས་ཅན། ཡོད་ཀྱང་ལུང་

འཇུག་པས་ཁྱབ་པ་མ་ཡིན་པར་ཐལ་ཏེ། ཡུལ་ཁྱད་པར་ཅན་འགའ་ཞིག་ལ་བསྟན་

བཅོས་ཀྱིས་དབང་དུ་བྱས་པ་སྟེ་སྐབས་ཀྱི་བརྗོད་བྱར་བསྟན་པ་མེད་པའི་ཕྱིར་རོ། །དེ་

ཉིད་བཤད་པ་བསྟན་བཅོས་ཀྱི་བརྗོད་བྱར་འཇུག་པ་སྟེ་སྟོན་པ་ནི་སྐྱེས་བུའི་དོན་སྒྲུབ་

པར་བྱེད་པའི་ཐབས་འགའ་ཞིག་ལ་བརྟེན་ཏེ་བརྗོད་བྱར་བྱས་ནས་འཇུག་པ་ཡིན་ཏེ། 

སྐྱེས་བུའི་དོན་སྟོན་པ་དེ་ལྟ་མ་ཡིན་ན། བསྟན་བཅོས་ཆོས་ཅན། སྐྱེས་བུའི་འདོད་དོན་

སྟོན་པའི་ཚད་མར་མི་འགྱུར་བར་ཐལ། སྐྱེས་བུའི་དོན་དང་འབྲེལ་པ་སྟེ་ཉེར་འཁོ་མེད་

པར་བརྗོད་པའི་ཕྱིར་རོ། །སྐྱེས་བུའི་དོན་སྟོན་བྱེད་ཡིན་པ་ཉིད་ཀྱིས་ན་དངོས་པོ་

ཐམས་ཅད་བསྟན་དགོས་སོ་ཞེ་ན། སྐྱེས་བུའི་དོན་ཉེ་བར་སྟོན་པའི་སྐབས་དེེར་ཡང་

ཆོས་ཅན། བསྐལ་དོན་ལ་སོགས་པའི་དོན་མང་པོ་དེ་དག་གདོན་མི་ཟ་བར་སྟོན་པར་

བྱ་བ་ནི་མ་ཡིན་ཏེ། བསྐལ་དོན་ལ་སོགས་པའི་དོན་འགའ་ཞིག་བསྟན་མི་ནུས་འགའ་

ཞིག་བསྟན་མི་དགོས་པའི་ཕྱིར། ཁྱབ་པ་བསྒྲུབས་ཟིན། རྟགས་བསྟན་མི་ནུས་པ་ནི། 

དཔེར་ན། བདག་ཉིད་སོ་སོ་རང་རང་ལ་ངེས་པའི་སྐྱེས་བུ་རྣམས་ཀྱི་སེམས་འཇུག་

པ་སྟེ་རྒྱུ་ཚུལ་ནི་གཞན་ལ་མེད་པས་བསྟན་མི་ནུས་ཤིང་དགོས་པ་མེད་དོ། །རྒྱུ་

མཚན་གྱིས་བསྟན་ནུས་སོ་སྙམ་ན་རང་གི་ངོ་བོས་བསྟན་མི་ནུས་པར་མ་ཟད། རྒྱུ་

མཚན་ངེས་པ་ལས་བྱུང་བ་མ་ཡིན་པ་ཅན་འགའ་ཞིག་བསྟན་མི་ནུས་ཏེ། རྒྱུ་མཚན་

མེད་པའི་ཕྱིར་རོ། །དགོས་པ་མེད་པ་ནི། ཡུལ་གྱིས་ཆོད་པ་ཐག་རིང་གི་དོན་དང་དུས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཀྱིས་”མ་ཆོད
1
་པ་འདས་མ་འོངས་ཀྱི་དོན་དང་མ་ཆོད་ཀྱང་སྐྱེས་བུའི་དོན་སྟོན་པའི་

སྐབས་སུ་ཉེ་བར་མཁོ་བ་མེད་པའི་རྫས་ཀྱི་ཁྱད་པར་རྡོ་བ་ལྟ་བུ་སྟེ་དེ་དག་ནི། བསྟན་

བཅོས་ཀྱི་ཡུལ་དུ་སྟེ་བརྗོད་བྱར་བྱེད་པ་མ་ཡིན་ནོ། །

གཉིས་པ་ནི། འོ་ན་མངོན་སུམ་འཇུག་པས་ཁྱབ་བོ་སྙམ་ན། དེ་ལྟར་ཡུལ་དུས་

རང་བཞིན་གྱིས་བསྐལ་པ་དག་ལ་ནི་ཆོས་ཅན། དོན་རིག་མངོན་སུམ་གྱི་གཟུང་ཡུལ་

ཡིན་པས་མ་ཁྱབ་པར་ཐལ། དོན་རིག་མངོན་སུམ་ལ་རང་གི་རྣམ་པ་དངོས་སུ་འཇོག་

པའི་ནུས་པ་ཡོད་པས་ཁྱབ་པ་མ་ཡིན་པའི་ཕྱིར་ཞེས་སྟོན་པ་སྤྱིར་ཤེས་པ་བརྒྱུད་

ནས་དང་དངོས་སུ་སྐྱེས་པ་གཉིས་ཀྱིས་དང་པོ་གཞན་གྱི་མཐུས་ཉེ་བར་གནས་པ་

ཡིན་པས་དེ་གཅད་པའི་ཕྱིར་རང་གི་མཐུས་ཞེས་སྨོས་པས་དངོས་སུ་སྐྱེད་བྱེད་དང༌། 

དངོས་སུ་སྐྱེད་བྱེད་ཡིན་ཡང་རང་གི་རྣམ་པ་ཇི་ལྟ་བ་བཞིན་མི་འཇོག་པས་བཟུང་བ་

མ་ཡིན་པ་དབང་པོའམ་ཟླ་གཉིས་ཀྱི་ཤེས་པ་ལ་ཟླ་གཅིག་ལྟ་བུ་ཡོད་པས་དེ་གཅད་

པའི་ཕྱིར་ཉེ་བར་གནས་པ་སྟེ་རང་གི་རྣམ་པ་ཇི་ལྟ་བ་བཞིན་བཞག་པའི་ཤེས་པ་སྐྱེད་

པའི་ནུས་པ་ཞེས་སྨོས་ཏེ་དེ་ལྟ་མ་ཡིན་ན་མཐུ་དང་ནུས་པ་རྣམ་གྲངས་ཡིན་པས་

གཅིག་ལ་སྦྱོར་བར་མི་འགྱུར་རོ། །ཟླ་གཅིག་ཉིད་ཤེས་པ་ལ་རྣམ་པ་འཇོག་ནུས་མི་

ནུས་འགལ་ཞེ་ན། མི་འགལ་ཏེ། སྣང་བ་གཅིག་འུག་པ་དང་མིའི་མིག་ཤེས་བསྐྱེད་

པའི་གེགས་དང་མཐུན་རྐྱེན་ཡིན་པ་བཞིན་དུ་ཡུལ་ཡང་རྣམ་ལྡན་གྱི་ཤེས་པ་སྐྱེས་

པའི་ལྷན་ཅིག་བྱེད་པ་ཡིན་གྱི་ཉེར་ལེན་མིན་པས་འགའ་ཞིག་ལ་རྣམ་པ་གཏོད་ལ། ལ་

ལ་མི་གཏོད་པ་མི་འགལ་ལོ། །ཡང་ནི་ལུང་གིས་མ་ཁྱབ་པར་མ་ཟད་ཅེས་པའོ། །ལ་

1  [མ་ཕྱི། ༡༠༩བ༢ན།   མཆོད    * མ་ཆོད]

བུ་སྟོན་རིན་ཆེན་གྲུབ།

ནི་ཕྱི་མ་སྡུད་པའོ། །

གསུམ་པ་ལ། བསྐལ་དོན་ཡོད་པ་ལ་རྗེས་དཔག་འཇུག་གོ་སྙམ་ན་ཡོད་པར་

བསྒྲུབས་པས་མི་དམིགས་པའི་ཐ་མི་དད་ཀྱི་ཁྱབ་བྱ་ཡང་ཚད་མས་མ་གྲུབ་པས་རང་

བཞིན་གྱི་རྟགས་མི་འཇུག་གོ །བསྐལ་དོན་ཆོས་ཅན། འབྲས་བུའི་རྟགས་གང་གི་རྗེས་

སུ་དཔག་པར་བྱ་བར་འགྱུར་བ་མ་ཡིན་པར་ཐལ། དེ་དག་འབྲས་བུ་ཉིད་དུ་གདོན་མི་ཟ་

བར་དམིགས་པ་མ་ཡིན་པའི་ཕྱིར་ཏེ། རང་རྒྱུན་ལས་ཐ་དད་པས་འབྲས་བུའི་རྒྱུན་ནི་

བསྐྱེད་པས་མ་ཁྱབ་ཅིང་བསྐྱེད་པའི་འབྲས་བུ་དམིགས་པ་མ་ཡིན་ལ་དམིགས་ཀྱང་

འབྲས་བུར་ངོ་མི་ཤེས་ཏེ། རྒྱུ་འབྲས་ངེས་པ་མངོན་སུམ་དང་མི་དམིགས་པས་འགྲུབ་

པས་སོ། །མཐའ་གཅིག་ཏུ་ལྐོག་ཏུ་གྱུར་པའི་དངོས་པོ་མིག་ཀྱང་སྣང་བའི་མིག་ཤེས་

དེའི་འབྲས་བུ་ལས་གཞན་དུ་མི་འཐད་པས་དེ་རྗེས་སུ་དཔོག་པ་ཡིན་པ་བཞིན་དུ་འདིར་

མེད་པས་གདོན་མི་ཟ་བར་ཞེས་སྨོས་ཏེ། དེ་མ་ཡིན་ན་འབྲས་བུ་མི་དམིགས་པ་ཁོ་ན་

བརྗོད་པར་རིགས་སོ། །ཡང་ཞེས་པས་རྟགས་གཞན་གཉིས་མེད་པ་སྡུད་པའོ། །

བཞི་པ་ནི། ཚད་མ་གསུམ་ཆོས་ཅན། དེ་ལོག་ཏུ་ཟིན་ཀྱང་བསྐལ་དོན་དེ་དག་ནི་

མེད་དོ་ཞེས་ངེས་པར་ནུས་པ་མ་ཡིན་ནོ། །བསྐལ་དོན་གྱི་ཁྱབ་བྱེད་མིན་པའི་ཕྱིར་རོ། །

ལྔ་པ་ནི། རང་བཞིན་མི་ཤེས་པ་ལས་གཞན་ཤེས་བྱེད་མི་ཤེས་པ་ཡང་སྟོན་

པ་ལ་འདོད་ལུགས་བརྗོད། དེ་ཕྱིན་ཅི་ལོག་ཏུ་བསྟན་པའི་དང་པོ་ནི། གང་ཡང་དབང་

པོའི་སྤྱོད་ཡུལ་ལས་འདས་པའི་དོན་སྤོང་བར་བྱེད་པ། དཔེར་ན། སེམས་འདོད་

ཆགས་དང་བྲལ་བའམ་ལྷའི་ཁྱད་པར་དག་མེད་པ་དམ་བཅས་པའམ། རང་བཞིན་མི་

སྤོང་ཡང་དེའི་ཁྱད་པར་དག་སྤོང་བར་བྱེད་པ། དཔེར་ན། སྦྱིན་པ་རྫས་གཏོང་བའི་



  277  

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

སེམས་པ་དང༌། ཚུལ་ཁྲིམས་འཚེ་བ་དང༌། ལ་སོགས་པ་གཞི་དང་བཅས་པ་སྤོང་བའི་

སེམས་པ་ནི་མངོན་སུམ་དུ་གྲུབ་པས་མི་སྤོང་ཡང་ཁྱད་པར་མངོན་པར་མཐོ་བ་ལྷ་མིའི་

རྒྱུ་མ་ཡིན་ནོ། །དེ་གཉིས་ཀའི་ཐུན་མོང་གི་སྒྲུབ་བྱེད་ཤེས་པར་བྱེད་པ་རྟགས་མེད་པའི་

ཕྱིར་རོ། །བྱེ་བྲག་ཏུ་ཁྱད་པར་སྤོང་བའི་སྒྲུབ་བྱེད་སྦྱིན་སོགས་མངོན་མཐོའི་རྒྱུ་མིན་ཏེ། 

འབྲས་བུ་མངོན་མཐོ་དེ་མ་ཐག་པ་ཉིད་མེད་པ་སྟེ་དངོས་སུ་མི་བསྐྱེད་པའི་ཕྱིར་

རོ། །ཁྱབ་པ་ཡོད་དེ། འབྲས་བུ་མངོན་མཐོའི་དེ་དང་ལྡན་པ་མ་ཡིན་པ་ལུང་མ་བསྟན་

སེམས་དང་མངོན་མཐོ་དངོས་སུ་མི་བསྐྱེད་པར་ཆོས་མཚུངས་པས་ནའོ། །འབྲས་བུ་

དངོས་སུ་སྐྱེས་ཀྱང་མི་མཐོང་ངོ་སྙམ་ན། འབྲས་བུ་ལྐོག་ཏུ་གྱུར་ན་དེ་ལྟར་ཡིན་ཡང་

མངོན་མཐོ་མངོན་སུམ་གྱིས་གྲུབ་པའི་དོན་ལ་མ་མཐོང་བ་ཡང་མེད་དོ་ཞེ་ན། 

གཉིས་པ་ནི། གང་རང་བཞིན་ནམ་ཁྱད་པར་སྤོང་བར་བྱེད་པ་ཞེས་བྱ་བ་ནི། 

འདི་ལྟ་སྟེ། འདི་ལྟ་བུ་དེ་ནི་སྤོང་བའི་དོན་དེ་ལ་སྤོང་བ་དེ་ཕྱིན་ཅི་ལོག་པ་ཡིན་ནོ་ཞེས་

དུམ་བུ་གསུམ་དུ་སྦྲེལ་ཏེ་གང་འདི་དེ་གསུམ་འབྲེལ་བའི་ཕྱིར་རོ། །རྒྱུ་ཆོས་ཅན། 

འབྲས་བུ་དངོས་སུ་མི་སྐྱེ་ཡང་གཏན་ནས་རྒྱུ་མ་ཡིན་པ་མ་ཡིན་ཏེ། རྒྱུ་ལས་འབྲས་

བུ་དུས་གཞན་གྱིས་ཆོད་པ་དག་ཀྱང་སྐྱེ་བ་མཐོང་བའི་ཕྱིར་ཏེ། བྱི་བ་དང་ཁྱི་སྨྱོན་

པས་སོས་བཟུང་བའི་དུག་གིས་དེ་མ་ཐག་མི་བསྐྱེད་ཀྱང་རྐྱེན་དུས་ཀྱི་ཁྱད་པར་ཉེ་

བས་བརྒྱལ་བ་ལ་སོགས་པ་འགྱུར་བ་མཐོང་བ་བཞིན་ནོ། །འདིར་འབྲས་བུ་མཐོང་

ཡང་སྦྱིན་སོགས་ཀྱི་འབྲས་བུ་མ་མཐོང་ངོ་སྙམ་ན། སྦྱིན་སོགས་འདི་ལ་ཆོས་ཅན། 

བལྟར་རུང་བའི་ཁྱད་པར་དང་བྲལ་བའི་མངོན་མཐོ་བསྐྱེད་པ་མི་དམིགས་པ་ཙམ་ནི་

མངོན་མཐོའི་རྒྱུ་མིན་པར་ངེས་བྱེད་ཀྱི་ཚད་མ་མ་ཡིན་ནོ། །དེ་ལ་མངོན་མཐོ་དེ་

བུ་སྟོན་རིན་ཆེན་གྲུབ།

འབྱུང་བ་ལ་འགལ་བ་སྟེ་གནོད་བྱེད་ཀྱི་ཚད་མ་མེད་པའི་ཕྱིར་རོ། །འོ་ན་མངོན་མཐོ་

དེ་འབྱུང་བ་ལ་སྒྲུབ་བྱེད་ཀྱི་ཚད་མ་ཅི་ཡོད་ཅེ་ན། དེ་ལ་སྒྲུབ་བྱེད་གནོད་བྱེད་ཀྱི་ཚད་

མ་མ་མཐོང་བ་དེ་ཉིད་ཀྱི་ཕྱིར། རྟོག་ལྡན་ཐེ་ཚོམ་ཟ་བར་འགྱུར་བ་རིགས་ཀྱི་སྤོང་བར་

མི་རིགས་སོ། །

ཡང་ན་དུས་གཞན་དང་སྐྱེས་བུ་གཞན་གྱིས་དེ་ལ་སྒྲུབ་བྱེད་ཚད་མ་ཤེས་པའི་

སྟོན་པ་སྲིད་པས་མེད་ཅེས་མི་སྤོང་ངོ༌། །ཤཱཀྱ་བློ་ནི་སེམས་ཆགས་བྲལ་དང་ཀུན་

མཁྱེན་ལ་སྒྲུབ་བྱེད་ཚད་མ་སྲིད་དེ། རྣམ་འགྲེལ་ལེའུ་གཉིས་པར་འཆད་གསུང་

ངོ། །སྦྱིན་སོགས་མངོན་མཐོའི་རྒྱུའི་རང་བཞིན་ཡིན་ན་སྣང་མི་སྣང་ཆ་གཉིས་མེད་པས་

དམིགས་དགོས་ལ། ལྷ་ལ་སོགས་པ་ཡོད་ན་དོན་གྱི་བྱ་བ་བྱེད་པ་སྣང་དགོས་སོ་ཞེ་ན། 

འབྲས་བུ་ཆོས་ཀྱང་བསྐྱེད་པ་དེའི་ཕྱིར་བསྐལ་དོན་འདི་ལ་སྦྱིན་སོགས་མངོན་མཐོའི་

རྒྱུའི་རང་བཞིན་ནམ་སེམས་ཆགས་བྲལ་ལ་སོགས་པའི་དོན་འགའ་ཞིག་གིས་ཤེས་

པར་བྱེད་པ་མ་གྲུབ་པ་ཡིན་ཏེ། འགའ་ཞིག་གིས་རང་བཞིན་ནམ་ཤེས་བྱེད་མཐོང་ཡང་

མཐོང་བ་ལྟར་ངེས་པར་བྱེད་པའི་གསལ་བ་མེད་པའི་ཕྱིར། མངོན་སུམ་གྱིས་ཤེས་མི་

ནུས་པའི་ཕྱིར་དང༌། དེ་ཉིད་ཀྱིས་ན་བསྒྲུབ་བྱའི་ཆོས་ཀྱི་རང་བཞིན་ནམ་འབྲས་བུ་ངེས་

མི་ནུས་ཏེ། རྒྱུ་རྣམས་ནི་རང་གི་རྒྱུན་ལས་ཐ་དད་པའི་འབྲས་བུ་བསྐྱེད་པའི་ངེས་པ་

མེད་ཅིང་བསྐྱེད་ཀྱང་མ་མཐོང་མཐོང་ཡང་དེའི་འབྲས་བུར་མ་ངེས་པའི་ཕྱིར། མངོན་

སུམ་དང་རྗེས་དཔག་གིས་ཤེས་པ་མ་ཡིན་ཡང་ཤེས་བྱེད་མེད་པ་དེ་ཙམ་གྱིས་ཆོས་

ཅན། བསྐལ་དོན་དེ་མེད་པར་ངེས་པ་མ་ཡིན་ཏེ། ད་ལྟ་ཤེས་བྱེད་མ་དམིགས་ཀྱང་

ཡང་རིམ་གྱིས་རྩིག་བུག་ན་གནས་པ་ལ་སོགས་པའི་བསྐལ་དོན་འགའ་ཞིག་མངོན་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

སུམ་མམ་རྗེས་དཔག་ལ་གསལ་བར་འགྱུར་བའི་ཕྱིར་རོ། །

གཉིས་པ་ལ། ལུང་སྤྱིར་ཚད་མ་མ་ཡིན་པ་དགག །སྐྱེས་བུ་ཁྱད་པར་ཅན་གྱི་

ལུང་དང༌། སྐྱེས་བུས་མ་བྱས་པའི་ལུང་དང༌། སྒྲ་ཐམས་ཅད་དོན་ལ་ཚད་མར་འདོད་

པ་དགག །དོན་བསྡུ་བའི་དང་པོ་ནི། ལུང་ལོག་པས་དོན་ལྡོག་པར་མི་རིགས་ཏེ། ལུང་

ནི་སྒྲ་ཡིན་པས་རྗོད་བྱེད་སྒྲ་རྣམས་ཆོས་ཅན། དངོས་པོ་ཇི་ལྟ་བ་བཞིན་འཇུག་པའི་རྒྱུ་

མཚན་གང་གི་ཕྱིར་དེ་དག་ལས་དོན་གྱི་རང་བཞིན་ངེས་པར་འགྱུར་བ་མ་ཡིན་ཏེ། 

དངོས་པོ་ཇི་ལྟ་བ་བཞིན་འཇུག་པ་ཡང་མ་ཡིན་པའི་ཕྱིར་ཏེ། ལུང་ཚིག་དེ་དག་ནི་སྨྲ་

བ་པོའི་བརྗོད་པར་འདོད་པས་འཇུག་པའི་ཕྱིར། འོན་ཀྱང༌། ལུང་ཚིག་ཆོས་ཅན། སྨྲ་

བ་པོ་ལ་བརྗོད་འདོད་དེ་ཉིད་ཀྱིས་གོ་བར་བྱེད་པ་ཡིན་ནོ། །བརྗོད་འདོད་དེ་ལས་

འཁྲུལ་པ་མེད་པ་སྟེ་སྨྲ་བ་པོ་ལ་བརྗོད་འདོད་སྒྲུབ་པ་ལ་ཚུལ་གསུམ་ཚང་བའི་ཕྱིར་

རོ། །འོ་ན། འདོད་པའི་དོན་ལའང་འཁྲུལ་བ་མེད་དོ་སྙམ་ན། སྐྱེས་བུའི་འདོད་པ་འགའ་

ཞིག་དོན་ཇི་ལྟ་བ་བཞིན་འཇུག་ཀྱང་ཐམས་ཅད་ནི་དངོས་པོ་ཇི་ལྟ་བ་ཉིད་དུ་འཇུག་པ་

མ་ཡིན་ནོ། །དོན་དང་རང་བཞིན་འབྲེལ་པ་མེད་ཀྱང་བརྗོད་བྱ་རྗོད་བྱེད་དུ་འབྲེལ་པས་

གོ་བྱེད་ཡིན་ནོ་སྙམ་ན། བརྗོད་བྱ་རྗོད་བྱེད་ཀྱི་འབྲེལ་པ་རྟག་པ་ཡིན་གྱི་དངོས་པོ་མ་

ཡིན་པས། ལུང་ཚིག་གི་དངོས་པོ་ནི་ཆོས་ཅན། གཞན་བརྗོད་བྱའི་དོན་ཆོས་ཅན་ལ་

གོ་བར་བྱེད་པ་མ་ཡིན་ཏེ། བརྗོད་བྱའི་དོན་དེ་དང་མ་འབྲེལ་”བའི
1
་རང་བཞིན་ཡིན་

པའི་ཕྱིར་རོ། །

གཉིས་པ་ལ། ཁས་བླངས་བརྗོད་པ་ནི། གལ་ཏེ་སྒྲ་ཐམས་ཅད་ནི་ལུང་མ་ཡིན་

1  [མ་ཕྱི། ༡༡༡བ༤ན།   པའི    * བའི]

བུ་སྟོན་རིན་ཆེན་གྲུབ།

གྱི་འོན་ཀྱང་དོན་ཇི་ལྟར་གནས་པ་བཞིན་དུ་མཐོང་བ་ཕྱིན་ཅི་མ་ལོག་པར་ཤེས་པའི་

ཡོན་ཏན་དང༌། ལ་སོགས་པའི་སྒྲས་བདེན་པའི་དོན་སྟོན་པའི་རྒྱུ་བརྩེ་བ་དང་འདོད་

ཆགས་དང་བྲལ་བ་ལ་སོགས་པའི་ཡོན་ཏན་དང་ལྡན་པའི་སྐྱེས་བུ་ཉེས་པ་ཟད་པ་ནི་

ཡིད་ཆེས་པ་ཡིན་ལ། དེས་བསྟན་པའི་ལུང་ནི་བསྟན་བྱའི་དོན་ལ་མི་བསླུ་བ་ཡིན་

པས་དེ་ཚད་མ་ཡིན་ནོ་ཞེ་ན། 

དེ་དགག་པ་ནི། བསྟན་བཤད་གཉིས་ཀྱི་དང་པོ་ནི། གལ་ཏེ་སྐྱེས་བུ་ཁྱད་པར་

ཅན་དེ་ཉིད་ཤེས་པར་ནུས་ན་དེ་བདེན་པའི་དོན་བརྗོད་པ་ཡིན་ནོ་ཞེས་བྱ་བའི་དོན་

འདི་ཁོ་བོ་ཡང་འདོད་མོད་ཀྱི། དངོས་པོ་སྟོབས་ཞུགས་ཀྱི་སྐབས་སུ་ཆོས་ཅན། སྐྱེས་

བུ་ཁྱད་པར་ཅན་གྱི་ཚིག་འཇུག་པའི་ཡན་ལག་མ་ཡིན་ཏེ། སྐྱེས་བུ་ཁྱད་པར་ཅན་གྱི་

ཚིག་འཇུག་ཤེས་པར་མི་ནུས་པའི་ཕྱིར། ཁྱབ་པ་ཡོད་དེ། འཇུག་པའི་ཡན་ལག་ལ་

ངེས་པ་ཡུལ་དུ་བྱ་དགོས་སོ། །

གཉིས་པ་ལ། ཡོན་ཏན་མ་ངེས་པར་འཇུག་པའི་ཡན་ལག་ཏུ་མི་འགྱུར། ཡོན་

ཏན་མི་ངེས་པའི་ཚུལ་རྒྱས་པར་བཤད་པ་གཉིས་ཀྱི་དང་པོ་ནི། རྟོག་པ་སྔོན་དུ་བཏང་

བ་ཅན་ལས་ལུང་མ་ཡིན་པ་ཚོལ་བ་ཞེས་པ་འཇིག་རྟེན་ན་འདོད་པའི་དོན་མི་མཐུན་

ཕྱོགས་དང་བཅས་པར་བརྗོད་དེ། དགེ་མི་དགེ་རྙེད་མི་རྙེད་ཅེས་པ་ལྟར་འདིར་ཡང་

ལུང་ཚོལ་བ་ལ་མི་མཐུན་ཕྱོགས་དང་བཅས་པར་བརྗོད་པའམ་ཡང་ན་ལུང་མ་ཡིན་

པ་སྤངས་ནས་ལུང་ལེན་པས་གཉིས་ཀ་ཚོལ་བ་ཡིན་ལ། དེ་ཐམས་ཅད་ནི་ལུང་གི་རྒྱུ་

མཚན་གྱིས་འཇུག་པར་འདོད་པས་ལུང་རྟོགས་པ་ཡིན་གྱི་རྟོག་ལྡན་དགོས་མེད་ལ་

ཞེན་པས་རྟོག་པ་ནི་མ་ཡིན་ལ་དགོས་པ་གཞན་ཡང་མེད་དོ། །འཇུག་པའི་ཡན་ལག་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ལ་ལུང་གི་ཡོན་ཏན་ངེས་དགོས་ལ། དེ་ལ་སྐྱེས་བུའི་ཡོན་ཏན་ངེས་དགོས་ཏེ། དེ་ལྟ་

མ་ཡིན་ན་ལམ་པོ་ཆེའི་མིའི་ཚིག་ལས་འཇུག་པར་ཐལ་བའི་ཕྱིར་རོ། །དངོས་པོ་

སྟོབས་ཞུགས་ཀྱི་སྐབས་སུ་ཆོས་ཅན། རྟོག་ལྡན་དེ་སྐྱེས་བུ་དོན་ཇི་ལྟ་བ་བཞིན་

མཐོང་བ་སོགས་ཀྱི་ཡོན་ཏན་བརྟགས་ནས་འཇུག་ན་ནི་འཇུག་པར་མི་འགྱུར་བར་

ཐལ་ཏེ། དོན་ཇི་ལྟ་བུ་བཞིན་མཐོང་བ་སོགས་ཀྱི་ཡོན་ཏན་དང་ལྡན་པའི་སྐྱེས་བུ་དེ་ལྟ་

བུ་ནི་ཤེས་པར་མི་ནུས་པའི་ཕྱིར་རོ། །སྐྱེས་བུ་དེ་འདྲ་མི་འདོད་པའི་ཕྱིར་ནི་མ་ཡིན་

ཏེ། སྐྱེས་བུ་དེ་འདྲ་བ་ནི་ཕྱིན་ཅི་མ་ལོག་པའི་དོན་ཉིད་བརྗོད་པའི་ཕྱིར་རོ། །

གཉིས་པ་ནི། སྐྱེས་བུ་ཁྱད་པར་ཅན་དུ་ཤེས་པར་མི་ནུས་པ་ཇི་ལྟར་ཞེ་ན། 

འདི་ལྟར་སྐྱེས་བུ་གཞན་ཆོས་ཅན། དེ་ལ་སྐྱོན་ཁྲོ་སོགས་དང་ཡོན་ཏན་དོན་ཇི་ལྟ་བ་

བཞིན་མཐོང་སོགས་ཡོད་པར་རྗེས་དཔག་ཚད་མས་མི་ཤེས་ཏེ། དེ་ལ་སྐྱོན་ཡོན་དེ་

དག་ཡོད་པར་ངེས་པར་བྱེད་པའི་རྟགས་ནི་མེད་པའི་ཕྱིར་རོ། །རྟགས་མེད་ཀྱང་

མངོན་སུམ་གྱིས་ཤེས་སོ་སྙམ་ན། སྐྱོན་ཁྲོ་སོགས་དང་ཡོན་ཏན་ཆགས་བྲལ་སོགས་

དེ་དག་ནི་ཆོས་ཅན། རྒྱུད་གཞན་གྱི་དབང་པོའི་མངོན་སུམ་གྱིས་མི་ཤེས་པར་ཐལ། 

སེམས་ཀྱི་ཆོས་ཏེ་ངོ་བོ་ཉིད་ཡིན་པའི་ཕྱིར། ཁྱབ་པ་ཡང་སེམས་ཀྱི་ཆོས་རྒྱུད་གཞན་

གྱི་དབང་པོའི་སྤྱོད་ཡུལ་ལས་འདས་པའི་ཕྱིར་རོ། །རྟགས་མེད་པ་མ་གྲུབ་སྟེ། སྐྱོན་

ཡོན་རང་ལས་སྐྱེས་པའི་ལུས་དང་ངག་གིས་བྱས་པའི་ཐ་སྙད་ལས་སྐྱོན་ཡོན་དེ་རྗེས་

སུ་དཔོག་གྲང་ན། ལུས་ངག་གི་ཐ་སྙད་ཀྱང་ཆོས་ཅན། གཞན་ལ་ཆགས་སྡང་དང་

ཆགས་བྲལ་སོགས་རྗེས་སུ་དཔག་མི་ནུས་ཏེ། ཆགས་སྡང་ཆགས་བྲལ་སོགས་ལ་

འཁྲུལ་པའི་ཕྱིར། ཞེས་སྟོན་པ་ལུས་ངག་གི་ཐ་སྙད་ཀུན་སྤྱོད་ནི་ཕལ་ཆེར་ཏེ་མང་དུ་

བུ་སྟོན་རིན་ཆེན་གྲུབ།

བློ་སྔོན་དུ་བཏང་ནས་ཆགས་སྡང་དང་ཆགས་བྲལ་སོགས་མེད་ཀྱང་གཞན་དུ་ཡོད་པ་

ལྟ་བུར་བྱ་བར་ནུས་ཏེ། ལུས་ངག་གི་ཐ་སྙད་སྐྱེས་བུས་འདོད་པས་འཇུག་པའི་ཕྱིར་

དང༌། འདོད་པ་ཡང་དོན་ཇི་ལྟ་བ་བཞིན་མི་འཇུག་སྟེ། སྐྱེས་བུ་དེ་དག་ཀྱང་བསམ་པ་

སྟེ་འདོད་པ་སྣ་ཚོགས་པ་དངོས་པོ་གཞན་དུ་གནས་ཀྱང་གཞན་དུ་སྟོན་པར་འདོད་པ་

ཅན་ཡིན་པའི་ཕྱིར་རོ། །ལུས་ངག་གི་ཐ་སྙད་རྟགས་མ་ཡིན་ལ། རྟགས་གཞན་ཡང་

མེད་པ་དེས་ན་གཞན་ལ་སྐྱོན་ཡོན་དཔོག་པ་འདི་རྟགས་འཆོལ་པ་སྟེ་འཁྲུལ་པའི་ཕྱིར། 

སྐྱེས་བུ་གཞན་ཆོས་ཅན། ཇི་ལྟར་དེ་ཡིད་ཆེས་པའི་སྐྱེས་བུའམ་དེའི་ཚེ་ཉེས་པ་ཟད་

པའི་ཚིག་ཏུ་རྟོགས་པར་བྱེད་དེ་བྱེད་མི་ནུས་པར་ཐལ། དེའི་སྐྱོན་ཡོན་ངེས་པ་མེད་

པའི་ཕྱིར་རོ། །     

གསུམ་པ་ལ། ཁས་བླངས་བརྗོད་པ་ནི། དཔྱོད་པ་པ་ན་རེ། གལ་ཏེ་སྐྱེས་བུ་

ལ་བརྟེན་པ་སྐྱེས་བུས་བྱེད་པས་བསྐྱེད་པའམ་ངག་གི་རང་བཞིན་དུ་བཀོད་པའི་

ཚིག་ནི་ཆོས་ཅན། ལུང་མ་ཡིན་ཏེ། བྱེད་པ་པོ་སྐྱེས་བུ་ཁྱད་པར་ཅན་དུ་ཤེས་པར་

དཀའ་བའི་ཕྱིར་རོ། །སྐྱེས་བུས་མ་བྱས་པ་རིག་བྱེད་ཀྱི་ཚིག་ནི་ཆོས་ཅན། ཕྱིན་ཅི་

མ་ལོག་པ་བདེན་པའི་དོན་ཅན་ཡིན་ཏེ། ཆགས་སྡང་སོགས་ལས་མ་བྱུང་བའི་ཕྱིར། 

ཁྱབ་པ་ཡོད་དེ། སྐྱེས་བུ་ནི་མ་རིག་པ་དང་ཆགས་སྡང་སོགས་དང་ལྡན་པས་ལོག་

པར་སྨྲ་བས་སོ། །

རྣམ་འགྲེལ་དུ། 

ཚིག་རྣམས་ལོག་པ་ཉིད་ཀྱི་རྒྱུ། །

ཉེས་རྣམས་སྐྱེས་བུ་ལ་བརྟེན་ཕྱིར། །

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

སྐྱེས་བུས་མ་བྱས་བདེན་དོན་ཅན། །

ཞེས་ནི་ལ་ལ་རྗོད་པར་བྱེད། །

ཅེས་སྨྲའོ་ཞེ་ན། འདི་དགག་པ་ལ་བཞི་སྟེ། མ་བྱས་པ་སྤྱིར་དགག །སྒྲའི་ངོ་བོ་

མ་བྱས་པ་དང༌། སྒྲ་དོན་གྱི་འབྲེལ་པ་མ་བྱས་པ་དང༌། ལུང་གི་མཚན་ཉིད་གཞན་

དགག་པའི་དང་པོ་ནི། ཚིག་དེ་ནི་ཆོས་ཅན། མ་བྱས་པ་མ་ཡིན་ཏེ། སྐྱེས་བུས་མ་བྱས་

པར་མི་འཐད་པའི་ཕྱིར། སྐྱེས་བུས་མ་བྱས་པ་གསུམ་སྟེ། རང་བཞིན་རྟག་པའི་ཕྱིར་

རམ། ཚིག་བཀོད་པའི་བདག་ཉིད་ཀྱི་ངག་སྐྱེས་བུས་མ་བྱས་པའི་ཕྱིར་རམ། དོན་ལ་

འཇུག་པའི་འབྲེལ་པ་སྐྱེས་བུས་མ་བྱས་པའི་ཕྱིར་ཡིན་གྲང་ན། གསུམ་ག་ཡང་མི་

སྲིད་དེ། ཚིག་མི་རྟག་ཅིང་སྐྱེས་བུས་ངག་ཏུ་བསྡེབས་པའི་ཕྱིར་དང༌། ཚིག་ཆོས་ཅན། 

རང་གི་ངོ་བོའམ་སྒྲ་དོན་འབྲེལ་པ་སྐྱེས་བུས་མ་བྱས་པར་དོན་ལ་གྲུབ་པ་མ་ཡིན་ཏེ། 

སྒྲ་ཡིས་དོན་བརྗོད་ཅིང་སྟོན་པ་ནི་སྐྱེས་བུའི་བརྡ་ཉེ་བར་བསྟན་པ་ལ་ལྟོས་པའི་ཕྱིར་

རོ། །ཡང་གཞན་གཉིས་སྡུད་པའོ། །

གཉིས་པ་ལ་གསུམ་སྟེ། རེས་འགའ་དམིགས་རྐྱེན་བྱེད་པས་དང༌། དོན་ངེས་

པར་རྟོགས་པའི་ནུས་པ་དང༌། དོན་རྟོགས་པ་བརྡ་འབྲེལ་ལ་ལྟོས་པས་མི་རྟག་པར་སྒྲུབ་

པའི་དང་པོ་ལ། རྟགས་དགོད། ཁྱབ་པ་སྒྲུབ། རྩོད་པ་སྤང༌། དོན་བསྡུ་བ་བཞི་ལས། དང་

པོ་ནི། རིག་བྱེད་ཀྱི་སྒྲ་དོན་མི་རྟག་སྟེ། དེ་འཛིན་ཉན་ཤེས་དམིགས་རྐྱེན་རེས་འགའ་བ་

ཡིན་པའི་ཕྱིར། ཞེས་སྟོན་པ་མཐུན་རྐྱེན་ཚང་བ་ན་སྒྲས་སྒྲ་འཛིན་གྱི་དམིགས་རྐྱེན་དུ་

རུང་བའི་བདག་ཉིད་ཐོབ་པ་དང༌། དམིགས་པར་མི་རུང་བའི་བདག་ཉིད་གཏོང་བ་ཡིན་

པའི་ཕྱིར། ཁྱབ་པ་ཡོད་དེ། རང་བཞིན་གཞན་གཏོང་ཐོབ་དག་ནི་རང་བཞིན་གཞན་སྐྱེ་

བ་དང་ཉམས་པ་མེད་ན་མེད་པའི་ཕྱིར་སྐྱེ་འགག་ལ་མི་འཁྲུལ་བས་སོ། །

གཉིས་པ་ནི། རིག་བྱེད་ཀྱི་སྒྲ་ཆོས་ཅན། རེས་འགའ་དམིགས་པ་དང་མི་

དམིགས་པ་མེད་པ་སྟེ་ཉན་ཤེས་ཀྱི་དམིགས་རྐྱེན་རེས་འགའ་བ་རྐྱེན་བྱེད་དོ་ཞེ་ན། 

སྒྲ་རྟག་པ་ཆོས་ཅན། སྒྲ་འཛིན་བསྐྱེད་པ་རྐྱེན་གཞན་ལ་ལྟོས་པ་ཡང་མ་ཡིན་པར་ཐལ་

ཏེ། རྐྱེན་དེས་དེ་ལ་ཁྱད་པར་ཅུང་ཟད་ཀྱང་མ་བྱས་པའི་ཕྱིར་རོ། །སྒྲ་རྟག་པས་སྒྲའི་ངོ་

བོར་གྱུར་པའི་ཕན་པ་མི་བྱེད་ཀྱང་སྒྲ་ལས་དོན་གཞན་དུ་གྱུར་པའི་ཕན་པ་བྱེད་དོ་ཞེ་

ན། རྐྱེན་ནི་ཆོས་ཅན། སྒྲ་དེའི་རྐྱེན་ཞེས་བརྗོད་པར་མི་རིགས་པར་ཐལ། སྒྲ་དང་རྐྱེན་

ལ་འབྲེལ་པ་མི་འཐད་པའི་ཕྱིར་རོ། །རྐྱེན་གྱིས་སྒྲ་ལས་དོན་གཞན་དུ་གྱུར་པའི་ཕན་

པ་བྱས་ལ། དེ་དང་སྒྲ་འབྲེལ་བ་ཡིན་པས་དེའི་ཞེས་བརྗོད་དོ་ཞེ་ན་ཡང༌། སྒྲ་ཕན་ཆོས་

ཅན། དངོས་སུ་ཅི་ཞིག་འབྲེལ་ཏེ་མ་འབྲེལ་བར་ཐལ། ཕན་གདགས་བྱ་འདོགས་བྱེད་

མ་ཡིན་པའི་དོན་གཞན་ཡིན་པའི་ཕྱིར་རོ། །    

གཉིས་པ་ནི། མཁར་གཞོང་དང༌། རྒྱ་ཤུག་ཕན་གདགས་བྱ་འདོགས་བྱེད་མ་

ཡིན་ཡང་འབྲེལ་པ་བཞིན་དུ་སྒྲ་ཕན་རྟེན་དང་བརྟེན་པའི་དངོས་པོ་མ་ཡིན་ནོ་ཞེ་ན། སྒྲ་

ཕན་ཆོས་ཅན། དོན་གཞན་རྟེན་དང་བརྟེན་པ་དེ་ཡང་མི་འགྲུབ་པར་ཐལ། ཕན་

གདགས་བྱ་འདོགས་བྱེད་མིན་པའི་ཕྱིར། ཞེས་སྟོན་པ་སྒྲས་ཀྱང་ཕན་པ་དེའི་བདག་

ཉིད་ཀྱི་ཕན་པ་མ་བྱས་པ་ལ་ཕན་པས་ཀྱང་སྒྲའི་བདག་ཉིད་ཀྱི་ཕན་པ་མ་བྱས་པས་

སོ། །རྒྱ་ཤུག་ལ་ནི་མཁར་གཞོང་གིས་རང་གི་ངོ་བོ་བསྐྱེད་པའི་ཚུལ་གྱིས་ཕན་

འདོགས་པས་འབྲེལ་པ་ཡིན་ནོ། །སྒྲ་ཕན་ཡང་ཕན་ཚུན་ཕན་འདོགས་སོ་སྙམ་ན། ཕན་

པས་སྒྲ་ལས་བདག་ཉིད་གཞན་པའི་ཕན་པ་བྱེད་པ་ཡིན་ན་ནི། ཕན་པ་དང་པོ་དང་

བརྒལ་ཞིང་བརྟག་པ་མཚུངས་པ་ཡིན་ཏེ། ཕན་པ་དེ་སྒྲ་དང་ཅི་ཞིག་འབྲེལ་ཞེས་བརྟག་

ལ། དེས་ཀྱང་ཕན་པ་གཞན་གསུམ་པ་བྱེད་ན་ཐུག་པ་མེད་པར་འགྱུར་ཏེ། གསུམ་པ་

དེས་ཀྱང་སྒྲ་ལ་ཁྱད་པར་བྱ་མི་ནུས་ཕན་པ་གཞན་བཞི་པ་བྱེད་པའི་ཕྱིར་རོ། །ཡང་

ཞེས་པ་སྒྲའི་ངོ་བོར་གྱུར་པའི་ཕན་པ་བྱས་ན་སྒྲ་འབྲས་བུ་དང་མི་རྟག་པར་འགྱུར་རོ། །

གསུམ་པ་ནི། སྒྲས་རྐྱེན་གཞན་དང་ལྷན་ཅིག་ཏུ་ཕན་པ་བསྐྱེད་པས་ཕན་པ་

བསྐྱེད་བྱ་དང་སྒྲ་སྐྱེད་བྱེད་ཀྱི་དངོས་པོ་ཡིན་ནོ་ཞེ་ན་ནི། སྒྲ་ཆོས་ཅན། ཕན་པ་དེ་རྟག་

ཏུ་བསྐྱེད་པར་འགྱུར། ཕན་པ་བསྐྱེད་པར་གྲུབ་རྐྱེན་གཞན་ལ་ལྟོས་པ་མེད་པ་རྟག་པའི་

ཕྱིར་རོ། །རྟགས་མ་གྲུབ་སྟེ། སྒྲས་ཕན་པ་བསྐྱེད་པ་རྐྱེན་གཞན་ལ་ལྟོས་ན་ནི། ཐལ་བ་

སྔ་མ་ཐུག་མེད་དུ་ཐལ་བར་འགྱུར་ཏེ། སྒྲ་རྟག་པ་བསྐྱེད་པར་བྱ་བ་ལ་རྐྱེན་ལ་ལྟོས་ན་

རྐྱེན་དེས་སྒྲ་ལ་ཁྱད་པར་བྱ་མི་ནུས། དོན་གཞན་ལ་ཕན་འདོགས་པས་ཐུག་མེད་དུ་

ཐལ་བ་བཞིན་དུ་འདིར་ཡང་ཡིན་ནོ། །

བཞི་པ་ནི། རྟག་ན་ཧ་ཅང་ཐལ་བའི་སྐྱོན་ཡོད་པ་དེའི་ཕྱིར་རིག་བྱེད་ཀྱི་སྒྲ་

ཆོས་ཅན། མི་རྟག་སྟེ། སྒྲ་འཛིན་གྱི་དམིགས་རྐྱེན་དུ་རུང་བའི་བདག་ཉིད་རེས་འགའ་

བ་ཡིན་པའི་ཕྱིར། དམིགས་རུང་གི་རིག་བྱེད་ཀྱི་སྒྲ་དེ་ནི་ཆོས་ཅན། སྐྱེས་བུས་བྱས་

པ་ཡིན་ཏེ། དོན་གཞན་སྔ་མ་སྐྱེས་བུའི་བྱེད་པ་སྒྲའི་གནས་དང་བྱེད་པ་ཕྲད་པའི་རྗེས་

སུ་འགྲོ་བ་དང་ལྡོག་པའི་རྗེས་སུ་བྱེད་པ་ཅན་ཡིན་པའི་ཕྱིར་རོ། །

གཉིས་པ་ལ་བཞི་སྟེ། རྟག་ན་དོན་གྱི་རྗོད་བྱེད་མ་ཡིན་པར་ཐལ་བ་དང༌། སྒྲའི་

ཡོད་པ་དོན་གྱི་ཁྱད་པར་དང་འབྲེལ་པས་གོ་བ་དགག །དབང་པོ་དང་ཡུལ་གཞན་དུ་

རུང་བས་ངེས་པ་དགག །ཤེས་བྱེད་ཀྱི་ནུས་པ་ངེས་པ་དགག་པའི་དང་པོ་ནི། སྒྲ་མི་རྟག་

ཅིང་བྱས་པ་དེ་ལྟ་མ་ཡིན་ན་རིག་བྱེད་ཀྱི་སྒྲ་ཆོས་ཅན། དོན་གཞན་དོན་བདེན་པ་རྟོགས་

བྱེད་དུ་མི་འགྱུར་བར་ཐལ། དོན་བདེན་པ་དང་བརྡ་འབྲེལ་དང་མེད་ན་མི་འབྱུང་པའི་

འབྲེལ་པ་གཉིས་པོ་གང་ཡང་མེད་པའི་ཕྱིར། རྟགས་ཁས་བླངས་ཏེ། སྒྲ་རྟག་པས་དོན་

གྱི་འབྲས་བུ་མ་ཡིན་ལ་དོན་དང་བདག་མི་གཅིག་པས་སོ། །ཡང་ནི་སྡུད་པའོ། །

གཉིས་པ་ནི། སྒྲ་ནི་ངོ་བོ་ཉིད་དུ་གྱུར་པའི་འབྲེལ་པ་ལས་དོན་བྱེད་ཡིན་ལ་ངོ་

བོ་ཉིད་ཀྱང་ཡོད་པ་ཉིད་ཡིན་ནོ་སྙམ་ན། སྒྲའི་ཡོད་པ་ཉིད་ནི་ཆོས་ཅན། དོན་གྱི་ཁྱད་

པར་གཅིག་ཁོ་ན་དང་འབྲེལ་པ་མ་ཡིན་ཏེ། དེ་ནི་དོན་ཐམས་ཅད་ལ་ཁྱད་པར་མེད་

པའི་ཕྱིར་རོ། །འདི་ལྟར་སྒྲའི་ཡོད་པ་ནི་སྒྲའི་རང་གི་ངོ་བོས་གྲུབ་ཟིན་པ་དེ་ཡིན་ལ། དེ་

འགའ་ཞིག་ལ་ལྟོས་ནས་ཡོད་ལ་འགའ་ཞིག་ལ་ལྟོས་ནས་མེད་པ་མ་ཡིན་པས་སྒྲའི་

ཡོད་པ་ཙམ་གྱིས་རྟོགས་ན་ཐམས་ཅད་རྟོགས་པར་ཐལ་བ་ལས་དོན་ཁྱད་པར་ཅན་

རྟོགས་པས་ཁྱད་པར་དང་འབྲེལ་དགོས་ལ། དེའང་ངོ་བོ་མི་གཅིག་པས་དེ་ལས་སྐྱེས་

པའི་འབྲེལ་པ་དགོས་སོ། །

གསུམ་པ་ནི། གལ་ཏེ་ཡུལ་ལས་མ་སྐྱེས་པའི་དབང་པོས་ཁྱད་པར་ཅན་གྱི་

དོན་རྟོགས་པར་བྱེད་དེ། དབང་པོ་ནི་ཁྱད་པར་ཅན་གྱི་དོན་ལས་ཤེས་པ་བསྐྱེད་པར་

རུང་བའི་ཕྱིར་དང༌། དོན་ཀྱང་ཁྱད་པར་ཅན་གྱི་དབང་པོས་གཟུང་བར་རུང་བ་བཞིན་

དུ་སྒྲ་དོན་ཕན་ཚུན་རུང་བ་སྟེ་དོན་ནི་ཡུལ་ཡིན་པས་ཁྱད་པར་ཅན་གྱི་སྒྲས་རྟོགས་

པར་རུང་ལ་སྒྲ་ཡང་ཡུལ་ཅན་ཡིན་པས་དོན་གྱི་ཁྱད་པར་རྟོགས་པར་རུང་བ་ཉིད་ནི་

ཡུལ་ཡུལ་ཅན་དུ་ངེས་པར་བྱེད་པ་ཡིན་ནོ་ཞེ་ན། 

འདི་དགག་པ་ལ། དཔེ་དང་དོན་དགག་པ་གཉིས་ཀྱི་དང་པོ་ནི། དབང་པོ་ཆོས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཅན། ཡུལ་དང་འབྲེལ་མེད་དུ་ཡུལ་འཛིན་པ་མ་ཡིན་ཏེ། ཡུལ་ལམ་ཡུལ་དང་ལྷན་

ཅིག་ཚོགས་པའི་རྒྱུ་ལས་བྱུང་ནས་ཡུལ་འཛིན་པའི་ཕྱིར་རོ། །དེ་ཉིད་སྟོན་པ་ཡུལ་

དབང་དེ་ལ་ཡང་དམིགས་དབང་ཡུལ་གཟུགས་གཅིག་ལ་སོ་སོར་ངེས་པ་ནི་ཆོས་

ཅན། ཡུལ་གཟུགས་དེ་ལས་སྐྱེས་པའི་མཚན་ཉིད་ཡིན་ཏེ། གཟུགས་དེས་ཕན་

བཏགས་པའི་མིག་གི་དབང་པོ་མིག་རྣམ་པར་ཤེས་པ་བསྐྱེད་པའི་ཕྱིར་རོ། །རྟགས་

མ་གྲུབ་སྟེ། ཡུལ་དབང་པོ་ལ་ཕན་འདོགས་པ་དེ་ལྟ་མ་ཡིན་ན། ཡུལ་གཟུགས་ནི་

ཆོས་ཅན། མིག་དབང་གིས་དབང་ཤེས་བསྐྱེད་པའི་ལྟོས་པར་བྱ་བའི་རྐྱེན་དུ་མི་

འགྱུར་བར་ཐལ་ཏེ། མིག་དབང་གིས་དབང་ཤེས་བསྐྱེད་པ་ལ་ཕན་མི་འདོགས་པའི་

ཕྱིར། དཔེར་ན། ཡུལ་གཞན་སྒྲ་བཞིན་ནོ། །འདོད་ན། སྐྱེས་བུ་ཉི་མ་ནས་མུན་པར་

ཞུགས་པའི་མིག་དབང་གསལ་བའི་རྫས་ཀྱིས་ཉམས་པ་དེ་གཟུགས་དང་སྣང་བ་དང་

ཡིད་ལ་བྱེད་པས་འདུ་བྱ་བ་ལ་ལྟོས་པས་གསལ་ལོ། །

གལ་ཏེ་ཡུལ་གྱིས་ཕན་མ་བཏགས་པར་ཡང་དབང་”པོས
1
་དབང་ཤེས་

བསྐྱེད་དེ་ས་བོན་གྱི་ཁྱད་པར་དང་པོ་བཞིན། གཏན་ཚིགས་ཐིགས་པར་ཡང་ཕན་

ཚུན་ལྟོས་པ་མེད་ཀྱང་རྣམ་ཤེས་བསྐྱེད་པར་བཤད་པ་དང་འགལ་ཞེ་ན། སྐྱོན་མེད་དེ། 

ཕན་གདགས་བྱ་མིན་པའི་རྟག་པ་ཡིན་ན་ལྟོས་པར་མི་འཐད་ཀྱི་མི་རྟག་པ་ཡིན་ན་ཕན་

ཚུན་ཁྱད་པར་སྒྲུབ་པའི་རྐྱེན་གསུམ་ནི། ཡུལ་ལས་དབང་པོའི་ཁྱད་པར་སྐྱེས་པས་

ལྟོས་པ་ཡིན་ལ་ཚོགས་པ་ཙམ་གྱིས་བསྐྱེད་པའི་རྐྱེན་གསུམ་ནི་ཕན་ཚུན་ཚོགས་

པའི་རྒྱུ་ལ་ལྟོས་པས་དེ་ལ་ལྟོས་པ་ཞེས་བརྗོད་པ་ཡིན་ནོ། །གལ་ཏེ་ཅིའི་ཕྱིར་མིག་

1  [མ་ཕྱི། ༡༡༤བ༧ན།   པས    * པོས]

བུ་སྟོན་རིན་ཆེན་གྲུབ།

དབང་ལ་ཡུལ་སྒྲས་ཕན་མི་འདོགས་ཀྱི་གཟུགས་དེ་ཁོ་ནས་ཕན་འདོགས་པར་བྱེད་

ཅེ་ན། བརྒལ་བརྟག་དེ་ལ་གང་ཕན་གདགས་བྱ་འདོགས་བྱེད་དེ་ལྟ་བུར་གྱུར་པའི་

དངོས་པོའི་རང་བཞིན་ཉིད་ལན་འདེབས་པར་བྱེད་པ་ཡིན་ནོ། །འདི་ལྟར་སཱ་ལུའི་ས་

བོན་ལས་ནི་ནས་ཀྱི་མྱུ་གུ་མི་འབྱུང་གི་འོན་ཀྱང་ནས་ཀྱི་ས་བོན་ལས་ནས་ཀྱི་མྱུ་གུ་

འབྱུང་བ་ཡིན་ནོ། །འདི་ལྟར་དེ་ཁོ་ན་སེམས་པ་ན་རྒྱུ་དང་བཅས་པ་དང་རྒྱུ་ཐ་དད་

ཙམ་བསམ་པར་བྱའི། འདི་ལས་སྐྱེ་གཞན་ལས་མི་སྐྱེ་བ་ཅི་ཡིན་བསམ་པར་མི་བྱ་

སྟེ། རྟེན་འབྲེལ་གྱི་ཆོས་ཉིད་ཡིན་པས་བསམ་གྱིས་མི་ཁྱབ་པའི་ཕྱིར་རོ། །

གཉིས་པ་ལ། དོན་ལ་འབྲེལ་པ་མ་གྲུབ་པར་ཐལ་བ་དང༌། དོན་དང་མི་ལྡན་

པར་ཐལ་བ་གཉིས་ཀྱི་དང་པོ་ནི། གལ་ཏེ་རིག་བྱེད་ཀྱི་སྒྲ་རྣམས་ཀྱང་ཆོས་ཅན། 

བརྗོད་བྱའི་དོན་ལས་སྐྱེས་པ་ཡིན་པར་ཐལ། བརྡ་ལ་མ་ལྟོས་པར་རུང་བ་ཉིད་ཀྱིས་

དོན་གཞན་སྔ་མ་བརྗོད་བྱའི་དོན་སོ་སོར་ངེས་པར་འགྱུར་བ་ཡིན་པའི་ཕྱིར། དཔེར་

ན། དབང་པོ་དང་ཡུལ་དེ་བཞིན་དུའོ། །འདོད་ན་དམ་བཅའ་ཉམས་སོ། །རིག་བྱེད་ཀྱི་

སྒྲ་ཆོས་ཅན། འདི་ནི་འདིའོ་ཞེས་དོན་གཞན་སྔ་མ་བརྗོད་བྱའི་དོན་དང་འབྲེལ་པ་མི་

འགྲུབ་པར་ཐལ། བརྗོད་བྱའི་དོན་ལས་སྐྱེས་པ་དེ་མེད་ན་ནི་སྟེ་དེའི་ཕྱིར་རོ། །

གཉིས་པ་ནི། མ་སྐྱེས་ན་འབྲེལ་པ་མེད་པས་དོན་རྟོགས་བྱེད་མ་ཡིན་པར་མ་

ཟད་རིག་བྱེད་ཀྱི་སྒྲ་དོན་བརྗོད་བྱའི་དོན་དང་ལྡན་པར་ཡང་མི་འགྱུར་བར་ཐལ། 

བརྡར་བྱ་བར་མི་ནུས་པའི་ཕྱིར། ཁྱབ་པ་ཡོད་དེ། དོན་ལས་ནི་དོན་མཐོང་བ་བསྐྱེད་

ལ་དེ་ལས་ཕ་རོལ་པོས་ཤེས་པར་བྱ་བའི་ཕྱིར་སྟོན་པར་འདོད་པས་ཡིན་ལ་འདོད་པ་

དེས་ནི་དོན་ཤེས་པའི་ཕྱིར། དོན་དེ་ལ་བརྡ་རབ་ཏུ་སྦྱར་བས་ན་བརྡ་སྦྱར་བ་དེས་སྒྲ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དོན་དེ་དང་ལྡན་པར་འགྱུར་བ་ཡིན་ཏེ། དཔེར་ན། ལུས་ཀྱི་རིག་བྱེད་མིག་འཛུམ་དང་

སོ་ཐམ་ལ་སོགས་པ་དོན་དང་ལྡན་པ་བརྡར་བྱ་བར་ནུས་པས་ཡིན་པ་བཞིན་

ནོ། །རྟགས་གྲུབ་སྟེ། སྒྲ་རྟག་པས་སྐྱེས་བུའི་འདོད་པའི་རྗེས་སུ་མི་བྱེད་པས་བརྡར་བྱ་

མི་ནུས་སྟེ། བརྡ་ནི་རང་གི་བསམ་པ་སྟོན་པའི་མཚན་མ་ངེས་པར་སྦྱོར་བ་ཡིན་པའི་

ཕྱིར་རོ། །འབྲེལ་པ་དངོས་པོ་ལ་གནས་པས་བརྡས་གསལ་བར་བྱེད་དོ་ཞེ་ན། རྟག་ན་

འབྲེལ་པ་གསལ་བྱེད་ཀྱི་བརྡར་མི་ནུས་ཞེས་སྟོན་པའི་རིག་བྱེད་ཀྱི་སྒྲ་ཆོས་ཅན། 

བརྡ་ལ་ལྟོས་ནས་དོན་གྱི་ཁྱད་པར་དེ་རྟོགས་པར་བྱེད་པ་མ་ཡིན་པར་ཐལ་ཏེ། བརྡ་

དུས་ཀྱི་དོན་དེའམ་བརྡ་སྟོན་འདོད་ཀྱི་བསམ་པ་དེ་ལས་བྱུང་བ་མ་ཡིན་པའི་ཕྱིར། 

དཔེར་ན། ནམ་མཁས་བུམ་པ་དང༌། ལ་སོགས་པ་སྐྱེས་བུ་བརྡ་ལ་ལྟོས་ནས་མི་

རྟོགས་པ་བཞིན་ནོ། །

བཞི་པ་ནི། ཁས་བླངས་བརྗོད་པ་ནི་གལ་ཏེ་ངེས་པ་གང་གི་ཕྱིར་སྒྲ་ངེས་པར་

བྱེད་པ་དེ་ལས་སྐྱེ་བར་འགྱུར་བ་སྒྲའི་རང་བཞིན་ནི་དོན་རྣམས་ལ་ངེས་པ་མ་ཡིན་

ནོ། །སྒྲ་རང་གི་ངོ་བོ་ངེས་པ་མེད་པས་དོན་ཐམས་ཅད་ལ་ཁྱད་པར་མེད་པ་འོན་ཀྱང་

སྒྲ་འདི་ནི་དོན་འདི་ཁོ་ནའི་རྟོགས་པར་བྱེད་པ་ཡིན་གྱི་གཞན་གྱི་ནི་མ་ཡིན་ནོ། །ཞེས་

ཤེས་པར་བྱེད་པའི་ནུས་པ་ངེས་པ་ཡིན་པས་དོན་ངེས་པར་རྟོགས་སོ་ཞེ་ན། འདི་

དགག་པ་ལ། ནུས་པ་དོན་གྱི་འབྲས་བུར་ཐལ་བ་དང༌། ནུས་པ་ངོ་བོ་ལས་དོན་གཞན་

ཡིན་མིན་བརྟག་སྟེ་དགག །དོན་བསྡུ་བའི་དང་པོ་ནི། སྒྲའི་ནུས་པས་དེ་ཡང་ཆོས་ཅན། 

བརྗོད་བྱའི་དོན་གྱིས་འབྲས་བུ་ཉིད་ལས་མ་འདས་པར་ཐལ། དོན་གཞན་སྔ་མ་རྗོད་

བྱེད་དོན་ཡོད་པ་དང་མེད་པ་དགག་གི་ཡོད་མེད་དེར་འབྲེལ་པའི་ཕྱིར། ཁྱབ་པ་ཡོད་

བུ་སྟོན་རིན་ཆེན་གྲུབ།

དེ། དངོས་པོ་གཞན་དག་ལ་ཡང་འབྲས་བུ་དེའི་མཚན་ཉིད་ནི་དོན་གཞན་སྔ་མ་བྱེད་

ཀྱི་རྗེས་སུ་བྱེད་པ་དེ་ཙམ་དུ་ཟད་པའི་ཕྱིར་རོ། །འབྲས་བུ་ཡིན་པ་དེ་ལས་འདས་ན་ནི་

དོན་ཤེས་བྱེད་ཀྱི་ནུས་པ་ངེས་པ་ཉིད་མི་འཐད་པའི་ཕྱིར་རོ། །

གཉིས་པ་ནི། རིག་བྱེད་ཀྱི་སྒྲ་ཆོས་ཅན། དེ་ཉིད་ཀྱི་རང་གི་ངོ་བོ་དོན་ལ་ངེས་

པ་ཡིན་པར་ཐལ། དེའི་ནུས་པ་དོན་ལ་ངེས་པའི་ཕྱིར། ཁྱབ་པ་ཡོད་དེ། ནུས་པ་ཡང་

ངོ་བོ་ལས་དོན་གཞན་མ་ཡིན་པའི་ཕྱིར་རོ། །མ་གྲུབ་སྟེ། དོན་གཞན་ཉིད་ཡིན་ནོ་ཞེ་

ན་ནི། རིག་བྱེད་ཀྱི་སྒྲ་ཆོས་ཅན། དེའི་ནུས་པ་དོན་གྱི་རྗོད་བྱེད་དུ་འགྱུར་གྱི། སྒྲ་ནི་

རྗོད་པར་བྱེད་པ་མ་ཡིན་པར་ཐལ་བར་འགྱུར་ཏེ། སྒྲ་ནུས་གང་གཅིག་རྗོད་བྱེད་ཡིན་

ལ་དེ་གཉིས་ཀྱི་ནང་ནས་ནུས་པ་སྒྲ་ལས་དོན་གཞན་དེ་ཁོ་ན་ལས་དོན་རྣམས་ལ་

ཤེས་པ་སྐྱེ་བའི་ཕྱིར། སྒྲ་དང་འབྲེལ་པའི་ནུས་པ་རྗོད་བྱེད་ཡིན་པས་སྒྲ་རྗོད་བྱེད་

ཡིན་ནོ་སྙམ་ན། སྒྲ་ནུས་ཆོས་ཅན། སྒྲ་དེའི་ནུས་པ་ཞེས་འབྲེལ་པ་ཡང་མི་འགྲུབ་པར་

ཐལ། སྒྲ་ནུས་དོན་གཞན་སྒྲ་རྟགས་པས་ཕན་གདགས་བྱ་འདོགས་བྱེད་གང་ཡང་མིན་

པའི་ཕྱིར་རོ། །

གསུམ་པ་ནི། ངོ་བོ་ལས་དོན་གཞན་མ་ཡིན་པ་དེའི་ཕྱིར་སྒྲས་བརྗོད་པར་བྱ་

བའམ་དབང་པོས་གསལ་བར་བྱ་བའམ་ཤེས་པས་གཟུང་བར་བྱ་བའི་རྣམ་པ་ཐམས་

ཅད་དུ་ཡུལ་འགའ་ཞིག་ཏུ་ངེས་པའི་རང་བཞིན་སྒྲའམ་དབང་པོའམ་ཤེས་པར་གྱུར་

པའི་ངེས་པ་དེ་ཐམས་ཅད་ནི་ཆོས་ཅན། ངེས་པར་བྱེད་པ་སྟེ་ངེས་པའི་ཡུལ་སྐྱེད་པར་

བྱེད་པ་ཉིད་དུ་གསལ་བར་ཏེ་རྣམ་པར་འཇོག་པར་བྱེད་དོ། །དེ་རང་གི་རྒྱུའི་ངོ་བོ་ཉིད་

ལས་ངེས་པའི་ཡུལ་གྱིས་ཕན་གདགས་པ་ལ་ལྟོས་ནས་ངེས་པར་གྱུར་པར་བྱུང་བ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཡིན་པའི་ཕྱིར། འདི་སྐད་བརྗོད་པ་ཡིན་ཏེ། དབང་པོས་ཡུལ་ལ་ཤེས་པ་བསྐྱེད་པར་

ངེས་པ་ལ་ཡུལ་གྱིས། ཤེས་པས་ཡུལ་འཛིན་པར་ངེས་པ་ལ་ཡུལ་གྱིས་ཕན་གདགས་

དགོས་པ་བཞིན་དུ་སྒྲ་ཡང་རུང་བས་བརྗོད་བྱ་རྟོགས་པའི་ཤེས་པ་བསྐྱེད་པར་ངེས་

པ་ཡིན་ན་བརྗོད་བྱས་ཕན་གདགས་དགོས་ཏེ། དེ་ལྟ་མ་ཡིན་ན་ཐམས་ཅད་ངེས་པར་

འགྱུར་བའི་ཕྱིར་རོ། །

གསུམ་པ་ནི། གལ་ཏེ་སྒྲ་ལས་དོན་རྟོགས་པ་ལ་འབྲེལ་པ་དགོས་ན་འབྲེལ་

མེད་དང་བརྡ་མ་བྱས་པ་ལས་མི་རྟོགས་མོད་ཀྱི། མེད་ན་མི་འབྱུང་བ་ཉིད་ཀྱིས་སྒྲ་

ལས་དོན་རྟོགས་པ་ནི་མ་ཡིན་གྱི། འོན་ཀྱང་སྒྲོན་མེས་གཟུགས་བཞིན་དུ་རུང་བ་ཉིད་

ཀྱིས་སྒྲ་ལས་དོན་རྟོགས་པ་ཡིན་ཏེ། དེས་ན་འབྲེལ་པ་མེད་པའི་ཕྱིར་མ་བྱས་པའི་སྒྲ་

ནི་དོན་རྟོགས་པར་མི་འགྱུར་རོ་ཞེས་བྱ་བའི་སྐྱོན་འདི་མེད་དོ་ཞེ་ན། འདི་དགག་པ་ལ་

རྟགས་དགོད། ཕྱོགས་ཆོས་སྒྲུབ། དོན་བསྡུ་བའི་དང་པོ་ནི། སྒྲ་ཆོས་ཅན། རུང་བས་

བརྗོད་བྱའི་དོན་རྟོགས་པར་བྱེད་པ་མ་ཡིན་ཏེ། གཟུགས་ལ་སྒྲོན་མེ་བཞིན་དུ་རང་གི་

ངོ་བོས་བརྗོད་བྱའི་དོན་རྟོགས་པར་བྱེད་པ་མ་ཡིན་པའི་ཕྱིར་རོ། །

གཉིས་པ་ནི། རུང་བས་རྟོགས་པར་རུང་བ་ནི། བརྡ་ཉེ་བར་བསྟན་པ་ལ་མི་

ལྟོས་ལ་འདིར་ལྟོས་པར་སྟོན་པ། རྗོད་བྱེད་སྒྲ་ཆོས་ཅན། བརྡ་ཉེ་བར་བསྟན་པ་ལ་

ལྟོས་མེད་དུ་རང་གི་ངོ་བོས་བརྗོད་བྱ་རྟོགས་པར་བྱེད་པ་མ་ཡིན་ཏེ། བརྗོད་བྱ་དེ་

ཡོད་པ་ལ་སྒྲ་སྦྱོར་བ་མཐོང་བ་དང་བརྗོད་བྱ་མེད་པ་ལ་སྒྲ་སྦྱོར་བ་མ་མཐོང་བ་དང་དེ་

དག་དྲན་པ་ལ་ལྟོས་ནས་རང་གི་ཡུལ་བརྗོད་བྱ་རྟོགས་པར་བྱེད་པ་ཡིན་པའི་ཕྱིར་ཏེ། 

དཔེར་ན། རྟགས་དག་ནི་མཐུན་ཕྱོགས་ལ་མཐོང་བ་དང་མི་མཐུན་ཕྱོགས་ལ་མ་

མཐོང་བ་དྲན་པ་ལ་ལྟོས་ནས་གོ་བྱེད་ཡིན་པ་བཞིན་ནོ། །རྟགས་གྲུབ་སྟེ། བརྗོད་བྱའི་

དོན་ཡོད་པར་སྒྲ་སྦྱོར་བ་མ་མཐོང་བ་དང་མཐོང་ཡང་བརྗེད་པ་དག་གིས་སྒྲ་ལས་དོན་

རྟོགས་པ་མེད་པའི་ཕྱིར་མཐོང་བ་དང་དྲན་པ་ལ་ལྟོས་སོ། །བརྗོད་བྱའི་དོན་མེད་པར་སྒྲ་

སྦྱོར་མི་སྦྱོར་ཐེ་ཚོམ་ཟ་བ་དང་དོན་མང་པོ་དག་སྒྲ་གཅིག་སྦྱོར་བ་མཐོང་བ་ལ་ནི་འདོད་

པའི་བརྗོད་བྱ་གཅིག་པོ་ལ་ཐེ་ཚོམ་དུ་འགྱུར་བའི་ཕྱིར་རོ། །མ་མཐོང་བ་དང་དྲན་པ་ལ་

ལྟོས་སོ། །དོན་དུ་མ་ལ་སྒྲ་གཅིག་འཇུག་པའི་སྒྲ་ཉིད་ཐེ་ཚོམ་གྱི་རྒྱུ་ཡིན་ནོ་ཞེ་ན། སྒྲ་དེ་

དོན་དུ་མ་ལ་མཐོང་བ་དེ་ཐེ་ཚོམ་དུ་འགྱུར་གྱི་དོན་གཅིག་ལ་མཐོང་བ་ལ་ཐེ་ཚོམ་མེད་

པའི་ཕྱིར་སྒྲ་ཐེ་ཚོམ་གྱི་རྒྱུ་མིན་ནོ། །གང་ཟག་གི་ཉེས་པ་ཡིན་ནོ་སྙམ་ན། ཐེ་ཚོམ་གང་

ཟག་གི་སྐྱོན་མིན་ཏེ། སྔར་དོན་དུ་མ་ལ་མ་མཐོང་བའི་དུས་སུ་དོན་ངེས་པར་རྟོགས་པའི་

གང་ཟག་གིས་ཡང་ཕྱིས་དོན་དུ་མ་ལ་མཐོང་ན་ཐེ་ཚོམ་དུ་འགྱུར་བའི་ཕྱིར་རོ། །

དེ་ལྟར་ལྡོག་པའི་སྒོ་ནས་བསྟན་ནས་དེ་རྗེས་འགྲོའི་སྒོ་ནས་བསྟན་པའི་ཕྱིར། 

རྗོད་བྱེད་སྒྲ་ཆོས་ཅན། བརྡ་མཐོང་བ་ཇི་ལྟ་བ་བཞིན་དུ་དོན་རྟོགས་པར་བྱེད་དེ། དོན་

རྟོགས་པར་བྱེད་པ་བརྡ་མཐོང་བའི་རྗེས་སུ་བྱེད་པའི་ཕྱིར། ཞེས་སྟོན་པ་སྒྲ་གང་ཞིག་

རྟོགས་པ་པོས་དོན་གྱི་ཁྱད་པར་གཞན་ལ་བརྡ་བྱེད་པ་མཐོང་ན་སྨྲ་བ་པོས་དོན་གྱི་

རྣམ་པར་ཏེ་ཁྱད་པར་གཞན་དུ་སྒྲ་སྦྱར་ཡང་ལོག་པར་ཏེ་དོན་གཞན་རྟོགས་པར་

འགྱུར་བའི་ཕྱིར་ཏེ། དཔེར་ན། ཀཱ་ལིའི་སྒྲ་འགྲོ་ལྡིང་པས་སྨྱོ་བ་དང༌། མཱ་རིའི་སྒྲ་ཆར་

འབབ་པ་ལ་སྦྱར་ཡང༌། ཡུལ་དབུས་པས་དུས་ཀྱི་ཁྱད་པར་དང་གསོད་པ་ལ་རྟོགས་

ལ། ཡུལ་དབུས་པས་དེ་གཉིས་ལ་སྒྲ་སྦྱར་ཡང་འགྲོ་ལྡིང་པས་སྔ་མ་གཉིས་ལ་གོ་བ་

བཞིན་ནོ། །ལ་སོགས་པའི་སྒྲས་ཙོ་རའི་སྒྲ་འགྲོ་ལྡིང་པས་བཟའ་བ་ལ་སྦྱོར་རོ། །ཡུལ་

དབུས་པ་ཆོམ་རྐུན་ལ་སྦྱོར་བ་ལ་སོགས་པ་བསྡུའོ། །བརྡ་མཐོང་བ་གཞན་དུ་གྱུར་ན་

དོན་གཞན་བརྡ་གསར་དུ་སྦྱར་བ་དེ་ཡོངས་སུ་འཛིན་པའི་ཕྱིར་ཏེ། དཔེར་ན། ཡུལ་

དབུས་པས་འགྲོ་ལྡིང་པའི་ཡུལ་དུ་ཕྱིན་ནས་བརྡ་མཐོང་བ་ལས་ཀཱ་ལི་སྨྱོ་བ་དང་མཱ་རི་

ཆར་འབབ་པ་ལ་གོ་ལ། འགྲོ་ལྡིང་པས་ཡུལ་དབུས་སུ་ཕྱིན་ནས་བརྡ་མཐོང་བས་ཀཱ་ལི་

དུས་ཀྱི་ཁྱད་པར་དང༌། མཱ་རི་གསོད་པ་པ་ལ་སོགས་པ་དག་ཏུ་རྟོགས་པ་བཞིན་ནོ། །

གསུམ་པ་ནི། རུང་བས་རྟོགས་པ་མ་ཡིན་པ་དེའི་ཕྱིར་རྗོད་བྱེད་ཀྱི་སྒྲ་འདི་

དག་ཆོས་ཅན། མཐོང་མ་མཐོང་དེའི་སྒྲུབ་པར་བྱེད་པ་མི་འཁྲུལ་བ་ཉིད་རྟོགས་པ་ལ་

བརྟེན་ནས་བརྗོད་བྱ་རྟོགས་པར་བྱེད་པ་ཡིན་ཏེ། བརྗོད་བྱའི་དོན་ཡོད་པར་བརྡ་བྱེད་

པ་མཐོང་བ་དང༌། མེད་པར་མ་མཐོང་བ་དང་དེ་གཉིས་དྲན་པ་ལ་ལྟོས་པས་བརྗོད་བྱ་

རྟོགས་པར་བྱེད་པའི་ཕྱིར། དཔེར་ན། རྟགས་བཞིན་ནོ། །

གསུམ་པ་ནི། སྒྲས་བྱས་སུ་བཅུག་ཀྱང་དོན་དང་འབྲེལ་པ་སྐྱེས་བུས་མ་བྱས་

པ་ཡིན་ནོ་ཞེ་ན། འདི་ལ་སྤྱིར་དགག །བྱེ་བྲག་རིག་བྱེད་ཀྱི་སྒྲ་དོན་འབྲེལ་པ་དགག་

པའི་དང་པོ་ནི། རྗོད་བྱེད་ཀྱི་སྒྲ་ཆོས་ཅན། དངོས་པོའི་འབྲེལ་པས་བརྗོད་བྱའི་དོན་

རྟོགས་པར་བྱེད་པ་མ་ཡིན་ཏེ། དེ་དང་དོན་ལ་བརྡ་ཉེ་བར་བསྟན་པ་མེད་ན་ནི་དེ་ལས་

བརྗོད་བྱའི་དོན་མི་རྟོགས་པའི་ཕྱིར་དང༌། བརྡས་དངོས་པོའི་འབྲེལ་པ་གསལ་བར་

བྱེད་དོ་ཞེ་ན། རྗོད་བྱེད་ཀྱི་སྒྲ་རྣམས་ཆོས་ཅན། བརྡ་སྦྱར་པས་དངོས་པོའི་འབྲེལ་པ་

གྲུབ་པ་དེ་རྟོགས་ལ་གཞན་མི་རྟོགས་པ་མ་ཡིན་ཏེ། བརྡ་ཉེ་བར་བསྟན་ན་དེ་ལས་དོན་

གང་ཡང་རྟོགས་པ་ལ་བཀག་པ་སྟེ་གེགས་མེད་པའི་ཕྱིར། བརྡ་བསྟན་པ་ཁོ་ན་ལས་

དོན་རྟོགས་པ་དེའི་ཕྱིར། སྒྲ་དོན་གྱི་འབྲེལ་པ་ཆོས་ཅན། དངོས་པོ་ལ་རྣམ་པར་གནས་

པ་སྟེ་ངེས་པ་སེལ་བ་ཡིན་ཏེ། དེ་ལྟར་སྐྱེས་བུའི་འདོད་པ་ཡུལ་མ་ངེས་པ་ཅན་གྱི་རང་

དབང་དུ་བརྡ་སྦྱར་བ་ལས་བྱུང་བ་ཉིད་ཀྱི་ཕྱིར་རོ། །

སྒྲ་དོན་གྱི་འབྲེལ་པ་དངོས་པོ་ལ་ཡོད་པའི་རྩོད་པ་འདི་རྒྱས་པར་ཁོ་བོས་ཚད་

མ་རྣམ་འགྲེལ་དུ།

འབྲེལ་པ་སྐྱེས་བུས་བྱས་མིན༌ན། །

བརྡ་རིག་མེད་པར་རྟོགས་པར་འགྱུར། །

ཞེས་སོགས་སུ་བདག་པའི་ཕྱིར་འདིར་མི་སྤྲོའ།ོ །

གཉིས་པ་ནི། རྒྱལ་དཔོག་པ་དང༌། དཔྱོད་པ་པ་ན་རེ། རིག་བྱེད་ཀྱི་ཚིག་མཐོ་

རིས་འདོད་པས་མེ་ལ་སྦྱིན་སྲེག་སྦྱིན་ཞེས་པས་སོགས་པ་སྐྱེས་བུས་མ་བྱས་པ་

ཡིན་ཞིང་དེ་བརྗོད་བྱའི་དོན་སྔགས་ཀྱིས་སྦྱངས་པའི་མར་མེ་ནང་དུ་ལྡུགས་པ་ལ་

སོགས་པ་དངོས་འབྲེལ་གྲུབ་བོ་ཞེ་ན། འདི་དགག་པ་ལ། སྐྱེས་བུས་བརྡ་མ་བསྟན་ན་

རིག་བྱེད་ཀྱི་དོན་ངེས་པར་མི་ནུས་པ་མདོར་བསྟན། དེའི་སྒྲུབ་བྱེད་རྒྱས་པར་བཤད། 

རིག་བྱེད་ཀྱི་དོན་ངེས་པ་མེད་ཅེས་ཡོངས་སུ་ཤེས་པ་མེད་པར་བསྟན་པའི་དོན་བསྡུ་

བའི་དང་པོ་ལ། དོན་མ་རྟོགས་པར་ཐལ་བ་དང༌། མི་འདོད་པ་དང་མཚུངས་པས་

བསལ་བའི་དང་པོ་ནི། རིག་བྱེད་ཀྱི་དོན་ནི་ཆོས་ཅན། གང་ལས་རྟོགས་ཏེ་མི་རྟོགས་

པར་ཐལ། རང་གཞན་རིག་བྱེད་གང་གིས་ཀྱང་མི་རྟོགས་པའི་ཕྱིར་ཏེ། རེ་ཞིག་བདག་

ཉིད་ཀྱིས་རིག་བྱེད་ཀྱི་དོན་རིག་པ་མིན་ཏེ། འདོད་ཆགས་ལ་སོགས་པའི་ཉེས་པ་དང་

ལྡན་པའི་ཕྱིར་རོ། །སྐྱེས་བུ་གཞན་ལས་ཀྱང་སྐྱེས་བུ་ཐམས་ཅད་ཀྱི་དབང་པོ་ལས་

འདས་པའི་རིག་བྱེད་ཀྱི་དོན་རིག་པ་མིན་ཏེ། ཁོ་ཉིད་ཀྱང་ཆགས་སོགས་དང་ལྡན་



  295  

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

པས་མི་རྟོགས་པའི་ཕྱིར། ལོང་བས་ལོང་བ་འཁྲིད་པ་བཞིན་ནོ། །རིག་བྱེད་རང་ཉིད་

ཀྱང་རང་གི་དོན་རིག་པར་བྱེད་པ་མིན་ཏེ། བརྡ་མ་བྱས་པའམ་སློབ་དཔོན་གྱིས་

བསྟན་པ་དོན་མེད་དུ་ཐལ་བའི་ཕྱིར་རོ། །

གཉིས་པ་ནི། མཐོ་རིས་འདོད་པས་མེ་ལ་སྦྱིན་སྲེག་སྦྱིན་ཞེས་ཐོས་པ་སྟེ་རིག་

བྱེད་ན་སྟེ་འདི་ལ་ཆོས་ཅན། མར་ལ་སོགས་པ་མེ་ནང་དུ་ལྡུགས་པ་འདི་དོན་ཡིན་ལ་

ཁྱི་ཤ་ཟོ་ཞེས་བྱ་བ་ནི་དོན་མིན་ནོ་ཞེས་པ་འདིར་ཚད་མ་གང་ཞིག་ཡོད་དེ་མེད་པར་

ཐལ། དེའི་དོན་ངེས་པར་རྟོགས་པ་མེད་པ་དེས་ན་སྟེ་དེའི་ཕྱིར་ཏེ། ཨགྣེ་ཧོ་ཏྲ་ཛུ་ཧུ་

ཡཏྟེ་ཞེས་པ་མེ་ནི་བྱིངས་ལས་ཨ་ག་ག་ཏེ་ཞེས་པ་འགྲོ་བའི་དོན་ཡིན་ལ་ཁྱི་ཡང་འགྲོ་

བས་འགྲོ་བའི་སྒྲས་ཁྱི་བསྟན་ནོ། སྦྱིན་སྲེག་ནི་བྱིངས་ལས་ཧོ་ནི་ད་ན་ཨཱ་ད་ན་ཞེས་

པས་བཟའ་བ་སྟེ་ཤ་ཡང་བཟའ་བ་ཡིན་པས་བཟའ་བའི་སྒྲས་ཤ་བསྟན་ནོ། །སྦྱིན་ནི་

ཧོའི་སྒྲ་སྔར་བཞིན་བཟའ་བ་ལ་འཇུག་པས་ཟོ་ཞེས་བསྟན་པར་འགྱུར་རོ་ཞེས་ཛྙཱ་ན་

ཤྲཱི་འཆད་དོ། །

གཉིས་པ་ནི། གསུམ་སྟེ། རིག་བྱེད་ཀྱི་དོན་འཇིག་རྟེན་ན་གྲགས་པས་མི་

འགྲུབ། རིགས་པས་མི་འགྲུབ། གཏམ་སྟེར་བས་མི་འགྲུབ་པའི་དང་པོ་ལ། སྐྱེས་བུས་

མ་བྱས་པའི་བཤད་པ་དང་བརྡ་བྱུང་གི་འཇིག་རྟེན་གྱི་གྲགས་པས་མི་འགྲུབ་པ་དང༌། 

བདག་ཉིད་གྲགས་པའི་རྗེས་སུ་མི་འབྲང༌། རིག་བྱེད་ལུང་གཞན་ལ་སྐྱོན་མཚུངས། 

གྲགས་པ་ཚད་མིན་དུ་ཁས་བླངས། གྲགས་པ་ལས་དོགས་པ་སྐྱེ་བས་མི་འགྲུབ་པའི་

དང་པོ་ནི། སྦྱིན་སྲེག་སྦྱིན་གྱི་སྒྲ་འཇིག་རྟེན་ན་མར་མེ་ནང་དུ་ལྡུགས་ལ་ཚིག་གྲགས་

ཀྱི་ཁྱི་ཤ་ཟ་བ་ལ་མ་གྲགས་པས་རིག་བྱེད་ཀྱི་དོན་གྲགས་པས་འགྲུབ་བོ་ཞེ་ན། སྐྱེས་

བུ་སྟོན་རིན་ཆེན་གྲུབ།

བུས་མ་བྱས་པ་རིག་བྱེད་ཀྱི་དོན་འདི་ཆོས་ཅན། སྐྱེས་བུ་གང་གིས་རྣམ་པར་འབྱེད་

ཅིང་བསྟན་ནུས་ཏེ་མི་ནུས་པར་ཐལ། དེ་དབང་པོ་ལས་འདས་པ་ཡིན་ལ་དབང་པོ་

ལས་འདས་པའི་དོན་མཐོང་བ་གང་ཞིག་ཡོད་དེ་མེད་པའི་ཕྱིར། འཇིག་རྟེན་གྱི་གྲགས་

པ་བརྡར་བྱས་པ་ཡིན་པས་སྐྱེས་བུས་མ་བྱས་པའི་དོན་ངེས་མི་ནུས་སོ། །བརྡར་མ་

བྱས་སུ་ཆུག་ཀྱང་འཇིག་རྟེན་ན་གྲགས་པའི་སྒྲ་རྣམས་ལས་ཆོས་ཅན། རིག་བྱེད་ཀྱི་

དོན་མཐའ་གཅིག་ཏུ་ངེས་པར་མི་ནུས་ཏེ། དོན་སྣ་ཚོགས་པ་ལ་འཇུག་པ་ཅན་ཡིན་

པའི་ཕྱིར། གོ་དོན་དགུ་ལ་འཇུག་པ་བཞིན་ཏེ། བརྡ་ལ་ལྟོས་ནས་སྒྲ་ཐམས་ཅད་དོན་

ཐམས་ཅད་ལ་འཇུག་པས་སོ། །

གཉིས་པ་ནི། མི་ལས་ཕུལ་དུ་བྱུང་བའི་སྐྱེས་བུས་གནས་དང༌། བདེ་བའི་རྟེན་

དང༌། ཉེར་མཁོ་སྣ་ཚོགས་ཅན་ལ་མཐོ་རིས་དང་དེར་གནས་པའི་ལྷའི་བུ་མོ་ལ་ལྷ་མོ་

དང༌། ལ་སོགས་པ་དགའ་བའི་ཚེ་ལ་སོགས་པའི་འཇིག་རྟེན་ན་གྲགས་པ་ལ། དཔྱོད་པ་

པ་རང་ཉིད་ཀྱིས་དེ་ལ་མི་བརྟེན་པར་མཐོ་རིས་ནི་བདེ་བ་ཁྱད་པར་ཅན་ནོ། །ལྷ་མོ་ནི་

གཙུབ་ཤིང་ངམ་བླུགས་གཟར་རོ་ཞེས་སྒྲ་གྲགས་པ་མ་ཡིན་པའི་དོན་བརྗོད་པར་མཐོང་

བས་དེ་ལ་གྲགས་པ་ཚད་མ་མིན་པ་ཇི་ལྟར་གཞན་ལ་གྲགས་པ་ཚད་མར་འགྱུར། 

གསུམ་པ་ནི། སྦྱིན་སྲེག་སྦྱིན་གྱི་སྒྲ་ཁྱི་ཤ་ཟ་བ་ལ་འཇུག་པར་མི་འགྱུར་ཏེ། 

རིག་བྱེད་ཀྱི་ཡུལ་གཞན་དུ་སྔགས་ཀྱིས་སྦྱངས་པའི་རྫས་མེར་ལྡུགས་པ་ལ་བཤད་

པའི་ཕྱིར་རོ་ཞེ་ན། དེ་འདྲའི་རིག་བྱེད་ཀྱི་སྒྲ་གཞན་དག་ལ་ནི་མེ་ལ་སྦྱིན་སྲེག་སྦྱིན་

གྱི་ངག་ཇི་འདྲ་བ་དེ་འདྲའི་རྣམ་རྟོག་སྟེ་སྐྱོན་ཉིད་དུ་འགྱུར་ཏེ་དེར་ཡང་ཁྱི་ཤ་ཟ་བ་ལ་

རྟོག་གོ །མེ་ལ་སྦྱིན་སྲེག་སྦྱིན་གྱི་སྒྲ་ངེས་པའི་དོན་དང་ལྡན་པར་མ་གྲུབ་པ་དེ་ལ་ངེས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

པའི་དོན་རབ་ཏུ་གྲུབ་པའི་སྒྲུབ་བྱེད་རིག་བྱེད་ལུང་གཞན་དེ་ཆོས་ཅན། མེ་ལ་སྦྱིན་སྲེག་

སྦྱིན་གྱི་དོན་སྒྲུབ་པའི་ནུས་པ་མ་བསྟན་ན། རང་དོན་ལྡན་དུ་མ་གྲུབ་པའི་ཕྱིར་ཏེ། རང་

གཞན་རིག་བྱེད་ལས་མི་འགྲུབ་ཅེས་བརྒལ་ཞིང་བརྟག་པ་མཚུངས་པའི་ཕྱིར་རོ། །

བཞི་པ་ནི། འཇིག་རྟེན་གྱི་གྲགས་པའང་མི་ཡིས་བརྗོད་པ་ཡིན་ལ་སྐྱེས་བུ་

ཐམས་ཅད་ཆགས་སོགས་དང་ལྡན་པས་དེའི་ཚིག་དེ་ནི་ཚད་མར་མི་འདོད་ལ་དེ་

ལས་རིག་བྱེད་ཀྱི་སྒྲའི་དོན་ཡང་རྟོག་པར་བྱེད་པའི་སྡང་བ་དང་འདོད་པ་གཉིས་ཀའི་

ཡུལ་དུ་བྱེད་པ་འདི་ནི་ཅི་ཞིག་ཡིན་ཏེ་འགལ་ལོ། །གལ་ཏེ་སྦྱིན་སྲེག་སྦྱིན་གྱི་སྒྲ་མར་

མེར་ལྡུགས་པ་ལ་གྲགས་པ་ལས་བརྒལ་ནས་ཁྱི་ཤ་ཟ་བ་ལ་རྟོག་པ་ལ་རྒྱུ་མཚན་ཅི་

ཡོད་ཅེ་ན། རབ་ཏུ་གྲགས་པ་ཚད་མ་ཉིད་མིན་པའི་ཕྱིར་མར་མེ་ནང་དུ་ལྡུགས་པར་

དེར་འཛིན་པ་ལ་རྒྱུ་མཚན་ཚད་མ་ཅི་ཡོད་ཚད་མ་མེད་ཀྱང་འཛིན་ན་ཁོ་བོ་ཡང་ཁྱི་ཤ་

ཟ་བ་ལ་རྟོག་པ་དང་མཚུངས་སོ། །

ལྔ་པ་ནི། འཇིག་རྟེན་གྱི་གྲགས་པ་ཆོས་ཅན། དེ་ཉིད་ཀྱི་རིག་བྱེད་ཀྱི་སྒྲ་དོན་

གཅིག་ཏུ་ནི་ངེས་པར་བྱེད་པ་མིན་ཏེ། དེ་ལས་རིག་བྱེད་ཀྱི་དོན་ལ་དོགས་པ་བསྐྱེད་

པར་བྱེད་པའི་ཕྱིར། རྟགས་གྲུབ་སྟེ། གང་གི་ཕྱིར་ན་འཇིག་རྟེན་གྱི་ཐ་སྙད་གྲགས་པ་

དེ་ལ་སྣ་ཚོགས་ཀྱི་དོན་དག་ལ་སྒྲ་འཇུག་པ་མཐོང་བའི་ཕྱིར་རོ། །

གཉིས་པ་ལ། རིགས་པས་མི་གནོད་པ་མ་ངེས། སྒྲུབ་བྱེད་རིགས་པ་མི་སྲིད། 

དེས་ན་ཐེ་ཚོམ་དུ་འགྱུར་བ་གསུམ་གྱི་དང་པོ་ལ། འཇིག་རྟེན་པའི་སྒྲ་དོན་སྣ་ཚོགས་

ལ་འཇུག་ཀྱང་གལ་ཏེ་འཇིག་རྟེན་པ་གང་ལ་བརྗོད་བྱ་རིགས་པ་ཚད་མས་གནོད་པ་

མེད་པ་དེ་གཟུང་ཞིང་གནོད་པ་དེ་དོར་བས་སྦྱིན་སྲེག་སྦྱིན་ཡང་བསྲེག་རྫས་མེ་ནང་

བུ་སྟོན་རིན་ཆེན་གྲུབ།

དུ་འཇུག་པ་ལ་གཟུང་བར་བྱའོ་ཞེ་ན། རླུང་གི་བུ་སྐྱེས་བུ་གཤོབ་ཅན་གྱི་ཚིག་དེ་

ཆོས་ཅན། བརྗོད་བྱ་ཅིས་མི་འཛིན་ཏེ་གཟུང་བྱར་ཐལ། འཇིག་རྟེན་པའི་རིགས་པས་

གནོད་པ་ཡོད་མིན་པའི་ཕྱིར་རོ། །

གཉིས་པ་ནི། རླུང་གི་བུའི་ཚིག་ལ་རིགས་པ་སྲིད་ཀྱི་ཁྱི་ཤ་ཟ་བས་མཐོ་རིས་

མི་ཐོབ་ལ་བསྲེག་རྫས་མེར་བཅུག་པས་མཐོ་རིས་ཐོབ་ཅེས་པ་འདི་ལ་ཆོས་ཅན། 

རིགས་པ་སྲིད་པ་མ་ཡིན་པར་ཐལ། ཚད་མ་གསུམ་གང་གིས་ཀྱང་མ་གྲུབ་པའི་ཕྱིར་

ཟེར་བ་ཁྱི་ཤ་ཟ་བ་མཐོ་རིས་ཀྱི་རྒྱུ་ཡིན་མིན། །དབང་པོ་ལས་འདས་པའི་ཕྱིར་དེའི་

དོན་ལ་ལུང་དོན་གྱི་རྟེན་ཅན་གྱི་ཚུལ་གསུམ་ལས་གཞན་དངོས་པོ་སྟོབས་ཞུགས་ཀྱི་

རིགས་པ་མེད་པའི་ཕྱིར་དང༌། ལུང་དེའི་དོན་ཡང་གནས་པ་སྟེ་རིགས་པས་གྲུབ་པ་

མེད་པའི་ཕྱིར་རོ། །

གསུམ་པ་ནི། རིག་བྱེད་ཀྱི་སྒྲ་ཡུལ་སོ་སོར་ངེས་པའི་སྒྲུབ་བྱེད་ཚད་མ་མཐོང་

བ་མེད་པའི་མཁས་པ་རྣམས་ཆོས་ཅན། སྦྱིན་སྲེག་སྦྱིན་གྱི་སྒྲ་བསྲེག་རྫས་མེར་

ལྡུགས་པ་ལ་འཇུག་གམ་བརྡའམ་གྲགས་པའི་དབང་གིས་གཞན་ལ་འཇུག་ཅེས་

གདོན་མི་ཟ་བར་ཐེ་ཚོམ་དུ་འགྱུར་ཏེ། སྦྱིན་སྲེག་སྦྱིན་གྱི་སྒྲ་རྫས་མེར་ལྡུགས་པ་

ལས་རྣམ་པ་གཞན་ལ་འཇུག་མི་སྲིད་པ་མེད་པ་སྟེ་བརྡའི་དབང་གིས་གཞན་ལའང་

འཇུག་པའི་ཕྱིར་དང༌། ངོ་བོ་ཉིད་ཀྱིས་རུང་ན་དོན་ཐམས་ཅད་ལ་ཁྱད་པར་མེད་པའི་

ཕྱིར་དང༌། རང་ཉིད་གྲགས་པས་ཀྱང་གོའི་སྒྲ་བཞིན་དུ་དོན་སྣ་ཚོགས་ལ་འཇུག་པར་

ནུས་པ་ཅན་ཡིན་པའི་ཕྱིར་རོ། །

གསུམ་པ་ནི། རིག་བྱེད་ཀྱིས་རྒྱལ་དཔོག་པ་ལ་རང་གི་དོན་བསྟན་ལ་དེས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དཔྱོད་པ་པ་ལ་བསྟན་ནོ་ཞེ་ན། དོན་གཞན་བཀོད་པས་སྟོན་པ་ནི། དཔེར་ན། གྲོང་

ཁྱེར་པ་ཊ་ལི་པུ་ཏྲའི་ལམ་གང་ཡིན་དྲིས་པས་འགའ་ཞིག་ལམ་ནི་ངས་མི་ཤེས་ཏེ་འདི་

ཡིན་ཞེས་སྡོང་དུམ་འདི་སྨྲ་ཞེས་བསམ་པ་དང་བྱ་བ་དང་ཚིག་མེད་པའི་སྡོང་དུམ་ལ་

སྙད་བཏགས་ནས་ཟེར་བ་དང་གཞན་དག་བདག་ཉིད་རང་རྒྱུད་པའི་ཚིག་གིས་ལམ་

འདིའོ་སྨྲ་བ་གཉིས་སྐྱེས་བུའི་ཚིག་ཏུ་ཁྱད་མེད་པ་དེ་ལྟར་རིག་བྱེད་ལ་དོན་སྟོན་པའི་

ནུས་པ་ཡོད་ན་གཞན་ལ་ཡང་སྟོན་པར་འགྱུར་བས་རྒྱལ་དཔོག་པ་ལའང་བསྟན་

དགོས་པས་རིག་བྱེད་ལ་སྙད་བཏགས་ནས་སྟོན་པ་དང༌། ཁོ་བོས་ཁྱི་ཤ་ཟ་བར་བྱའོ་

ཞེས་པ་འདི་གཉིས་བྱེ་བྲག་བརྟག་པར་གྱིས་”ཏེ
1
་ཅུང་ཟད་ཀྱང་མེད་དེ། བླུན་པོ་

རྟོགས་པ་དམན་པས་རིག་བྱེད་སྨྲའོ་ཞེས་ཁོང་དུ་ཆུད་པའོ། །

གསུམ་པ་ལ། སྒྲ་དོན་གཅིག་ལ་ངེས་པ་མེད་པ་དང༌། རིག་བྱེད་ལ་ངེས་པ་

ཡོད་ཀྱང་མི་ཤེས་པ་དང༌། ངོ་བོ་ཉིད་ཀྱི་དོན་ལ་ངེས་པ་དགག །བརྡ་ལས་གསལ་བ་

དགག་པ་བཞིའི་དང་པོ་ནི། རྗོད་བྱེད་སྒྲ་ནི་ཆོས་ཅན། དངོས་སུ་དོན་གཅིག་གི་

གསལ་བྱེད་དུ་ངེས་པ་གང་ལས་ཡིན་ཏེ་མ་ཡིན་ཏེ། བརྗོད་བྱའི་ཡུལ་ཐམས་ཅད་ལ་

རུང་བའི་སྒྲས་དོན་ཐམས་ཅད་བརྗོད་པར་ནུས་ཤིང་བརྡའི་དབང་གིས་ཐམས་ཅད་ལ་

འཇུག་པའི་ཕྱིར་རོ། །

གཉིས་པ་ནི། རིག་བྱེད་ཀྱི་སྒྲ་དོན་ལ་ངེས་པ་སྐྱེས་བུས་མ་བྱས་པ་ཡོད་ན་

མཐོང་བར་མེད་དེ། རང་བཞིན་གྱིས་ཁྱད་པར་མེད་ཅིང་མངོན་སུམ་དུ་རྟོགས་པར་

ཐལ་བའི་ཕྱིར་རོ། །མི་མཐོང་བར་ཡོད་ན་དེ་ཆོས་ཅན། གང་ཟག་གང་གིས་ཤེས་ཏེ་

1  [མ་ཕྱི། ༡༡༩བ༦ན།   ཏ    * ཏེ]

བུ་སྟོན་རིན་ཆེན་གྲུབ།

མི་ཤེས་པར་ཐལ། དབང་པོ་ལས་འདས་པའི་ཕྱིར། ཁྱབ་པ་ཁས་བླངས་སོ། །འོ་ན་

འཇིག་རྟེན་པའི་ངག་ལའང་དོན་ངེས་པ་མེད་ཅིང་ཤེས་མི་ནུས་སོ་ཞེ་ན། བརྗོད་འདོད་

ཀྱིས་བྱས་པའི་སྒྲས་བརྗོད་འདོད་ལ་སྣང་བའི་དོན་རྗོད་པར་བྱེད་ལ་དོན་ངེས་པར་

རྟོགས་པར་འགྱུར་གྱི་དེ་མ་གཏོགས་པར་ནི་དོན་ངེས་པ་དང་ཤེས་པར་མི་ནུས་

སོ། །བརྗོད་འདོད་ལ་སྣང་བའི་དོན་བརྗོད་ན། བརྗོད་འདོད་དོན་ངེས་པའི་རྒྱུ་ཡིན་ཏེ། 

བརྗོད་འདོད་ལ་སྣང་བའི་དོན་ཉིད་བརྗོད་བྱ་ཡིན་པའི་ཕྱིར། བརྡ་ནི། བརྗོད་པར་འདོད་

པའི་དོན་ངེས་པ་དེའི་གསལ་བར་བྱེད་པ་ཡིན་པས་བྱས་པའི་ལུང་དང་འཇིག་རྟེན་

པའི་ཐ་སྙད་ནི་བརྗོད་པར་འདོད་པའི་དོན་བརྗོད་བྱ་ཡིན་པས་དེ་ལས་རང་གི་བསམ་

པ་སྟོན་པར་བྱེད་པའི་མཚན་ཉིད་ཅན་གྱི་བརྡ་བྱས་པས་ངེས་པའི་དོན་ཡོད་པར་ཤེས་

པར་འགྱུར་རོ། །སྐྱེས་བུས་བྱས་པ་མིན་པ་རིག་བྱེད་ཀྱི་སྒྲ་དེ་ཆོས་ཅན། དོན་གཅིག་

ཁོ་ནའི་རྗོད་བྱེད་དུ་ངེས་པ་ཅན་གང་ལས་ཏེ་མི་སྲིད་པར་ཐལ། དེ་ལ་བརྗོད་འདོད་དང་

བརྡ་དེ་ནི་མེད་པའི་ཕྱིར། དོན་ངེས་ཀྱང་ཤེས་པར་མི་འགྱུར་རོ། །

གསུམ་པ་ནི། གལ་ཏེ་བརྡ་ལ་ལྟོས་པ་མེད་པར་སྒྲ་ངོ་བོ་ཉིད་ཀྱིས་དོན་ལ་ངེས་

སོ་ཞེ་ན། རྗོད་བྱེད་སྒྲ་ཆོས་ཅན། བརྗོད་འདོད་ཀྱིས་ཇི་ལྟར་འདོད་པ་བཞིན་དུ་དོན་

གཞན་དུ་བརྡ་སྦྱོར་བ་མེད་པར་ཐལ་བར་འགྱུར་ཞིང༌། དེར་མ་ཟད་བརྗོད་བྱའི་དོན་ལ་

བརྡ་བྱས་པ་ཡང་དོན་མེད་པར་ཐལ་བར་འགྱུར་བ་ཡིན་ཏེ། ངོ་བོ་ཉིད་ཀྱི་དོན་གྱི་རྗོད་

བྱེད་དུ་ངེས་པའི་ཕྱིར་རོ། །

བཞི་པ་ནི། ངོ་བོ་ཉིད་ཀྱི་ངེས་པ་ཉིད་བརྡས་གསལ་བར་བྱེད་དོ་ཞེ་ན་ཡང༌། 

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

“རྗོད
1
་བྱེད་སྒྲ་ཆོས་ཅན། ངོ་བོ་ཉིད་ཀྱི་དོན་ལ་ངེས་པ་གང་ལས་ཡིན་ཏེ་མི་སྲིད་པར་

ཐལ། བརྡ་སྦྱར་བའི་དོན་ལ་ངེས་པ་གསལ་བའི་ཕྱིར། ཁྱབ་པ་ཡོད་དེ། གང་ལ་འདོད་

པ་རང་རྒྱུད་པས་བརྡ་སྦྱར་བས་གསལ་བར་འགྱུར་བ་དེ་ལ་ངོ་བོ་ཉིད་ཀྱི་ངེས་པ་ཞེས་

བྱ་བ་གང་ཞིག་ཡོད་མེད་དོ། །རྗོད་བྱེད་སྒྲ་ཆོས་ཅན། ཁྱི་ཤ་ཟ་བ་སོགས་མི་འདོད་

པའི་རུང་བ་ཉིད་ཀྱང་བརྡས་གསལ་བྱེད་དུ་ཐལ། འདི་ལ་ངོ་བོ་ཉིད་ཀྱི་དོན་ལ་ངེས་པ་

མེད་ཅིང་བརྡ་སྦྱར་བས་རུང་བ་གསལ་བར་བྱེད་པ་དེས་ན་སྟེ་དེའི་ཕྱིར་རོ། །

བཞི་པ་ལ། ཁས་བླངས་བརྗོད་པ་ནི། དཔྱོད་པ་པ་གཞན་དག་མེ་ལ་སྦྱིན་

སྲེག་སྦྱིན་ཞེས་སོགས་ཆོས་ཅན། བདེན་པ་ལ་མི་བསླུ་སྟེ། རིག་བྱེད་ཀྱི་ཕྱོགས་

གཅིག་པའི་ཕྱིར། དཔེར་ན། མེ་ཁ་བའི་གཉེན་པོ་ཡིན་ནོ་ཞེས་པའམ། ཟླ་བ་བཅུ་

གཉིས་ལོ་ཡིན་ཞེས་པ་བཞིན་ནོ། །ལུང་གང་ཞིག་མངོན་སུམ་དང་རྗེས་དཔག་གི་

ཡུལ་ལ་མི་བསླུ་བ་དེ་ནི་དབང་པོ་ལས་འདས་པའི་དོན་ལ་ཐེ་ཚོམ་ཟ་བ་ན་ལུང་གིས་

མཚན་ཉིད་དུ་སྨྲའོ་ཞེ་ན། 

དེ་དགག་པ་ནི། རིག་བྱེད་ཀྱི་ཕྱོགས་གཅིག་ཡིན་པ་ཆོས་ཅན། དེས་དོན་ལ་

མི་བསླུ་བར་སྒྲུབ་པ་དེའི་དོན་ནི་ཁྱབ་པ་མི་ངེས་པ་ཉིད་དེ་མི་མཐུན་པའི་ཕྱོགས་ལ་མི་

མཐོང་བ་ཡོད་ཀྱང་དེ་ཙམ་གྱིས་བསྒྲུབ་བྱའི་ཆོས་ལ་མི་འཁྲུལ་བ་མི་འགྲུབ་ཅིང་མི་

འཁྲུལ་བར་ངེས་བྱེད་གཞན་ཡང་མེད་པའི་ཕྱིར་རོ། །

བཞི་པ་ལ་ཁས་བླངས་བརྗོད་པ་ནི། གལ་ཏེ་སྒྲར་གཏོགས་པའི་སྦྱོར་བའི་

ཤུགས་ཉིད་ལས་སྒྲ་ཐམས་ཅད་ནི་དོན་དང་འབྲེལ་པ་གྲུབ་པ་ཡིན་ཏེ། རྟོག་པའི་སྣང་

1  [མ་ཕྱི། ༡༢༠བ༡ན།   རྔོད    * རྗོད]

བུ་སྟོན་རིན་ཆེན་གྲུབ།

ཡུལ་སྒྲ་དོན་མེད་ན་ངག་མི་སྦྱོར་བའི་ཕྱིར་རོ། །འདི་ལྟར་ངག་རྣམས་དབང་པོ་ལས་

འདས་པའི་སྒྲ་དོན་ལ་མི་འཁྲུལ་ཞིང་ཚད་མ་གཞན་མི་འཇུག་སྟེ་མངོན་སུམ་གྱི་ཡུལ་

རང་མཚན་ཡིན་ལ་རྗེས་དཔག་མངོན་སུམ་སྔོན་དུ་འགྲོ་བ་ཅན་ཡིན་པའི་ཕྱིར་དང༌། 

ཚད་མ་གཉིས་ཀྱིས་གནོད་པའང་མེད་པས་སོར་མོའི་རྩེ་ལ་གླང་པོ་ཆེ་བརྒྱ་ཡོད་དེ། 

ཞེས་སོགས་ཀྱི་ངག་ཀྱང་ཚད་མ་ཡིན་ནོ་ཞེ་ན། འདི་དགག་པ་ནི་མངོན་སུམ་གྱི་

གཟུང་དོན་སྒྲ་དོན་མ་ཡིན་ལ་རྟོགས་པའི་སྣང་ཡུལ་སྒྲས་བརྗོད་པ་དེ་ལྟར་ན་རིགས་

མོད་ཀྱི་འོན་ཀྱང་རྣམ་པ་གང་གིས་དོན་ཡོད་པར་བསྟན་པར་བྱ་བ་རྟོག་པའི་སྣང་ཡུལ་

དེ་ལྟ་བུ་ཉིད་རབ་ཏུ་གྲུབ་ཀྱང་དེ་ལ་ནི་སྒྲ་ཚད་མ་མ་ཡིན་ཏེ། ཚད་མ་ནི་འཇུག་པར་

བྱེད་པ་ཡིན་ལ་དེ་ལ་སུ་ཡང་མི་འཇུག་པའི་ཕྱིར་རོ། །ཀྱང་སྣང་བརྟགས་གཅིག་ཏུ་

བྱས་ནས་ཕྱི་རོལ་ལ་འཇུག་པ་ཡིན་ལ། རྗོད་བྱེད་སྒྲ་ཆོས་ཅན། ཕྱི་རོལ་གྱི་དོན་

བདེན་པ་ཇི་ལྟ་བ་བཞིན་སྒྲ་འཇུག་པ་ཡིན་མིན་ཐེ་ཚོམ་ཟའོ་སྟེ་ཡིན་པར་ཚད་མས་

ངེས་པ་མེད་དེ། འཇིག་རྟེན་ན་གཞན་དུ་དོན་ཇི་ལྟ་བ་བཞིན་མ་ཡིན་པར་ཐ་སྙད་བྱེད་

པའི་སྒྲ་མཐོང་བའི་ཕྱིར། རྟགས་གྲུབ་སྟེ། སྒྲ་སྦྱོར་བ་ནི་འདོད་པ་ཙམ་གྱིས་འཇུག་

པས་དོན་ལ་འཇུག་པ་ཡང་འདོད་པས་བཟློག་པ་མེད་པའི་ཕྱིར་རོ། །

ལྔ་པ་ནི། སྐྱེས་བུས་མ་བྱས་པའི་ལུང་མི་སྲིད་ལ་ལུང་དང་དོན་ལ་དངོས་པོའི་

འབྲེལ་པ་ཡང་མེད་པ་དེའི་ཕྱིར། ལུང་ཆོས་ཅན། དེ་ལོག་པས་བསྐལ་དོན་མེད་པར་

རྟོགས་པ་ནི་མ་ཡིན་ཏེ། དེ་བསྐལ་དོན་ཡོད་པ་ལ་འཇུག་པས་མ་ཁྱབ་པའི་ཕྱིར་

རོ། །ཀྱང་ཞེས་པ་བསྐལ་པའི་ཡུལ་ལ་མངོན་སུམ་རྗེས་དཔག་ལོག་པ་སྡུད་པའོ། །

གསུམ་པ་ནི། མངོན་སུམ་ལོག་པ་མི་དམིགས་པ་ཉིད་ཆོས་ཅན། གཞི་འགའ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཞིག་ཏུ་མངོན་སུམ་ལ་སྣང་རུང་གི་དངོས་པོ་མེད་པའི་དོན་ནམ་ཐ་སྙད་སྒྲུབ་པར་བྱེད་

པ་ཡིན་ཏེ། གཞི་འགའ་ཞིག་ལ་མངོན་སུམ་ལ་སྣང་རུང་གི་དངོས་པོ་མེད་པའི་དོན་

ནམ་ཐ་སྙད་སྒྲུབ་པ་ལ་ཚུལ་གསུམ་ཚང་བའི་རྟགས་ཡིན་པའི་ཕྱིར། མངོན་སུམ་དོན་

གྱི་འབྲས་བུ་ཡིན་པས་འབྲས་བུ་ལོག་ཀྱང་རྒྱུ་མི་ལྡོག་གོ་སྙམ་ན། མངོན་སུམ་ལ་སྣང་

རུང་གི་དོན་ཡོད་ན་དེ་ལས་གཞན་པའི་དེ་འཛིན་མངོན་སུམ་གྱི་རྒྱུ་མཚན་མ་ཚང་བ་

མེད་པས་དེ་འཛིན་པའི་མངོན་སུམ་དེ་མེད་པ་མི་སྲིད་པའི་ཕྱིར་རོ། །དོན་དེ་ལྟར་

གནས་པ་དེ་ལ་ཚུ་རོལ་མཐོང་བའི་བདག་ཉིད་ཀྱི་མངོན་སུམ་ལོག་པ་མེད་པའི་དོན་

དང་ཐ་སྙད་སྒྲུབ་བྱེད་ཀྱི་ཚད་མར་བྱེད་པས་ནི་བདག་གི་མངོན་སུམ་དེས་བཟུང་བར་

འོས་པ་ཉིད་དགག་པར་རིགས་ཀྱི། དོན་ཐམས་ཅད་ནི་ཚུ་རོལ་མཐོང་བ་དག་གི་

མངོན་སུམ་གྱིས་གཟུང་བར་རུང་བ་དེ་ལྟ་མ་ཡིན་པའི་ཕྱིར། དེ་ལོག་པས་དོན་ཐམས་

ཅད་འགོག་པ་ནི་མ་ཡིན་ནོ། །

བཞི་པ་ལ། མི་སྣང་བ་མི་དམིགས་པའི་ནུས་པ་དང༌། སྣང་བ་མི་དམིགས་པའི་

ནུས་པ་དང༌། གཉིས་ཀས་ཡོད་པའི་ཐ་སྙད་དགག་ནུས་པ་དང༌། མེད་པའི་ཐ་སྙད་

སྒྲུབ་མི་ནུས་པ་དང༌། ནུས་པའི་བྱེ་བྲག་བསྟན་པའི་དང་པོ་ལ། བསྟན་བཤད་གཉིས་

ཀྱི་དང་པོ་ནི། མི་སྣང་བའི་དམིགས་པ་དེ་ནི་ཆོས་ཅན། ཡུལ་ཡོད་པའི་ཐ་སྙད་མི་

འཇུག་པའི་འབྲས་བུ་ཅན་དུ་འདོད་པ་སྟེ་ཡིན་ཏེ། ཡུལ་ཚད་མས་མ་དམིགས་པ་ཡིན་

པའི་ཕྱིར། ཁྱབ་པ་ཡོད་དེ། ཡོད་པའི་ཐ་སྙད་འཇུག་པའི་དེ་ཡུལ་དེ་དམིགས་པའི་བློ་

སྔོན་དུ་འགྲོ་བ་སྟེ་དེའི་རྒྱུ་མཚན་ཅན་ཉིད་ཡིན་པའི་ཕྱིར་རོ། །

གཉིས་པ་ནི། བསྐལ་བའི་ཡུལ་ལ་མངོན་སུམ་དང་རྗེས་སུ་དཔག་པ་མེད་པ་

བུ་སྟོན་རིན་ཆེན་གྲུབ།

མི་སྣང་བ་མི་དམིགས་པ་དེ་ནི་ཆོས་ཅན། ཡུལ་དེ་ཡོད་པར་ངེས་པའི་ཤེས་པ་དང༌། 

ཡོད་དེ་ཞེས་བདེན་པར་བརྗོད་པའི་སྒྲ་དང༌། ཡོད་པའི་ཡུལ་ལེན་པ་ལ་སོགས་པའི་ཐ་

སྙད་འགོག་པའི་འབྲས་བུ་ཅན་ཏེ་ཡོད་ངེས་ཐ་སྙད་དགག་ནུས་ཏེ། ཡུལ་དམིགས་

པའི་ཚད་མ་ཁེགས་པའི་ཕྱིར། ཁྱབ་པ་ཡོད་དེ། ཡུལ་ཡོད་ངེས་ཐ་སྙད་དེ་དག་ནི་ཡུལ་

དམིགས་པ་སྔོན་དུ་འགྲོ་བ་ཅན་ཡིན་པའི་ཕྱིར་རོ། །

གཉིས་པ་ལ། བསྟན་བཤད་གཉིས་ཀྱི་དང་པོ་ནི། མི་སྣང་བ་མི་དམིགས་པ་

ལས་གཞན་སྣང་བ་མི་དམིགས་པ་ནི་ཆོས་ཅན། མེད་པའི་ཐ་སྙད་འཇུག་པའི་འབྲས་

བུ་ཅན་ཏེ་སྒྲུབ་ནུས་པ་ཡིན་ཏེ། མེད་ངེས་ཐ་སྙད་དེའི་རྣམ་འཇོག་རྒྱུ་མཚན་དུ་ངེས་པ་

ཆོས་ཅན་ལ་མཐོང་བའི་ཕྱིར་རོ། །

གཉིས་པ་ནི། མི་དམིགས་པ་སྔ་མ་སྣང་བ་མི་དམིགས་པ་ནི་ཆོས་ཅན། མེད་

པར་ངེས་པའི་ཤེས་པ་དང་མེད་དོ་ཞེས་པའི་སྒྲ་དང་མེད་ངེས་སྔོན་དུ་འགྲོ་བ་ཅན་གྱི་

དོགས་པ་མེད་པར་འགྲོ་འོང་ལ་འཇུག་པའི་ཐ་སྙད་འཇུག་པའི་འབྲས་བུ་ཅན་ཏེ་རྣམ་

འཇོག་རྒྱུ་ཡིན་པས་སྐབས་དོན་ཆོས་ཅན་ལ་མེད་ངེས་ཐ་སྙད་བྱ་རུང་སྒྲུབ་ནུས་ཏེ། 

ཆོས་ཅན་ལ་མེད་ངེས་ཐ་སྙད་བྱ་རུང་སྒྲུབ་པ་ལ་ཚུལ་གསུམ་ངེས་པའི་རྟགས་ཡིན་པའི་

ཕྱིར། ཞེས་སྟོན་པ་བུམ་མེད་ཀྱི་ཐ་སྙད་འཇུག་པའི་ཡུལ་བུམ་པ་དབེན་པའི་ས་ཕྱོགས་

དག་པར་རབ་ཏུ་བསྟན་པས་སྔར་རབ་ཏུ་གྲུབ་པའི་ཡུལ་ཅན་ཐ་སྙད་སྒྲུབ་པའི་ཕྱིར་

རོ། །ཡང་ཞེས་པ་ཡོད་པའི་ཐ་སྙད་དགག་ནུས་པ་སྡུད་པའོ། །རྩ་བར་རྒྱུ་མཚན་སྨོས་ལ། 

འགྲེལ་པར་ཡུལ་སྨོས་པས་གཉིས་ཀར་ཡང་གཉིས་ཀའི་ཐ་སྙད་བྱ་བར་བསྟན་ནོ། །

གསུམ་པ་ནི། མི་སྣང་བ་མི་དམིགས་པ་དང༌། སྣང་བ་མི་དམིགས་པ་སྟེ། མི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དམིགས་པ་འདི་གཉིས་ནི་ཆོས་ཅན། ཆོས་ཅན་ལ་དགག་བྱའི་ཆོས་ཡོད་པར་ངེས་

པའི་ཐ་སྙད་འགོག་པའི་འབྲས་བུ་ཅན་ཏེ་དགག་ནུས་པ་ཉིད་དུ་མི་འདྲ་སྟེ། ཆོས་ཅན་

ལ་དགག་བྱའི་ཆོས་ཡོད་ངེས་འགོག་ན་ཚུལ་གསུམ་ཚང་བའི་རྟགས་སུ་མཚུངས་

པའི་ཕྱིར་ཞེས་སྟོན་པ་མི་སྣང་བ་མི་དམིགས་པ་ལ་ཡོད་པའི་ཐ་སྙད་རང་གི་རྣམ་

འཇོག་རྒྱུ་ཡུལ་ཚད་མས་དམིགས་པ་མེད་པའི་ཕྱིར་དང༌། སྣང་རུང་མི་དམིགས་པ་

ལ་ཡོད་པ་ལས་ལྡོག་པ་མེད་པའི་ཐ་སྙད་ཀྱི་རྒྱུ་ཡུལ་སྣང་རུང་མི་དམིགས་པ་ཡོད་པ་

དག་གི་ཕྱིར་ཡོད་པའི་ཐ་སྙད་དགག་ནུས་སོ། །འོ་ན་ཡོད་པའི་ཐ་སྙད་དགག་ནུས་ན་

དོན་དགག་ནུས་སམ་མི་ནུས། ནུས་ན་མི་དམིགས་པ་ཙམ་གོ་བྱེད་དུ་འགྱུར་ལ་མི་

ནུས་ན་ཐ་སྙད་ཀྱང་དགག་མི་ནུས་སོ་ཞེ་ན། གཅིག་མི་སྣང་བ་མི་དམིགས་པ་ལ་ནི་

ཡོད་པར་ཐེ་ཚོམ་ཟ་བའི་ཕྱིར་ཡོད་ངེས་ཀྱི་ཐ་སྙད་དགག་ནུས་པ་ཡོད་པར་ཐེ་ཚོམ་ཟ་

བའི་ཐ་སྙད་དང་དོན་དགག་ནུས་ལ། གཞན་སྣང་བ་མི་དམིགས་པ་ལ་ནི་ཡོད་པར་ཐེ་

ཚོམ་ལས་ལྡོག །མེད་པར་ངེས་པའི་ཕྱིར་ཐེ་ཚོམ་དང་ངེས་པའི་ཐ་སྙད་གཉིས་ཀ་

དགག་ནུས་སོ། །

བཞི་པ་ནི། དམིགས་པ་གཉིས་པོ་དེ་མི་སྣང་བ་མི་དམིགས་པ་ནི་ངེས་པ་སྔོན་

དུ་འགྲོ་བའི་ཡོད་པའི་ཐ་སྙད་དགག་པ་ལ་ཉེ་བར་མཁོ་བའི་ཕྱིར་ཚད་མའི་རྒྱུ་རྟགས་

ཡང་དག་ཏུ་བཤད་ཀྱི། མི་སྣང་བ་མི་དམིགས་པ་ཆོས་ཅན། ཡོད་པ་ལས་ལོག་པ་

མེད་པ་མཐོང་བ་སྟེ་ངེས་པ་དང་ལ་སོགས་པ་དེའི་རྒྱུ་མཚན་གྱི་སྒྲ་དང་ཐ་སྙད་སྒྲུབ་པ་

ལ་རྟགས་སུ་ཉེ་བར་སྦྱོར་བ་ནི་མ་ཡིན་པ་སྟེ་སྒྲུབ་མི་ནུས་ཏེ། ཡོད་པར་ཐེ་ཚོམ་ཟ་

བའི་ཕྱིར་ཏེ། ཤེས་པར་བྱེད་པའི་ཡན་ལག་མི་འཁྲུལ་བར་མ་ངེས་པ་ལས་ནི་བསྒྲུབ་

བུ་སྟོན་རིན་ཆེན་གྲུབ།

བྱ་རྟོགས་པ་མ་ཡིན་པའི་ཕྱིར་རོ། །མི་དམིགས་པ་དང་པོ་སྣང་བ་མི་དམིགས་པ་ནི་

ཆོས་ཅན། མེད་པ་དེ་ལ་ཚད་མ་ཡིན་ཏེ། མེད་པར་ངེས་པའི་འབྲས་བུ་ཡིན་པའི་ཕྱིར་

རོ་སྟེ། སྔར་མ་རྟོགས་ཀྱི་མེད་ལ་མི་བསླུ་བའི་ཤེས་པ་ཡིན་པའི་ཕྱིར་ཏེ། ཚད་མ་ནི་

འཇུག་པར་བྱེད་པ་ཡིན་ལ། དེ་ཡང་ངེས་པའི་འབྲས་བུ་ཅན་ཡིན་པའི་ཕྱིར་རོ། །

 གཉིས་པ་ལ་གསུམ་སྟེ། རང་བཞིན་རྟགས་ཀྱི་མཚན་ཉིད། མཚན་ཉིད་ཅན་གྱི་

དབྱེ་བ། གོ་བྱེད་དུ་འགྱུར་ཚུལ་གྱི་དང་པོ་ལ། བསྟན་བཤད་གཉིས་ཀྱི་དང་པོ་ནི། བསྒྲུབ་

བྱའི་ཆོས་ཀྱི་བདག་ཉིད་དེ་ངོ་བོ་ཉིད་དུ་གྱུར་པའི་གཏན་ཚིགས་ཡང་དག་གང་ཡིན་པ་

དེ་རང་བཞིན་གཏན་ཚིགས་ཡིན་ནོ། །ཁྱད་པར་ཇི་ལྟ་བུའི་ངོ་བོ་ཉིད་ཅེ་ན། བསྒྲུབ་བྱའི་

ཆོས་དེ་ཡོད་ཙམ་དང་རྗེས་སུ་འབྲེལ་བ་ཅན་གྱི་ངོ་བོ་ཉིད་དོ། །སྦྱོར་བ་ནི། སྒྲ་མི་རྟག་

སྒྲུབ་ལ་རྟགས་ཡང་དག་བྱས་པ་ཆོས་ཅན། རང་བཞིན་གྱི་རྟགས་ཀྱི་ཐ་སྙད་བྱ་རུང་སྟེ། 

བསྒྲུབ་བྱའི་ཆོས་དང་བདག་ཉིད་གཅིག་པའི་རྟགས་ཡང་དག་ཡིན་པའི་ཕྱིར་རོ། །

གཉིས་པ་ནི། བདག་ཉིད་སྨོས་པས་ཆོག་མོད་དེ་ཙམ་དང་རྗེས་སུ་འབྲེལ་པ་

སྨོས་ཅི་དགོས་ཤེ་ན། འདི་ལྟར་ཏེ་གང་གི་ཕྱིར་དོན་གྱི་བསྒྲུབ་བྱའི་ཆོས་དེའི་བདག་

ཉིད་དུ་གྱུར་པའི་སྒྲུབ་བྱེད་ནི་ཆོས་ཅན། བསྒྲུབ་བྱའི་ཆོས་དེ་ཙམ་དང་རྗེས་སུ་འབྲེལ་

པ་ཅན་ཁོ་ན་ཡིན་གྱི་རང་ལས་དོན་གཞན་པའི་བསྒྲུབ་བྱའི་ཆོས་ལ་རག་ལས་པའམ། 

འབྲེལ་པ་ལ་ལྟོས་པའི་རྟགས་ནི་མ་ཡིན་ཏེ། བསྒྲུབ་བྱའི་ཆོས་དེ་ཙམ་དང་རྗེས་སུ་

འབྲེལ་པ་ཡོད་མེད་ཀྱི་རྗེས་སུ་བྱེད་པའི་ཕྱིར། ཞེས་སྟོན་པ་སྒྲུབ་བྱེད་ཀྱི་ཆོས་དེ་ཡོད་

ན་ཡང་ཡོད་པར་ཏེ་གྲུབ་པར་མ་གྱུར་པའི་ཕྱིས་འབྱུང་བའི་ཆོས་ནི་སྒྲུབ་བྱེད་ཀྱི་ཆོས་

དེའི་བདག་ཉིད་དུ་འགལ་བའི་ཕྱིར་རོ། །བདག་ཉིད་མ་ཡིན་ཡང་གོ་བྱ་གོ་བྱེད་ཡིན་ནོ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

སྙམ་ན། སྒྲུབ་བྱེད་སྔར་གྲུབ་ནས་ཕྱིས་རྒྱུ་གཞན་ལས་འགྲུབ་པའི་བསྒྲུབ་བྱའི་ཆོས་

ཡིན་ན་རྒྱུ་རྣམས་ཀྱང་འབྲས་བུ་ལ་འཁྲུལ་བའི་ཕྱིར་གོ་བྱ་གོ་བྱེད་མ་ཡིན་ནོ། །རྒྱུ་

གཞན་ལས་ཕྱིས་འབྱུང་ན་དེའི་བདག་ཉིད་མ་ཡིན་ལ་གོ་བྱ་མ་ཡིན་པ་དེའི་ཕྱིར་

བསྒྲུབ་བྱའི་ཆོས་དེ་ཡོད་པ་ཙམ་དང་རྗེས་སུ་འབྲེལ་པ་ཉིད་ཀྱི་བདག་ཉིད་ཀྱི་རང་

བཞིན་ནི་རང་བཞིན་དང་གོ་བར་བྱེད་པ་ཡིན་ནོ། །སྦྱོར་བ་ནི་སྔར་བཞིན་ནོ། །

གཉིས་པ་ལ་གསུམ་སྟེ། བསྟན་བཤད་ཕྱོགས་གཞན་ལ་སྦྱར་བ་གསུམ་ལས། 

དང་པོ་ནི། རང་བཞིན་དེ་ཡང་རང་གི་བདག་ཉིད་ལ་གཏན་ཚིགས་ཉིད་དུ་སྒྲས་ཉེ་བར་

དགོད་པ་ནི་ཁྱད་པར་ནི་བྱེ་བྲག་སྟེ་དེ་ལ་ལྟོས་པ་ཉེ་བར་དགོད་པ། དཔེར་ན། སྒྲ་

འཇིག་པ་མི་རྟག་པར་བསྒྲུབ་པར་བྱ་བ་ལ་འབྲས་བུ་བྱས་པ་ཉིད་ཁྱད་པར་ལ་ལྟོས་པ་

དང་བཅས་པར་བརྗོད་པ་བཞིན་དུ། ཡང་ན་ལྟོས་མེད་དག་པ་སྟེ། དཔེར་ན། སྒྲ་མི་རྟག་

པར་བསྒྲུབ་པར་བྱ་བ་ལ་ཡོད་པ་ཉིད་དག་པ་སྒྲས་ཉེ་བར་དགོད་པ་འབའ་ཞིག་པ་ཡིན་

པ་བཞིན་ནོ། །ལྟོས་སྦྱོར་དག་སྦྱོར་གྱི་ཁྱད་པར་ནི་རྟགས་ཀྱི་མཚན་གཞི་བརྗོད་པའི་

སྒྲས་ཁྱད་པར་ལ་ལྟོས་པའི་རང་བཞིན་བརྗོད་ཅིང་ལྟོས་ས་ཁྱད་པར་དེ་འཕེན་པར་

བྱེད་ན་ལྟོས་པ་ཡིན་ལ་དེ་ལྟ་མ་ཡིན་ན་དག་པའོ། །

གཉིས་པ་ནི། གལ་ཏེ་བྱས་པའི་སྒྲ་ལ་ཁྱད་པར་བརྗོད་པའི་སྒྲ་སྦྱར་བ་ནི་མེད་

ཀྱི་བྱས་པའི་དངོས་པོ་ཙམ་ཉིད་བརྗོད་པ་ཡིན་པས་ཁྱད་པར་ལ་ལྟོས་པའི་རང་བཞིན་

བརྗོད་པ་མིན་ནོ་ཞེ་ན། རང་གི་ངོ་བོ་འགྲུབ་པར་བྱ་བའི་ཕྱིར་གཞན་རྒྱུ་རྐྱེན་གྱི་བྱེད་

པ་ལ་ཉེ་བར་ལྟོས་པའི་དངོས་པོ་ནི་བྱས་པ་ཡིན་ནོ། །བྱས་པའི་སྒྲ་འདིས་ནི་ཆོས་ཅན། 

ཁྱད་པར་ལ་ལྟོས་པའི་རང་བཞིན་བརྗོད་པ་ཡིན་ཏེ། བྱེད་པ་ལ་ལྟོས་པ་བྱས་པར་

བརྗོད་པ་དེས་ན་སྟེ་དེའི་ཕྱིར་རྣམ་པ་ཐམས་ཅད་དུ་སྒྲ་གཞན་སྦྱར་བས་ཁྱད་པར་

གཞན་རྟོགས་པ་མ་ཡིན་ཏེ། ཁ་ཅིག་ཏུ་ཁྱད་པར་རྟོགས་པར་འགྱུར་ཏེ། བུམ་པ་བྱས་

སོ་ཞེས་བརྗོད་པ་ན་རྫ་མཁན་རྟོགས་པས་བརྗོད་དམ་མ་བརྗོད་ཀྱང་བླའོ། །གང་དུ་

ཁྱད་པར་ནང་དུ་འདུ་བ་དེར་སྒྲ་བརྗོད་པར་བྱ་བ་མ་ཡིན་ཏེ། འཚོའོ་ཞེས་པ་ལ་སྲོག་

གི་སྒྲ་སྦྱར་མི་དགོས་སོ། །

ཁྱད་པར་གྱི་སྒྲ་མ་སྦྱར་བ་ནི། ཁྱད་པར་བརྗོད་པ་ལ་རྩོད་པ་དང་བཅས་པ་

ཡིན་པས་རྩ་བར་ཁྱད་པར་རྟོགས་པ་འབྲས་བུའི་སྒྲ་དང༌། འགྲེལ་པར་ཁྱད་པར་ནང་

དུ་འདུས་པ་བྱས་པའི་སྒྲ་དཔེར་བརྗོད་ལ། དེ་དག་གིས་རང་གི་ངོ་བོ་བརྗོད་པ་ཡིན་

ཡང་ཁྱད་པར་གཞན་རྒྱུ་རྐྱེན་དེ་དག་འཕེན་པར་བྱེད་པ་ཡིན་པས་དག་པར་བརྗོད་པ་

མ་ཡིན་ནོ། །བྱས་པ་ཁྱད་པར་གྱི་སྒྲ་མ་སྦྱར་བ་ལྟོས་པར་བསྟན་པ་འདིས་ནི་སྒྲ་མི་

རྟག་སྟེ། གནས་དང་རྩོལ་བ་ལ་སོགས་པའི་རྐྱེན་གྱི་བྱེ་བྲག་གིས་ཐ་དད་པ་ཉིད་ཡིན་

པའི་ཕྱིར། ལ་སོགས་པ་རྩོལ་བ་ལས་བྱུང་བའི་ཕྱིར་ཞེས་བྱ་བ་ཡང་ཁྱད་པར་དངོས་

སུ་འཕེན་པ་རྐྱེན་དང་རྩོལ་བའི་སྒྲ་སྦྱར་ཡང་ལྟོས་པར་བཤད་པ་ཡིན་ནོ། །

དེ་ལྟར་སྦྱོར་བ་ཁ་ཅིག་ཏུ་ནི་ཁྱད་པར་ལ་ལྟོས་ནས་རང་བཞིན་གྱི་གཏན་

ཚིགས་བརྗོད་ལ། སྦྱོར་བ་ཁ་ཅིག་ཏུ་ནི་ཁྱད་པར་ལ་མ་ལྟོས་པར་རང་བཞིན་གཏན་

ཚིགས་སུ་བརྗོད་དེ། དཔེར་ན། སྒྲ་མི་རྟག་པ་ཉིད་ལ་ཡོད་པ་ཉིད་བཞིན་ནོ། །ཡོད་པའི་

སྒྲས་ནི་དོན་བྱེད་པ་ཉིད་བརྗོད་ཀྱི་གཞན་ནི་མ་ཡིན་ནོ། །ཡོད་པ་ཡང་རྒྱུའི་དོན་འཕེན་

མོད་ཀྱི་དོན་གྱིས་འཕངས་ཀྱི་སྒྲས་མ་ཆོད་པས་ལྟོས་པ་མ་ཡིན་ནོ། །ཞེས་ཛྙཱ་ན་ཤྲཱིའོ། །

ལྟོས་པ་ལ་གཉིས་ཏེ། ཁྱད་པར་གཞན་ལ་ལྟོས་པ་དང་བདག་ཉིད་དུ་གྱུར་པའི་

ཁྱད་པར་ལ་ལྟོས་པ་ལས་ཕྱི་མ་སྟོན་པར་སྦྱོར་བ་ཁ་ཅིག་ཏུ་ནི་རང་བཞིན་དུ་གྱུར་པའི་

ཆོས་ཀྱི་ཁྱད་པར་དེ་ཡོངས་སུ་བཟུང་ནས་རང་བཞིན་གཏན་ཚིགས་སུ་བརྗོད་དེ། 

དཔེར་ན། སྒྲ་གཅིག་པ་དེ་ཉིད་ལ་སྐྱེ་བ་རྟགས་སུ་བཀོད་པ་བཞིན་ནོ། །སྐྱེ་བའི་སྒྲས་

སྐྱེ་བ་དང་ལྡན་པའི་དངོས་པོ་གཏན་ཚིགས་སུ་བརྗོད་དེ། རྟེན་མེད་པའི་སྐྱེ་བ་ནི་

འགའི་ཡང་རྟགས་མིན་ནོ། །སྐྱེ་བ་དང་སྐྱེ་ལྡན་གྱི་དངོས་པོ་ངོ་བོ་གཅིག་ཀྱང་ལྡོག་པ་

ལ་ལྟོས་ནས་སྐྱེ་བ་ཁྱད་པར་ཡིན་ནོ། །དེ་དག་གི་སྦྱོར་བ་ནི་སྒྲ་གཅིག་སྒྲུབ་ལ་བྱས་པ་

རྟགས་སུ་བཀོད་པ་སོགས་ཀྱི་སྦྱོར་བ་ཆོས་ཅན། ཁྱད་པར་ལྟོས་པའི་སྦྱོར་བ་ཡིན་ཏེ། 

རྟགས་ཀྱི་མཚན་གཞི་བརྗོད་པའི་སྒྲས་ཁྱད་པར་འཕེན་ཞིང་ཁྱད་པར་དེས་ཁྱད་པར་

དུ་བྱས་པ་རྟགས་སུ་བརྗོད་པའི་སྦྱོར་བ་ཡིན་པའི་ཕྱིར། སྒྲ་གཅིག་པ་སྒྲུབ་ལ་ཡོད་པ་

བཀོད་པའི་སྦྱོར་བ་ཆོས་ཅན། དག་པའི་སྦྱོར་བ་ཡིན་ཏེ། རྟགས་ཀྱི་མཚན་གཞི་

བརྗོད་པའི་སྒྲས་ལྟོས་ས་ཁྱད་པར་མི་འཕེན་པའི་སྦྱོར་བ་ཡིན་པའི་ཕྱིར། །

གསུམ་པ་ནི་དག་པ་དང༌། ཁྱད་པར་གཞན་ལ་ལྟོས་པ་དང༌། རང་བཞིན་དུ་གྱུར་

པའི་ཆོས་ཀྱི་ཁྱད་པར་ལ་ལྟོས་པའི་རང་བཞིན་རྟགས་ཀྱི་རབ་ཏུ་དབྱེ་བ་བསྟན་པའི་

ཕྱོགས་འདིས་རང་བཞིན་ནམ་ཡོད་པའི་སྒྲས་རང་གི་ངོ་བོ་ཉེ་བར་བཀོད་པ་ལས་གཞན་

དུ་ཁྱད་པར་དང་འབྲེལ་བའི་དོན་བརྗོད་པའི་སྒྲས་བསྒྲུབ་བྱའི་ཆོས་དང་ངོ་བོ་ཐ་དད་མེད་

པའི་རྟགས་ཡང་དག་དེ་ཡང་རང་བཞིན་གཏན་ཚིགས་ཀྱི་དབྱེ་བར་བལྟ་བར་བྱའོ། །

གསུམ་པ་ལ་བདུན་ཏེ། ཁྱབ་བྱ་ཁྱབ་བྱེད་དུ་ངེས་པ་གོ་བྱེད་དང་གོ་བྱར་

བསྟན། ཁྱབ་བྱ་ཁྱབ་བྱེད་དུ་ངེས་པ་ལྡོག་བྱ་ལྡོག་བྱེད་དུ་བསྟན། དེ་དག་གིས་གཏན་

ཚིགས་གཉིས་ཀྱི་མཚན་ཉིད་ཀྱང་བཤད་པ་དང༌། གཏན་ཚིགས་གཉིས་ཀྱི་དབྱེ་བ་

དང༌། གཏན་ཚིགས་གཉིས་ཀྱི་དཔེར་བརྗོད་དང༌། བྱས་མི་རྟག་ཁྱབ་བྱ་ཁྱབ་བྱེད་དུ་

ངེས་ཚུལ། དེས་རང་བཞིན་གྱི་རྟགས་གཞན་ལ་ཡང་འབྲེལ་པ་གྲུབ་དགོས་པར་

བསྟན་པ་ལས། དང་པོ་ནི། ཇི་ལྟར་རང་བཞིན་འདི་གོ་བྱེད་ཡིན་ཞེ་ན། རང་བཞིན་

བྱས་པ་ཡོད། དེ་ཡང་གལ་ཏེ་རང་གི་བསྒྲུབ་པར་བྱ་བའི་ཆོས་མི་རྟག་པས་ཁྱབ་པའི་

རྗེས་འགྲོ་ཚད་མས་ངེས་ན་ནི་དེའི་ཚེ་གོ་བར་བྱེད་པ་ཡིན་ནོ། །དེ་ལྟ་མ་ཡིན་ན་ཚུལ་

གསུམ་མ་ངེས་པའི་བྱས་པ་དེའི་རང་བཞིན་གྱིས་ཆོས་ཅན། གོ་བར་བྱ་བ་སྒྲ་གཅིག་

པ་གོ་བར་བྱེད་པ་ཉིད་མ་ཡིན་པར་འགྱུར་ཏེ། སྒྲ་གཅིག་སྒྲུབ་ལ་ལྟོས་ཏེ་ཁྱབ་པའི་

ཆོས་ཅན་ལ་བརྟེན་པའི་ཕྱོགས་ཆོས་མ་ངེས་པའི་ཕྱིར། དཔེར་ན། གསལ་བའི་རང་

བཞིན་དུ་ཤེས་པར་བྱ་བའི་འོད་གསལ་བ་ཉིད་ཀྱིས་བུམ་པ་ལ་སོགས་པ་གསལ་བར་

བྱེད་པའི་སྒྲོན་མ་ནི་གསལ་བ་དེའི་རང་བཞིན་མ་རྟོགས་ན་རང་གི་དོན་བྱ་བ་བུམ་པ་

ལ་སོགས་པ་གསལ་བར་བྱེད་པའི་མཚན་ཉིད་ཅན་དེ་མི་བྱེད་པ་བཞིན་དང༌། ཡི་གེའི་

གོ་རིམ་གྱི་ཁྱད་པར་གྱི་རྗེས་སུ་སོན་པའི་སྒྲ་ལས་དོན་གོ་བ་བཀོད་པ་རྟོགས་པ་ལས་

ལྟོས་པ་བཞིན་ནོ། །མ་ངེས་ན་གོ་བྱེད་མ་ཡིན་པ་དེའི་ཕྱིར་ཁྱབ་བྱར་ངེས་པ་ཉིད་ཀྱི་

ཁྱབ་པར་བྱ་བ་ནི་ཁྱབ་བྱེད་དེའི་གོ་བར་བྱེད་པ་ཡིན་ལ། ཁྱབ་བྱེད་དུ་ངེས་པའི་ཁྱབ་

པར་བྱེད་པ་ནི་ཁྱབ་བྱ་དེའི་གོ་བར་བྱ་བའི་ཆོས་ཡིན་ནོ། །

གཉིས་པ་ནི། གོ་བྱའི་ཆོས་མི་རྟག་པ་དེ་ནི་ཆོས་ཅན། །ཡུལ་འགའ་ཞིག་ལ་རང་

ལོག་པ་ན་ཁྱབ་པར་བྱ་བ་བྱས་པ་དེ་ལྡོག་པར་བྱེད་པ་ཡིན་ཏེ། བྱས་པའི་བདག་གཅིག་

པའི་ཁྱབ་པར་བྱེད་པ་ཡིན་པའི་ཕྱིར། ཁྱབ་པ་ཡོད་དེ། ལྡོག་བྱེད་མ་ཡིན་པ་དེ་ཁྱབ་བྱེད་

དུ་འགལ་ཏེ། གལ་ཏེ་ཁྱབ་བྱེད་མི་རྟག་པ་འདི་མེད་ན་ཁྱབ་བྱ་བྱས་པ་མེད་པ་ཡིན་ན། མི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

རྟག་པ་འདི་ཆོས་ཅན། བྱས་པ་དེའི་ཁྱབ་པར་བྱེད་པ་གྲུབ་པ་ཡིན་ཏེ། དེ་ལོག་པས་བྱས་

པ་ལྡོག་པའི་ལྡོག་ཁྱབ་ཡང་དག་གྲུབ་པ་དེ་ལྟ་ན་ནི་སྟེ་དེའི་ཕྱིར་རོ། །

གསུམ་པ་ནི། ཚད་མས་ཁྱབ་བྱ་ཁྱབ་བྱེད་དུ་ངེས་པ་གོ་བྱེད་དང་གོ་བྱ་ཡིན། 

ཁྱབ་བྱ་ཁྱབ་བྱེད་དུ་ངེས་ན་ལྡོག་བྱ་ལྡོག་བྱེད་དུ་ངེས་པ་དེའི་ཕྱིར་དེ་ལྟར་བསྟན་པ་

འདིས་ནི་ཆོས་མཐུན་པ་དང་མི་མཐུན་པ་དག་གི་གཏན་ཚིགས་རྣམ་པ་གཉིས་ཀྱིས་

གོ་བར་བྱེད་པའི་གོ་བར་བྱ་བ་དང་གོ་བ་བྱེད་པ་ཉིད་ཀྱི་མཚད་ཉིད་དེ་རྒྱུ་མཚན་ཁྱབ་

པ་ངེས་པ་ཡང་བཤད་པར་རིག་པར་བྱའོ། །

བཞི་པ་ལ་བཞི་སྟེ། སྦྱོར་བའི་དབང་གིས་གཉིས་སུ་དབྱེ། དོན་ལ་བྱེ་བྲག་མེད་

པར་བསྟན། རང་དོན་དུ་སྟོན་པའི་རྒྱུ་མཚན། གཉིས་ཀས་ཚུལ་གསུམ་སྟོན་པར་

བསྟན་པ་ལས། དང་པོ་ནི། བདག་གཅིག་འབྲེལ་པ་དང་ལྡན་པའི་གཏན་ཚིགས་གཅིག་

ཉིད་མ་ཡིན་ནམ། ཇི་ལྟར་གཉིས་སུ་དབྱེ་ཞེ་ན། དབྱེ་གཞི་གཏན་ཚིགས་ཡང་དག་

སྟོན་པའི་ངག་སྐྱོན་མེད་ནི་དབྱེ་བའི་ངོ་བོ་རྣམ་པ་གཉིས་ཏེ། ཕྱེ་བའི་ཐ་དད་སྦྱོར་བའི་

སྒྲ་ཐ་དད་ཀྱི་གོ་བྱའི་དོན་གཅིག་པའོ། །གཉིས་སུ་འབྱེད་པའི་རྒྱུ་མཚན་ནི་སྦྱོར་བའི་

དབང་གིས་ཏེ་སྒྲས་རྗེས་འགྲོ་སྒྲུབ་པ་དངོས་སུ་བརྗོད་པ་དང་ལྡོག་པ་དགག་པ་དངོས་

སུ་བརྗོད་པ་གཉིས་སུ་ངེས་པས་གཉིས་སུ་ཕྱེ་སྟེ། དཔེ་དང་བསྒྲུབ་བྱའི་ཆོས་ཅན་

གཉིས། ཆོས་མཐུན་པ་ཉིད་བརྗོད་བྱར་ཡོད་པ་ཅན་དང༌། ཆོས་མི་མཐུན་པ་ཉིད་

བརྗོད་བྱར་ཡོད་པ་ཅན་ནོ། །

གཉིས་པ་ནི། འོ་ན་མཐུན་སྦྱོར་གྱིས་རྗེས་འགྲོ་དང་མི་མཐུན་སྦྱོར་གྱིས་ལྡོག་

པ་བརྗོད་ཀྱི་ཚུལ་གསུམ་ག་མ་བརྗོད་པས་དོན་ཐ་དད་དོ་ཞེ་ན། མཐུན་སྦྱོར་མི་མཐུན་

བུ་སྟོན་རིན་ཆེན་གྲུབ།

སྦྱོར་འདི་གཉིས་ཀྱི་དགོས་པ་རྟོགས་བྱའི་དོན་དུ་ནི་བྱེ་བྲག་ཅི་ཡང་མེད་དེ། གཉིས་

ཀ་ཡང་ཚུལ་གསུམ་པའི་རྟགས་ཀྱི་དབང་དུ་བྱས་ནས་འཇུག་ཅིང་རྟོགས་པའི་ཕྱིར་

རོ། །རྟོགས་བྱ་ཐ་དད་མེད་ན་སྒྲའི་བྱེད་པ་ཐ་དད་པར་འགལ་ཞེ་ན། བརྗོད་བྱ་དང་

རྟོགས་བྱ་ཐ་དད་མེད་ན་དེ་ལྟར་ཡིན་ཡང་དེ་གཉིས་ཐ་དད་དེ། ལྷ་སྦྱིན་ཆེན་པོ་ཉིན་

པར་ཟས་མི་ཟའོ། །ཞེས་པ་བཞིན་དུ་དངོས་སུ་བརྗོད་བྱ་ཐ་དད་པས་སྦྱོར་བའི་བྱེ་བྲག་

སྒྲའི་བྱེད་པ་ཐ་དད་པ་མ་གཏོགས་པར་རྟོགས་བྱའི་དོན་གཅིག་གོ །

གསུམ་པ་ནི། སྦྱོར་བའི་སྒྲའི་དབྱེ་བ་དེ་འདིར་བརྗོད་བྱ་མ་ཡིན་པར་ཐལ། 

གཞན་དོན་རྗེས་དཔག་ཏུ་བརྗོད་པར་བྱ་བ་ཡིན་པའི་ཕྱིར་ཞེ་ན། སྦྱོར་བ་དེ་མཐོང་བ་

ལས་གཞན་གྱིས་རྟོགས་པར་མ་ཟད་རང་ཉིད་རྟོགས་པ་ན་ཡང་དེ་ལྟར་སྒྲུབ་པའམ་

དགག་པའི་སྒོ་ནས་རྟོགས་པར་འགྱུར་བའི་ཕྱིར་རང་གི་དོན་གྱི་རྗེས་དཔག་ལ་ཡང་

གཏན་ཚིགས་ཀྱི་དབྱེ་བ་བསྟན་ཏོ། །ཇི་ལྟར་གཞན་རྟོགས་པ་ལ་དབྱེ་བ་མཁོ་བ་བཞིན་

དུ་རང་ལ་ཡང་མཁོ་བའི་ཕྱིར་རོ། །

བཞི་པ་ནི། སྦྱོར་བ་གཉིས་པོས་ཚུལ་གསུམ་ག་རྟོགས་པར་འགྱུར་བ་མ་ཡིན་

པར་ཐལ། མཐུན་སྦྱོར་གྱིས་ལྡོག་ཁྱབ་མ་བསྟན་མི་མཐུན་སྦྱོར་གྱིས་རྗེས་འགྲོ་མ་

བསྟན་པའི་ཕྱིར་ཞེ་ན། ཆོས་མཐུན་པ་ཉིད་ཅན་གྱི་སྦྱོར་བ་ལ་ཡང་ཆོས་ཅན། དོན་

གྱིས་ཏེ་ཤུགས་ཀྱིས་ཆོས་མི་མཐུན་པ་ཉིད་དེ་ལྡོག་ཁྱབ་རྟོགས་ཏེ། རྗེས་འགྲོའི་ཁྱབ་

པ་དངོས་སུ་བརྗོད་ཅིང་རྟོགས་པའི་ཕྱིར་རོ། །ཁྱབ་པ་ཡོད་དེ། ལྡོག་པ་རྟོགས་པ་དེ་

མེད་ན་བསྒྲུབ་བྱའི་ཆོས་ལྡོག་པ་ན་རྟགས་ཡོད་པར་དོགས་པས་བསྒྲུབ་པར་བྱ་བའི་

ཆོས་ཀྱིས་གཏན་ཚིགས་ལ་ཁྱབ་པའི་རྗེས་སུ་འགྲོ་བ་ངེས་པ་མེད་པའི་ཕྱིར་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

རོ། །མཐུན་སྦྱོར་གྱིས་ལྡོག་ཁྱབ་འཕེན་པ་དེ་བཞིན་དུ་ཆོས་མཐུན་པའི་སྦྱོར་བ་ལ་

ཡང་ཆོས་ཅན། རྗེས་འགྲོ་ཤུགས་ཀྱིས་རྟོགས་ཏེ། ལྡོག་ཁྱབ་དངོས་སུ་བརྗོད་ཅིང་

རྟོགས་པའི་ཕྱིར། ཁྱབ་པ་ཡོད་དེ། རྗེས་འགྲོ་ངེས་པ་དེ་མེད་ན་གཏན་ཚིགས་ཡོད་

པར་བསྒྲུབ་བྱའི་ཆོས་མེད་པར་དོགས་པ་མ་ཆོད་པས་བསྒྲུབ་པར་བྱ་བའི་ཆོས་མེད་

པ་ལ་གཏན་ཚིགས་མེད་པར་ཐེ་ཚོམ་ཟ་བའི་ཕྱིར་རོ། །མཉན་བྱ་ནམ་མཁའ་ལ་མེད་

པས་རྟགས་དང་མིག་གི་གཟུང་བྱ་ལས་ལྡོག་ཀྱང་རྗེས་འགྲོ་མེད་པས་རྗེས་འགྲོ་མེད་

ཀྱང་ལྡོག་པ་ཡོད་ཅེ་ན། འབྲེལ་མེད་མི་མཐུན་ཕྱོགས་ལ་མ་མཐོང་བ་ཙམ་གྱིས་ལྡོག་

པ་མི་འགྲུབ་བོ་ཞེས་འཆད་པར་འགྱུར་རོ། །

ལྔ་པ་ལ་རྗེས་འགྲོ་ཅན་དང༌། ལྡོག་པ་ཅན་གཉིས་ཀྱི་དང་པོ་ནི། རྗེས་སུ་འགྲོ་

ལྡོག་དངོས་ཤུགས་ལ་འཕེན་པར་བསམ་པར་བྱ་བའི་གཏན་ཚིགས་གཉིས་པོ་གང་ཞེ་

ན། རབ་ཏུ་སྦྱར་བར་བྱ་བའི་གཏན་ཚིགས་དེ་དག་ཀྱང་གང་ཅུང་ཟད་བྱས་པ་དེ་

ཐམས་ཅད་ནི་མི་རྟག་སྟེ། བུམ་པ་དང་སྣམ་བུ་ལ་སོགས་པ་བཞིན་ནོ། །སྒྲ་ཡང་བྱས་

པ་ཡིན་ནོ་ཞེས་བྱ་བ་ནི་ཕྱོགས་ཆོས་དང་རྗེས་སུ་འགྲོ་བ་དངོས་སུ་བརྗོད་པ་ཅན་གྱི་

སྦྱོར་བའོ། །དེ་ལྟ་བུའི་མཐུན་སྦྱོར་གྱི་སྐབས་འདིར་ཆོས་ཅན། ཤུགས་ཉིད་ཀྱིས་སྒྲ་

མི་རྟག་པའོ་ཞེས་འགྱུར་བ་ཡིན་ཏེ། བྱས་པ་ཐམས་ཅད་མི་རྟག་ཅིང་སྒྲ་བྱས་པར་

དངོས་སུ་བསྟན་པའི་ཕྱིར། ཕྱོགས་མཚན་ཉིད་པ་ནི་ཆོས་ཅན། མཐུན་སྦྱོར་གྱི་

སྐབས་སུ་དངོས་སུ་གདོན་མི་ཟ་བར་བསྟན་པར་མི་བྱ་སྟེ། མཐུན་སྦྱོར་གྱི་སྐབས་སུ་

ཤུགས་ཀྱིས་འགྲུབ་པ་དེས་ན་སྟེ་དེའི་ཕྱིར་རོ། །

གཉིས་པ་ལ། ཕྱོགས་ཆོས་དང་ལྡོག་པ་དངོས་སུ་བརྗོད་པ་ཅན་གྱི་སྦྱོར་བ་

བུ་སྟོན་རིན་ཆེན་གྲུབ།

ཡང་མི་རྟག་པ་ཉིད་མེད་ན་བྱས་པ་ཉིད་དུ་འགྱུར་བ་མ་ཡིན་ནོ་སྒྲ་ནི་བྱས་པ་ཡིན་ནོ་

ཞེས་བྱ་བ་ལྟ་བུའོ། །མི་མཐུན་ཉིད་ཅན་གྱི་སྦྱོར་བའི་སྐབས་འདིར་ཆོས་ཅན། རྗེས་

སུ་དཔག་བྱ་དངོས་སུ་མི་བརྗོད་དེ། རྗེས་སུ་དཔག་བྱ་ཤུགས་ཀྱིས་འགྲུབ་པའི་ཕྱིར། 

རྟགས་གྲུབ་སྟེ། བྱས་པ་མི་རྟག་པ་དེའི་ངོ་བོ་སྟེ་རང་བཞིན་ཉིད་དུ་གྲུབ་པ་ཉིད་ཀྱིས་ན་

བྱས་པ་མི་རྟག་པ་དེ་མེད་ན་མེད་པ་ཉིད་དང༌། སྒྲ་ལ་ཡང་བྱས་པ་ཡོད་པར་བསྟན་པ་

ན། སྒྲའི་དངོས་པོ་མི་རྟག་པ་དེའི་བདག་ཉིད་དུ་ཡོད་པ་ཡིན་ནོ་ཞེས་ཤུགས་ཀྱིས་

འགྲུབ་བོ། །མི་མཐུན་སྦྱོར་གྱི་སྐབས་སུ་ཆོས་ཅན། རྗེས་སུ་འགྲོ་བ་ཡང་”དོན
1
་གྱིས་

གོ་བས་འགྲུབ་སྟེ། འབྲེལ་པའི་དབང་གིས་ལྡོག་ཁྱབ་དངོས་སུ་བསྟན་པའི་ཕྱིར། ཁྱབ་

པ་གྲུབ་ཚུལ་འདི་ལྟར་མི་རྟག་པ་དེའི་བདག་ཉིད་དུ་མ་ངེས་པ་ནི་མི་རྟག་པ་དེ་ཡིན་པ་

ལོག་པས་ལྡོག་པར་མི་འགྱུར་ཏེ། རྩོལ་བྱུང་ལོག་པས་མི་རྟག་པ་མི་ལྡོག་པ་བཞིན་

ནོ། །འབྲེལ་མེད་ལོག་པས་མི་ལྡོག་པ་དེས་ན་དེའི་བདག་ཉིད་ཀྱི་ངེས་པ་སྟེ་འབྲེལ་པ་

རབ་ཏུ་བསྒྲུབས་ནས་ཆོས་ཡིན་པ་ལོག་པས་རྟགས་ལྡོག་པ་བརྗོད་པར་བྱའོ། །སྔར་

ནི་ངག་གཅིག་གིས་ཀྱང་གཉིས་ཀ་གོ་བར་བཤད་ལ། འདིར་ནི་ལྡོག་པ་རྟོགས་པ་ལ་

འབྲེལ་པ་ལ་རག་ལས་ལ། འབྲེལ་པ་ངེས་ན་རྗེས་འགྲོ་དོན་གྱིས་གྲུབ་པར་སྟོན་པས་

མི་ཟློས་སོ། །

དྲུག་པ་ལ་དྲིས་ལན་གཉིས་ཀྱི་དང་པོ་ནི། ད་ནི་ཚད་མ་གང་གིས་བྱས་པའི་

ཕྱིར་སྒྲ་མི་རྟག་ཅེས་དེ་སྐད་དུ་བརྗོད་པར་འགྱུར་བ་བྱས་པ་གདོན་མི་ཟ་བར་མི་རྟག་

པའོ་ཞེས་ཚད་མ་གང་གིས་ཤེས་པར་བྱ་ཞེ་ན། 

1  [མ་ཕྱི། ༡༢༦ན༤ན།   དེན    * དོན]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ལན་གྱི་དོན་ལ་སློབ་དཔོན་ཆོས་མཆོག་ན་རེ། གཞན་རྟག་པ་ལྷན་ཅིག་བྱེད་

པའི་རྐྱེན་ལ་ལྟོས་ནས་རིམ་གྱིས་དོན་བྱེད། དཔེར་ན། འཇིག་པའི་རྒྱུ་ཁྱད་པར་ཅུང་

ཟད་མི་བྱེད་ཀྱང་དངོས་པོ་ལྡོག་པར་བྱེད་པས་རྒྱུ་ཡིན་པ་བཞིན་ནོ། །ཞེས་སྨྲ་བ་ལྡོག་

པའི་ཕྱིར་ལྟོས་མེད་བཤད་པ་དང༌། འཇིག་པས་རྒྱུ་གཞན་ལ་ལྟོས་བཅས་ཡིན་ན་རེས་

འགའ་བ་ཡིན་པས་གནོད་པ་ཅན་གྱིས་ངེས་པར་སྒྲུབ་མི་ནུས་པས་གནོད་པ་ཅན་གྱི་

ཚད་མའི་ཡན་ལག་གམ། རྒྱུ་མེད་པ་ནི་རྒྱུ་ངེས་པ་མེད་པ་ལ་བརྗོད་ན་རྒྱུ་ཐམས་ཅད་

འཇིག་རྒྱུ་ཡིན་པས་རྒྱུ་ལས་སྐྱེས་བ་ཐམས་ཅད་འཇིག་གོ་ཞེས་གནོད་པ་ཅན་གྱི་

ཚད་མ་ཉིད་བསྟན། དེས་མཐོང་མ་མཐོང་གི་ཡུལ་ཐམས་ཅད་ལ་འཇིག་པ་སྒྲུབ་མི་

ནུས་པས་རིམ་དང་གཅིག་ཅར་འགལ་བའི་གནོད་པ་ཅན་བསྟན་ནོ་ཞེས་གསུང་ངོ། །         

རང་ལུགས་ཀྱིས་ལྟོས་མེད་རྟགས་ཀྱིས་རྗེས་འགྲོའི་ཁྱབ་པ་སྒྲུབ་པ་དང༌། 

གནོད་པ་ཅན་གྱི་རིགས་པས་རྗེས་སུ་འགྲོ་ལྡོག་གི་ཁྱབ་པ་སྒྲུབ། དེ་དག་ལ་རྩོད་པ་

སྤང་བའི་དང་པོ་ལ། བསྟན་བཤད་གཉིས་ཀྱི་དང་པོ་ནི། བྱས་པ་མི་རྟག་པས་ཁྱབ་

ཚུལ་འདི་ལྟར་འཇིག་པ་ནི་ཆོས་ཅན། རང་གི་ངོ་བོས་ཏེ་རང་བཞིན་གྱིས་རྗེས་འབྲེལ་

ཏེ་བྱས་ཡོད་ཀྱི་ངོ་བོར་ངེས་པ་ཉིད་དེ། བྱས་ཡོད་ཀྱི་རྒྱུ་རྐྱེན་གང་ཡིན་པ་ལས་ཇི་ལྟ་

བར་བྱུང་ཞིང་བྱས་ཡོད་ཀྱི་རྒྱུ་ལས་རྒྱུ་གཞན་ལ་ལྟོས་པ་མེད་པའི་ཕྱིར་རོ། །

གཉིས་པ་ལ་ཕྱོགས་ཆོས་སྒྲུབ། རྟགས་དགོད། ཁྱབ་པ་སྒྲུབ་པ་གསུམ་གྱི་དང་

པོ་ནི། བྱས་ཡོད་དངོས་པོ་འཇིག་པ་ནི་ཆོས་ཅན། འཇིག་པ་བྱས་ཡོད་དེའི་ངོ་བོར་

སྐྱེད་པའི་རྒྱུ་ལས་གཞན་པའི་རྒྱུ་ལ་ལྟོས་པ་མ་ཡིན་ཏེ། བྱས་ཡོད་རང་གི་རྒྱུ་ཁོ་ན་

ལས་འཇིག་པའི་ངང་ཅན་དུ་འབྱུང་བའི་ཕྱིར་རོ། །

གཉིས་པ་ནི། གང་ཅུང་ཟད་བྱས་པ་དེ་ནི་ཆོས་ཅན། རང་བཞིན་གྱིས་འཇིག་

པའི་ངང་ཅན་ཡིན་ཏེ། འཇིག་པར་འགྱུར་བ་རང་རྒྱུ་ལས་རྒྱུ་གཞན་ལ་ལྟོས་མེད་དུ་

འཇིག་པ་དེ་བས་ན་སྟེ་དེའི་ཕྱིར་རོ། །

གསུམ་པ་ལ། ལྟོས་བཅས་དང་ངེས་པ་འགལ་བར་བསྟན། ལྟོས་མེད་ལ་ངེས་

པས་ཁྱབ་པར་སྒྲུབ། དེ་ལ་འཁྲུལ་པའི་དོགས་པ་སྤང་བའི་དང་པོ་ལ། བསྟན་བཤད་

བསྡུ་གསུམ་གྱི་དང་པོ་ནི། དངོས་པོ་འཇིག་པའི་ངོ་བོར་ངེས་ན། འཇིག་རྒྱུ་གཞན་ལ་

ལྟོས་མེད་དུ་ཁས་བླང་དགོས་སོ་ཞེས་སྟོན་པ་འདི་ལྟར་ཆོས་བྱས་ཡོད་རྣམས་ཆོས་

ཅན། ངེས་པར་འགྱུར་བ་སྟེ་འཇིག་པར་ངེས་པ་མེད་པར་ཐལ་ནི་སྟེ། གང་གི་ཕྱིར་ན་

འཇིག་པར་འགྱུར་བ་རང་རྒྱུ་ལས་རྒྱུ་གཞན་ལ་ལྟོས་བཅས་ཡིན་པའི་ཕྱིར། ཁྱབ་པ་

ཚད་མས་མཐོང་སྟེ། གོས་ལ་ཚོན་བཞིན་ནོ། །

གཉིས་པ་ནི། དངོས་པོ་འཇིག་པ་ནི་ཆོས་ཅན། རང་རྒྱུ་ལས་རྒྱུ་གཞན་ལ་

ལྟོས་པ་མེད་པ་ཡིན་ཏེ། རང་གི་ངོ་བོར་ངེས་པའི་ཕྱིར། གལ་ཏེ་ལྟོས་བཅས་ཡིན་ན་

ནི། བུམ་པ་དང་སྣམ་བུ་ལ་སོགས་པ་འཇིག་རྒྱུ་དེ་ཉེ་བར་མེད་པ་འགའ་ཞིག་ཆོས་

ཅན། རྟག་པར་ཡང་འགྱུར་བར་ཐལ། འཇིག་པར་འགྱུར་བ་རང་རྒྱུ་ལས་གཞན་པའི་

རྒྱུ་ལ་ལྟོས་པ་དང་བཅས་པ་ཡིན་ལ་རྒྱུ་གཞན་དེ་མ་ཚང་བའི་ཕྱིར། གལ་ཏེ་འཇིག་

པའི་རྒྱུ་གཅིག་ཏུ་ཟད་ན་དེ་ལྟར་ཡིན་ཡང་འཇིག་པའི་རྒྱུ་ཐོ་བ་དང་ཆར་ལ་སོགས་པ་

མང་པོ་ཡོད་པས་དེ་འགའ་ཞིག་མེད་པ་མི་སྲིད་པས་ངེས་པར་འཇིག་གོ་ཞེ་ན། འཇིག་

རྒྱུ་མང་པོ་ཡོད་ཀྱང༌། ཐོ་སོགས་དེ་དག་ཀྱང་ཆོས་ཅན། བུམ་པ་འཇིག་པ་ལ་གདོན་

མི་ཟ་བར་ཉེ་བ་མ་ཡིན་པར་ཐལ། ད་གདོད་རང་གི་རྒྱུ་རྐྱེན་ལ་རག་ལས་ནས་བུམ་པ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

འཇིག་པ་ལ་ཉེ་བ་ཡིན་པའི་ཕྱིར། འདོད་ན། བུམ་སོགས་འགའ་ཞིག་ཆོས་ཅན། མི་

འཇིག་པ་ཡང་སྲིད་པར་འགྱུར་བར་ཐལ། འཇིག་པར་འགྱུར་བ་འཇིག་རྒྱུ་ཉེ་བ་ལ་

ལྟོས་ལ་འཇིག་རྒྱུ་གདོན་མི་ཟ་བར་ཉེ་བ་མ་ཡིན་པའི་ཕྱིར། འདི་ཉིད་འཆད་པའམ། 

ཡང་ན་རྒྱུ་ཉེ་བ་ན་ཡོད་དུ་ཟིན་ཀྱང་ད་གདོད་རང་གི་རྒྱུ་རྐྱེན་ལ་རག་ལས་པའི་འཇིག་

པའི་རྒྱུ་རྣམས་ནི་ཆོས་ཅན། གདོན་མི་ཟ་བར་འབྲས་བུ་འཇིག་པ་དང་ལྡན་པ་མ་ཡིན་

པར་ཐལ་ཏེ། དེས་འབྲས་བུ་འཇིག་པ་སྐྱེད་པ་ལ་མཐུན་རྐྱེན་མ་ཚང་བ་དང་གེགས་

བྱེད་པ་སྲིད་པའི་ཕྱིར་རོ། །

གསུམ་པ་ནི། རྒྱུ་ཙམ་འབྲས་བུ་ལ་འཁྲུལ་”པ
1
་དེས་ན་བུམ་སོགས་འཇིག་

པའི་རྒྱུ་ཕྱིས་འབྱུང་ནི་ཐམས་ཅད་དག་ཆོས་ཅན། འབྲས་བུ་བུམ་པ་འཇིག་པ་ལ་

འཁྲུལ་པ་ཉིད་དུ་བཤད་པ་ཡིན་ཏེ། འབྲས་བུ་བུམ་སོགས་འཇིག་པ་གནས་པ་སྟེ་ཁྱབ་

པ་ངེས་པའི་ཕྱིར། རྒོལ་བ་སུ་ལ་ཉེས་པ་བརྗོད་ཅེ་ན། འཇིག་པ་རྒྱུ་ཕྱིས་འབྱུང་ལ་

ལྟོས་ལྡན་དུ་སྨྲ་བའི་རྒོལ་བ་རྣམས་ལའོ། །

གཉིས་པ་ནི། དངོས་པོ་གང་ཞིག་ཆོས་ངོ་བོར་འགྱུར་བ་རང་རྒྱུ་ལས་རྒྱུ་

གཞན་ལ་ལྟོས་པ་མེད་པ་དེ་ནི་ཆོས་དེའི་ངོ་བོར་ངེས་པ་ཡིན་ཏེ། དཔེར་ན། རྒྱུ་

ཚོགས་པ་ཐ་མ་རང་གི་འབྲས་བུ་སྐྱེད་པ་ལ་གེགས་བྱེད་པ་མི་སྲིད་པ་དེ་འབྲས་བུ་

བསྐྱེད་པར་ངེས་པ་བཞིན། བྱས་ཡོད་ཀྱང་འཇིག་པར་འགྱུར་བ་རང་རྒྱུ་ལས་རྒྱུ་

གཞན་ལ་ལྟོས་མེད་དུ་འཇིག་པ་དེའི་ཕྱིར་ཞེས་པ་རང་བཞིན་ནོ། །

གསུམ་པ་ལ། མཐུན་པའི་རྒྱུ་ཚོགས་ཀྱི་འཁྲུལ་པའི་དོགས་པ་སྤང༌། མི་

1  [མ་ཕྱི། ༡༢༧བ༡ན།   བ    * པ]

མཐུན་པའི་རྒྱུ་ཚོགས་ཀྱི་འཁྲུལ་པའི་དོགས་པ་སྤང་བ་གཉིས་ཀྱི་དང་པོ་ལ། རྩོད་ལན་

གཉིས་ལས་དང་པོ་ནི། གལ་ཏེ་འབྲས་བུ་འགའ་ཞིག་འགའ་ཞིག་ཏུ་འགྱུར་བ་རྒྱུ་ལ་

ལྟོས་པ་མེད་དུ་ཟིན་ཀྱང་དེའི་ངོ་བོར་མ་ངེས་པ་མ་ཡིན་ནམ་སྟེ་ཡིན་ནོ། །

དཔེར་ན། ས་དང་ས་བོན་དང་ཆུའི་ཚོགས་པ་དག་མྱུ་གུ་བསྐྱེད་པ་རྒྱུ་གཞན་

ལ་ལྟོས་མེད་ཡིན་ཀྱང་རེས་འགའ་ཚོགས་པ་རྒྱུན་གྱུར་ནས་མྱུ་གུ་བསྐྱེད་ཅིང་གེགས་

ཡོད་ན་གཏན་མྱུ་གུ་མི་བསྐྱེད་པའི་ཕྱིར་རོ་ཞེ་ན། རྒྱུན་ཡོངས་སུ་གྱུར་ནས་མྱུ་གུ་

བསྐྱེད་པའི་ས་བོན་དང་ཆུའི་ཚོགས་པ་ཅན་མྱུ་གུ་བསྐྱེད་པ་རང་གི་རྒྱུ་ལས་རྒྱུ་གཞན་

ལ་ལྟོས་མེད་མ་ཡིན་ཏེ། དེར་ཡང་མྱུ་གུ་བསྐྱེད་པ་རང་གི་རྒྱུན་འབྲས་བུ་དངོས་སུ་

བསྐྱེད་ནུས་སུ་ཡོངས་སུ་གྱུར་པ་ལ་ལྟོས་པའི་ཕྱིར་རོ། །དངོས་པོ་འཇིག་པ་ཡང་དུས་

གཞན་ནམ་འཇིག་པའི་རང་བཞིན་ལ་ལྟོས་སོ་ཞེ་ན། རྒྱུ་ཚོགས་པས་མྱུ་གུ་བསྐྱེད་པ་

ནུས་པ་འགྱུར་བ་ལ་ལྟོས་པ་དེ་ལྟར་དངོས་པོ་ནི་ཆོས་ཅན། འཇིག་པར་འགྱུར་བ་རང་

རྒྱུ་ལས་རྒྱུ་གཞན་འགའ་ལ་ཡང་ལྟོས་པ་མ་ཡིན་ཏེ། རང་རྒྱུ་ལས་འཇིག་པར་སྐྱེས་

པའི་ཕྱིར། རྟགས་མ་གྲུབ་ན། འཇིག་མེད་དུ་སྐྱེས་པར་ཐལ་ལ། འདོད་ན། གཏན་མི་

འཇིག་པར་ཐལ་ལོ། །ས་དང་ས་བོན་དང་ཆུའི་ཚོགས་པ་དེ་ལ་ཡང་རྒྱུ་ཚོགས་པ་ཐ་

མ་འབྲས་བུ་བསྐྱེད་པ་ལ་དུས་སྐད་ཅིག་ཙམ་གྱིས་ཀྱང་བར་དུ་ཆོད་པ་མེད་པ་གང་

ཡིན་པ་དེ་ནི་ལྟོས་མེད་ཡིན་ཡང་འབྲས་བུ་དང་ལྡན་པ་སྟེ་བསྐྱེད་ངེས་པ་ཉིད་ཡིན་

པས་འཁྲུལ་པའི་སྐྱོན་མེད་དོ། །རེ་ཞིག་སྐྱེད་པར་བྱེད་པ་ཡང་མ་ངེས་པར་བསྟན་ནོ་

ཞེ་ན། དེ་ལ་མྱུ་གུའི་རྒྱུ་དངོས་ནི་ཚོགས་པ་ཐ་མ་དེ་ཉིད་ཡིན་ལ་དངོས་སུ་འགྱུར་བ་

སྔ་མ་ཚོགས་པ་ཚང་ཙམ་དག་ནི་ཚོགས་པ་ཐ་མ་དེའི་དོན་དུ་ཡིན་པས་རྒྱུའི་རྒྱུ་ཡིན་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

པས་ཉེ་བར་བཏགས་ནས་རྒྱུར་ཐ་སྙད་བྱེད་ཅིང་འབྲས་བུ་དོན་དུ་གཉེར་བས་དེ་ལེན་

པ་ཡིན་ནོ། །ཚོགས་པ་ཐ་མ་དེ་ལ་ཡང་གེགས་བྱེད་པ་ཡོད་པས་འབྲས་བུ་བསྐྱེད་པར་

མ་ངེས་པས་དཔེ་ཆོས་ཀྱིས་སྟོང་པ་ཡིན་ནོ་ཞེ་ན། ཚོགས་པ་ཐ་མ་དེར་ནི་འབྲས་བུ་

བསྐྱེད་པ་དེ་ལ་གེགས་བྱེད་པར་ནུས་པ་འགའ་ཡང་ཡོད་པ་མ་ཡིན་ནོ་ཞེས་མི་

དམིགས་པར་མཐའི་སྐད་ཅིག་ལ་གེགས་མེད་ཅེས་སོགས་མང་དུ་བཤད་ཟིན་ཏོ། །

གཉིས་པ་ལ། རྩོད་ལན། ལན་ལ་རྩོད་སྤང་དང་གསུམ་གྱི་དང་པོ་ནི། གལ་ཏེ་

ནས་ཀྱི་ས་བོན་དང་ལ་སོགས་པ་ཆུ་སོགས་ཀྱི་ཚོགས་པ་ལ་ཡང་ཆོས་ཅན། སཱ་ལུའི་

མྱུ་གུ་སྐྱེད་པར་བྱེད་པ་རྒྱུ་གཞན་ལ་ལྟོས་པ་མེད་པ་མ་ཡིན་ནམ་སྟེ་ཡིན་པར་ཐལ། 

སཱ་ལུའི་མྱུ་གུ་དེ་སྐྱེད་པའི་རྐྱེན་ས་དང་ཆུ་སོགས་དག་ནི་རེས་འགའ་ནས་ཀྱི་ས་བོན་

ལ་སོགས་པ་དེ་ལ་ཡོད་པའི་ཕྱིར་རོ། །ཁྱབ་པ་ཡོད་དེ། སཱ་ལུའི་ས་བོན་ཡོད་དུས་ན་

ནས་ཀྱི་ས་བོན་དེ་རྒྱུན་འགྱུར་བའམ་རྒྱུ་གཞན་ལ་ལྟོས་མེད་དུ་བསྐྱེད་པས་

སོ། །འདོད་ན། དེས་སཱ་ལུའི་མྱུ་གུ་མི་བསྐྱེད་པས་མ་ངེས་སོ་ཞེ་ན། 

ལན་སཱ་ལུའི་ས་བོན་དང་མ་ཚོགས་པའི་ནས་ཀྱི་ས་བོན་གྱི་ཚོགས་པ་ཆོས་

ཅན། ཇི་ལྟར་རྒྱུ་གཞན་ལ་ལྟོས་པ་མེད་པར་སཱ་ལུའི་མྱུ་གུ་སྐྱེད་པར་བྱེད་པ་ཡིན་ཏེ་མ་

ཡིན་པར་ཐལ། དེ་དག་ལ་ནི་སཱ་ལུའི་ས་བོན་གྱི་ས་ལུའི་མྱུ་གུ་དེ་སྐྱེད་པར་བྱེད་པའི་

རང་གི་ངོ་བོ་གང་ཡིན་པ་དེ་ཉིད་མེད་པའི་ཕྱིར། ཁྱབ་པ་ཡོད་དེ། དེ་ལྟ་ན་དེས་སཱ་ལུའི་

མྱུ་གུ་བསྐྱེད་ན་སཱ་ལུའི་མྱུ་གུ་སྐྱེད་བྱེད་སཱ་ལུའི་ས་བོན་དེའི་རང་གི་ངོ་བོ་ལ་ལྟོས་པ་

ཡིན་ནོ། །རྒྱུན་གཞན་ལ་ལྟོས་པ་བས་རང་བཞིན་གཞན་ལ་ལྟོས་ན་ལྟོས་པ་ཆེའོ། །         

གསུམ་པ་ལ་རྩོད་ལན་གཉིས་ཀྱི་དང་པོ་ནི། སཱ་ལུའི་མྱུ་གུ་བསྐྱེད་པ་སཱ་ལུའི་

བུ་སྟོན་རིན་ཆེན་གྲུབ།

ས་བོན་ལ་ལྟོས་པ་དེ་ལྟ་ན་ནི་འོ་ན་སྒྲ་མི་རྟག་པའི་སྒྲུབ་བྱེད་ཁྱད་པར་ལ་ལྟོས་པ་བྱས་

པའམ་དག་པ་ཡོད་པ་འགའ་ཞིག་ལ་ཡང་ཆོས་ཅན། འཇིག་པར་འགྱུར་བ་འཇིག་པ་

དེའི་རང་གི་ངོ་བོ་ལ་ལྟོས་པར་ཐལ། འཇིག་པའི་རང་གི་ངོ་བོ་གང་ཡིན་པ་དེ་ཉིད་མེད་

པའི་ཕྱིར། འདོད་ན། བྱས་ཡོད་ཆོས་ཅན། འཇིག་པར་ངེས་པ་མ་ཡིན་པར་ཐལ། 

འཇིག་པར་འགྱུར་བ་ལྟོས་བཅས་ཡིན་པའི་ཕྱིར་ཞེ་ན། 

ལན་ལ་གཉིས་ཏེ། ས་བོན་ལ་ཁྱད་པར་ཡོད་པ་དང༌། བྱས་ཡོད་ལ་ཁྱད་པར་

མེད་པ་དང༌། དེས་ན་མི་མཚུངས་པར་བསྟན་པའི་དང་པོ་ལ། ས་བོན་གྱི་ནུས་པ་ཐ་

དད་རྒྱུ་ཐ་དད་ལས་བྱུང་བར་བསྟན། རྒྱུ་ལས་མ་བྱུང་བ་དགག་པའི་དང་པོ་ལ། ནས་

ཀྱི་ས་བོན་ལ་སོགས་པ་དེ་ནི་ཆོས་ཅན། སཱ་ལུའི་མྱུ་གུའི་དངོས་ཀྱི་ཉེར་ལེན་རྒྱུ་དེའི་

རང་བཞིན་དུ་མི་འགྱུར་བར་ཐལ། གང་ཞིག་སཱ་ལུའི་ས་བོན་དེའི་ཉེར་ལེན་རྒྱུ་ཅན་མ་

ཡིན་པའི་ཕྱིར། ཁྱབ་པ་ཡོད་དེ། སཱ་ལུའི་ས་བོན་སཱ་ལུའི་མྱུ་གུའི་དངོས་ཀྱི་ཉེར་ལེན་

དེའི་རང་གི་ངོ་བོ་ཡང་རང་གི་ཉེར་ལེན་རྒྱུ་སཱ་ལུའི་ས་བོན་ལས་བྱུང་བ་ཡིན་ནོ། །ལ་

སོགས་པའི་སྒྲས་ནས་ཀྱི་ས་བོན་ཡང་ནས་ཀྱི་ས་བོན་གྱི་ཉེར་ལེན་ལས་བྱུང་བ་

སོགས་བསྡུའོ། །འབྱུང་བ་དང་འབྱུང་འགྱུར་དུ་བྱེ་བྲག་མེད་པས་རྒྱུའི་དབྱེ་བ་མེད་

པའམ་ཡོད་ཀྱང་ཤེས་པར་དཀའ་པས་དབྱེ་བར་མི་ནུས་སོ་ཞེ་ན། རྒྱུའི་ནུས་པ་ཐ་

དད་དུ་ངེས་པ་དེ་ཡང་ལྷན་ཅིག་བྱེད་པ་ལ་ལྟོས་ནས་འབྲས་བུ་སྐྱེ་བར་མཐོང་བ་དེའི་

བསྐྱེད་པའི་ནུས་པའི་རང་གི་ངོ་བོ་དམིགས་པ་དང་མི་དམིགས་པའི་མངོན་སུམ་

གྱིས་རྟོགས་པ་ཡིན་གྱི་འབྲས་བུ་མ་མཐོང་བའི་ཤེས་པ་མ་ཡིན་ནོ། །

གཉིས་པ་ནི། རང་བཞིན་གྱི་དབྱེ་བ་རྒྱུས་བྱས་པ་མ་ཡིན་གྱི་རང་ཉིད་དེ་ལྟར་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

བྱུང་ངོ་ཞེ་ན། དོན་དངོས་པོ་རྣམས་ཀྱི་རང་བཞིན་ཐ་དད་པར་ངེས་པ་ཡང་ཆོས་ཅན། 

གློ་བུར་ཏེ་རྒྱུ་གཏན་མེད་པར་མི་རིགས་ཏེ། ཡུལ་དུས་རང་བཞིན་སོ་སོར་ངེས་པའི་

ཕྱིར། ཁྱབ་པ་ཡོད་དེ། རྒྱུ་ལ་གཏན་ནས་ལྟོས་པ་མེད་པ་ནི། ཡུལ་དུས་རྫས་ངེས་པའི་

རྒྱུ་ལའང་མི་ལྟོས་པས་ཡུལ་ལ་ལར་དང་དུས་འགའ་ཞིག་ཏུ་དང་སཱ་ལུའི་ས་བོན་ལ་

སོགས་པའི་རྫས་འགའ་ཞིག་ལ་སཱ་ལུའི་མྱུ་གུ་བསྐྱེད་པའི་རང་བཞིན་ངེས་པར་མི་

འཐད་པའི་ཕྱིར་རོ། །

གཉིས་པ་ནི། བྱས་ཡོད་འཇིག་པ་ལ་ངེས་པའི་རྒྱུ་མེད་པར་བསྟན། རྒྱུ་ཡོད་

པ་དགག་པའི་དང་པོ་ནི། ས་བོན་གྱི་ནུས་པ་སོ་སོ་བ་རྒྱུ་སོ་སོ་ལས་སྐྱེས་པ་དེ་

བཞིན་དུ་བྱས་ཡོད་དམ་འཇིག་མི་འཇིག་གི་རྣམ་དབྱེ་འདི་ལ་ཡང་ཆོས་ཅན། འཇིག་

མི་འཇིག་གི་རང་བཞིན་དུ་ངེས་པར་བྱེད་པའི་རྒྱུ་འགའ་ཞིག་བརྗོད་དགོས་སོ་སྟེ་

ཡོད་པར་ཐལ། རྒྱུ་གང་གིས་འདི་དག་འགའ་ཞིག་འཇིག་པའི་བདག་ཉིད་དུ་སྐྱེ་བར་

འགྱུར་བ་ཡིན་ལ་འགའ་ཞིག་མི་འཇིག་པའི་བདག་ཉིད་དུ་སྐྱེ་བའི་ཕྱིར། འདོད་ན། 

འཇིག་རྟེན་འདིར་ཆོས་ཅན། བྱས་ཡོད་འཇིག་མི་འཇིག་ཏུ་ངེས་པར་བྱེད་པའི་རྒྱུའི་

རང་བཞིན་འགའ་ཡང་མེད་རྒྱུ་ལས་སྐྱེ་བ་ཅན་ཐམས་ཅད་ནི་འཇིག་པ་དང་ལྡན་པར་

གྲུབ་པའི་ཕྱིར་རོ། །

གཉིས་པ་ནི། རང་དང་གཞན་གྱི་སྡེ་པ་དག་གལ་ཏེ་རྒྱུ་ལས་སྐྱེ་བ་ཅན་གྱི་རང་

བཞིན་འཇིག་པ་དང་ལྡན་པ་ཡིན་གྱི་འདུས་མ་བྱས་དང་རྡུལ་ཕྲན་དང་ཡིད་ལ་སོགས་

པའི་རྟག་པའི་རྫས་རྣམས་མི་སྐྱེ་བས་རྟག་ཅིང་ཡོད་པ་ཡིན་པས་ཁྱབ་པ་མེད་ཅིང་སྐྱེ་

བ་རྒྱུ་ཡིན་ནོ་ཞེ་ན། དེའི་སྐྱེ་བ་ནི་ཆོས་ཅན། འཇིག་པ་དང་ལྡན་པའི་རང་བཞིན་གྱི་རྒྱུ་

བུ་སྟོན་རིན་ཆེན་གྲུབ།

མ་ཡིན་ཏེ། འཇིག་ལྡན་གྱི་རང་བཞིན་ཡིན་པའམ་འཇིག་ལྡན་ལས་དངོས་པོ་ཐ་དད་

མེད་པའི་ཕྱིར། རྒྱུ་མེད་ཀྱང་རང་བཞིན་ངེས་སོ་ཞེ་ན། རྒྱུ་མེད་པ་མ་སྐྱེས་པ་ལ་ཡང་

ཡུལ་དུས་རང་བཞིན་ངེས་པ་ཡོད་པ་མ་ཡིན་ནོ། །དེའི་ཕྱིར་བྱས་ཡོད་ཐམས་ཅད་རྒྱུ་

ལས་སྐྱེ། སྐྱེས་ཚད་འཇིག་པས་གང་ཅུང་ཟད་བསྐྱེད་པ་དེ་འཇིག་པ་སྐྱེད་བྱེད་ཡིན་

པས་འཇིག་པའི་རྒྱུ་ངེས་པ་མེད་པར་བརྗོད་དོ། །     

གསུམ་པ་ནི། སྐྱེ་བ་འཇིག་པའི་རང་བཞིན་ངེས་པའི་རྒྱུ་མ་ཡིན་པ་དེའི་ཕྱིར་

ཡོད་པ་འདི་ལ་འཇིག་མི་འཇིག་ཏུ་སྐྱེད་པར་བྱེད་པའི་རྒྱུའི་རང་བཞིན་གྱི་རྣམ་པར་

དབྱེ་བ་འགའ་ཡང་མེད་ལ་རྒྱུའི་དབྱེ་བ་དེ་མེད་པའི་ཕྱིར་འབྲས་བུ་བྱས་ཡོད་ལ་ཡང་

འཇིག་མི་འཇིག་གི་རྣམ་དབྱེ་མེད་པར་འཇིག་པར་མཚུངས་སོ། །བྱས་ཡོད་ཆོས་

ཅན། ནས་དང་སཱ་ལུའི་ས་བོན་གྱིས་མྱུ་གུ་བསྐྱེད་མི་བསྐྱེད་ཐ་དད་པ་བཞིན་དུ་འཇིག་

མི་འཇིག་ཐ་དད་པར་མི་མཚུངས་ཏེ། ནས་དང་སཱ་ལུའི་ས་བོན་ཕན་ཚུན་གྱི་མྱུ་གུ་

བསྐྱེད་པའི་ནུས་པ་ཡོད་མེད་དུ་རང་གི་རྒྱུས་བསྐྱེད་ལ་འཇིག་མི་འཇིག་ཏུ་བསྐྱེད་

པའི་རྒྱུ་ཁྱད་མེད་ལས་སྐྱེས་པའི་ཕྱིར། ཆོས་མཆོག་ན་རེ། ས་བོན་གྱིས་རང་རྒྱུ་ཐ་

དད་དུ་སྟོན་པ་བཞིན་འདིས་མི་སྟོན་པས་མི་མཚུངས་སོ་ཟེར། 

གཉིས་པ་ལ། གནོད་བྱ་ཁས་བླངས་བརྗོད་པ་དང༌། གནོད་བྱེད་རིགས་པ་

དགོད་པ་གཉིས་ཀྱི་དང་པོ་ནི། གལ་ཏེ་རྒྱུ་རྐྱེན་ཚོགས་པ་ལས་སྐྱེ་བ་ཐམས་ཅད་

འཇིག་པ་ཡིན་ཞེས་བྱ་བ་ནི་ཡང་ངེས་པ་མེད་པ་སྟེ་མི་ནུས་པ་ཡིན་ཏེ། ཚོགས་པ་དེ་

དག་ནི་མ་ལུས་པར་མཐོང་བ་མེད་པའི་ཕྱིར་རོ། །རྒྱུ་འགའ་ཞིག་གིས་མི་འཇིགས་པ་

སྐྱེད་པ་མེད་པ་མ་ཡིན་ཏེ། འདི་ལྟར་དངོས་པོ་རྣམས་ཀྱི་ཚོགས་པ་ནི་ནུས་པ་སྣ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཚོགས་པར་མཐོང་སྟེ་གཟུགས་ཀྱི་རྒྱུ་ལ་ཐོགས་བཅས་བསྐྱེད་པའི་ནུས་པ་རྣམ་ཤེས་

ཀྱི་རྒྱུས་ཐོགས་མེད་བསྐྱེད་ནུས་པ་བཞིན་དུ་དེ་ལ་བྱས་ཡོད་འགའ་ཞིག་མི་འཇིག་

པའི་བདག་ཉིད་དུ་བསྐྱེད་པ་གང་ཡིན་པར་ཡང་འགྱུར་ཏེ་རྒྱུ་གཞན་གྱིས་རྟག་པ་

བསྐྱེད་པ་འགོག་པའི་གཏན་ཚིགས་མེད་པའི་ཕྱིར་རོ་ཞེ་ན། 

གཉིས་པ་ལ། ཁྱབ་བྱེད་མི་དམིགས་པས་རྟག་པ་བྱས་ཡོད་དགག །འགལ་བ་

དམིགས་པས་བྱས་ཡོད་ཕུང་སྐྱེ་ཁམས་གསུམ་ལ་མི་རྟག་པས་ཁྱབ་པ་སྒྲུབ་པའི་དང་

པོ་ལ། དངོས་པོ་ལ་ནུས་པས་ཁྱབ་པར་བསྟན། ཁྱབ་བྱེད་མི་དམིགས་པའི་རྟགས་

དགོད་པ་ལས། དང་པོ་ལ། དངོས་དང་རྩོད་སྤང་གི་དང་པོ་ནི། དངོས་པོ་ཆོས་ཅན། 

འཇིག་མེད་ཡིན་སྲིད་པ་མ་ཡིན་ཏེ། དོན་ཏེ་དགོས་པའམ་འབྲས་བུ་བྱེད་པ་སྒྲུབ་

པའམ་སྐྱེད་པའི་ནུས་པ་ཡིན་པའི་ཕྱིར། རྟགས་གྲུབ་སྟེ། དངོས་པོའི་མཚན་ཉིད་དེ་

རང་བཞིན་ནི་དེ་ཡིན་པའི་ཕྱིར་རོ། །ཁྱབ་པ་ཡོད་དེ། དོན་བྱེད་ནུས་པར་བརྗོད་པ་

ཐམས་ཅད་དང་བྲལ་བ་ནི་ཉེ་བར་བརྗོད་པ་མེད་པ་སྟེ་དངོས་པོ་མེད་པའི་མཚན་ཉིད་

ཡིན་པའི་ཕྱིར། 

གཉིས་པ་ལ། རྩོད་པ། ལན། ལན་ལ་རྩོད་སྤང་གསུམ་གྱི་དང་པོ་ནི། དགྲ་

བཅོམ་པ་མྱ་ངན་ལས་འདའ་དུས་ཀྱི་མཐའི་སེམས་ཀྱི་སྐད་ཅིག་ཆོས་ཅན། ཉེ་བར་

བརྗོད་པ་མེད་པ་དངོས་མེད་དུ་ཐལ། དོན་བྱེད་མི་ནུས་པའི་ཕྱིར། ཁྱབ་པ་ཁས་བླངས་

པ་འོ་ན་ནི་ཞེ་ན། 

གཉིས་པ་ནི། མཐའི་སྐད་ཅིག་ཆོས་ཅན། དོན་བྱེད་མི་ནུས་པ་མ་ཡིན་ཏེ། 

འབྲས་བུ་འགའ་ཞིག་སྐྱེད་པའི་ལྷན་ཅིག་བྱེད་པའི་རྐྱེན་བྱེད་པའི་ཕྱིར། འོ་ན། མཐའི་

སྐད་ཅིག་ཏུ་འགལ་ཞེ་ན། སྐྱོན་མེད་དེ། སེམས་ཅན་དུ་བགྲང་པའི་སྐད་ཅིག་གཞན་

སེམས་ཅན་རིགས་འདྲ་ཕྱི་མའི་ཉེ་བར་ལེན་པའི་རྒྱུ་བྱེད་པ་མེད་པའི་མཐའི་མཚན་

ཉིད་ཡིན་པའི་ཕྱིར་རོ། །དེས་རྐྱེན་བྱེད་ཚུལ་སྟོན་པ་མཐའི་སྐད་ཅིག་དེ་ཡང་ཐ་ན་སྟེ་

དོན་བྱེད་པ་ཆུང་ཤོས་གཟུགས་མེད་པའི་ཁམས་སུ་ཤེས་བྱ་ཐམས་ཅད་ལ་ཁྱབ་པའི་

ཡེ་ཤེས་སངས་རྒྱས་ཀྱི་ཡེ་ཤེས་ལ་དམིགས་རྐྱེན་བྱེད་ནུས་པ་ཡིན་ནོ། །ཁམས་

གཞན་འདོད་པའམ་གཟུགས་སུ་ནི་རང་རྒྱུད་ཀྱི་ལུས་ཀྱི་བྱ་བའམ། གཞན་རྒྱུད་ཀྱི་

གཞན་སེམས་ཤེས་པ་སོགས་དུ་མ་ལ་ཕན་འདོགས་པར་འགྱུར་རོ། །

གསུམ་པ་ལ། རྩོད་ལན་གཉིས་ཀྱི་དང་པོ་ནི། སངས་རྒྱས་ཀྱི་ཡེ་ཤེས་དེས་

གཟུགས་མེད་ཀྱི་མཐའི་སྐད་ཅིག་དེ་ལ་གཟིགས་འདོད་ཀྱི་སྒྲིབ་པ་མེད་ན་དེས་དོན་

བྱེད་མི་ནུས་པར་འགྱུར་རོ་ཞེ་ན། 

གཉིས་པ་ནི། སངས་རྒྱས་ཀྱི་ཡེ་ཤེས་ཆོས་ཅན། སྒྲ་མི་རྟག་པ་མེད་པས་

མཐའི་སྐད་ཅིག་དམིགས་པའི་ཡེ་ཤེས་མི་སྐྱེ་བ་མ་ཡིན་ཏེ། སྒྲ་མི་རྟག་པ་མེད་པ་མི་

སྲིད་པའི་ཕྱིར། འདུན་པ་ཉམས་པ་མི་མངའ་ཞེས་པའོ། །དེ་ལྟ་མིན་ན། གཞན་གྱི་དོན་

ལ་འཇུག་ཅིང་སྤྱོད་པ་སངས་རྒྱས་ཀྱི་ཡེ་ཤེས་ཆོས་ཅན། སེམས་ཅན་རྣམས་ཀྱིས་

བླང་བར་བྱ་བ་དང་བྱ་བ་མ་ཡིན་པ་མི་རྟོགས་པར་འགྱུར་བར་ཐལ། ཆོས་གཅིག་

མཐའ་སྐད་ཅིག་དེ་མ་བསྒྲིམས་པས་ཡོངས་སུ་མ་ཤེས་པའི་ཕྱིར། ཁྱབ་པ་ཡོད་དེ། དེ་

ལྟ་ན་ཡང་མང་པོ་མི་ཤེས་པར་འགྱུར་ལ་གཅིག་པོ་དེ་ཉིད་ཀྱང་ཐམས་ཅད་དུ་སེམས་

ཅན་རྣམས་ཀྱི་བླང་དོར་དུ་ཐེ་ཚོམ་སྐྱེ་བའི་ཕྱིར་རོ། སེམས་ཅན་གྱི་དོན་འགའ་ཞིག་

སྒྲུབ་པ་ལ་དངོས་བརྒྱུད་གཉིས་ཀ་ནས་དོན་བྱར་གྱུར་པ་དེ་སེམས་ཅན་གྱི་དོན་

འགའ་ཞིག་ཏུ་ཅི་ཞིག་ལྟར་དངོས་སམ་བརྒྱུད་པས་ཐམས་ཅད་ཉེ་བར་མཁོ་བའི་ཕྱིར་

རོ། །འདོད་ན། དེ་ཆོས་ཅན། གཞན་དོན་སྒྲུབ་པར་བྱེད་པ་མ་ཚང་བ་མེད་པར་མི་

འཐད་པར་ཐལ། གཞན་དོན་སྒྲུབ་བྱེད་དེའི་ཡན་ལག་མ་ཚང་བའི་ཕྱིར་རོ། །རྟགས་

ཁས་བླངས་ཏེ། ཆོས་གཅིག་པོ་དེ་མ་ཤེས་པས་བླང་དོར་མ་ཤེས་པས་ནའོ། །དེས་ན་

སྒྲིམ་པ་མེད་པ་མི་སྲིད་ལ། སྲིད་དུ་ཟིན་ཀྱང་ཐ་མ་ཆོས་ཅན། ནུས་པ་མེད་པ་ཉིད་དེ་

ཁོ་ནར་ངེས་པ་ཡང་མ་ཡིན་ཏེ། དེའི་བྱེ་བྲག་སྒྲིམ་པ་དང་ཚོགས་པ་འགའ་ཞིག་འབྲས་

བུ་བྱེད་པའི་ཕྱིར་རོ། །ཐ་མ་དེ་སྲིད་པར་ཉིང་མཚམས་མི་སྦྱོར་ཡང་སེམས་བསྐྱེད་

ནས་རྒྱུན་གནས་པའི་བྱ་བ་བྱེད་ཅེས་ཛྙཱ་ན་ཤྲཱིའོ། །འགའ་ཞིག་གི་ཚེ་འབྲས་བུ་མི་བྱེད་

ཀྱང་ལྷན་ཅིག་བྱེད་པའི་རྐྱེན་དང་བྲལ་བས་ཡིན་གྱི་གཏན་ནུས་མེད་མ་ཡིན་ཏེ། རྐྱེན་

དང་མ་བྲལ་ན་ནི་དོན་བྱེད་པ་ཉིད་དོ། །

གཉིས་པ་ལ་རྟགས་དགོད། ཕྱོགས་ཆོས་སྒྲུབ། དོན་བསྡུ་བའི་དང་པོ་ནི། འོ་

ན་རྟག་པ་ཡང་ཐ་མ་བཞིན་དུ་རྐྱེན་ལ་ལྟོས་ནས་འབྲས་བུ་བསྐྱེད་དོ་ཞེ་ན། སྐད་ཅིག་

མ་མ་ཡིན་པ་ནི་ཆོས་ཅན། རྐྱེན་དང་མ་བྲལ་ན་འབྲས་བུ་བསྐྱེད་པ་དེ་ལྟ་མ་ཡིན་ཏེ། 

རྐྱེན་ལ་ལྟོས་པའམ་འབའ་ཞིག་པའི་རྣམ་པ་ཐམས་ཅད་དུ་དོན་བྱེད་མི་སྲིད་པའི་ཕྱིར་

རོ། །དེ་ཉིད་འཆད་པ། སྐད་ཅིག་མ་མ་ཡིན་པ་དེ་ནི་ཆོས་ཅན། དོན་བྱེད་པ་སྲིད་པ་མ་

ཡིན་ཏེ། རིམ་དང་གཅིག་ཅར་གྱིས་དོན་བྱེད་པར་འགལ་བའི་ཕྱིར་རོ། །

གཉིས་པ་ནི། ཆོས་ཅན། རིམ་གྱིས་འབྲས་བུ་སྐྱེད་པ་ནི་མ་ཡིན་ཏེ། འབྲས་བུ་

བསྐྱེད་པ་རྐྱེན་ལ་ལྟོས་པ་མེད་པའི་ཕྱིར། ཁྱབ་པ་ཡོད་དེ། ལྟོས་མེད་དུ་འབྲས་བུ་

བསྐྱེད་ན། རང་ཡོད་པ་ཙམ་གྱིས་འབྲས་བུ་སྐྱེད་པར་བྱེད་པ་པོར་འགྱུར་བ་ཡིན་ལ་

དེ་ནི་སྐད་ཅིག་གམ་ཉི་མ་གསུམ་པར་སྡོད་པ་མི་རིགས་པའི་ཕྱིར་རོ། །སྐད་ཅིག་དང་

པོ་ལ་དེ་བྱེད་པ་པོ་མིན་ནོ་ཞེ་ན། དེ་ནི་ཆོས་ཅན། ཕྱིས་ཀྱང་འབྲས་བུ་སྐྱེད་བྱེད་དུ་མི་

འགྱུར་བར་ཐལ་ཏེ་སྔར་ཡོད་བཞིན་དུ་འབྲས་བུ་བྱེད་པ་པོ་མ་ཡིན་ཞིང་རང་གི་ངོ་བོ་

འགྱུར་བ་མེད་པའི་ཕྱིར་རོ། །བྱེད་པ་པོ་ཡིན་ཡང་རྐྱེན་ལ་ལྟོས་ནས་བྱེད་པས་ཕྱིས་

བྱེད་དོ་སྙམ་ན། རྐྱེན་ལ་ལྟོས་པ་ཡིན་ན་ཡང་རིག་བྱེད་སུན་འབྱིན་པའི་སྐབས་སུ་རྟག་

པ་རྐྱེན་ལ་མི་ལྟོས་པར་བཤད་ཟིན་ཏོ། །གཅིག་ཅར་བྱེད་དོ་སྙམ་ན། དེ་ཆོས་ཅན། 

འབྲས་བུ་གཅིག་ཅར་བྱེད་པ་ཡང་མ་ཡིན་པར་ཐལ་ཏེ། དུས་སྔ་ཕྱི་ཐམས་ཅད་དུ་

འབྲས་བུ་དེ་བསྐྱེད་པའི་ཕྱིར། རྟགས་ཁས་བླངས་ཏེ། རྟག་པས་འབྲས་བུ་གཅིག་ཅར་

བསྐྱེད་ན། རྟག་པ་དེའི་རང་གི་ངོ་བོ་ནི་ཕྱིས་ཀྱང་འབྲས་བུ་མི་བྱེད་པར་འཐད་པའི་

ཕྱིར་རོ། །རྟག་ན་རིམ་དང་གཅིག་ཅར་གྱིས་དོན་བྱེད་པར་འགལ་བ་དེས་ན་རྟག་པ་དེ་

ནི་ཆོས་ཅན། ཡོད་པའི་མཚན་ཉིད་ལས་འདས་པ་ཡིན་ཏེ། དོན་བྱེད་ནུས་པ་ཐམས་

ཅད་ལྡོག་པ་སྟེ་མེད་པའི་ཕྱིར་རོ། །

གསུམ་པ་ནི། དོན་བྱེད་ནུས་པ་གང་ཡིན་པ་དེ་དངོས་པོའི་དེ་ཁོ་ན་རྣམ་པར་

དཔྱོད་པའམ་འགྲོ་བ་འདིར་དོན་དམ་པ་མ་བཅོས་པའི་རང་བཞིན་དུ་ཡོད་པ་ཡིན་

ནོ། །དོན་བྱེད་ནུས་པ་ཡོད་པ་ཡིན་པ་དེ་ལ་སྟེ་དེས་ན་སྐད་ཅིག་མ་མ་ཡིན་པ་དངོས་

པོར་མེད་དེ། རིམ་དང་རིམ་མ་ཡིན་པ་གཅིག་ཅར་གྱིས་དོན་བྱེད་པར་འགལ་བའི་

ཕྱིར་རོ། །

གཉིས་པ་ནི། ཁྱབ་བྱའི་རིགས་བསྡུས་ཏེ་མི་རྟག་པས་ཁྱབ་པ་བསྟན། ཁྱབ་པ་

སྒྲུབ་པའི་རིགས་པ་རྒྱས་པར་བཤད་པའི་དང་པོ་ནི། རིགས་པ་སྔ་མ་ལས་ཡང་ན་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཕུང་པོ་དང་ཁམས་དང་སྐྱེ་མཆེད་ཀྱི་མཚན་ཉིད་དེ་རང་བཞིན་གྱིས་བྱས་པ་མི་རྟག་

པ་ཉིད་དུ་བསྒྲུབ་པའི་ཕྱིར་ན་འདི་ཡང་ངེས་པ་མེད་དོ་ཞེས་པའི་སྐྱོན་མེད་དོ། །ཕུང་སྐྱེ་

ཁམས་གསུམ་དེའི་རང་བཞིན་མ་ཡིན་པ་ལ་ནི་བྱས་པར་འཇལ་བའི་ཚད་མ་མེད་

པས་བྱས་པར་ཚད་མས་མ་གྲུབ་པའི་ཕྱིར་དེ་ལས་མི་རྟག་པས་ཁྱབ་པའི་རྗེས་སུ་འགྲོ་

བ་སྒྲུབ་པར་མི་འཐད་པའི་ཕྱིར་རོ། །ཚད་མས་གྲུབ་པའི་ཕུང་པོ་ལ་སོགས་པ་ཁྱབ་

པར་བསྟན་པར་བྱ་བ་ཡིན་ནོ། །དེ་ཙམ་ལ་ཁྱབ་པ་སྟོན་ན་བྱས་པ་ཐམས་ཅད་ལ་ཁྱབ་

པ་སྟོན་པའི་གྲུབ་མཐའ་དང་འགལ་ཞེ་ན། ཁོ་བོ་གཅིག་བྱས་པ་ནི་ཕུང་པོ་དེ་ཉིད་ཡིན་

ཏེ། ཇི་སྐད་དུ། ཆོས་མངོན་པ་ལས། འདུས་བྱས་གང་ཞེ་ན། ཕུང་པོ་ལྔའོ་ཞེས་

གསུངས་པ་ཡིན་ནོ། །

གཉིས་པ་ལ་ཕུང་པོ་ལྔ་ལ་མི་རྟག་པས་ཁྱབ་པ་སྒྲུབ། དེས་གཞན་ལ་མཚོན་

པའི་དང་པོ་ནི་ཕུང་པོ་ལྔ་ལ་དེ་ལ། 

མཛོད་ལས། 

གཟུགས་ནི་དབང་པོ་ལྔ་དང་དོན། ། 

ལྔ་དང་རྣམ་རིག་བྱེད་མིན་ཉིད། །

ཅེས་འབྱུང་བས། དབང་པོ་ལྔ་ནི་ཆོས་ཅན། འཕོ་བའི་རང་བཞིན་ཅན་ཡིན་ཏེ། 

དེའི་འབྲས་བུ་རྣམ་པར་ཤེས་པ་རྣམ་པར་ཆད་པ་དང་གསལ་བ་དང་མི་གསལ་བར་

རྣམ་པར་འགྱུར་བར་མཐོང་བའི་ཕྱིར་རོ། །ཁྱབ་པ་ཡོད་དེ། འབྲས་བུ་རྣམ་ཤེས་ལྡོག་

པས་དབང་པོ་རྟོགས་པ་བཞིན་དུ་རྣམ་ཤེས་ཆད་པས་རྒྱུ་ཆད་པ་དང་རྣམ་པར་འགྱུར་

བས་རྒྱུ་ཡང་འགྱུར་བར་དཔག་ནུས་པ་སྟེ་རྒྱུ་དེ་དག་གི་རང་བཞིན་ཆད་འགྱུར་མེད་

བུ་སྟོན་རིན་ཆེན་གྲུབ།

པ་རྟག་པ་དེ་ཉིད་ཡིན་ན་ནི་འབྲས་བུ་ཆད་འགྱུར་དེ་མི་འཐད་པའི་ཕྱིར་དང༌། རྟགས་

འབྲས་བུ་བསྐྱེད་པ་རྐྱེན་ལ་ལྟོས་པར་ཡང་འགལ་བའི་ཕྱིར་རོ། །འབྲས་བུ་རྣམ་ཤེས་མི་

རྟག་པའི་རྟགས་ཀྱིས་ཡུལ་ཀྱང་མི་རྟག་པར་བསྒྲུབ་ནུས་མོད་ཀྱི་མངོན་སུམ་གྱིས་ཀྱང་

ཤེས་སོ་ཞེས་སྟོན་པ་དེ་བཞིན་དུ་ཡུལ་སྐྱེ་བར་དམིགས་པའི་མངོན་སུམ་དང་འགག་

པར་དམིགས་རུང་མ་དམིགས་པའི་མངོན་སུམ་གྱིས་རིག་གོ །བདེ་བ་དང་དུཿ ཁ་བ་

དང་བཏང་སྙོམས་རྣམས་སུ་མྱོང་བ་ཚོར་ཕུང༌། དོན་གྱི་མཚན་མ་རིགས་གཅིག་དང་ཐ་

དད་དུ་རྣམ་པར་གཞག་པའི་རྒྱུ་མཚན་གྱི་རྣམ་དབྱེ་ཉེ་བར་རྟོགས་པ་སྟེ་རྟོག་པ་འདུ་

ཤེས་དང་། འདོད་ཆགས་ལ་སོགས་པའི་སེམས་བྱུང་རྣམས་དང་ལྡན་མིན་རྣམས་འདུ་

བྱེད་དང༌། ཡུལ་གྱི་ངོ་བོ་ཙམ་ལ་ཉེ་བར་དམིགས་པ་སྟེ་འཛིན་པ་རྣམ་ཤེས་ཏེ། 

མཛོད་ལས། 

ཚོར་བ་མྱོང་བའོ་འདུ་ཤེས་ནི། །

མཚན་མར་འཛིན་པའི་བདག་ཉིད་དོ། །

འདུ་བྱེད་ཕུང་པོ་བཞི་ལས་གཞན། །

རྣམ་ཤེས་སོ་སོར་རྣམ་རིག་པ། །

ཞེས་སོ། །

དེ་ལྟར་མིང་གཞིའི་ཕུང་པོ་ནི་སྐྱེ་བ་དང་འགག་པར་རང་རིག་པའི་མངོན་སུམ་

གྱིས་སོ་སོར་རིག་པ་ཉིད་ཡིན་པའི་ཕྱིར་མི་རྟག་པ་ཡིན་ནོ། །འཇིག་པ་དེ་ལྟ་བུའི་རང་

བཞིན་ཅན་ལྔ་ཕུང་དེ་དག་ནི་རང་གི་རྒྱུའི་རང་བཞིན་འཇིག་པ་སྐྱེད་ནུས་དེ་ལྟ་བུའི་ངོ་

བོར་སྒྲུབ་པར་བྱེད་པ་ཡིན་ལ། རྣམ་པ་དེ་ལྟ་བུའི་སྐྱེ་བ་ཅན་གཞན་མ་མཐོང་བའི་བྱས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཡོད་དག་ཀྱང་རང་གི་ངོ་བོ་འཇིག་པ་དེ་ལ་སྦྱོར་བར་རང་གི་རྒྱུས་བྱེད་པ་ཡིན་

ནོ། །དེས་ན་བྱས་ཡོད་ཐམས་ཅད་ལ་མི་རྟག་པས་ཁྱབ་པ་གྲུབ་བོ། །

གཉིས་པ་ནི། ཕུང་པོ་ལྔ་མི་རྟག་པར་བསྒྲུབས་པ་འདིས་ནི་ཁམས་དང་སྐྱེ་

མཆེད་ཀྱང་མི་རྟག་པར་བཤད་པ་ཡིན་ཏེ། འདི་ལྟར་དབང་པོ་ལྔ་དང་དོན་ལྔ་ནི་སྐྱེ་

མཆེད་དང་ཁམས་བཅུ་ཡིན་ཏེ། 

མཛོད་ལས། 

དབང་དོན་དེ་དག་ཁོ་ན་ལ། །

སྐྱེ་མཆེད་དང་ནི་ཁམས་བཅུར་བཞག །

ཅེས་སོ། །

རྣམ་ཤེས་ཀྱི་ཕུང་པོ་ནི་ཡིད་ཀྱི་སྐྱེ་མཆེད་དང་སེམས་ཀྱི་ཁམས་བདུན་ཏེ། 

མཛོད་ལས། 

ཡིད་ཀྱི་སྐྱེ་མཆེད་ཀྱང་དེ་ཡིན། །

ཁམས་བདུན་དག་ཏུའང་འདོད་པ་སྟེ། །

རྣམ་པར་ཤེས་པ་དྲུག་དང་ཡིད། །

ཅེས་སོ། །

རྟེན་དེ་ཐ་དད་པས་ཐ་དད་པའི་སེམས་ཀྱི་ཁམས་དྲུག་པོ་འདས་མ་ཐག་པ་ད་

ལྟར་བསྐྱེད་པ་དེ་ཡིད་ཁམས་ཏེ། 

དྲུག་པོ་འགག་མ་ཐག་པ་ཡི། །

རྣམ་ཤེས་གང་ཡིན་དེ་ཡིད་དོ། །

དྲུག་པའི་རྟེན་ནི་རབ་བསྒྲུབ་ཕྱིར། །

ཁམས་ནི་བཅོ་བརྒྱད་དག་ཏུ་འདོད། །

ཅེས་མཛོད་ལས་སོ། །

འོ་ན། 

དེ་གསུམ་རྣམ་རིག་བྱེད་མིན་དང༌། །

འདུས་མ་བྱས་རྣམས་བཅས་པ་ནི། །

ཆོས་ཀྱི་སྐྱེ་མཆེད་ཁམས་ཞེས་བྱ། །

ཞེས་འདུས་མ་བྱས་ནམ་མཁའ་དང་སོ་སོར་བརྟགས་པ་དང་སོ་སོར་བརྟགས་

མིན་གྱི་འགོག་པ་རྣམས་དངོས་པོར་ཡོད་ཅིང་རྟག་པ་མ་ཡིན་ནམ། ཇི་ལྟར་ཁམས་སྐྱེ་

མི་རྟག་པར་བརྗོད་ཅེ་ན། ཆོས་ཀྱི་སྐྱེ་མཆེད་ཁམས་དངོས་པོ་བསྡུས་པ་དེ་དག་ཀྱང་

ཚོར་བ་འདུ་ཤེས་འདུ་བྱེད་དེ་ཕུང་པོ་གསུམ་གྱི་རང་བཞིན་ཡིན་པའི་ཕྱིར་མི་རྟག་པར་

འགལ་བ་མེད་དོ། །འདུས་མ་བྱས་གསུམ་པོ་དངོས་པོར་ལོགས་སུ་ཡོད་པ་དང༌། རྣམ་

པར་རིག་བྱེད་མ་ཡིན་པས་གཟུགས་རྫས་གྲུབ་ཡིན་པ་མདོ་སྡེ་པས་བཀག་པས་ཁོ་བོ་

ཅག་ཀྱང་མི་འདོད་དོ། །ཕུང་ཁམས་སྐྱེ་གསུམ་གྱི་བྱས་པ་མི་རྟག་པས་ཁྱབ་པ་བསྒྲུབས་

པ་འདིས་ནི་ཡོད་པ་ཡང་མི་རྟག་པས་ཁྱབ་པར་བཤད་པ་ཡིན་ནོ། །དེ་དག་རྒྱུས་ཡོད་

པར་བྱས་པས་ཡོད་པ་ཡིན་ལ་རྒྱུ་བཅས་ལ་འཇིག་པས་ཁྱབ་པས་སོ། །       

གསུམ་པ་ལ། ལྟོས་མེད་དོན་མེད་དུ་ཐལ་བ་སྤང༌། ལྟོས་མེད་ཡིན་ན་རྒྱུ་མེད་

དུ་ཐལ་བ་སྤང༌། ལྟོས་མེད་དུ་གྲུབ་ཚུལ་དང་གསུམ་གྱི་དང་པོ་ནི། རྩོད་ལན་གཉིས་ཀྱི་

དང་པོ་ནི། དབང་པོ་རྗེས་དཔག་དང་གཞན་རྣམས་མངོས་སུམ་གྱིས་མི་རྟག་པར་གྲུབ་



  331  

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

པ་འོ་ན་ནི་བྱས་ཡོད་འཇིག་པར་སྒྲུབ་པ་ལ་འཇིག་པ་ལྟོས་པ་མེད་པའི་རྟགས་ལ་ནུས་

པ་ཅི་ཞིག་ཡོད་དེ་མེད་པར་ཐལ། གང་གི་ཕྱིར་ན་ཕུང་པོ་དང་སོགས་ཀྱི་སྒྲས་ཁམས་

དང་སྐྱེ་མཆེད་འདི་དག་ནི་གཏན་ཚིགས་གཞན་ཁོ་ནས་ཏེ་དབང་པོ་རྣམས་རྣམ་ཤེས་

འཆད་འགྱུར་མཐོང་བའི་རྟགས་དང་གཞན་རྣམས་མངོན་སུམ་གྱིས་མི་རྟག་པར་གྲུབ་

པའི་ཕྱིར་རོ་ཞེ་ན། 

ལན་ལ། རྟགས་དགོད། ཕྱོགས་ཆོས་སྒྲུབ་པའི་དང་པོ་ནི། མཐོང་བའི་ལྔ་ཕུང་

འགའ་ཞིག་རྣམ་ཤེས་འཆད་འགྱུར་དང་མངོན་སུམ་གྱིས་མི་རྟག་པར་གྲུབ་ཀྱང་མ་

མཐོང་བ་ལ་དེས་དངོས་སུ་མི་འགྲུབ་བོ། །མ་མཐོང་བའི་བྱས་ཡོད་ཀྱིས་རྣམ་པ་དེ་ལྟ་

བུ་དག་འཇིག་པ་དེས་ཁྱབ་པ་དངོས་སུ་ངེས་པ་ནི་ཆོས་ཅན། འཇིག་པར་འགྱུར་བ་

རང་རྒྱུ་ལས་རྒྱུ་གཞན་ལ་ལྟོས་པ་མེད་པ་ལས་ཏེ། འཇིག་པར་འགྱུར་བ་རང་རྒྱུ་ལས་

རྒྱུ་གཞན་ལ་ལྟོས་མེད་ཡོད་མེད་ཀྱི་རྗེས་སུ་བྱེད་པའི་ཕྱིར་རོ། །

གཉིས་པ་ལ། ལྟོས་མེད་ལོག་ན་ཁྱབ་པ་ལྡོག །ལྟོས་མེད་གྲུབ་ན་ཁྱབ་པ་གྲུབ། 

ཁྱབ་པ་མ་གྲུབ་ན་ལྟོས་མེད་འགལ་བའི་དང་པོ་ནི། བྱས་ཡོད་འཇིག་པ་ལ་འཇིག་རྒྱུ་

ཕྱིས་འབྱུང་ལ་ལྟོས་པ་ཡོད་པ་ཉིད་ཡིན་ན་ནི། བྱས་ཡོད་ཆོས་ཅན། མ་ཁྱབ་པར་ཏེ་

འཇིག་པར་ངེས་པ་མེད་པར་འགྱུར་བར་ཐལ། འཇིག་པར་རང་རྒྱུ་ལས་རྒྱུ་གཞན་ལ་

ལྟོས་བཅས་ཡིན་པའི་ཕྱིར། ཁྱབ་པ་ཡོད་དེ། དེ་ལྟར་ན་རྒྱུ་གཞན་དེ་ཚང་བའི་བྱས་

ཡོད་འགའ་ཞིག་འཇིག་པ་དེ་ལྟར་ཡིན་ཡང་བྱས་ཡོད་གཞན་ལ་རྒྱུ་དེ་མ་ཚང་བ་དང་

གེགས་སྲིད་པས་མི་འཇིག་པ་སྲིད་པར་ཡང་འགྱུར་བའི་ཕྱིར་རོ། །

གཉིས་པ་ནི། བྱས་ཡོད་འཇིག་པའི་ངོ་བོར་ངེས་པར་སྒྲུབ་པ་ལ་འཇིག་པར་

འགྱུར་བ་རང་རྒྱུ་ལས་གཞན་པའི་རྒྱུ་ལ་ལྟོས་མེད་དུ་འཇིག་པ་ཉིད་དུ་རྟགས་སུ་

བཀོད་པ་འདིས་ནི་ཆོས་ཅན། ཡུལ་དུས་རང་བཞིན་འགའ་ཞིག་གི་བྱས་ཡོད་འཇིག་

ལ་འགའ་ཞིག་གི་བྱས་ཡོད་མི་འཇིག་པ་དེ་མེད་པར་བྱས་ཡོད་འཇིག་པའི་རང་གི་ངོ་

བོ་ཉིད་དུ་སྒྲུབ་པར་བྱེད་དེ། འཇིག་པ་བྱས་ཡོད་ཀྱི་རྫས་འགའ་ཞིག་ལ་འགྱུར་དུས་

འགའ་ཞིག་གི་ཚེ་འགྱུར་བ་དང་འགལ་བར་ངེས་ཤིང་བྱས་ཡོད་འཇིག་པའི་ངོ་བོར་

སྒྲུབ་པ་ལ་ཚུལ་གསུམ་ཚང་བའི་རྟགས་ཡིན་པའི་ཕྱིར་རོ། །

གསུམ་པ་ནི། ཇི་ལྟར་འགལ་ཞེ་ན། རང་རྒྱུ་ལས་རྒྱུ་གཞན་ལ་ལྟོས་མེད་དུ་

འཇིག་པའི་རང་བཞིན་གང་ཡིན་པ་དེ་ཆོས་ཅན། འཇིག་པར་འགྱུར་བ་རང་རྒྱུ་ལས་

རྒྱུ་གཞན་དུས་དང་རྫས་དེ་ལ་ལྟོས་པར་ཐལ་ནི་སྟེ། གང་གི་ཕྱིར་ན་གལ་ཏེ་དུས་རེས་

འགའ་འཇིག་རེས་འགའ་མི་འཇིག་པའམ་འགའ་ཞིག་འཇིག་ལ་འགའ་ཞིག་མི་འཇིག་

པར་འགྱུར་བའི་ཕྱིར། འདོད་ན། ལྟོས་པ་མེད་པ་ཉིད་དུ་མི་འགྱུར་རོ་སྟེ་ལྟོས་མེད་དུ་

འདོད་པ་ཉམས་སོ། །

གཉིས་པ་ལ། རྩོད་ལན་གཉིས་ལས། དང་པོ་ནི། ལྟོས་མེད་ཡིན་པ་འོ་ན་ནི། 

འཇིག་པའི་རང་གི་ངོ་བོ་དེ་ཆོས་ཅན། གཏན་རྒྱུ་མེད་པ་ཅན་དུ་འགྱུར་རོ། །རྒྱུ་ལ་

ལྟོས་པ་མེད་པའི་ཕྱིར་རོ་ཞེ་ན། 

ལན་ལ། ཡོད་པའི་རྒྱུ་ལས་སྐྱེས་པར་བསྟན། ཡོད་པ་རྒྱུ་ལས་མ་སྐྱེས་པ་

དགག །ནང་འགལ་སྤང༌། དོན་བསྡུ་བའི་དང་པོ་ནི། འཇིག་པ་ཆོས་ཅན། གཏན་རྒྱུ་

མེད་པ་ཅན་དུ་མི་འགྱུར་ཏེ། དངོས་པོ་ཡོད་པའི་རྒྱུའི་ངོ་བོ་ཉིད་ལས་དེ་ལྟར་སྐྱེས་པའི་

ཕྱིར་ཏེ། ཡོད་པར་རང་རྒྱུ་ལས་འབྱུང་བ་ནི་འཇིག་པ་དེ་འདྲ་བ་ཉིད་དུ་འགྱུར་བའི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཕྱིར་རོ། །འབྲས་བུ་ཕན་ཚུན་འཁྲུལ་པའི་ཐ་དད་ན་རྒྱུ་ཐ་དད་མོད་ཀྱི་ཡོད་པ་དང་

འཇིག་པ་མི་འཁྲུལ་ཅིང་ཐ་དད་མེད་པས་རྒྱུ་ཐ་དད་མེད་དོ། །

གཉིས་པ་ནི། གལ་ཏེ་ཡོད་པའི་རྒྱུ་ལས་འཇིག་པ་སྐྱེ་ན་རྒྱུ་མེད་ཀྱི་ཡོད་པ་དེ་

མི་འཇིག་པར་འགྱུར་ཏེ་ཕྱོགས་དུས་རྡུལ་ཕྲན་ལ་སོགས་པའི་ཡོད་པ་ནི་གདོན་མི་ཟ་

བར་འགའ་ཞིག་ལས་འབྱུང་བ་མ་ཡིན་ནོ་ཞེ་ན། ཡོད་པ་རྒྱུ་ལས་མ་སྐྱེས་པ་འོ་ན་ནི། 

ཡོད་པ་འདི་ཆོས་ཅན། རྫས་འགའ་ཞིག་ལས་ཡུལ་འགའ་ཞིག་ཏུ་དུས་འགའ་ཞིག་ཚེ་

ལྡོག་པར་མི་འགྱུར་རོ་སྟེ་ཐམས་ཅད་ན་ཡོད་པར་འགྱུར་བའམ་ཡུལ་དུས་རྫས་སོ་

སོར་ངེས་པ་མེད་པར་ཐལ། གློ་བུར་བ་སྟེ་གནས་རྒྱུ་མེད་པའི་ཕྱིར། ཁྱབ་པ་ཡོད་དེ། 

དངོས་པོ་གང་ཡུལ་དུས་རང་བཞིན་འགའ་ཞིག་ལ་ཉེ་བར་བརྟེན་པ་སྟེ་གནས་པར་

ངེས་པ་དེ་ཡུལ་དུས་རང་བཞིན་གང་ལ་ཅུང་ཟད་འབྲེལ་བའི་རྒྱུ་ཡོད་པའམ། ཡུལ་

དུས་རང་བཞིན་འགའ་ཞིག་ལ་ཉེ་བར་བརྟེན་པ་མ་ཡིན་པ་དེ་ཡུལ་དུས་རང་བཞིན་ལ་

འབྲེལ་པ་མ་ཡིན་ན་སྟེ་ངེས་ཁྱབ་བོ། །གལ་ཏེེེ་ཡོད་པ་འདི་ཡུལ་དུས་རང་བཞིན་དང་

འབྲེལ་པ་མ་ཡིན་ན་ནི། ཡོད་པ་ཆོས་ཅན། ཡུལ་དུས་རང་བཞིན་ངེས་པ་དང་ལྡན་པར་

མི་འགྱུར་བར་ཐལ། ཡུལ་དུས་རང་བཞིན་དང་མ་འབྲེལ་བའི་ཕྱིར་རོ། །ཡོད་པ་འདི་

ནི་ཆོས་ཅན། འགར་ཡང་གློ་བུར་བ་རྒྱུ་མེད་མ་ཡིན་ཏེ། ཡུལ་དུས་རང་བཞིན་སོ་སོར་

ངེས་པ་དེའི་ཕྱིར་རོ། །

གསུམ་པ་ནི། ཡོད་པ་རྒྱུ་མེད་པ་འོ་ན་ད་ནི་འཇིག་པའི་དངོས་པོའི་རྒྱུ་མེད་པ་

ཇི་ལྟར་འགྱུར་ཞེ་ན། བྱས་ཡོད་རྒྱུ་ལས་སྐྱེ་བར་གྲུབ་པ་འཇིག་པ་དེའི་ངོ་བོར་འགྱུར་

བ་རྒྱུ་གཞན་ལ་མི་ལྟོས་པའི་ཕྱིར་དང་རྒྱུ་ངེས་པ་མེད་པའི་ཕྱིར། རྒྱུ་ལ་ལྟོས་མེད་

བུ་སྟོན་རིན་ཆེན་གྲུབ།

ཡིན་གྱི་རྒྱུ་གཏན་མེད་མ་ཡིན་ནོ། །ཡོད་པ་ལས་འཇིག་པ་གཞན་མ་ཡིན་ནམ། ཇི་

ལྟར་ཡོད་པའི་རྒྱུ་ལས་སྐྱེ་ཞེ་ན། ཡོད་པ་ལ་འཇིག་པས་ཁྱབ་པ་སྒྲུབ་པའི་རིགས་པ་

གཞན་ཡང༌། འཇིག་པ་ཞེས་བྱ་བ་ནི་ཆོས་ཅན། ཡོད་པའི་རྒྱུ་ལས་སྐྱེས་ཏེ། དངོས་པོ་

ལས་གཞན་དུ་གྱུར་པ་ནི་འགའ་ཡང་མེད་ཀྱི་དངོས་པོ་ཉིད་ཡིན་པའི་ཕྱིར། རྟགས་

གྲུབ་སྟེ། དངོས་པོ་ཉིད་ཆོས་ཅན། འཇིག་པ་ཡིན་ཏེ། དེ་ཉིད་སྐད་ཅིག་མར་གནས་

པར་སྐྱེས་པའི་ཕྱིར་རོ། །དངོས་པོ་ཡོད་དུས་གང་ཡིན་དེ་ཉིད་སྐད་ཅིག་གཅིག་ཡིན་

ལ་སྐད་ཅིག་མར་གནས་པ་ཞེས་སྨོས་ཀྱི་སྐྱེས་ནས་ནི་སྐད་ཅིག་ཀྱང་མི་གནས་ཏེ། 

གནས་ལ་རྟག་པར་ཐལ་བས་སོ། །

ཞི་གནས་མེད་པ་འཇིག་པ་ཡིན་གྱི་དངོས་པོ་ཉིད་ནི་མིན་ཏེ། ཡིན་ན་དངོས་

པོ་རྟོགས་པ་ན་སྐད་ཅིག་མ་མ་རྟོགས་ཤེ་ན། འཁོར་བ་ཇི་སྲིད་པར་མ་རིག་པ་དང་

རྗེས་སུ་འབྲེལ་བས་སྣང་བཞིན་པའི་རང་བཞིན་ཐམས་ཅད་ངེས་པར་མི་ནུས་པའི་བློ་

ཞན་པ་རྣམས་ཀྱིས་བུམ་སོགས་ཀྱི་དངོས་པོ་འདིའི་རང་བཞིན་སྐད་ཅིག་མ་དེ་ཡོད་

པའི་དུས་ལས་ཕྱིས་རྒྱུན་ཆད་པ་ན་ངེས་པར་འགྱུར་གྱི། སྔར་ཡོད་པའི་དུས་སུ་ནི་

ངེས་པ་མ་ཡིན་ཏེ། སྐད་ཅིག་མ་དེ་མཐོང་ཡང་མ་རིག་པའི་མུན་པ་དང་འདྲ་བ་གཞན་

འབྱུང་བས་སྐད་ཅིག་མ་མཐོང་བ་གསལ་བ་སྟེ་ངེས་པ་མེད་པའི་ཕྱིར་རོ། །ཕྱིས་རྒྱུན་

ལོག་དུས་སུ་ངེས་པ་དེས་ན་ཕྱིས་ངེས་པ་དེའི་དབང་གིས་དངོས་པོ་མི་རྟག་པར་རྣམ་

པར་འཇིག་སྟེ། དཔེར་ན། དུག་ཏུ་མི་ཤེས་པས་དུག་མཐོང་ཡང་དུག་ཏུ་ངེས་པར་མི་

ནུས་ལ། ཕྱིས་དུག་གིས་རྣམ་པར་འགྱུར་བ་ཁ་ཆུ་འཛག་པ་ལ་སོགས་པ་མཐོང་ནས་

དུག་ཏུ་རྣམ་པར་འཇོག་པ་བཞིན་ནོ། །འདི་མཐོང་དུས་སུ་མི་ངེས་པའི་དཔེ་ཡིན་གྱི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དུག་གི་ནུས་པ་ཕྱིས་འབྱུང་བའི་དཔེ་མིན་ཏེ། ནུས་པ་ནི་རང་བཞིན་ཡིན་པའི་ཕྱིར། 

དངོས་པོ་ཡང་ཞིག་པ་ཞེས་ཕྱིས་ངེས་པའི་དབང་གིས་ཐ་སྙད་བྱེད་ཀྱང༌། འཇིག་པ་ནི་

རང་གི་ངོ་བོ་དངོས་པོ་ཉིད་ཡིན་ཏེ། དེ་ལྟ་མ་ཡིན་ན་འབྲེལ་མེད་དུ་ཐལ་བས་སོ། །

བཞི་པ་ནི། འཇིག་པ་འདི་ནི་ཆོས་ཅན། ཡོད་པ་དེ་ལ་ཁྱབ་པ་ཡིན་ཏེ། ཡོད་

པའི་རྒྱུ་ལས་བྱུང་ཞིང་ཡོད་པའི་རྒྱུ་མ་གཏོགས་པ་རྒྱུ་གཞན་འགའ་ཞིག་ལ་ལྟོས་པ་

མེད་པའི་ཕྱིར། རྟགས་ཡོད་པའི་རྒྱུ་ཁོ་ན་ལས་འཇིག་པར་བྱུང་བ་དེ་བས་ནའོ། །

གསུམ་པ་ལ། དྲིས་ལན་གཉིས་ཀྱི་དང་པོ་ནི། ཡང་ཇི་ལྟར་ན་འཇིག་པ་ཡོད་

པའི་རྒྱུ་ལས་སྐྱེ་བའི་རྒྱུ་གཞན་ལ་ལྟོས་པ་མེད་པ་ཞེས་བྱ་བ་འདི་ཚད་མ་གང་གིས་

རྟོགས་པར་བྱ་ཞེ་ན། 

ལན་ལ་བསྟན་བཤད་བསྡུ་གསུམ་གྱི་དང་པོ་ནི། ད་ལྟའི་དངོས་པོ་འཇིག་པ་

དེའི་རྒྱུར་འདོད་པ་ཕྱིས་འབྱུང་གི་ཐོ་སོགས་ཆོས་ཅན། ད་ལྟའི་དངོས་པོ་འཇིག་པའི་

རྒྱུ་མ་ཡིན་པར་ཐལ། ད་ལྟའི་དངོས་པོ་འཇིག་པར་བསྐྱེད་པའི་ནུས་པ་མེད་པའི་ཕྱིར། 

ཡང་ཞེས་པའི་ཡང་གི་སྒྲས་ནི་ཞིག་པ་དངོས་མེད་བྱེད་དོ་སྙམ་ན། དངོས་མེད་པ་བྱེད་

པ་རྒྱུའི་བྱ་བ་བཀག་པའི་ཕྱིར་རོ། །

གཉིས་པ་ནི། དངོས་པོ་སྐྱེད་པའི་ནུས་པ་མེད། དངོས་མེད་བསྐྱེད་བྱ་མ་ཡིན། 

དེས་ན་ལྟོས་མེད་དུ་བསྟན་པ་གསུམ་གྱི་དང་པོ་ནི། ཇི་ལྟར་འཇིག་པ་སྐྱེད་པའི་ནུས་

པ་མེད་ཅེ་ན། འཇིག་རྒྱུ་ཕྱིས་འབྱུང་དེས་ད་ལྟའི་དངོས་པོ་ལས་ཐ་དད་མེད་པ་བྱེད་

དམ། ཐ་དད་པ་བྱེད། དང་པོ་ལྟར་ན། འཇིག་པ་ཆོས་ཅན། དེ་རྒྱུ་ཕྱིས་འབྱུང་ཐོ་

སོགས་ཀྱིས་བྱེད་པ་མ་ཡིན་པར་ཐལ། དངོས་པོའི་རང་གི་རྒྱུ་ལས་གྲུབ་ཟིན་པའི་

བུ་སྟོན་རིན་ཆེན་གྲུབ།

ཕྱིར། དངོས་པོ་ལས་གཞན་བྱེད་ན་ཡང༌། ཕྱིས་འབྱུང་ཐོ་སོགས་ཆོས་ཅན། ད་ལྟར་

གྱི་དངོས་པོ་དེ་ལ་འཇིག་པའམ་གཞན་ཅུང་ཟད་བྱས་པ་མེད་པར་ཐལ། དེ་ད་ལྟར་གྱི་

དངོས་པོ་ལས་དོན་གཞན་ཁོ་ན་བྱེད་པའི་ཕྱིར། ཁྱབ་པ་ཡོད་དེ། དེའི་གནས་སྐབས་

དེ་ཉིད་ཡིན་པས་སོ། །གཏན་ཚིགས་དེས་ན་དངོས་པོ་དེ་ལ་འཇིག་པར་བྱེད་པས་

དངོས་པོ་ལས་གཞན་བྱེད་པ་ནི་མ་ཡིན་ནོ། །ཕྱིས་འབྱུང་ཐོ་སོགས་འདི་ཆོས་ཅན། ད་

ལྟར་གྱི་དངོས་པོ་འཇིག་པའི་ལྟོས་པར་བྱ་བའི་རྒྱུ་མ་ཡིན་པར་ཐལ། ད་ལྟར་གྱི་དངོས་

པོ་དེའི་རང་བཞིན་དུ་གྱུར་པའི་འཇིག་པ་མི་བྱེད། ད་ལྟར་གྱི་དངོས་པོ་དེ་མ་ཡིན་པའི་

རང་བཞིན་དུ་གྱུར་པའི་ད་ལྟར་གྱི་དངོས་པོ་འཇིག་པ་མི་བྱེད། དེ་གཉིས་མ་ཡིན་པའི་

ད་ལྟར་གྱི་དངོས་པོ་འཇིག་པ་ཡང་མི་བྱེད་པའི་ཕྱིར། ཁྱབ་པ་ཡོད་དེ། ད་ལྟར་ན་ད་

ལྟར་གྱི་དངོས་པོ་ལ་ཅུང་ཟད་ཀྱང་མི་བྱེད་པས་ན་མི་ལྟོས་ཏེ་ལྟོས་ན་ཐུག་མེད་དུ་ཐལ་

བའི་ཕྱིར་རོ། །    

གཉིས་པ་ནི། ཇི་ལྟར་ཡང་གི་སྒྲས་དངོས་མེད་བྱེད་པའི་བྱ་བ་འགོག་ཅེ་ན། 

འགོག་ཚུལ་འདི་ལྟར་འཇོག་པ་ཞེས་བྱ་བ་ནི་བྱས་ཡོད་རྒྱུ་འགའ་ཞིག་གིས་དངོས་པོ་

མེད་པར་འགྱུར་བ་ཡིན་པར་འཇིག་པ་རྒྱུ་ལྡན་དུ་སྨྲ་བ་གཞན་དག་སེམས་ཏེ། དེ་ལྟར་

ན། འཇིག་པའི་རྒྱུ་ཉིད་ནི་ཆོས་ཅན། དངོས་མེད་སྐྱེད་པར་བྱེད་དོ་ཞེས་བྱ་བར་འགྱུར་

བར་ཐལ། འཇིག་པ་བསྐྱེད་པ་དེས་ན་སྟེ་དེའི་ཕྱིར། ཐལ། དེ་ལྟར་གྱུར་པ་དེ་ལ། འདོད་

ན། གལ་ཏེ་དངོས་པོ་མེད་པ་ཞེས་བྱ་བའི་ངོ་བོ་འགའ་ཞིག་ཆོས་ཅན། དེ་ཉིད་དངོས་

པོ་ཡིན་པར་ཐལ། འབྲས་བུ་འགྱུར་བའི་ཕྱིར། འདོད་ན། དངོས་པོ་མེད་པ་མ་ཡིན་ནོ་

སྟེ་དངོས་མེད་ཡིན་པ་ཉམས་སོ། །རྒྱུ་ལས་སྐྱེས་ན་དངོས་མེད་མ་ཡིན་པ་དེ་བས་ན་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

མེད་པ་འཇིག་པའི་རྒྱུས་བྱེད་དོ་ཞེས་བྱ་བ་ནི་དངོས་པོ་མི་བྱེད་དོ་ཞེས་བྱ་བ་ཡིན་ཏེ། 

བྱེད་དོའི་སྒྲ་དགག་པ་དང་འབྲེལ་བས་དེར་ཐལ་བས་ན་འཇིག་པའི་རྒྱུ་འདིའི་བྱ་བ་

འབྲས་བུ་དང་བྱེད་པ་རྒྱུ་ལ་དགག་པར་བྱ་བར་འགྱུར་རོ། །

གསུམ་པ་ནི། འཇིག་རྒྱུར་འདོད་པའི་ཐོ་སོགས་ཕྱིས་འབྱུང་ཆོས་ཅན། ད་

ལྟར་གྱི་དངོས་པོ་འཇིག་པའི་ལྟོས་པར་བྱ་བའི་རྒྱུར་ཇི་ལྟར་འགྱུར་ཏེ་མི་འགྱུར་བར་

ཐལ། ད་ལྟར་གྱི་དངོས་པོ་འཇིག་པ་ལ་ཁྱད་པར་ཅུང་ཟད་ཀྱང་མི་བྱེད་པའི་ཕྱིར། 

རྟགས་འཇིག་པ་དངོས་པོ་དང་དངོས་མེད་གང་ཡང་མི་བྱེད་པ་དེ་ལྟ་ན་ཡང་སྟེ་དེའི་

ཕྱིར་རོ། །དངོས་པོ་འཇིག་པ་ནི་ཆོས་ཅན། རང་རྒྱུ་ལས་རྒྱུ་གཞན་ཕྱིས་འབྱུང་ཐོ་

སོགས་ལ་ལྟོས་པ་མེད་པར་གྲུབ་སྟེ། ཕྱིས་འབྱུང་ཐོ་སོགས་དེའི་ལྟོས་བྱ་མིན་པ་དེས་

ན་སྟེ་དེའི་ཕྱིར་རོ། །

གསུམ་པ་ལ། བསྟན་བཤད་གཉིས་ཀྱི་དང་པོ་ནི། བྱས་ཡིན་གང་ལ་འགྱུར་

བར་གྲུབ་པ་དེ་ཆོས་ཅན། རང་གི་ངོ་བོ་ཉིད་ཀྱིས་འགྱུར་ཞིང་འཇུག་པ་ཡིན་ཏེ། རང་

རྒྱུ་ལས་རྒྱུ་གཞན་ལ་ལྟོས་མེད་དུ་འཇིག་པ་དེའི་ཕྱིར། མཐོང་བའི་བྱས་ཡོད་དེ་ལས་

གཞན་མ་མཐོང་བ་ལྐོག་གྱུར་གྱི་བྱས་ཡོད་ཆོས་ཅན། དེ་ལ་ཡང་ངོ་བོ་ཉིད་ཀྱིས་

འགྱུར་ཞིང་འཇིག་སྟེ། རང་རྒྱུ་ལས་རྒྱུ་གཞན་ལ་ལྟོས་མེད་དུ་འཇིག་པར་ཁྱད་པར་

མེད་པའི་ཕྱིར་རོ། །

གཉིས་པ་ནི། གཟུགས་སོགས་འགའ་ཞིག་ལ་འགྱུར་ཞིང་ཡོད་པར་མཐོང་བ་

འདི་ནི་ངོ་བོ་ཉིད་ཀྱིས་ཏེ་རང་བཞིན་ཙམ་གྱིས་སམ་སྐྱེད་བྱེད་ཙམ་ལས་འགྱུར་བ་

ཡིན་ཏེ། སྐྱེད་བྱེད་ལས་གཞན་ནམ་སྐྱེད་བྱེད་ཀྱི་ཁྱད་པར་ལ་ལྟོས་པ་མེད་པའི་ཕྱིར་

རོ། །ཇི་ལྟར་གཅིག་ལ་སྐྱེད་བྱེད་ཙམ་ལས་འགྱུར་བ་དེ་བཞིན་དུ་གཞན་མཐོང་བ་

ལས་རིགས་ཐ་དད་པ་མ་མཐོང་བ་ལྐོག་གྱུར་ལ་ཡང་ངོ་བོ་ཉིད་ཀྱིས་འགྱུར་བ་ཡིན་ཏེ། 

སྐྱེད་བྱེད་ཀྱི་ཁྱད་པར་དང་རྒྱུ་ཐ་དད་པ་ལ་མི་ལྟོས་པར་ཁྱད་པར་མེད་པའི་ཕྱིར་རོ། །       

བདུན་པ་ནི། བྱས་ཡོད་དང་མི་རྟག་པ་ཁྱབ་བྱ་ཁྱབ་བྱེད་དུ་སྒྲུབ་པ་དེ་བཞིན་

དུ་རང་བཞིན་གྱི་གཏན་ཚིགས་གཞན་ཤི་་་ཤ་པ་ཤིང་སྒྲུབ་པ་ཡོད་པ་དག་ཀྱང་མངོན་

སུམ་དང་མི་དམིགས་པས་ཤ་བ་ཤིང་ཁྱབ་བྱ་ཁྱབ་བྱེད་དུ་ངེས་པ་སོགས་བདག་ཉིད་

ཇི་ལྟ་བ་བཞིན་དུ་འཇལ་བའི་ཚད་མ་དག་གིས་བསྒྲུབ་བྱའི་ཆོས་དེ་ཙམ་དང་རྗེས་སུ་

འབྲེལ་པར་གྲུབ་པའི་རྟགས་དེ་ཁོ་ན་དེའི་འབྲེལ་ཡུལ་བསྒྲུབ་བྱ་གོ་བར་བྱེད་པ་ཡིན་

པར་རིག་པར་བྱའོ། །ཅིའི་ཕྱིར་དེ་ལྟར་ཡིན་ཞེ་ན། ཤིང་གི་དངོས་པོ་ཙམ་དང་རྗེས་སུ་

འབྲེལ་པའི་དང་ཤི་་་ཤ་པ་གང་ཡིན་པ་དེ་ནི་ཤིང་ཙམ་དེ་ཉིད་ལ་མེད་ན་མི་འབྱུང་བ་

ངེས་པ་ཡིན་ཏེ། ཤིང་ཙམ་གྱི་འབྲེལ་པོ་ཡིན་པའི་ཕྱིར། འོ་ན་ཇི་ལྟར་ངོ་བོ་ཉིད་གཞན་

སྒྲུབ་བྱེད་ཙམ་གྱི་རྗེས་སུ་འཇུག་ཅེ་ན། ཤིང་གི་དངོས་པོ་ཙམ་དང་རྗེས་སུ་འབྲེལ་

བའི་རང་བཞིན་ཞེས་བྱ་བས་ནི་ཤིང་ལས་ངོ་བོ་གཞན་མི་བརྗོད་ཀྱི། འོན་ཀྱང་དེ་ཉིད་

ཤིང་རང་གི་དངོས་སུ་སྟེ་ངོ་བོར་ཡོད་པ་ཡིན་ན་ཤ་པ་དེ་ཡང་བདག་ཉིད་ཤིང་བོར་

ནས་ཇི་ལྟར་ཡོད་པར་འགྱུར་ཏེ་མེད་དོ། །ཡོད་ན་བདག་མེད་པའམ་གཞན་གྱི་བདག་

ཏུ་ཐལ་ཏེ། ཐ་དད་པའི་བདག་ཉིད་དང་གྲུབ་མ་གྲུབ་འགལ་བའི་ཕྱིར་རོ། །

 གསུམ་པ་ལ། དོན་གཞན་སྒྲུབ་པ་ལ་འབྲས་བུ་རྟགས་སུ་བསྟན། དེ་ལ་རྩོད་

པ་སྤང༌། དུ་བ་མེ་ལ་མི་འཁྲུལ་བར་སྒྲུབ་པའི་དང་པོ་ནི། དོན་གཞན་རྟོགས་པར་ཏེ་

བསྒྲུབ་པར་བྱ་བ་ལ་ནི་འབྲས་བུ་གཏན་ཚིགས་སུ་དགོད་པར་རིགས་ཏེ། རྟགས་ནི་

སྒྲོན་མ་བཞིན་དུ་རུང་བས་གོ་བྱེད་མིན་གྱི་མི་འཁྲུལ་བར་ངེས་པས་ཡིན་ལ་འབྲས་བུ་

ཡང་དེ་ལ་ཡང་འཁྲུལ་བ་མེད་པར་ངེས་པའི་ཕྱིར། རང་ལ་ངོ་བོ་དོན་གཞན་སྒྲུབ་པའི་

རྟགས་ཡང་དག་འགའ་ཞིག་ཆོས་ཅན། འབྲས་རྟགས་ཀྱི་ཐ་སྙད་བྱ་རུང་སྟེ། རྟགས་

ཆོས་དེ་བྱུང་གི་འབྲེལ་པ་གྲུབ་པའི་རྟགས་ཡང་དག་ཡིན་པའི་ཕྱིར་རོ། །གལ་ཏེ་ལྡན་

པ་ཅན་དང་འདུ་བ་ཅན་ལ་སོགས་པ་ཡང་འཁྲུལ་པ་མེད་དོ་ཞེ་ན། དེ་དག་ཀྱང་བསྒྲུབ་

བྱ་དེ་ལས་སྐྱེས་ནས་འབྲས་བུར་འདུས་ལ། བསྒྲུབ་བྱའི་ཆོས་དེ་ལས་སྐྱེས་པ་མ་ཡིན་

པ་ནི་ཆོས་ཅན། དོན་གཞན་སྔ་མ་བསྒྲུབ་བྱའི་ཆོས་དེ་ལ་མི་འཁྲུལ་བ་མ་ཡིན་ཏེ། དོན་

གཞན་སྔ་མ་བསྒྲུབ་བྱའི་ཆོས་ལ་རག་མ་ལས་པ་སྟེ་མ་འབྲེལ་བའི་ངོ་བོ་ཡིན་པའི་

ཕྱིར། ཁྱབ་པ་ཡོད་དེ། བདག་གཅིག་དེ་བྱུང་གི་འབྲེལ་མེད་རྣམ་པ་ནི་འབྲེལ་ཡུལ་

མིན་པ་དེ་དང་ལྷན་ཅིག་འབྱུང་བར་ངེས་པ་མེད་པའི་ཕྱིར་རོ། །རྟ་གླང་བཞིན་ནོ། །              

གཉིས་པ་ལ། ཕྱོགས་ཆོས་ལ་རྩོད་པ་སྤང༌། ཁྱབ་པ་ལ་རྩོད་པ་སྤང་བའི་དང་པོ་

ནི། གལ་ཏེ་ཆོས་ཅན་ལས་དོན་གཞན་གཏན་ཚིགས་ཡིན་ན། འོ་ན། རྟགས་དེ་ཆོས་ཅན། 

དེའི་ཆོས་སུ་ཇི་ལྟར་འགྱུར་ཏེ་རང་གི་བདག་ཉིད་འཛིན་པའི་ཕྱིར་ཆོས་སུ་བརྗོད་པས་

སོ་ཞེས་ངེས་ཚིག་ལས་རྩོད་ན། གྲགས་པའི་ཚུལ་གྱིས་དེ་དེ་ལ་བརྟེན་པ་ཡང་ཆོས་སུ་

བརྗོད་ལ་རྟགས་ཀྱང་ཆོས་ཅན། དེ་ལ་བརྟེན་པའི་ཕྱིར་རོ། །ཞེས་ཛྙཱ་ན་ཤྲཱིའོ། །

ཆོས་མཆོག་ནི། ཆོས་དང་ཆོས་ཅན་ནི་དུས་མཉམ་དགོས་ལ་རྒྱུ་འབྲས་དུས་

མཉམ་པ་འགལ་ཞེས་པའི་ལན་དུ་དུས་མཉམ་མི་དགོས་ཀྱི་རྟེན་དང་བརྟེན་པས་ཆོག་

ཅེས་འཆད་དོ། །རྟེན་དང་བརྟེན་པ་དུས་མཉམ་དུ་བསམ་ནས། ཇི་ལྟར་ལ་དུ་བ་རྒྱུ་དང་

འབྲས་བུའི་དངོས་པོ་ཡིན་ཏེ། མིན་པར་ཐལ། དོན་གཞན་རྟེན་དང་བརྟེན་པ་ཡིན་པའི་

ཕྱིར་ཞེ་ན། ལ་དང་དེ་ལ་བརྟེན་པའི་དུ་བ་ཆོས་ཅན། རྒྱུ་འབྲས་ཡིན་ཏེ། དོན་གཞན་

རྟེན་དང་བརྟེན་པ་ཡིན་པ་དེ་ཉིད་ཀྱི་ཕྱིར། རྒྱ་ཤུག་དང་མཁར་གཞོང་བཞིན། རྒྱུ་

འབྲས་དེ་ལྟ་མ་ཡིན་ན་ཕན་བྱ་ཕན་བྱེད་མིན་པས་དོན་གཞན་རྟེན་དང་བརྟེན་པ་ཉིད་དུ་

གྲུབ་པའི་ཕྱིར། གལ་ཏེ་དུ་བའི་རྟེན་ནི་ས་ཕྱོགས་ཡིན་ལ་རྒྱུ་ནི་མེ་མ་ཡིན་ནམ་རྟེན་

དང་རྒྱུ་ཐ་དད་པའི་ཕྱིར་ཞེ་ན། དུ་བ་ཡུལ་གཞན་སྤངས་ནས་མེ་དང་ཡུལ་གཅིག་ཏུ་

གནས་པ་ན་རྟེན་ས་ཕྱོགས་དེ་ཡང་ཆོས་ཅན། དེ་ལ་བརྟེན་པའི་དུ་བའི་དངོས་རྒྱུ་ཡིན་

ཏེ། དོན་གཞན་ཕྱི་མ་དུ་བ་དེའི་དངོས་སུ་བརྟེན་པའི་གཞི་ཡིན་པའི་ཕྱིར། དུ་བ་བུད་

ཤིང་གི་རྟེན་གྱི་ཡུལ་བཟུང་བའི་ཚེ་གཞི་དེ་དུ་བ་དེའི་རྒྱུ་མེ་དང་བུད་ཤིང་ལ་སོགས་

པ་རྣམས་ཀྱི་གཞི་ཡིན་པའི་ཕྱིར་དུ་བའི་བརྒྱུད་པའི་རྒྱུ་ཉིད་དོ། །རྒྱུ་འབྲས་སྤྱི་ཡིན་ལ་

རྟེན་དང་བརྟེན་པ་དེའི་ཁྱད་པར་རོ། །

གཉིས་པ་ལ། ཐམས་ཅད་གོ་བྱ་གོ་བྱེད་དུ་ཐལ་བ་དང༌། ཆ་ཤས་ཀྱིས་བསྐྱེད་

བྱ་སྐྱེད་བྱེད་དུ་ཐལ་བའི་རྩོད་པ་གཉིས་ཀྱི་དང་པོ་ལ། རྩོད་པ་ནི། གལ་ཏེ་མེ་དེ་ལས་

སྐྱེས་པའི་ཕྱིར་འབྲས་བུ་དུ་བ་གོ་བར་བྱེད་པ་ཡིན། སྐྱེད་བྱེད་ཡིན་པས་མེ་གོ་བྱ་ཡིན་

ན། མེའི་གསལ་བ་དང་ཙན་དན་མེ་ལ་སོགས་པ་ལྡོག་པའི་རྣམ་པ་ཐམས་ཅད་གོ་བར་

བྱ་བ་དང་དུ་བའི་སྐྱ་རྫས་དང་ལུས་ཅན་ལ་སོགས་ལྡོག་པའི་རྣམ་པ་ཐམས་ཅད་གོ་

བར་བྱེད་པ་ཡིན་པར་ཐལ་ཏེ། ལྡོག་པའི་རྣམ་པ་ཐམས་ཅད་དུ་བསྐྱེད་པར་བྱ་བ་དང༌། 

སྐྱེད་པར་བྱེད་པ་ཡོད་པའི་ཕྱིར་རོ་ཞེ་ན། 

འདུ་ཙམ་ཆོས་ཅན། ཙན་དན་མེའི་འབྲས་བུར་ངེས་པ་མ་ཡིན་ཏེ། ཙན་དན་

མེ་དེ་མེད་པར་ཡང་འབྱུང་བའི་ཕྱིར། ཁྱབ་པ་ཡོད་དེ། གང་ཞིག་གང་མེད་པར་ཡང་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

འབྱུང་བ་ནི་དེ་ལས་སྐྱེ་བར་ངེས་པ་མེད་པའི་ཕྱིར་རོ། །མེད་ན་མི་འབྱུང་པར་མ་ངེས་

པ་རྒྱུ་འབྲས་སུ་མ་ངེས་པ་དེའི་ཕྱིར་ཕན་ཚུན་ལྡོག་པ་ལ་ལྟོས་ནས་རྣམ་པར་བཞག་

པའི་རྒྱུ་ལ་གནས་པའི་རང་བཞིན་ཇི་སྙེད་ཅིག་མེད་ན་མི་འབྱུང་བའི་འབྲེལ་པ་གྲུབ་

པའི་འབྲས་བུ་ནི་ཆོས་ཅན། རང་གི་མེད་ན་མི་འབྱུང་བའི་ཡུལ་རྒྱུ་དེ་དག་ཆོས་ཅན་

ལ་ལྡན་པར་སྒྲུབ་པའི་གཏན་ཚིགས་ཡིན་ཏེ། རང་གི་མེད་ན་མི་འབྱུང་བའི་ཡུལ་རྒྱུ་དེ་

ཆོས་ཅན་ལ་ལྡན་པར་སྒྲུབ་པ་ལ་ལྟོས་ཏེ་ཕྱོགས་ཆོས་གྲུབ། བསྒྲུབ་བྱའི་ཆོས་དེ་དག་

འབྲས་བུ་ཉིད་དུ་ངེས་པའི་ཕྱིར་རོ། །དེ་ལྟར་མ་ཡིན་པ་ཙན་དན་མེ་ལ་སོགས་པ་གོ་

བར་མི་ནུས་ཏེ། མེད་ན་མི་འབྱུང་བར་མ་ངེས་པའི་ཕྱིར། རྒྱུ་ཕྱོགས་བཤད་ནས་

འབྲས་ཕྱོགས་འཆད་པ་ནི། འབྲས་བུ་ལ་ཡོད་པའི་ཁྱད་པར་གྱི་ཆོས་གང་དག་རྒྱུ་ལ་

ཡོད་པའི་སྤྱིའི་ཆོས་དེ་དག་མེད་ན་མི་འབྱུང་བའི་ཆོས་དུ་བ་ལྟ་བུ་དེ་དག་ཁོ་ནས་གོ་

བར་བྱེད་པ་ཡིན་གྱི། སྤྱིའི་ཆོས་དངོས་པོ་དང་ལུས་ཅན་ལ་སོགས་པ་ནི་མ་ཡིན་ཏེ། 

དེ་དག་ནི་མེ་མེད་ཀྱང་འབྱུང་བའི་ཕྱིར་རོ། །

གཉིས་པ་ལ། རྩོད་པ་ནི། གལ་ཏེ་འབྲས་བུ་རྣམས་ཆ་ཤས་ཀྱིས་བསྐྱེད་པར་

བྱ་བར་འགྱུར་ཏེ། དུ་བ་མེ་ལས་སྐྱེས་ཀྱང་དེའི་ལུས་ཅན་དང་དངོས་པོ་མ་སྐྱེས་པའི་

ཕྱིར། སྐྱེས་ན་གོ་བྱེད་དུ་ཐལ་ལོ། །རྒྱུ་རྣམས་ཆ་ཤས་ཀྱིས་སྐྱེད་པར་བྱེད་པ་ཉིད་དུ་

ཐལ་བར་འགྱུར་ཏེ། མེ་སྐྱེད་བྱེད་ཡིན་ཡང་ཙན་དན་གྱི་མེ་སྐྱེད་བྱེད་མིན་པའི་ཕྱིར། 

ཡིན་ན་གོ་བྱར་འགྱུར་རོ་ཞེ་ན། 

ལན་ནི། ཆ་ཤས་བསྐྱེད་བྱ་སྐྱེད་བྱེད་དུ་ཐལ་བ་མ་ཡིན་ཏེ། ཙན་དན་གྱི་མེ་

དེས་བསྐྱེད་པར་བྱ་བའི་ཁྱད་པར་ཙན་དན་གྱི་དུ་བ་རྟགས་སུ་བཟུང་ན་གོ་བྱར་འདོད་

བུ་སྟོན་རིན་ཆེན་གྲུབ།

པའི་ཕྱིར་རོ། །རྒྱུའི་ཁྱད་པར་གོ་བྱར་བསྟན་ནས་འབྲས་བུའི་ཁྱད་པར་གྱི་སྤྱི་གོ་བྱེད་

དུ་སྟོན་པ་རྟགས་ཀྱི་བྱེ་བྲག་སྟེ་ཁྱད་པར་དུ་བྱས་པ་ཅན་གྱི་སྤྱི་དུ་བའི་ལུས་ཅན་ལ་

སོགས་པ་བཟུང་ན་གོ་བྱེད་དུ་འདོད་པའི་ཕྱིར་རོ། །གང་གི་ཚེ་བྱེ་བྲག་མེའམ་ཙན་

དན་གྱི་མེ་སྒྲུབ་པ་ལ་ལུས་ཅན་ལ་སོགས་པའི་སྤྱི་ཁྱད་པར་དུ་མ་བྱས་པ་རྟགས་སུ་

བརྗོད་པར་འདོད་པས་བཀོད་ན་ནི་ཁྱད་པར་དེ་ལ་འཁྲུལ་པའི་ཕྱིར་གོ་བྱེད་དུ་མི་

འདོད་དོ། །འདི་སྐད་བརྗོད་པ་ཡིན་ཏེ། དངོས་པོ་ལ་བསྐྱེད་བྱ་སྐྱེད་བྱེད་ཡིན་པས་གོ་

བྱ་གོ་བྱེད་དུ་མི་འགྱུར་གྱི། དེར་ངེས་པས་ཡིན་པས་ན་གོ་ཆ་གོ་བྱེད་དུ་མི་འགྱུར་བ་

མ་ངེས་པས་ཡིན་ཏེ། མ་ངེས་པས་ཆ་ཤས་བསྐྱེད་བྱ་སྐྱེད་བྱེད་དུ་ཐལ་བ་མེད་དོ། །

གསུམ་པ་ལ། དུ་བ་མེ་ལ་མི་འཁྲུལ་བར་སྒྲུབ། འཁྲུལ་པ་འདོད་པ་

དགག །བཀག་པ་ལ་རྩོད་པ་སྤང་བའི་དང་པོ་ལ། དྲི་བ་ནི། མི་འཁྲུལ་བར་ངེས་པས་

འབྲས་བུ་གོ་བྱེད་ཡིན་ན། གལ་ཏེ་དུ་བ་མེ་ལ་མི་འཁྲུལ་ལོ་ཞེས་བྱ་བ་འདི་ཇི་ལྟར་གང་

ལས་རྟོགས་པར་བྱ་ཞེ་ན། 

ལན་ལ། མི་འཁྲུལ་བའི་རྒྱུ་མཚན་འཁྲུལ་ན་གནོད་པ་ཅན་གྱི་ཐལ་བས་སྟོན་

པ་ལ། བསྟན་བཤད་གཉིས་ཀྱི་དང་པོ་ནི། དུ་བ་མེ་དེ་ལ་འཁྲུལ་ཏེ་མེ་མེད་ཀྱང་འབྱུང་

ན། དུ་བ་འདི་ཆོས་ཅན། རྒྱུ་དང་ལྡན་པ་ལས་འདས་འགྱུར་ཏེ་རྒྱུ་མེད་དུ་ཐལ། རང་རྒྱུ་

ལས་མ་སྐྱེས་པའི་ཕྱིར་ཏེ། རང་རྒྱུ་མེ་ལས་མ་བྱུང་བར་ཁས་བླངས། མེ་མེད་ལས་མ་

བྱུང་བར་རིགས་པ་མཚུངས་པས་གྲུབ་བོ། །

བཤད་པ་ནི། རྒྱུར་འདོད་པ་རྣམས་ཉེ་བའི་སྔོན་རོལ་ན་ཡོད་ན་སྣང་རུང་དེའི་

མཚན་ཉིད་དུ་གྱུར་པའི་མི་དམིགས་པ་འདིས་ནི་རྒྱུ་ཉེ་བའི་སྔོན་ནས་ཡུལ་དེ་ན་ཡོད་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

པ་དང་ཡུལ་གཞན་ནས་འོངས་པ་དང་གཞན་གྱི་རྒྱུ་ཅན་ཡིན་པ་སེལ་ལོ། །མི་

དམིགས་པ་ལས་རྒྱུ་གང་ཞིག་དམིགས་ན་འབྲས་བུ་གང་དག་སྐྱེ་བཞིན་པར་

དམིགས་ལ་གང་དག་ཉེ་བས་འབྲས་བུ་དེ་འབྱུང་བར་མཐོང་བ་དེ་ལས་གཅིག་རྒྱུ་མ་

ཚང་སྟེ་མ་དམིགས་པ་ན་ཡང་འབྲས་བུ་དམིགས་རུང་མི་དམིགས་པ་དེ་ནི་དེའི་

འབྲས་བུ་ཡིན་ཏེ། དང་པོ་རྒྱུ་འབྲས་གཉིས་ཀའི་ཡུལ་ཅན་ནི་འབྲས་བུའི་ཡུལ་ཅན་གྱི་

མི་དམིགས་པ་དང༌། དེ་ནས་རྒྱུའི་ཡུལ་ཅན་གྱི་དམིགས་པ་དང༌། དེ་ནས་འབྲས་བུའི་

ཡུལ་ཅན་གྱི་དམིགས་པ་དང༌། དེ་ནས་རྒྱུའི་ཡུལ་ཅན་གྱི་མི་དམིགས་པ་དང༌། དེ་

ནས་འབྲས་བུའི་ཡུལ་ཅན་གྱི་མི་དམིགས་པ་སྟེ་ལྔས་རྒྱུ་འབྲས་སུ་གྲུབ་པ་ཡིན་ནོ། །

འོ་ན་ས་ཕྱོགས་སུ་བོང་བུ་དང་མེ་ལ་ལྔ་ཚང་བས་རྒྱུ་འབྲས་སུ་འགྱུར་རོ་ཞེ་

ན། མ་ཡིན་ཏེ། སྐྱེས་བུས་བོང་བུ་དེ་ཉིད་དུ་སྐྱེ་བར་མཐོང་བ་མེད་པའི་ཕྱིར་དང༌། 

སྐྱེས་ཟིན་ཡུལ་གཞན་ནས་འོངས་པ་དམིགས་པ་ཡིན་ནོ། །མི་དམིགས་པའི་དུས་སུ་

ཡང་སྣང་བའི་ས་ཕྱོགས་དང༌། ཤེས་པ་གཅིག་ལ་འདུ་བར་རུང་བར་ངེས་པ་ལ་ཡུལ་

དེར་སྐྱེ་བཞིན་པར་ངེས་དགོས་ལ། འདི་ནི་འདིར་སྐྱེ་བཞིན་པ་འདི་ནི་སྐྱེས་ཟིན་པ་

ཡིན་ནོ་ཞེས་འབྱེད་མི་ནུས་ན་རྒྱུ་འབྲས་ངེས་བྱེད་དུ་མི་རུང་བའི་ཕྱིར་རོ། །སྒྲོན་མ་

དང་བུམ་པ་ལ་ཐལ་བ་ཡང་མིན་ཏེ། དམིགས་རུང་མི་དམིགས་པ་མེད་པའི་ཕྱིར་རོ། །

ཤཱཀྱ་བློ་ནི། མི་དམིགས་པ་སྔོན་དུ་འགྲོ་བའི་མངོན་སུམ་གཉིས་དང༌། མངོན་

སུམ་སྔོན་དུ་འགྲོ་བའི་མི་དམིགས་པ་གཉིས་ཏེ། དེ་གཉིས་གང་གཅིག་གིས་གྲུབ་པར་

འདོད་དོ། །དམིགས་པ་དང་མི་དམིགས་པའི་སྒྲུབ་པར་བྱེད་པ་ཅན་གྱི་འབྲས་བུའམ། 

འབྲས་བུའི་མཚན་ཉིད་དེ་ཡང་དུ་བ་ལ་ཡོད་དོ། །སྦྱོར་བའི་དུ་བ་ནི་ཆོས་ཅན། མེའི་

བུ་སྟོན་རིན་ཆེན་གྲུབ།

འབྲས་བུའི་ཐ་སྙད་དུ་བྱ་རུང་སྟེ། དོན་གཞན་སྔ་མ་མེ་ཡོད་མེད་རྗེས་སུ་འགྲོ་ལྡོག་

བྱེད་པ་པོ་ཡིན་པའི་ཕྱིར། ལན་གཅིག་དེ་ལྟར་མཐོང་ཡང་ཕྱིས་གཞན་ལས་སྐྱེ་བར་

མཐོང་བས་འབྲས་བུར་མི་འགྲུབ་བོ་སྙམ་ན། དུ་བ་ལན་གཅིག་དེ་ལྟར་ཏེ་དམིགས་པ་

དང་མི་དམིགས་པས་མེ་ལས་སྐྱེ་བར་མཐོང་བ་ལས་ཀྱང་དུ་བ་དེ་མེ་དེའི་འབྲས་བུར་

འགྲུབ་སྟེ་མེ་རྒྱུ་མ་ཡིན་ལ་དུ་བ་འབྲས་བུ་མ་ཡིན་པ་ནི་རྒྱུ་མ་ཡིན་པའི་མེ་ལས་ལན་

གཅིག་ཀྱང་མི་འབྱུང་བའི་ཕྱིར་རོ། །བྱེ་མ་ལས་འབྲུ་མར་བཞིན་ནོ། །

གཉིས་པ་ལ། ཁས་བླངས་བརྗོད་པ་ནི། གལ་ཏེ་གཙུབ་ཤིང་གཙུབས་པ་དང༌། 

ལ་སོགས་པ་མེ་ཤེལ་དང་ཉི་མའི་འོད་དང་བུད་ཤིང་ཕྲད་པ་ལ་སོགས་པ་དག་ལས་

མེ་མེད་ཀྱང་དུ་བ་འབྱུང་བས་དུ་བ་མེའི་འབྲས་བུ་མ་ཡིན་ནོ་ཞེ་ན། 

འདི་དགག་པ་ལ། མངོན་སུམ་གྱི་ཡུལ་ལ་འཁྲུལ་པ་མེད་པར་བསྟན། འཐད་

པས་ཀྱང་འཁྲུལ་པར་མི་རིགས། དེ་གཉིས་ཀྱིས་མི་འཁྲུལ་བར་ངེས་པས་འཁྲུལ་པ་ལ་

གནོད་པ་དང༌། དོན་བསྡུ་བའི་དང་པོ་ནི། གཙུབ་ཤིང་གཙུབས་པ་ལ་སོགས་ལས་

སྐྱེས་པའི་དུ་བ་ཆོས་ཅན། མེའི་འབྲས་བུ་མ་ཡིན་པ་མ་ཡིན་ཏེ། བུད་ཤིང་འགྱུར་བའི་

རྒྱུ་དྲོ་བའི་རེག་པའི་ཁྱད་པར་ལས་སྐྱེས་པའི་ཕྱིར། ཁྱབ་པ་ཡོད་དེ། འབྲས་བུའི་ཁྱད་

པར་བུད་ཤིང་འགྱུར་བའི་རྒྱུ་རང་བཞིན་གྱི་ཁྱད་པར་དྲོ་རེག་གིས་མཚོན་པ་ནི་མེ་

ཡིན་པའི་ཕྱིར་རོ། །

གཉིས་པ་ནི། རྒྱུ་མེད་དུ་ཐལ་བ་དང༌། དེའི་ཁྱབ་པ་སྒྲུབ། དེའི་བསལ་བ་

གསུམ་གྱི་དང་པོ་ནི། འབྲས་བུ་དུ་བ་ཆོས་ཅན། གཏན་རྒྱུ་མེད་པ་ཅན་དུ་ཐལ་བར་

འགྱུར། རང་སྐྱེད་བྱེད་ཀྱི་རྒྱུ་མེད་པར་འབྱུང་བའི་ཕྱིར་ན་ནི་སྟེ། རྟགས་ཁས་བླངས། 

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཡང་ཞེས་པ་མངོན་སུམ་གྱི་ཡུལ་ལ་འཁྲུལ་པ་མེད་པ་འབའ་ཞིག་ཏུ་མ་ཟད་ཀྱི་འཐད་

པས་ཀྱང་མི་རིགས་སོ་ཞེས་པའོ། །འཐད་པ་སྟོན་པ་ནི། གང་ཞིག་གང་མེད་པར་

འབྱུང་བ་དེ་ནི་དེའི་རྒྱུ་ཅན་མ་ཡིན་ཏེ། རྟའི་བ་ལང་བཞིན་དུ་བ་ཡང་མེ་མེད་པར་

འབྱུང་བས་སོ། །རྟགས་ཁས་བླངས་ཏེ། འཁྲུལ་པར་སྨྲས་པས་སོ། །རྒྱུ་མཚན་དེས་

ན་མེ་དེའི་རྒྱུ་ཅན་ཏེ་འབྲས་བུར་མི་འགྱུར་རོ་ཞེས་པ་སྒྲུབ་བྱེད་ཀྱི་འབྲས་བུའོ། །

གཉིས་པ་ལ། གཞན་གྱི་རྒྱུ་ཅན་ཡིན་པ་དགག །རིགས་འདྲ་གཞན་ལས་

འབྱུང་བ་དགག །དོན་བསྡུ་བའི་དང་པོ་ནི། གལ་ཏེ་དུ་བ་མེ་ལས་མ་སྐྱེས་ཀྱང་མེ་ལས་

གཞན་པ་བརྒྱ་བྱིན་གྱི་སྤྱི་བོ་ལ་སོགས་པའི་རྒྱུ་ཅན་ཡིན་པའི་ཕྱིར་རྒྱུ་མེད་པ་ཅན་མ་

ཡིན་ནོ་ཞེ་ན། 

དེ་དགག་པ་ནི། དུ་བ་ཆོས་ཅན། མེ་མེད་བརྒྱ་བྱིན་གྱི་སྤྱི་བོའི་རྒྱུ་ཅན་མ་ཡིན་

པར་ཐལ་ཏེ། དེའི་རྒྱུ་ཚོགས་སུ་བརྟགས་པའི་བརྒྱ་བྱིན་གྱི་སྤྱི་བོ་སོགས་དེ་ལ་ཡང་

དེའི་རྒྱུ་མ་ཡིན་པ་དང་དེ་ཡང་དེའི་འབྲས་བུ་མ་ཡིན་པའི་སྐྱོན་མཚུངས་པའི་ཕྱིར་ཏེ། 

འདོད་པའི་རྒྱུ་ཚོགས་གཞན་དེ་མེད་ཀྱང་མེ་ཡོད་ན་འབྱུང་བའི་ཕྱིར་རོ། །མེ་དང་

གཞན་ལས་ཀྱང་འབྱུང་བར་ཁས་བླངས་ནས་སྐྱོན་བསྟན་པ་ལས་ཡང་ན་མེ་ལས་སྐྱེ་

ན་གཞན་ལས་མི་སྐྱེ། གཞན་ལས་སྐྱེ་ན་མེ་ལས་མི་སྐྱེ་བས་རྒྱུ་མེད་དུ་ཐལ་བ་སྟོན་པ་

ནི། མེ་དེའམ་གཞན་མེ་མེད་བརྒྱ་བྱིན་གྱི་སྤྱི་བོ་ཡང་རུང་སྟེ། དེ་གཉིས་ཆོས་ཅན། དེ་

དག་ལས་ཇི་ལྟར་དུ་བ་གསར་བྱུང་འབྱུང་བར་འགྱུར་ཏེ་མི་འབྱུང་བར་ཐལ། དུ་བ་དེ་

བསྐྱེད་པའི་རང་བཞིན་མ་ཡིན་པའི་ཕྱིར། རྟགས་ཁས་བླངས་ཏེ། མེ་མེད་བརྒྱ་བྱིན་

གྱི་སྤྱི་བོ་ལས་སྐྱེ་ན་མེ་དེའི་རྒྱུའི་རང་བཞིན་མིན་ལ། མེ་ལས་སྐྱེ་ན་གཞན་དེ་དེའི་

རྒྱུའི་རང་བཞིན་མིན་ཏེ། རྒྱུའི་ནུས་པ་སོ་སོར་ངེས་པའི་ཕྱིར། ཞེས་སྟོན་པ་རང་གིས་

ཏེ་བདག་ཉིད་ཀྱིས་དུ་བ་སྐྱེད་བྱེད་དེའི་རང་བཞིན་མ་ཡིན་པ་ནི་དུ་བ་དེ་སྐྱེད་པར་

བྱེད་པ་མ་ཡིན་པའི་ཕྱིར། རྒྱུ་མ་ཡིན་ལས་སྐྱེས་ན་དུ་བ་དེ་རྒྱུ་མེད་པ་ཅན་དུ་འགྱུར་

རོ་ཞེས་ཆོས་མཆོག་འཆད་དོ། །

ཤཱཀྱ་བློ་ནི། མེ་དང་གཞན་གཉིས་དུ་བའི་རྒྱུའི་རང་བཞིན་ཡིན་ནམ་མིན། 

མིན་ན། མེ་དང་གཞན་ཆོས་ཅན། དེ་ལས་དུ་བ་མི་འབྱུང་བར་ཐལ། དུ་བ་སྐྱེད་བྱེད་

མིན་པའི་ཕྱིར། འདོད་ན། དུ་བ་རྒྱུ་མེད་དུ་ཐལ། མེ་དང་གཞན་གང་ལས་ཀྱང་མ་སྐྱེས་

པའི་ཕྱིར་རོ། །ཡིན་ན། དེ་ཉིད་མེ་ཡིན་པས་མི་འཁྲུལ་བར་འོག་ཏུ་འཆད་གསུང་ངོ༌། །

གཉིས་པ་ནི། གལ་ཏེ་མེ་ལས་སྐྱེས་པའི་དུ་བ་དེ་ཉིད་མེ་མ་ཡིན་ལས་འབྱུང་

བ་ནི་མ་ཡིན་གྱི། མེ་ལས་སྐྱེས་པའི་དུ་བ་དེ་དང་འདྲ་བ་ཞིག་མེ་མ་ཡིན་ལས་འབྱུང་

བའི་ཕྱིར་ཞེ་ན། མེ་ལས་མ་སྐྱེས་པའི་དུ་བ་ཆོས་ཅན། ཇི་ལྟར་མེའི་དངོས་འབྲས་དུ་

བ་དེ་དང་དུ་བར་སྔར་མེད་གསར་བྱུང་དུ་འདྲ་བ་ཡིན་ཏེ། མིན་པར་ཐལ། མེའི་དངོས་

འབྲས་དུ་བ་དེ་དང་དངོས་རྒྱུ་ཚོགས་པ་མི་འདྲ་བ་ལས་དངོས་སུ་བྱུང་བའི་ཕྱིར། ཁྱབ་

པ་ཡོད་དེ། དངོས་རྒྱུ་ཚོགས་པ་མི་འདྲ་བ་ལས་སྐྱེས་ན། རང་བཞིན་མི་འདྲ་བས་ཁྱབ། 

ནས་དང་སཱ་ལུའི་མྱུ་གུ་བཞིན། ལྡོག་ཁྱབ་སྟོན་པ་མེའི་དངོས་འབྲས་དུ་བ་དེ་དང་

དངོས་རྒྱུ་འདྲ་བ་ལས་བྱུང་བའི་ཕྱིར། མེའི་དངོས་འབྲས་དེ་དང་འདྲ་བར་འགྱུར་བའི་

ཕྱིར་རོ། །གལ་ཏེ་དངོས་རྒྱུ་མི་འདྲ་བ་ལས་ཀྱང་དངོས་འབྲས་དེ་དང་འདྲ་བར་འབྱུང་

ན་ནི། འགྲོ་བ་འདིར་ཆོས་ཅན། དངོས་རྒྱུ་ཐ་དད་པ་སྟེ་མི་འདྲ་བ་ལས་དངོས་འབྲས་

ཐ་དད་པ་སྟེ་མི་འདྲ་བ་སྐྱེད་པར་བྱེད་པ་ཡིན་པར་ཐལ། དངོས་རྒྱུ་དེ་དག་གི་ནུས་པ་

དངོས་རྒྱུ་འདྲ་བས་དངོས་འབྲས་འདྲ་བར་སྐྱེད་པར་མ་ངེས། དངོས་རྒྱུ་མི་འདྲ་བས་

དངོས་འབྲས་མི་འདྲ་བ་སྐྱེད་པར་མ་ངེས་པའི་ཕྱིར། འདོད་ན་དངོས་འབྲས་འདྲ་མི་

འདྲ་མཐའ་དག་གི་སྣ་ཚོགས་ཀྱི་རང་བཞིན་ཆོས་ཅན། རྒྱུ་མེད་པར་ཐལ་བར་འགྱུར། 

རང་རང་གི་རྒྱུ་ལས་མ་སྐྱེས་པའི་ཕྱིར། རྟགས་འབྲས་བུ་འདྲ་བའི་རང་རྒྱུ་འདྲ་བ་ཡིན་

ཏེ། དེ་ལས་མ་སྐྱེས་པར་ཁས་བླངས། འདོད་ན་རྒྱུ་མེད་ཡིན་པ་དེ་ལ་ཡང་ཡུལ་དུས་

རང་བཞིན་མེད་པར་མི་རུང་ངོ་ཞེས་ཉེས་པ་བཤད་ཟིན་ཏོ། །

སྐྱོན་གཞན་ཡང་བསྐྱེད་བྱ་ཐམས་ཅད་ཆོས་ཅན། སྐྱེད་བྱེད་ཐམས་ཅད་ལས་

སྐྱེ་བར་འགྱུར་བར་ཐལ། སྐྱེད་བྱེད་འགའ་ཞིག་ལས་སྐྱེ་འགག་ཞིག་ལས་མི་སྐྱེ་བའི་

ཕྱིར། འདོད་ན། རྒྱུ་མེད་དུ་ཐལ་ལོ། །ཐམས་ཅད་ཐམས་ཅད་ལས་སྐྱེ་བར་ཐལ་བ་དེའི་

ཕྱིར་དངོས་རྒྱུ་ཐ་དད་པ་སྟེ་མི་འདྲ་བ་ལས་འབྲས་བུ་ཐ་དད་པ་མི་འདྲ་བར་འགྱུར། 

དངོས་རྒྱུ་ཐ་དད་པ་མ་ཡིན་པ་འདྲ་བ་ལས་འབྲས་བུ་ཐ་དད་པ་མ་ཡིན་པ་འདྲ་བར་

འགྱུར་བ་ཡིན་ནོ། །

གསུམ་པ་ནི། དུ་བ་སྔར་མེད་གསར་བྱུང་ནི་ཆོས་ཅན། དངོས་རྒྱུར་མཐོང་

བའི་རྣམ་པ་མེ་དང་བུད་ཤིང་གི་ཚོགས་པ་རིགས་མི་མཐུན་པའི་དོན་ལས་དངོས་སུ་

མི་འབྱུང་སྟེ། མེ་དང་བུད་ཤིང་གི་ཚོགས་པའི་དངོས་འབྲས་སུ་ངེས་པ་དེའི་ཕྱིར། 

ཁྱབ་པ་མེད་ན། དུ་བ་ཆོས་ཅན། རྒྱུ་མེད་པ་ཉིད་དུ་ཐལ། རང་རྒྱུ་ལས་མ་སྐྱེས་པའི་

ཕྱིར་རོ། །

གསུམ་པ་ནི། བསྟན་བཤད་གཉིས་ཀྱི་དང་པོ་ནི། རྒྱུ་མེད་དུ་ཐལ་བ་འདོད་པ་

དེ་ལྟ་ན་ཡང༌། དུ་བ་ཆོས་ཅན། རྟག་ཏུ་ཡོད་པའམ་མེད་པར་འགྱུར་ཏེ་དངོས་པོ་རེས་

འགའ་བ་མ་ཡིན་པར་ཐལ། རྒྱུ་མེད་པའི་ཕྱིར། ཁྱབ་པ་ཡོད་དེ། སྤྱིར་རྒྱུ་མེད་ན་རང་

འགྲུབ་པ་རྒྱུ་གཞན་ལ་མི་ལྟོས་པའི་ཕྱིར་རོ། །མི་ལྟོས་ཀྱང་རེས་འགའ་བ་ཡིན་ནོ་སྙམ་

ན། དངོས་པོ་རྣམས་ནི་ཡུལ་དུས་རང་བཞིན་རེས་འགའ་ཞིག་འབྱུང་བ། ཡུལ་དུས་

རང་བཞིན་གྱི་རྒྱུ་ལ་ལྟོས་པ་ལས་ཡིན་ནོ། །

གཉིས་པ་ནི། ཡོད་མེད་རེས་འགའ་བ་མ་ཡིན་པར་ཐལ་བ་དང༌། དངོས་པོ་

རེས་འགའ་བ་ལ་ལྟོས་བཅས་ཀྱིས་ཁྱབ་པར་སྒྲུབ། བསལ་བའི་སྒོ་ནས་མཇུག་བསྡུ་

བའི་དང་པོ་ནི། དུ་བ་དེ་ཆོས་ཅན། ནམ་ཡང་མི་འབྱུང་བར་མི་འགྱུར་ཏེ་རྟག་ཏུ་

འབྱུང་བར་ཐལ། རྒྱུ་ལ་ལྟོས་པ་མེད་པར་འབྱུང་བའི་ཕྱིར། རྟགས་རྒྱུ་མེད་པ་ལས་

འབྱུང་ན་ནི། ཞེས་ཁས་བླངས། ཁྱབ་པ་ཡོད་དེ། དེ་འབྱུང་བ་ལ་མ་ཚང་བ་མེད་པའི་

ཕྱིར། དུ་བ་འབྱུང་བར་འདོད་པའི་དུས་བཞིན་ནོ། །ཡང་ན་ནི་དུ་བ་འབྱུང་བར་འདོད་

པའི་དུས་དེའི་ཚེ་ཡང་ཆོས་ཅན། དུ་བ་འབྱུང་བར་མི་འགྱུར་བར་ཐལ་ཏེ། དུ་བའི་རྒྱུ་

མེད་པའི་ཕྱིར་ཏེ་དུ་བ་འབྱུང་བ་མེད་པའི་དུས་དང༌། དུ་བའི་རྒྱུ་མེད་པར་ཁྱད་པར་

མེད་པའི་ཕྱིར་རོ། །

གཉིས་པ་ནི། རྒྱུ་མེད་ཡིན་ཡང་རེས་འགའ་བ་ཡིན་པ་ཅི་འགལ་ཞེ་ན། དངོས་

པོ་ཡུལ་དུས་རང་བཞིན་རེས་འགའ་བ་རྣམས་ནི་ཆོས་ཅན། ཡུལ་དུས་རང་བཞིན་གྱི་

རྒྱུ་ལ་ལྟོས་པ་དང་བཅས་པ་ཡིན་ཏེ། དོན་གཞན་སྔ་མ་ཡུལ་དུས་རང་བཞིན་གྱི་རྒྱུ་

ཡོད་མེད་ཀྱི་རྗེས་སུ་བྱེད་པ་པོ་ཡིན་པའི་ཕྱིར། ཞེས་སྟོན་པ་འབྲས་བུའི་དངོས་པོའམ་

རྒྱུ་ནུས་ལྡན་ཡོད་པའི་དུས་སུ་འབྲས་བུ་དེ་འབྱུང་བར་རུང་བ་དང་ལྡན། མེད་པའི་

དུས་དག་ན་འབྲས་བུ་འབྱུང་བར་མི་རུང་ཉིད་དང་ལྡན་པའི་ཕྱིར་རོ། །དུས་ནི་མཚོན་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

པ་སྟེ་ཡུལ་དང་རྫས་ཀྱང་བསྡུའོ། །རྟགས་མ་གྲུབ་ན། འགྲོ་བ་འདིར་ཆོས་ཅན། རྒྱུ་

ནུས་ལྡན་ཡོད་པའི་ཡུལ་དུས་སམ་འབྲས་བུ་ཡོད་པའི་ཡུལ་དུས་འབྲས་བུ་དེ་དང་

ལྡན་པ་དང་གཅིག་ཤོས་མེད་པའི་ཡུལ་དུས་འབྲས་བུ་མེད་པ་དག་ཏུ་ངེས་པར་མི་

རུང་བར་ཐལ། ཡུལ་དང་དུས་ཐམས་ཅད་འབྲས་བུ་འབྱུང་བར་རུང་བ་དང་མི་རུང་བ་

ཉིད་འདྲ་བ་ཅན་དག་ནི་སྟེ་ཁྱད་པར་མེད་པའི་ཕྱིར་རོ། །རུང་བ་ཉིད་ཡིན་ཡང་རྒྱུ་མིན་

ནོ་སྙམ་ན། འབྲས་བུ་འབྱུང་བར་རུང་པ་ཉིད་ཀྱིས་ཡུལ་དུས་དེ་ཡང་རྒྱུའི་དངོས་པོ་

ལས་གཞན་ནམ་ཅི་སྟེ་གཞན་མིན་ཏེ། དུས་ནི་འདུ་བྱེད་གཞན་མིན་གྱི་འབྲས་བུ་དེ་སྐྱེ་

བའི་རྒྱུ་གྲང་རེག་ལ་སོགས་པའི་རྡུལ་ཕྲ་རབ་ཐམས་ཅད་དུ་ཁྱབ་པ་ནི། རྒྱུན་ལ་

སོགས་པའི་ཐ་སྙད་བརྟེན་པ་ཡིན་ནོ། །རྒྱུ་མེད་ན་ཡུལ་དུས་ངེས་པར་མི་རུང་བ་དེའི་

ཕྱིར་ཡུལ་དང་དུས་འགའ་ཞིག་སྤངས་ནས་ཡུལ་དང་དུས་གཞན་དག་ན་ཡོད་པའི་

དངོས་པོ་ནི་ཆོས་ཅན། ཡུལ་དུས་དེ་དག་ལ་ལྟོས་པ་དང་བཅས་པ་ཞེས་བྱ་བ་ཡིན་ཏེ། 

དོན་གཞན་སྔ་མ་ཡུལ་དུས་དེ་ཡོད་མེད་ཀྱི་རྗེས་སུ་བྱེད་པ་པོ་ཡིན་པའི་ཕྱིར། ཁྱབ་པ་

གྲུབ་ཚུལ་འདི་ལྟར། ཡུལ་དུས་གཞན་སྤངས་ནས་དེ་ན་ཡོད་པས་དེ་ལྟར་ཡོད་པ་ཉིད་

དེ་ལ་ལྟོས་པ་ཡིན་ནོ། །ལྟོས་ཀྱང་ཕན་མི་དགོས་སོ་སྙམ་ན། འབྲས་སུ་ཆོས་ཅན། 

ཡུལ་དུས་དེར་ཡོད་པར་ངེས་པར་མི་རུང་པར་ཐལ། དོན་གཞན་སྔ་མ་ཡུལ་དུས་དེ་

དག་གིས་བྱས་པའི་ཕན་པ་ལ་མི་ལྟོས་པའི་ཕྱིར་རོ། །

གསུམ་པ་ནི། དུ་བ་ཆོས་ཅན། རྒྱུ་དང་ལྡན་པ་ཡིན་ཏེ། ཡུལ་དང་དུས་རང་

བཞིན་སོ་སོར་ངེས་པའི་ཕྱིར། རྟགས་ཁྱབ་སྔར་བསྒྲུབས་པ་དེ་བས་ན། དུ་བ་འདི་

ཆོས་ཅན། མེ་དེས་བསྐྱེད་པར་བྱ་བའི་ངོ་བོ་ཉིད་ཡིན་ཏེ། དོན་གཞན་སྔ་མ་མེ་ཡོད་

བུ་སྟོན་རིན་ཆེན་གྲུབ།

མེད་ཀྱི་རྗེས་སུ་བྱེད་པ་པོ་ཡིན་པའི་ཕྱིར། ཞེས་སྟོན་པ། བུད་ཤིང་དང་ཚོགས་པའི་

མེ་ཡོད་པའི་ཡུལ་དུས་གང་ན་དུ་བ་ལན་གཅིག་སྐྱེ་བར་མཐོང་ལ་མེ་མ་ཚང་ན་དུ་བ་

སྐྱེ་བར་མ་མཐོང་བ་ནི་མེ་དེའི་བསྐྱེད་བྱ་ཡིན་ནོ། །དེ་ལྟ་མིན་ན། དུ་བ་ཆོས་ཅན། མེ་

ལས་ལན་འགའ་ཡང་སྐྱེ་བ་མེད་པར་ཐལ། མེའི་བསྐྱེད་བྱ་ཡིན་པ་ལས་གཞན་དུ་ན་

སྟེ་མིན་པའི་ཕྱིར་རོ། །

གསུམ་པ་ལ་གསུམ་སྟེ། འབྲས་བུར་ངེས་པ་དང༌། རྒྱུར་ངེས་པ་དང༌། 

རིགས་པ་གཞན་གྱིས་འཁྲུལ་པ་ལ་གནོད་པའི་དང་པོ་ནི། དུ་བ་སྔར་མེད་གསར་

བྱུང་དེ་ཆོས་ཅན། ཇི་ལྟར་གཞན་མེ་མེད་ཀྱི་ཚོགས་པ་ལས་དངོས་སུ་འབྱུང་བར་

འགྱུར་ཏེ་དངོས་སུ་མི་འབྱུང་བར་ཐལ། མེའི་དངོས་འབྲས་དེར་ངེས་པའི་ཕྱིར། ཁྱབ་

པ་མེད་ན། དེ་ཆོས་ཅན། དུ་བ་སྔར་མེད་གསར་བྱུང་མ་ཡིན་པར་ཐལ་བར་འགྱུར་

ཏེ། མེ་མེད་ཀྱི་ཚོགས་པ་ལས་དངོས་སུ་འབྱུང་ཞིང་མེ་ལས་མ་བྱུང་བའི་ཕྱིར་ན་ནི་

སྟེ། རྟགས་ཁས་བླངས། ཁྱབ་པ་ཡོད་དེ། དུ་བ་ནི་མེ་དེས་སྐྱེ་བའི་རང་བཞིན་གྱི་ཁྱད་

པར་ཡིན་པའི་ཕྱིར་རོ། །

གཉིས་པ་ནི། ཇི་ལྟར་མེས་བསྐྱེད་པའི་རང་བཞིན་དུ་བ་ཡིན་པ་དེ་བཞིན་དུ་

རྒྱུ་སྟེ་མེ་ཡང་ཆོས་ཅན། འབྲས་བུ་དུ་བ་དེ་ལྟ་བུ་བསྐྱེད་པར་རུང་བའི་རང་བཞིན་ཡིན་

ཏེ། དོན་གཞན་ཕྱི་མ་དུ་བའི་ཡོད་མེད་རྗེས་སུ་འགྲོ་ལྡོག་བྱ་ས་ཡིན་པའི་ཕྱིར། རྟགས་

མ་གྲུབ་སྟེ། དུ་བ་དེ་མེ་ལས་གཞན་མེ་མེད་ཀྱི་ཚོགས་པ་ལས་ཀྱང་འབྱུང་ངོ་ཞེ་ན་ནི། 

མེ་དེ་ཆོས་ཅན། དུ་བ་སྐྱེད་བྱེད་དེའི་རང་བཞིན་མིན་པར་ཐལ། དུ་བའི་ཡོད་མེད་རྗེས་

སུ་འགྲོ་ལྡོག་བྱ་ས་མ་ཡིན་པའི་ཕྱིར། འདོད་ན། མེ་ཆོས་ཅན། དུ་བ་ལན་འགའ་ཡང་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

སྐྱེད་པར་མི་འགྱུར་བར་ཐལ། དུ་བའི་སྐྱེད་བྱེད་མ་ཡིན་པའི་ཕྱིར་རོ། །

གསུམ་པ་ནི། ཡང་ན། མེ་མེད་ལས་དངོས་སུ་སྐྱེས་པའི་དུས་དེ་ཆོས་ཅན། དུ་

བ་མ་ཡིན་པར་ཐལ་ཏེ། དུ་བ་སྐྱེད་པའི་རང་བཞིན་མ་ཡིན་པ་ལས་བྱུང་བའི་ཕྱིར་

རོ། །རྟགས་མ་གྲུབ་སྟེ། གཞན་དེའང་དུ་བ་སྐྱེད་བྱེད་དེའི་རང་བཞིན་ཡིན་ཞེ་ན་ནི། 

གཞན་མེ་མེད་དེ་ཉིད་ཆོས་ཅན། མེ་ཡོད་ཡིན་པར་ཐལ། དུ་བ་སྔར་མེད་གསར་བྱུང་

གི་དངོས་རྒྱུ་ཡིན་པའི་ཕྱིར། འདོད་ན། དུ་བ་མེ་ལ་འཁྲུལ་པ་མེད་དོ། །

བཞི་པ་ནི། གལ་ཏེ་བརྒྱ་བྱིན་གྱི་སྤྱི་བོ་གྲོག་མཁར་གྱི་སྤྱི་བོ་ཆོས་ཅན། དེ་

ཉིད་མེ་ཡོད་ཡིན་པར་ཐལ། མེའི་རང་བཞིན་ཡིན་ན་ཞེས་བྱ་བ་ནི་བླ་ཆོས་སུ་དེ་སྐད་

བཤད་དེ་དུ་བ་སྔར་མེད་གསར་བྱུང་གི་དངོས་རྒྱུ་ཡིན་པའི་ཕྱིར། འོན་ཏེ་མེ་ཡོད་

མིན་ན། བརྒྱ་སྤྱི་ཆོས་ཅན། ཇི་ལྟར་དེ་ལས་དུ་བ་སྔར་མེད་གསར་བྱུང་དངོས་སུ་

འབྱུང་སྟེ་མི་འབྱུང་བར་ཐལ། དེ་མེ་ཡོད་དེ་དེའི་རང་བཞིན་མིན་པའི་ཕྱིར། ཁྱབ་པ་

ཡོད་དེ། དུ་བ་སྔར་མེད་གསར་བྱུང་གི་དངོས་རྒྱུའི་རང་བཞིན་གང་ཡིན་པ་དེ་མེ་ཡོད་

ཁོ་ན་ཡིན་ཏེ། དུ་བ་སྔར་མེད་གསར་བྱུང་དེའི་དངོས་སུ་སྐྱེད་པར་བྱེད་ནུས་པ་ཉིད་

ཀྱིས་དངོས་པོ་གཞན་ལས་བྱེ་བྲག་ལྡན་པ་སྟེ་མི་འདྲ་བ་ཡིན་ནོ། །དུ་བ་དེ་དུ་བའི་རྒྱུ་

མིན་པ་ལས་འབྱུང་ཞིང་མཐོང་བར་ཁས་ལེན་ན། དུ་བ་དེ་ནི་ཆོས་ཅན། རྒྱུ་མེད་

འགྱུར་བར་ཐལ། རང་རྒྱུ་ལས་མ་སྐྱེས་པའི་ཕྱིར་རོ། །

གསུམ་པ་ལ། ལྷན་ཅིག་བྱེད་རྐྱེན་ཐ་དད་ཀྱི་འཁྲུལ་པ་དང༌། རྒྱུ་ཚོགས་རིགས་

མི་མཐུན་གྱི་འཁྲུལ་པའི་རྩོད་པ་སྤང༌། བཤད་ཟིན་པའི་དོན་བསྟན་ཞིང་མཇུག་བསྡུ་

བའི་དང་པོ་ལ། རྩོད་ལན་གཉིས་ཀྱི་དང་པོ་ནི། རྒྱུ་ཐ་དད་ལས་འབྲས་བུ་ཐ་དད་སྐྱེ་བ། 

བུ་སྟོན་རིན་ཆེན་གྲུབ།

འོ་ན་དེ་ནི་ཇི་ལྟར་ལྷན་ཅིག་བྱེད་པའི་རྐྱེན་ཐ་དད་པ་རྣམས་ལས་འབྲས་བུ་གཅིག་སྐྱེ་

སྟེ་མི་སྐྱེ་བར་འགྱུར་ལ་སྐྱེ་བར་སྟོན་པ། དཔེར་ན། མིག་དང་གཟུགས་དང་ལ་སོགས་

པ་སྣང་བ་དང་ཡིད་ལ་བྱེད་པ་ལ་སོགས་པ་དག་ལས་མིག་གི་རྣམ་པར་ཤེས་པ་

གཅིག་སྐྱེ་བ་ལྟ་བུར་དུ་བ་ཡང་མེ་དང་མེ་མེད་གཉིས་ཀ་ལས་འབྱུང་ངོ་ཞེ་ན། 

ལན་ནི། མིག་ལ་སོགས་པའི་ནང་ནས་ཕན་ཚུན་མ་ལྟོས་པའི་དངོས་པོ་གཅིག་

པུ་སྟེ་རེ་རེས་འབྲས་བུ་སྐྱེད་པར་བྱེད་པའི་སྐྱེད་བྱེད་དེའི་རང་བཞིན་ཡིན་པ་ནི་འགའ་

ཡང་མེད་དེ་ཡོད་ན་རྒྱུ་སོ་སོ་ལ་འཁྲུལ་པའི་ཕྱིར་རྒྱུ་མེད་དུ་འགྱུར་རོ། །འོ་ན་སྐྱེད་

བྱེད་གང་ཡིན་ན། རེ་རེ་བ་སྐྱེད་བྱེད་མིན་པ་འོན་ཀྱང་ཚོགས་པས་སྐྱེད་པར་བྱེད་པ་

དང་སྐྱེད་བྱེད་དེའི་རང་བཞིན་ཡང་དེ་ཉིད་ཡིན་ནོ། །གལ་ཏེ་སྐྱེད་བྱེད་དེ་རང་བཞིན་

ལོགས་སུ་བརྗོད་དེ། སྐྱེད་བྱེད་ཉིད་དེའི་རང་བཞིན་ཡིན་པའི་ཕྱིར་དང༌། སྐྱེད་བྱེད་མ་

ཡིན་པ་ཡང་དེའི་རང་བཞིན་ཡིན་ན་ཧ་ཅང་ཐལ་བའི་ཕྱིར་རོ་ཞེ་ན། བདེན་ཏེ། རྟག་

པར་སྨྲ་བ་དག་ལྷན་ཅིག་བྱེད་པ་སོ་སོ་བ་སྐྱེད་བྱེད་ཀྱི་རང་བཞིན་དང་ཚོགས་པ་སྐྱེད་

བྱེད་དུ་འདོད་པ་དགག་པའི་ཕྱིར་སྐྱེད་བྱེད་མིན་ལ་དེའི་རང་བཞིན་ཡང་མིན་ཞིང་

ཚོགས་པ་ཉིད་སྐྱེད་བྱེད་དང་དེའི་རང་བཞིན་ཡིན་གྱི་སྔར་ཡང་མ་ཡིན་ཕྱིས་ཀྱང་མ་

ཡིན་རེ་རེ་ཡང་མིན་ནོ་ཞེས་ངེས་པར་གཟུང་བའི་ཕྱིར་རོ། །

ཁ་ཅིག་དང་གི་སྒྲ་འམ་དུ་འདོད་པ་ནི་ཅུང་ཟད་ཀྱང་དགོས་པ་མེད་དོ། །འབྲས་

བུ་ཡང་རྒྱུ་ཚོགས་པ་དེ་ཁོ་ན་རྗེས་སུ་དཔག་སྟེ་དོན་དུ་གཉེར་བ་དེ་ཚོགས་པའི་

ཁོངས་སུ་འདུས་པའི་ཕྱིར་རོ། །གལ་ཏེ་མེ་ལ་སོགས་པའི་ཚོགས་པ་དུ་བ་སྐད་ཅིག་

དང་པོ་སྐྱེད་ཀྱང་དེ་རྟགས་མིན་ལ། དུ་བའི་རྒྱུན་ནི་མེ་ཚོགས་ཀྱིས་མ་བསྐྱེད་པས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཚོགས་པ་དཔག་མི་ནུས་ཤིང་རྒྱུ་ཐ་དད་པས་འབྲས་བུ་ཐ་དད་པ་དང་ནུས་པ་སོ་སོར་

ངེས་པར་མི་འགྱུར་རོ་ཞེ་ན། རྒྱུ་ཚོགས་པ་དེ་ཉིད་འབྲས་བུའི་རྒྱུན་གྱི་རང་གི་ངོ་བོ་

དེའི་གནས་པའི་རྟེན་ཡིན་ཏེ། རྒྱུ་དང་པོ་ཚོགས་པ་དེ་”མེད
1
་འབྲས་བུའི་རྒྱུན་མེད་

པའི་ཕྱིར་རོ། །དེ་ལས་རྒྱུན་འཇུག་པའི་འབྲས་བུ་འཕེན་པའི་ཕྱིར་སྐྱེད་བྱེད་དང་ནུས་

པ་ངེས་པ་དང༌། ཐ་དད་པར་བྱེད་པ་ཡིན་ནོ། །

དེས་ན་དུ་བའི་རྒྱུན་མེའི་འབྲས་བུ་ཉིད་དུ་གཅིག་ཏུ་བྱས་ནས་མེ་ཚོགས་ཀྱི་

རྒྱུན་རྗེས་སུ་དཔོག་པས་མེ་འདས་པ་ཁོ་ན་དཔོག་ན་དོན་མེད་དོ་སྙམ་པ་ཡང་སྤངས་

སོ། །འདི་སྐད་བརྗོད་པ་ཡིན་ཏེ། རྒྱུ་ཐ་དད་པས་འབྲས་བུ་ཐ་དད་པ་ཞེས་བྱ་བ་ནི་རྒྱུ་

དུ་མ་ལས་འབྲས་བུ་དུ་མ་མིན་གྱི། རྒྱུ་ཚོགས་པ་རིགས་མི་འདྲ་བ་ལས་དངོས་འབྲས་

རིགས་མི་འདྲ་བར་འབྱུང་བ་ཡིན་ནོ། །དེ་ལྟ་མིན་ན་མངོན་སུམ་དང་འགལ་བར་

འགྱུར་ཏེ། ཚོགས་པ་ལས་འབྲས་བུ་གཅིག་སྐྱེ་བར་མཐོང་བའི་ཕྱིར་རོ། །ཇི་ལྟར་ན་

རྫས་གཅིག་ལ་ཐ་མི་དད་པའི་ཁྱད་པར་རྒྱུ་ཐ་དད་པས་བྱས་པར་རྟོགས་ཤེ་ན། རྗེས་

སུ་འགྲོ་ལྡོག་ལས་རྟོགས་ཏེ་མ་རྟོགས་པ་ལས་ལྡོག་པ་དེ་མ་ཐག་རྐྱེན་དང་ཡུལ་གྱི་

རྣམ་པ་ཡུལ་ལས་ཡིན་པ་ལས། དེ་བཞིན་དུ་བུམ་པ་ལས་རྫ་མཁན་ལ་སོགས་པ་

རྣམས་བདག་ཉིད་ཀྱི་ཁྱད་པར་བྱེད་པར་སྦྱོར། རྒྱུ་འབྲས་ཀྱི་དངོས་པོ་ནི་རྗེས་སུ་འགྲོ་

ལྡོག་ལས་ངེས་པར་བྱ་བ་ཡིན་པས། སྐད་ཅིག་གཅིག་རྒྱུ་འབྲས་སུ་ངེས་མི་ནུས་ཏེ། 

ཚུར་མཐོང་གི་མངོན་སུམ་གྱིས་སྐད་ཅིག་མ་ངེས་ཤིང་ཐ་སྙད་བྱེད་པ་མེད་པའི་ཕྱིར་

དང༌། སྐད་ཅིག་ནི་རྒྱུར་འདོད་པའི་སྐད་ཅིག་ཁོ་ན་མེད་ན། མེད་པ་མ་ཡིན་ཏེ། ཁམས་

1  [མ་ཕྱི། ༡༤༡བ༦ན།   མད    * མེད]

བུ་སྟོན་རིན་ཆེན་གྲུབ།

གསུམ་པ་མེད་ན་ཡང་མེད་པའི་ཕྱིར་ཐམས་ཅད་ཀྱི་འབྲས་བུར་འགྱུར་རོ། །དེ་ནས་

རྒྱུ་འབྲས་སུ་ངེས་པ་ནི་ཚོགས་པའི་རྒྱུན་གྱི་ཡུལ་ཅན་ཡིན་ནོ། །ཚོགས་པ་ཅན་ལས་

ཐ་དད་པའི་ཚོགས་པ་གཅིག་གིས་མི་བསྐྱེད་ཀྱང་ཚོགས་པ་རྣམས་སོ་སོར་འབྲས་བུ་

བསྐྱེད་དོ། །ཚོགས་པ་སྐྱེད་བྱེད་ཡིན་ལ་འབྲས་བུ་གནས་པའི་རྟེན་ཡིན་པ་དེ་ཉིད་ཀྱི་

ཕྱིར་ལྷན་ཅིག་བྱེེད་པ་རྣམས་ཀྱང་རྣམ་གྲངས་མེད་པར་ཏེ་རིམ་གྱིས་མ་ཡིན་པ་དང༌། 

ཁ་ཡར་བ་སོ་སོ་བ་མ་ཡིན་པར་སྐྱེད་པར་བྱེད་པ་ཡིན་ནོ། །

གཉིས་པ་ལ། རྒྱུ་ཚོགས་རིགས་མི་མཐུན་གྱིས་འཁྲུལ་པའི་རྩོད་པ་དང༌། མི་

འཁྲུལ་བའི་ལན་དང༌། བརྒྱུད་རྒྱུ་ལ་འཁྲུལ་པའི་སྐྱོན་མེད་པ་དང༌། དངོས་རྒྱུ་ལ་མི་

འཁྲུལ་བའི་རྒྱུ་མཚན་གཞན་བསྟན་པ་དང་བཞི་ལས། དང་པོ་ནི། གང་ཡང་དངོས་རྒྱུ་

རིགས་མི་མཐུན་པ་ལས་མི་སྐྱེའོ་ཞེས་ཇི་ལྟར་བརྗོད་དེ་ཨུཏྤ་ལའི་རྒྱུ་དང་ཅུང་ཟད་

རིགས་མི་མཐུན་པ་བ་ལང་གི་ལྕི་བ་ལས་ཨུཏྤ་ལ་འབྱུང་བར་མཐོང་ལ། སོགས་ཀྱི་

སྒྲས་བ་ལང་གི་རྭ་ལས་སྨྱུག་མའམ་འདམ་བུ་དང༌། བ་ལང་གི་སྤུ་དང་ལུག་གི་བལ་

ལས་རྩྭ་དུར་བ་སྐྱེ་བས་སོ་ཞེ་ན། 

གཉིས་པ་ནི། རིགས་མི་མཐུན་ལས་སྐྱེ་བར་མཐོང་བ་དེ་ལ་ཡང་ཨུཏྤ་ལའམ་

ཤཱལྟུཾ་ཀ་ཞེས་དེ་སྐད་དུ་སྒྲ་མཚུངས་པར་བརྗོད་ཀྱང༌། བ་ལྕི་ལས་སྐྱེས་པའི་ཨུཏྤ་ལ་

ཆོས་ཅན། ཨུཏྤ་ལ་རང་གི་ས་བོན་ལས་རབ་ཏུ་སྐྱེ་བ་ཅན་ལས་རང་གི་ངོ་བོ་རྣམ་པ་

དང་དབྱིབས་དང་འབྲས་བུ་ལ་སོགས་པས་མཚན་པའི་ཐ་དད་པ་ཡོད་པ་ཁོ་ན་སྟེ་

རིགས་མི་མཐུན་པ་ཡིན་ཏེ། རང་གི་ས་བོན་ལས་སྐྱེ་བ་ཅན་གྱི་ཨུཏྤ་ལ་དང་དངོས་

རྒྱུའི་རང་གི་ངོ་བོ་ཐ་དད་པ་སྟེ་རིགས་མི་མཐུན་ལས་དངོས་སུ་སྐྱེས་པའི་ཕྱིར། 

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དཔེར་ན། ས་བོན་དང་སྡོང་བུ་ལས་སྐྱེ་བའི་ཆུ་ཤིང་སྒྲ་མཚུངས་ཀྱང་ས་བོན་ལས་

སྐྱེས་པ་ལ་འབྲས་བུ་མེད། སྡོང་བུ་ལས་སྐྱེ་བ་ལ་ཡོད་པས་འབྲས་བུའི་སྒོ་ནས་ཐ་དད་

པ་ལྟ་བུའོ། །རྣམ་པའི་སྒོ་ནས་ཐ་དད་དུ་སྟོན་པ་དེ་ལྟ་བུ་ནི་འཇིག་རྟེན་ན་གསལ་བ་ཁོ་

ནར་སྡོང་བུ་ལས་སྐྱེས་པ་ནི་སྦོམ་པ་དང་སྔོ་བའི་རྣམ་པ་ཅན། ས་བོན་ལས་སྐྱེས་པ་ནི་

སྐྱ་ཞིང་ཕྲ་བས་རྣམ་པ་ཐ་དད་པའི་སྒོ་ནས་ཐ་དད་དུ་རྣམ་པར་འབྱེད་དོ། །

གསུམ་པ་ནི། དེ་ལྟ་ན་ཡང་ས་བོན་ལས་བྱུང་བའི་སྡོང་བུ་ལས་སྐྱེས་པ་དང་

སྡོང་བུ་ལས་བྱུང་བའི་སྡོང་བུ་ལས་སྐྱེས་པ་གཉིས་གཟུགས་ཁྱད་མེད་པས་བརྒྱུད་རྒྱུ་

ས་བོན་དཔོག་ན་འཁྲུལ་ལོ་ཞེ་ན། 

ལན་ནི། འབྲས་བུ་འདྲ་བས་རྒྱུ་འདྲ་བར་རྗེས་སུ་དཔག་པར་བྱེད་པ་དེ་བརྒྱུད་

རྒྱུ་དཔོག་པ་མིན་གྱི་དཔག་བྱའི་རྒྱུ་ཡང་དེ་མ་ཐག་པ་སྟེ་དངོས་རྒྱུ་དཔོག་པ་ཡིན་

ནོ། །དངོས་རྒྱུ་དེ་ནི་འབྲས་བུའི་རྫས་རང་བཞིན་མཚུངས་པ་རྣམས་ལ་འདྲ་བ་ཉིད་

ཡིན་ཏེ། དཔེར་ན། རྒྱུན་སྔ་ཕྱི་འདྲ་བར་རྗེས་སུ་འབྲེལ་པའི་ཆུ་ཤིང་གཟུགས་ཁྱད་

པར་མེད་པའི་སྡོང་བུ་གཅིག་ལས་སྐྱེས་པ་དག་བཞིན་ནོ། །འབྲས་བུ་གང་ལས་དངོས་

ཀྱི་རྒྱུ་ཐ་དད་པ་དེ་ལ་ནི་འབྲས་བུའི་རང་བཞིན་ཐ་དད་པ་ཡང་ཡོད་པ་ཡིན་ཏེ། དཔེར་

ན། ས་བོན་དང་སྡོང་བུ་ལས་སྐྱེས་པ་ཅན་གྱི་ཆུ་ཤིང་དེ་དག་ཉིད་བཞིན་ནོ། །རྒྱུ་

མཚན་དེས་ན་རྒྱུ་གང་ལས་འབྲས་བུ་ཇི་འདྲ་བ་དངོས་སུ་སྐྱེ་བར་མཐོང་བའི་འབྲས་

བུ་དེ་དང་འདྲ་བ་དེ་ལས་ནི་དངོས་རྒྱུ་དེ་འདྲ་བར་རྗེས་སུ་དཔོག་པ་ཡིན་ནོ། །འབྲས་

བུ་འདྲ་བས་དངོས་རྒྱུ་འདྲ་བར་དཔོག་པ་ཆོས་ཅན། བརྒྱུད་རྒྱུ་མི་འདྲ་བ་ལ་ཞུགས་

པས་འཁྲུལ་པ་མེད་དེ། བར་དུ་ཆོད་པའི་རྒྱུ་བརྒྱུད་པ་དག་ནི་འདྲ་བར་རྗེས་སུ་དཔོག་

བུ་སྟོན་རིན་ཆེན་གྲུབ།

པ་མ་ཡིན་པ་ཉིད་ཡིན་པའི་ཕྱིར་ཞེས་པ་མཇུག་སྡུད་དོ། །

བཞི་”པ་ནི།
1
རྒྱུ་ཐ་དད་པའི་འབྲས་བུ་དག་ཀྱང་རེས་འགའ་རྣམ་པ་མཚུངས་པ་

ཡིན་ཏེ། ནགས་དང་ལྡུམ་རའི་རྒྱལ་མོ་གོ་གོན་བཞིན། ངེས་ན་དངོས་རྒྱུ་ལའང་འཁྲུལ་

ལོ་ཞེ་ན། ལན་ནི། འབྲས་བུའི་རྣམ་པ་ཐ་དད་པ་འབའ་ཞིག་ནི་དངོས་པོ་དེའི་དེ་མ་ཡིན་

པ་དང་དེ་མ་ཡིན་པ་དངོས་རྒྱུ་ཐ་དད་པའི་རྒྱུ་མཚན་ཡང་མ་ཡིན་ནོ། །དེ་ཡང་རྒྱུན་

ཡིན་པ་འོན་ཀྱང་རང་བཞིན་གཞན་ཡང་ཐ་དད་དུ་འཇོག་པའི་རྒྱུ་མཚན་ཡིན་ཏེ། 

བཅོས་མ་དང༌། བཅོས་མ་མ་ཡིན་པའི་ནོར་བུ་དང༌། མུ་ཏིག་དང༌། བྱི་རུ་ལ་སོགས་

པ་རྣམ་པ་འདྲ་ཡང་ལྗིད་དང་མཐུའི་ཁྱད་པར་གྱིས་ཐ་དད་དུ་གཞག་ནུས་པ་བཞིན་

ནོ། །རང་བཞིན་གཞན་དེ་ཉིད་རྣམ་པ་དུ་མའི་སྒོ་ནས་སྟོན་པ། ཁ་ཅིག་ཏུ་ནི་མེ་ཏོག་ཐ་

དད་པས་ཏེ། སྔོན་པོ་དང་གཅིག་ཤོས་ཀྱིས་མེ་ཏོག་ཅན་གྱི་ཤུར་བ་ཀ་སྟེ་ལྡུམ་བཞིན་

ནོ། །ཁ་ཅིག་ཏུ་འབྲས་བུ་ཡོད་མེད་ཀྱིས་ཏེ། འབྲས་བུ་མེད་པ་དང་གཅིག་ཤོས་འབྲས་

བུ་ཅན་གྱི་ཀརྐོ་ཊ་མཁན་པ་བཞིན་ནོ། །ཁ་ཅིག་ཏུ་ནི་རོ་ཐ་དད་ལས་ཏེ། ནགས་དང་

གཅིག་ཤོས་ཀྱི་རྒྱལ་མོ་གོ་གོན་བཞིན་ནོ། །ཁ་ཅིག་ཏུ་ནི་ནུས་པ་ཆེ་ཆུང་ལས་ཏེ། 

རེག་པ་དང་མྱངས་པས་འཁྲུ་བ་ཨ་རུ་ར་བཞིན་ནོ། །དེའི་ཕྱིར་འབྲས་བུ་ལྗིད་ལ་

སོགས་པ་མི་འདྲ་བར་ཤིན་ཏུ་རྣམ་པར་ཕྱེ་བའི་འབྲས་བུ་ནི་དངོས་རྒྱུ་མི་འདྲ་བར་

དཔག་ནུས་པའི་ཕྱིར་དངོས་རྒྱུ་མི་འདྲ་བ་ལ་འཁྲུལ་པ་མེད་དོ། །

གསུམ་པ་ནི། དངོས་རྒྱུ་མི་འདྲ་བའི་ཁྱད་པར་ཡོད་ཀྱང་འབྲས་བུ་ཁྱད་པར་

མེད་པར་འདྲ་ན། འབྲས་བུ་འདྲ་བ་ཆོས་ཅན། རྒྱུ་མེད་ཀྱི་སྐྱོན་དུ་འགྱུར་ཏེ། རང་རྒྱུ་

1  [མ་ཕྱི། ༡༤༣ན༡ན།   པའི་    * པ་ནི།]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ལས་མ་སྐྱེས་པའི་ཕྱིར་རོ། །དོན་འདི་ཉིད་སྡུད་པ་ནི། དོན་གཞན་སྔ་མ་ཡོད་མེད་རྗེས་

སུ་འགྲོ་བ་དང་ལྡོག་པ་ལས་འབྲས་བུའི་རང་བཞིན་གང་ཞིག་རྒྱུ་གང་གི་རྗེས་སུ་འགྲོ་

བར་མཐོང་བའི་འབྲས་བུ་དེའི་རང་བཞིན་རྗེས་སུ་འགྲོ་བྱ་དེའི་རྒྱུ་ཅན་ཏེ། འབྲས་བུ་

ཡིན་པ་དེའི་ཕྱིར་རྒྱུ་དེ་དང་རིགས་མཐུན་པ་ལས་མི་འབྱུང་ངོ༌། །             

 གསུམ་པ་ལ། སྒྲུབ་རྟགས་འབྲེལ་པའི་དབང་གིས་གོ་བྱེད་དུ་བསྟན། དགག་

རྟགས་ཀྱང་འབྲེལ་པའི་དབང་གིས་གོ་བྱེད་དུ་བསྟན་པ་ལས། དང་པོ་ལ། འབྲེལ་པ་

གཉིས་སྤྱིར་བསྟན། འབྲེལ་མེད་ལ་ཁྱབ་པ་ངེས་པ་དགག །ཁྱབ་པ་འབྲེལ་པ་ངེས་

དགོས་པ་དང༌། དཔེ་མི་དགོས་པའི་རྩོད་པ་སྤང་བ་དང་བཞིའི་དང་པོ་ནི། དེ་ལྟར་སྒྲུབ་

རྟགས་གཉིས་བཤད་ནས་འབྲེལ་པ་ངེས་པའི་ཕྱིར། གོ་བྱེད་ཡིན་ནོ་ཞེས་བཤད་པ་དེ་

ཉིད་སྟོན་ཏེ། མེ་དུ་རྒྱུ་དང་འབྲས་བུའི་དངོས་པོར་ངེས་པར་བྱེད་པ་ལས་མེ་བསྒྲུབ་

བྱའི་ཆོས་དང་དུ་བ་གཏན་ཚིགས་སུ་ངེས་པའི་ཕྱིར། མེ་མེད་ན་དུ་བ་མི་འབྱུང་བར་

ངེས་པ་ཡིན་ལ། མི་རྟག་པ་རང་བཞིན་བྱས་པ་རང་བཞིན་ཅན་དུ་ངེས་པར་བྱེད་པ་

ལས། མི་རྟག་པ་བསྒྲུབ་བྱའི་ཆོས་དང་བྱས་པ་གཏན་ཚིགས་སུ་ངེས་པའི་ཕྱིར་ཆོས་

མི་རྟག་པ་མེད་ན་བྱས་པ་མི་འབྱུང་བར་ངེས་པར་བལྟའི་འབྲེལ་མེད་ཀྱི་རྟགས་མི་

མཐུན་ཕྱོགས་ལ་མ་མཐོང་ཙམ་ལས་མེད་ན་མི་འབྱུང་བར་ངེས་པ་མིན་ཞིང་མཐུན་

ཕྱོགས་ལ་མཐོང་བ་ཙམ་ལས་ངེས་པ་མིན་ནོ། །གཞན་དུ་རྒྱུ་འབྲས་སམ་བདག་

གཅིག་མིན་ན། གཞན་དུ་བ་དང་བྱས་པ་ནི་ཆོས་ཅན། གཞན་མེ་དང་མི་རྟག་པ་གང་

དང་ལྷན་ཅིག་ངེས་པར་ཡོད་པའི་ངེས་པ་གང་ཞིག་ཡོད་དེ་མེད་པར་ཐལ། མེ་དང་མི་

རྟག་པ་དག་དང་འབྲེལ་པ་མེད་པའི་ཕྱིར། ཁྱབ་པ་ཡོད་དེ། གང་ཞིག་བྱས་པ་གྲུབ་པ་

བུ་སྟོན་རིན་ཆེན་གྲུབ།

ན་མ་གྲུབ་པའི་རང་བཞིན་དེ་ཕྱིས་རྒྱུ་དོན་གཞན་གྱི་རྒྱུ་མཚན་ཅན་གྱི་ཆོས་ཡིན་པར་

ཁས་ལེན་ན་ངེས་པར་ཡོད་པའི་ངེས་པ་གང་ཞིག་ཡིན་ཏེ། དཔེར་ན། གོས་ལ་ཚོན་

ངེས་པར་ཡོད་པའི་ངེས་པ་མེད་པ་བཞིན་ནོ། །     

གཉིས་པ་ལ། མི་རྟག་པ་ཕྱིས་རྒྱུ་ལ་ལྟོས་ན་རང་བཞིན་མ་ཡིན་པར་ཐལ་བས་

དགག་པ་དང༌། བརྟགས་ཏེ་དགག་པ་དང༌། མ་མཐོང་བས་ལྡོག་པ་གྲུབ་པ་དགག་པའི་

དང་པོ་ལ། བསྟན་བཤད་གཉིས་ཀྱི་དང་པོ་ནི། གཞན་ཡང་ཞེས་པ་དོན་གཞན་གྱི་རྒྱུ་

མཚན་ཅན་ཡིན་ན། ངེས་པར་ཡོད་པའི་ངེས་པ་མེད་པ་འབའ་ཞིག་ཏུ་མ་ཟད་ཀྱི་དོན་

གཞན་དུ་ཡང་འགྱུར་རོ་ཞེས་སྟོན་པ། ཆོས་མི་རྟག་པ་ཆོས་ཅན། བྱས་ཡོད་དེ་ལས་

དངོས་པོ་གཞན་ཉིད་དུ་ཐལ། བྱས་ཡོད་ཀྱི་རྒྱུ་ལས་དོན་གཞན་རྒྱུ་མཚན་ཏེ་རྒྱུ་ཕྱིས་

འབྱུང་གི་རྒྱུ་ཅན་ཡིན་པར་གྱུར་ན་སྟེ་ཡིན་པའི་ཕྱིར། འདི་རང་བཞིན་རྟགས་ཀྱི་

སྐབས་སུ་སྐད་ཅིག་འཇིག་པའི་འཕྲོ་ལ་བཤད་པར་བྱ་བ་མ་ཡིན་ནམ་ཞེ་ན། བདེན་

མོད་ཀྱི། རྒྱུ་ཐ་དད་པ་ཐ་དད་པར་བྱེད་པ་ཡིན་པས་འབྲས་བུའི་གཏན་ཚིགས་བཤད་

པ་ན་ལྷག་མ་འདི་བཤད་དོ་ཞེས་ཆོས་མཆོག་གོ །

གཉིས་པ་ལ། རང་བཞིན་མ་ཡིན་པར་ཐལ་བ་དང༌། དེའི་ཁྱབ་པ་དང༌། བསལ་

བའི་དང་པོ་ནི། མི་རྟག་པ་ནི་ཆོས་ཅན། བྱས་ཡོད་དེའི་རང་བཞིན་དུ་རིགས་པ་མ་

ཡིན་པར་ཐལ། བྱས་ཡོད་དེ་གྲུབ་པ་ན་མ་གྲུབ་ཅིང་བྱས་ཡོད་དང་རྒྱུ་ཚོགས་པ་ཐ་

དད་པ་ལས་སྐྱེས་པའི་ཕྱིར་རོ། །

གཉིས་པ་ནི། ཁྱབ་པ་གྲུབ་ཚུལ་འདི་ལྟར་དངོས་པོ་རྣམས་ཀྱི་ཐ་དད་པའི་རང་

གི་ངོ་བོ་ནི་འདི་ཁོ་ན་ཡིན་ཏེ་ཆོས་འགལ་བར་གནས་པ་གང་ཡིན་པ་ནི་ཐ་དད་པའི་ཐ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

སྙད་ཀྱི་ཡུལ་ཡིན་ནོ། །གྲུབ་པ་དང་མ་གྲུབ་པ་དག་ནི་འདིར་ཆོས་འགལ་བའོ། །འམ་

ནི་རྣམ་པར་བརྟག་པའོ། །དེ་བཞིན་དུ་རྒྱུ་ཐ་དད་པ་ནི་འདི་ཁོ་ན་ཡིན་ཏེ། དངོས་པོ་ཐ་

དད་པ་སྐྱེད་པར་བྱེད་པའི་རྒྱུ་ཚོགས་པ་ཐ་དད་པ་གང་ཡིན་པའོ། །

ཆོས་མཆོག་ལྟར་ན་རྒྱུ་ཐ་དད་པ་ནི་སྔར་བསྒྲུབས་ཟིན་པས་འདིར་མི་སྒྲུབ་ཀྱི་

འདིར་ཆོས་འགལ་བ་གནས་པ་དེས་ཀྱང་ཞེས་སྦྱོར་རོ། །

ཤཱཀྱ་བློ་ལྟར་ན་ཆོས་འགལ་བ་གནས་པ་དང༌། རྒྱུ་ཐ་དད་པ་དེས་ཀྱང་རྫས་ཐ་

དད་པར་མི་འགྲུབ་ན། འགྲོ་བ་འདིར་ཆོས་ཅན། དངོས་པོ་རིལ་རྫས་གཅིག་ཏུ་འགྱུར་

རོ་སྟེ་རྫས་ཐ་དད་མི་སྲིད་པར་ཐལ། དངོས་པོ་འགའ་ཡང་དོན་གང་ལས་ཀྱང་རྫས་ཐ་

དད་པའི་རྒྱུ་མཚན་མེད་པའི་ཕྱིར། རྟགས་རིགས་པ་མཚུངས་པས་གྲུབ། གལ་ཏེ་ཡོན་

ཏན་གསུམ་ཁྱད་པར་མེད་པའི་ཕྱིར་ཐམས་ཅད་གཅིག་ཏུ་འདོད་དོ་ཞེ་ན། འགྲོ་བ་

འདིར་ཆོས་ཅན། དངོས་པོ་ཐམས་ཅད་ལྷན་ཅིག་སྐྱེ་བ་སྟེ་སྐྱེ་བ་ན་ཐམས་ཅད་སྐྱེ་བ་

དང་འཇིག་ན་ཡང་ཐམས་ཅད་འཇིག་པ་དག་ཏུ་ཐལ་ཏེ། དངོས་པོ་ཐམས་ཅད་གཅིག་

ཡིན་པ་དེས་ན་སྟེ་དེའི་ཕྱིར། དངོས་པོ་ཐམས་ཅད་འབྲས་བུ་ཐམས་ཅད་ལ་ཉེ་བར་

སྦྱོར་བ་སྟེ་རྒྱུ་ཉིད་དུ་འགྱུར། དངོས་པོ་ཐམས་ཅད་གཅིག་ཡིན་པའི་ཕྱིར། ཁྱབ་པ་

ཡོད་དེ། སྐྱེ་འཇིག་རིམ་གྱིས་བྱེད་ན་སྐྱེས་མ་སྐྱེས་དང་ཞིག་མ་ཞིག་གི་རང་བཞིན་

གཅིག་ཏུ་མི་འགྱུར་ཞིང༌། འགའ་ཞིག་ལ་ཉེ་བར་མི་སྦྱོར་ན། དེ་ལ་ཉེ་བར་སྦྱོར་བྱེད་

ལས་ཐ་དད་དུ་འགྱུར་རོ། །སྐྱེ་འཇིག་ལྷན་ཅིག་བྱེད་ཅིང་ཐམས་ཅད་ལ་ཉེ་བར་སྦྱོར་བ་

དེ་ལྟ་མ་ཡིན་ན་དངོས་པོ་ཐམས་ཅད་གཅིག་ཅེས་བྱ་བ་ཉིད་དུ་མི་འགྱུར་བར་ཐལ། 

ཡོད་པ་དང་མེད་པ་དག་གི་རང་བཞིན་ཐ་དད་པའི་ཕྱིར། འམ་ནི་བརྟག་པའི་སྒྲའམ་

བུ་སྟོན་རིན་ཆེན་གྲུབ།

བསྡུ་བའོ། །དོན་བྱ་བ་ལ་ཉེ་བར་སྦྱོར་བའི་བྱེ་བྲག་གིས་ཕན་ཚུན་ཐ་དད་ན་རྫས་ཐ་

དད་དང་རྫས་གཅིག་མིང་ཐ་དད་པར་ཟད་དེ་ཕན་ཚུན་རྫས་ཐ་དད་པའི་དོན་ཁས་

བླངས་ནས་རྫས་གཅིག་ཅེས་དེ་སྐད་དུ་བརྗོད་པའི་ཕྱིར་རོ། །

གསུམ་པ་ལ། ཁས་བླངས་བརྗོད་པ་དང༌། དེ་དགག་པ་ལས། དང་པོ་ནི། ཆོས་

འགལ་བ་གནས་པའམ་རྒྱུ་ཐ་དད་ཡིན་ན་དངོས་པོ་ཐ་དད་པ་འབའ་ཞིག་ཏུ་མ་ཟད་ཀྱི་

རྒྱུ་ཐ་དད་པ་ཉིད་མེད་ཀྱང་སྟེ་མི་རྟག་པ་བྱས་པའི་རྒྱུ་མ་ཡིན་ལས་མི་ལྟོས་ན་ཡང་

དངོས་པོ་ཡོད་པའི་དུས་ན་མི་རྟག་པ་ཉིད་མ་གྲུབ་པའི་ཕྱིར། ཇི་ལྟར་རྒྱུ་གཞན་ལ་

ལྟོས་ན་རང་བཞིན་མ་ཡིན་པ་བཞིན་དུ་བྱེད་ལ་ཡང་འཇིག་པ་བྱས་ཡོད་དེའི་རང་

བཞིན་མ་ཡིན་པར་མཚུངས་པ་མ་ཡིན་ནམ་ཞེ་ན། 

གཉིས་པ་ནི། དངོས་པོ་ཉིད་མི་རྟག་པར་བསྟན། དེ་ལ་རྩོད་པ་སྤང༌། དེ་ལྟ་མ་

ཡིན་ན་ཧ་ཅང་ཐལ་བའི་དང་པོ་ནི། དངོས་པོ་ཆོས་ཅན། མི་རྟག་པ་ཉིད་ཅེས་བྱ་བ་གང་

དངོས་པོ་གྲུབ་པའི་དུས་ཕྱིས་འགྲུབ་པར་འགྱུར་བ་དངོས་པོ་ལས་རྫས་གཞན་འགའ་

ཡང་མེད། དངོས་པོ་རང་རྒྱུ་ལས་སྐད་ཅིག་མར་གནས་པར་སྐྱེས་པའི་ཕྱིར། ཁྱབ་པ་

ཡོད་དེ། དངོས་པོ་སྐད་ཅིག་མར་གནས་པའི་ཆོས་ཅན་དེ་ཁོ་ན་མི་རྟག་པ་ཡིན་གྱི། 

ཞིག་པ་དངོས་མེད་མི་རྟག་པ་མིན་ནོ་ཞེས་མང་དུ་བཤད་ཟིན་ཏོ། །

གཉིས་པ་ལ། རྗོད་བྱེད་ཚིག་གི་དབྱེ་བ་དང༌། ཡུལ་ཅན་བློའི་དབྱེ་བ་ལ་རྩོད་

པ་སྤང་བའི་དང་པོ་ནི། དངོས་ཉིད་མི་རྟག་པ་ཡིན་ན་ཇི་ལྟར་བུམ་པ་མི་རྟག་བུམ་པའི་

མི་རྟག་པ་ཉིད་ཅེས་ཆོས་དང་ཆོས་ཅན་བརྗོད་པའི་སྒྲ་ཐ་དད་ཅེ་ན། སྒྲའི་མི་རྟག་པ་

ཉིད་ཅེས་པ་ལྟར་ཐ་དད་པར་བརྗོད་པ་ཆོས་དང་སྒྲ་གཅིག་ཅེས་ཐ་མི་དད་དུ་བརྗོད་པ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཆོས་ཅན་གྱི་ཚིག་ཐ་དད་པ་ལ་རྒྱུ་མཚན་ཁྱད་པར་ཏེ་ལྡོག་པ་གཞན་མི་སྤོང་བ་ཆོས་

དེ་ཆོས་གཞན་དང་འབྲེལ་རུང་དུ་བརྗོད་པ་དང༌། ཁྱད་པར་གཞན་སྤོང་བ་དེ་ཆོས་དེ་

ཆོས་གཞན་དང་འབྲེལ་མི་རུང་དུ་བརྗོད་པ་ཡིན་ནོ། །ཞེས་བྱ་བ་ལ་སོགས་པའི་

སྐབས་ཀྱི་འཕྲོས་ནི། 

ཚད་མ་རྣམ་འགྲེལ་དུ། 

གཉིས་ཀས་གཅིག་གཅིག་བརྗོད་མོད་ཀྱི། །

བརྗོད་བྱའི་ཤན་གྱི་ཁྱད་པར་གྱིས། །

རྣམ་དབྱེ་ཐ་དད་འབྱེད་པ་ཡིས། །

ཐ་དད་དོན་བཞིན་སྒྲུབ་པར་བྱེད། །

ཅེས་བ་ལང་དང་བ་ལང་ཉིད་ཅེས་བྱ་བ་གཉིས་ཀས་དོན་གཅིག་བརྗོད་མོད་

ཀྱི་ཁྱད་པར་འགའ་ཞིག་ཤེས་པར་བྱ་བའི་ཕྱིར་བརྡ་ཐ་དད་ཀྱི་དབང་གིས་དོན་ཐ་དད་

མིན་ཡང་ཐ་དད་པའི་དོན་ཅན་གྱི་རྣམ་དབྱེས་དོན་ཐ་དད་པ་ལྟ་བུར་སྟོན་ཏེ་གཅིག་ལ་

མང་ཚིག་གིས་བརྗོད་པ་ལྟ་བུའོ། །འོ་ན་ཆོས་དང་ཆོས་ཅན་གྱི་སྒྲས་དོན་གཅིག་

བརྗོད་ན་བརྡ་ཐ་དད་དོན་མེད་དོ་ཞེ་ན། 

དོན་ཡོད་པར་སྟོན་པ། 

ཁྱད་པར་གཞན་ནི་སྤོང་བ་དང༌། །

མི་སྤོང་བ་དག་དེ་གཉིས་ཀྱི། །

བརྡ་ཡི་བྱེ་བྲག་རྟོགས་པ་པོའི། །

འདོད་པའི་རྗེས་སུ་བྱེད་པའི་གཞི། །

བུ་སྟོན་རིན་ཆེན་གྲུབ།

ཞེས་པས་བ་ལང་གི་གོང་བུ་གཅིག་ལ་རྟ་མ་ཡིན་པ་དང་མ་ཧེ་མ་ཡིན་པ་ལ་

སོགས་པ་ཁྱད་པར་གཞན་དག་བྱེད་པར་ཡོད་མོད་ཀྱི། རྟོགས་པ་པོ་དེ་ཉན་པ་པོ་མ་

ཧེ་མ་ཡིན་པ་ལ་སོགས་པའི་ཁྱད་པར་གཞན་སྤོང་བ་སྟེ། རང་གིར་མི་བྱེད་པ་དེ་དག་

ཡོད་པ་ལ་ལྟོས་པ་མེད་པར་གོང་བུའི་ཁྱད་པར་ལ་ཁྱད་པར་གཞན་སྤངས་པའི་རྟ་རྣམ་

པར་བཅད་པ་ཙམ་ཤེས་པར་འདོད་ན། དེ་ལྟ་བུ་ཤེས་པར་བྱ་བའི་ཕྱིར་རྟ་རྣམ་པར་

བཅད་ཙམ་ཁྱད་པར་གཞན་སྤངས་པ་ལ་བརྡར་བྱས་པའི་སྒྲས་གོང་བུ་འདི་ལ་རྟ་མ་

ཡིན་པ་ཉིད་ཡོད་དོ་ཞེས་སྟོན་ལ། ཁྱད་པར་གཞན་མི་འདོད་པ་མེད་པར་རྟ་རྣམ་པར་

བཅད་པ་ཁྱད་པར་གཞན་མ་སྤངས་པ་དང་ལྡན་པའི་བ་ལང་གི་རྫས་ཤེས་པར་འདོད་

ན་དེ་ལྟར་རབ་ཏུ་བསྟན་པའི་ཕྱིར་མ་ཧེ་མ་ཡིན་པ་ལ་སོགས་པ་ཁྱད་པར་གཞན་

ཡོངས་སུ་མ་སྤངས་པ་ལ་འདི་ནི་རྟ་མ་ཡིན་པ་ཞེས་སྒྲ་སྦྱོར་རོ། །དེས་ན་ཆོས་བརྗོད་

ཀྱི་སྒྲ་གཞི་མཐུན་དང་ཁྱད་པར་དང་ཁྱད་པར་གྱི་གཞིའི་དངོས་པོ་མ་ཡིན་ཏེ། བ་ལང་

ཉིད་དཀར་པོ་ཞེས་པ་ལྟ་བུའོ། །ཆོས་ཅན་བརྗོད་པ་ལ་ཡོད་དེ། བ་ལང་དཀར་པོ་ཞེས་

པའམ་བ་ལང་དཀར་རམ་སྔོ་ཞེས་པ་ལྟ་བུའོ། །དེས་ན་སྤྱི་དང་སྤྱི་དང་ལྡན་པ་དང༌། 

ཡོན་ཏན་དང་ཡོན་ཏན་དང་ལྡན་པ་དང༌། བྱ་བ་དང་བྱ་བ་དང་ལྡན་པའི་ཡུལ་ཀུན་ལ་

བ་ལང་ཞེས་རྫས་བརྗོད་པ་ཆོས་ཅན་བརྗོད་པ་དང༌། བ་ལང་ཉིད་ཅེས་དངོས་པོ་

བརྗོད་པ་ཆོས་བརྗོད་པའི་སྒྲའི་ཁྱད་པར་ནི་ཁྱད་པར་གཞན་སྤོང་མི་སྤོང་འདི་ཉིད་དེ་

དེས་ན་དེ་དག་གི་བརྗོད་བྱའི་དོན་ལ་ངེས་པའི་ཤེས་པའི་ཡུལ་ཉིད་དུ་ཁྱད་པར་འགའ་

ཡང་མེད་དེ། གཉིས་ཀས་བ་ལང་མ་ཡིན་པ་རྣམ་པར་གཅད་པར་ཤེས་པར་བྱེད་པའི་

ཕྱིར་རོ། །ཁྱད་པར་གཞན་སྤོང་མི་སྤོང་གི་དོན་དེ་ཤེས་པར་བྱེད་པར་འདོད་པས་དེ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ལྟ་བུ་ཤེས་པར་བྱ་བའི་ཕྱིར་འཚེད་པ་ཉིད་ཅེས་དེ་ལ་ཕན་པའི་རྐྱེན་ནམ། འཚེད་པ་

ཞེས་བྱེད་ལྡན་གྱི་རྐྱེན་ནམ། རང་གིས་བྱས་པའི་གཞུང་ལུགས་གཞན་གྱིས་དེ་ཕན་

བྱེད་ལྡན་ལས་གཞན་ཡིན་བྱེད་དམ། སྒྲ་བྱེ་བྲག་ཏུ་བཤད་དུ་མེད་པར་གཞན་དཀར་

པོ་ཞེས་པ་ལ་སོགས་པས་བརྗོད་ཀྱང་རུང་སྟེ། ཁྱད་པར་གཞན་སྤོང་མི་སྤོང་དེ་ལས་

ཁྱད་པར་གཞན་མེད་དོ། །

ཀུན་ལ་རྫས་དང་དངོས་བརྗོད་པའི། །

སྒྲ་ཡི་ཁྱད་པར་འདི་ཉིད་དེ། །

དེ་ཕྱིར་དེ་དག་བརྗོད་བྱ་ལ། །

ཁྱད་པར་འགའ་ཡང་ཡོད་མ་ཡིན། །

དོན་དེ་ཤེས་པར་བྱེད་འདོད་པས། །

དེ་ལ་ཕན་པའམ་བྱེད་འདོད་པའམ། །

གལ་ཏེ་གཞན་གྱིས་བརྗོད་ཀྱང་རུང༌། །

དེ་ལས་ཁྱད་པར་གཞན་མེད་དོ། །

ཞེས་གཏན་ལ་ཕབ་ཟིན་ཏོ། །

གཉིས་པ་ལ། རྩོད་པ་ནི། གལ་ཏེ་དངོས་པོའི་རང་བཞིན་འཇིག་པ་ཡིན་ན། 

དངོས་པོ་མངོན་སུམ་དུ་བྱེད་པ་ན་དེ་མངོན་སུམ་དུ་བྱས་པར་འགྱུར་ལ། འདོད་ན། ཐ་

སྙད་བྱེད་པ་པོ་རྣམས་ཀྱིས་ཕྱིས་འབྱུང་བ་འཇིག་པར་འདོད་ཅིང་རྟགས་ལས་གོ་བར་

བྱ་བ་ཡིན་ཞེ་ན། ལན་ནི། མངོན་སུམ་ཚད་མས་དངོས་པོ་མཐོང་བ་ན་དངོས་པོ་འདིའི་

རང་བཞིན་འཇིག་པ་དེ་ནི་མངོན་སུམ་དུ་མཐོང་བཞིན་དུ་ཡང་མི་རྟག་པ་ཉིད་དུ་ངེས་

བུ་སྟོན་རིན་ཆེན་གྲུབ།

པར་མི་རྟོགས་སོ། །མི་རྟོགས་པའི་རྒྱུ་མཚན་ལ། ཁ་ཅིག་བློ་ཞན་པས་དུས་རེས་

འགའ་ཡོད་པ་དམིགས་པས། རྟག་ཏུ་ཡོད་པར་དོགས་པས་བསླུས་པ་དང་སྐད་ཅིག་

དང་པོ་དང་འདྲ་བ་གཞན་སྐད་ཅིག་གཉིས་པ་ལ་སོགས་པ་འབྱུང་བས་བསླུས་ནས་མི་

རྟོགས་ཟེར་བ་ལ། 

སློབ་དཔོན་ཤཱཀྱ་བློ་ན་རེ། བརྒལ་བ་ཉིད་ལན་དུ་མི་རུང་ཞིང་གཞུང་སྔ་ཕྱི་

ཟློས་པར་འགྱུར་བས་མི་འཐད་དོ། །དེས་ན་ཡོད་པ་དམིགས་པ་ནི། མུ་སྟེགས་པའི་

འཁྲུལ་རྒྱུ་སྟེ་ཐོག་མ་མེད་པའི་ལྟ་ངན་གྱི་ས་བོན་ནང་ན་ཡོད་པས་ཡོད་པ་ལས་ལྷག་

པ་སྐད་ཅིག་མ་ཡིན་པར་དམིགས་པས་དང་བློ་ཞན་པས་སོ། །འོ་ན་སངས་རྒྱས་པས་

རྟོགས་དགོས་སོ་ཞེ་ན། འདྲ་བ་གཞན་འབྱུང་བས་བསླུས་པས་མི་རྟོགས་ཏེ། འདི་

འཁྲུལ་རྒྱུ་ཅི་ཡིན་ནོ་ཟེར་རོ། །དེ་ནི་ཡི་གེའི་དོན་མ་ཡིན་ཞིང་མ་འབྲེལ་བར་བརྗོད་པ་

སྟེ། རྒྱུ་མཚན་ཉིད་ཁྱད་པར་མེད་པ་དང་བརྒལ་བའི་རྒྱུ་མཚན་དང་ཁྱད་པར་མེད་པ་

ལ་སོགས་པའི་སྐྱོན་ཡོད་པའི་ཕྱིར་རོ། །

ཆོས་མཆོག་ལྟར་ན། ཐོག་མ་མེད་པའི་འཁོར་བ་ནས་གོམས་པའི་མ་རིག་

པའི་བག་ཆགས་ཀྱིས་བློ་ཞན་པ་ཡོད་པས་མི་ངེས་སོ། །འོ་ན་ཞིག་པ་ཡང་མི་ངེས་

པར་འགྱུར་རོ་སྙམ་ན། བློ་ཞན་པ་ལ་ཕྱི་རོལ་ཡང་འཁྲུལ་རྒྱུར་སྟོན་པ་སྐད་ཅིག་ཐ་མ་

མཐོང་བ་དང་མི་ལྡན་པར་ཡོད་པ་འབའ་ཞིག་རྒྱུན་མ་ཆད་པར་དམིགས་པས་རྟག་ཏུ་

སྟེ་སྐད་ཅིག་གཉིས་པ་ལ་སོགས་པས་དངོས་པོ་སྔར་མཐོང་བ་དེ་ལྟར་ཡོད་པར་

དོགས་པ་སྐྱེས་པ་དེས་བསླུས་ཤིང་བྲིད་པས་མི་ངེས་ཏེ། དེ་ལྟ་མིན་ན་བུམ་པ་རྒྱུན་

འཇིག་པར་མཐོང་བ་ལ་དོགས་པ་མི་སྐྱེའོ། །ཡོད་པ་དམིགས་ཀྱང་བུམ་པས་དག་པའི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ས་ཕྱོགས་དམིགས་པས་བུམ་པ་མེད་པར་ངེས་པ་བཞིན། དངོས་པོ་གཞན་སྔར་

མཐོང་བའི་རང་བཞིན་གྱིས་སྟོང་པར་དམིགས་ན་སྔ་མ་མེད་པར་ཐ་སྙད་བྱེད་དོ་ཞེ་ན། 

སྐད་ཅིག་སྔ་མ་དང་འདྲ་བ་གཞན་སྐད་ཅིག་ཕྱི་མ་འབྱུང་བས་དེས་བསླུས་པ་སྟེ་འཁྲུལ་

ནས་སྔ་ཕྱི་ཐ་དད་དུ་མ་རྟོགས་པར་སྔ་མ་མེད་པར་མི་ངེས་ཏེ། དེས་ན་འདྲ་བ་གཞན་

འབྱུང་བར་མཐོང་བ་དང་བར་ཆད་མེད་པ་ནི། བསླུ་བའི་རྒྱུ་ཡིན་གྱི་མི་དམིགས་པ་

དང་བར་ཆོད་པ་ནི་མ་ཡིན་ཏེ། བློ་གཉིས་འདྲ་བ་ཡིན་ཡང་བར་ཆོད་པས་གཅིག་ཏུ་མི་

འཛིན་པ་བཞིན་ནོ། །འམ་ཞེས་པ་ཕྱོགས་སྔ་ཐ་དད་ལ་ལྟོས་ནས་རྣམ་པར་བརྟག་པ་

ཡིན་ལ་བསྡོམས་པ་ལ་ལྟོས་ནས་བསྡུ་བ་ཡིན་ནོ། །བཤད་པ་གཉིས་པ་ནི་ཡི་གེའི་

དོན་དུ་མི་སྣང་ངོ༌། །སྐད་ཅིག་ཐ་མ་མཐོང་ན་མི་རྟག་པར་ངེས་ནས་ཡོད་པ་དམིགས་

པ་འཁྲུལ་རྒྱུ་ཡིན་ཏེ། 

སློབ་དཔོན་ཕྱོགས་གླང་གིས། 

འདྲ་བ་ཡིས་ནི་བསྒྲིབས་པའི་ཕྱིར། །

དེས་བཟུང་བས་ན་དེ་མི་འཛིན། །

ཞེས་སོ། །

ཕྱི་རོལ་གྱི་འཁྲུལ་རྒྱུ་ཡོད་ཀྱང་ཐར་པ་ཐོབ་པ་རྣམས་ལ་འཁྲུལ་པ་མེད་པ་བློ་

ཞན་པ་རྒྱུར་བརྗོད་དོ། །དངོས་པོའི་རང་བཞིན་འཇིག་པ་ཡིན་གྱི་འཁྲུལ་རྒྱུས་མ་

རྟོགས་པར་ཅིས་ཤེས་ན། འདྲ་བ་གཞན་དང་མཚམས་མི་སྦྱོར་བའི་སྐད་ཅིག་མ་ཐ་མ་

མཐོང་བ་རྣམས་ནི་ཞིག་གོ་ཞེས་ངེས་པའི་ཕྱིར། ཇི་ལྟར་ངེས་ན་སྔར་ཐ་མ་དེ་མཐོང་

ནས་ཡོད་པ་རྒྱུན་ཆད་པའི་དུས་ཕྱིས་བུམ་སོགས་ཀྱི་དངོས་པོ་འདི་དམིགས་རུང་མི་

བུ་སྟོན་རིན་ཆེན་གྲུབ།

དམིགས་པ་མི་གནས་ཏེ། མེད་པར་རྟོགས་པའི་ཕྱིར། དེའི་ཚེ་ངེས་པའི་དུས་ཡིན་

པས་མངོན་སུམ་གྱི་སྟོབས་ཀྱིས་མི་རྟག་པ་ཉིད་དུ་རྣམ་པར་གཞག་གོ་ཞེས་ཀྱང་མི་

ཤེས་པར་རྣམ་པར་འགྱུར་བ་མཐོང་ནས་དུག་ཏུ་འཇོག་པ་བཞིན་ནོའི་སྐབས་སུ་

བཤད་ཟིན་ཏོ། །རྗེས་དཔག་གིས་ནི་སྔར་ཡང་མི་རྟོགས་པར་ངེས་སོ། །

ལོ་ཙཱ་བ་ན་རེ། དབང་པོའི་བློ་ཞན་པ་དང༌། ཡིད་ཀྱི་བློ་ཞན་པ་སྟེ། ཤེས་པ་ཉིད་

ལ་ཡོད་པའི་འཁྲུལ་རྒྱུ་དང༌། ཡོད་པ་རྒྱུན་མ་ཆད་པར་དམིགས་པ་དང་འདྲ་བ་ཁྱད་

པར་ཅན་དམིགས་པ་སྟེ་ཡུལ་ལ་ཡོད་པའི་འཁྲུལ་རྒྱུ་སྟེ། དེས་མི་རྟག་པར་མི་ངེས་

སོ། །ཞེས་བྲམ་ཟེ་ཆེན་པོས་བཤད་གསུང་ངོ༌། །

གསུམ་པ་ནི། དངོས་པོ་ཉིད་འཇིག་པ་དེ་ལྟ་མ་ཡིན་ཏེ། དུས་ཕྱིས་འབྱུང་ན། 

དངོས་པོའི་མི་རྟག་པ་ཉིད་ཆོས་ཅན། དངོས་པོ་ལས་དོན་གཞན་ཁོ་ནར་འགྱུར་རོ་སྟེ་

ཐལ། ཕྱིས་རྒྱུ་གཞན་གྱི་རྒྱུ་མཚན་ཅན་ཉིད་ཡིན་རྒྱུ་མཚན་མེད་པ་ཅན་ཉིད་དེ་ཕྱིས་

རྒྱུ་ལ་ལྟོས་མེད་ཡིན་ཡང་རུང་སྟེ་དངོས་པོ་ལས་དུས་ཕྱིས་འབྱུང་བའི་ཕྱིར། འདོད་

ན། དོན་གཞན་དེ་ལྟ་ཡིན་ན་ནི་བུམ་སོགས་ཀྱི་དངོས་པོ་ཆོས་ཅན། མི་རྟག་པ་དེ་དང་

ལྡན་པར་མི་འགྱུར་བར་ཐལ་ཏེ། མི་རྟག་པ་ལས་དོན་གཞན་མི་རྟག་པ་དང་མ་འབྲེལ་

བའི་ཕྱིར་ཞེས་སྟོན་པ་དངོས་པོ་དེ་ལ་མི་རྟག་པ་མི་དགོས་པ་ཕན་པ་བྱེད་པ་མེད་པའི་

ཕྱིར་རོ། །ཅི་སྟེ་དངོས་པོ་འཇིག་པའི་རང་བཞིན་དུ་བྱེད་པ་ལ་མི་རྟག་པ་དགོས་ན་ནི། 

དེའི་བྱ་བ་འཇིག་པའི་རང་བཞིན་དེ་ཉིད་དངོས་པོ་འདིའི་རང་གི་བདག་ཉིད་དུ་གྱུར་

པའི་མི་རྟག་པ་ཡིན་པས་བདག་གཅིག་ཏུ་ཁས་བླང་དགོས་ཏེ། འཇིག་པ་བདག་

གཅིག་ཏུ་མེད་ན་དོན་གཞན་གྱི་མི་རྟག་པ་གཞན་གྱིས་ཅི་ཞིག་བྱ་སྟེ་དེ་ཡོད་ཀྱང་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དངོས་པོ་འཇིག་པ་མ་ཡིན་ནོ། །མི་རྟག་པའི་ངོ་བོ་མ་ཡིན་ཡང་མི་རྟག་པ་དང་”འབྲེལ
1
་

པས་དངོས་པོ་མི་རྟག་པ་ཡིན་ནོ་སྙམ་ན། དངོས་པོ་ཆོས་ཅན། མི་རྟག་པ་དོན་གཞན་

དང་ལྡན་ཡང་མི་རྟག་པ་དེའི་ངོ་བོར་མི་འཐད་པར་ཐལ། མི་རྟག་པ་དོན་གཞན་དང་

ལྡན་ཡང་རང་བཞིན་གྱིས་མི་གཡོ་བ་རྟག་པ་ཡིན་པའི་ཕྱིར་རོ། །

གཉིས་པ་ལ། འཇིག་པ་ཕྱིས་འབྱུང་ཡིན་ན། མི་རྟག་པ་ཉིད་ཆོས་ཅན། གཞན་

དུཿ ཁ་སྟོང་བ་བདག་མེད་པ་དེ་ཡང་དངོས་པོའི་རྒྱུ་ལས་དོན་གཞན་རྒྱུ་ཕྱིས་འབྱུང་

ལས་བྱུང་ན་ནི་བྱས་ཡོད་བདག་མི་གཅིག་པར་འདུག་པས་བྱས་ཡོད་ཀྱི་རྒྱུ་འབྲས་བུ་

ཡིན་པ་ཞིག་ཏུ་འགྱུར་གྲང༌། འམ་གྱི་སྒྲས་བརྟག་པ་གསུམ་པ་བསྡུ་བའམ། ཡང་ན་

བརྟག་པ་གཉིས་བྱས་ནས་གསུམ་པ་མི་སྲིད་པར་སྟོན་པ། བྱས་པ་ཆོས་ཅན། རང་

ལས་དོན་གཞན་ཕྱི་མ་མི་རྟག་པ་དང་འབྲེལ་པ་མེད་པར་ཐལ། རང་ལས་དོན་གཞན་

ཕྱི་མ་མི་རྟག་པའི་རྒྱུ་དང་འབྲས་བུ་མ་ཡིན་པའི་ཕྱིར། འདོད་ན། བྱས་པ་ཆོས་ཅན། 

ཆོས་ཅན་དེ་ལ་མི་རྟག་པ་ཡོད་པར་རྗེས་སུ་དཔག་པར་མི་སྲིད་པར་ཐལ། མི་རྟག་པ་

དང་འབྲེལ་པ་མེད་པའི་ཕྱིར་རོ། །ཕྱོགས་གསུམ་པ་བསལ་ནས་གཉིས་སུ་རྟོག་པ་དེ་

ལ་རྒྱུ་ཡིན་ནོ་ཞེ་ན། མི་རྟག་པ་ཆོས་ཅན། སྔར་གྱི་བྱས་པའི་རྒྱུ་ཉིད་ཡིན་པར་ཐལ། 

སྔར་གྱི་བྱས་པའི་ཕྱིས་འབྱུང་བའི་ཕྱིར། འབྲས་བུ་ཡིན་ནོ་ཞེ་ན་ཡང༌། བྱས་པ་ཆོས་

ཅན་གྱི་རྒྱུ་གཞན་ལས་འབྱུང་བའི་མི་རྟག་པས་ཁྱབ་པ་ག་ལ་ངེས་ཏེ་མི་ངེས་པར་ཐལ། 

ཕྱིས་རྒྱུ་དོན་གཞན་ལས་འབྱུང་བའི་མི་རྟག་པ་དེའི་རྒྱུ་ཙམ་ཡིན་པའི་ཕྱིར་རོ། །

དེ་ཉིད་རྒྱས་པར་བཤད་པ་ནི། མི་རྟག་པ་དེ་ཆོས་ཅན། ཇི་ལྟར་སྔར་གྱི་བྱས་

1  [མ་ཕྱི། ༡༤༧ན༡ན།   འབྲལ    * འབྲེལ]

བུ་སྟོན་རིན་ཆེན་གྲུབ།

པ་དེའི་རྒྱུ་ཡིན་ཏེ་མིན་པར་ཐལ། བྱས་པའི་དངོས་པོ་སྔར་གྲུབ་ནས་ཕྱིས་རྒྱུ་དོན་

གཞན་ལས་འབྱུང་བའི་ཕྱིར། བྱས་པའི་དངོས་པོ་ལས་དོན་གཞན་གྱིས་ཕན་པ་ལ་

ལྟོས་པའི་འབྲས་བུ་ཡང་རྒྱུ་གཅིག་ལ་གདོན་མི་ཟ་བར་ཡོད་པ་མ་ཡིན་པའི་ཕྱིར་

འབྲས་བུ་དེ་ཡོད་པར་སྒྲུབ་པའི་གཏན་ཚིགས་རྒྱུ་ཙམ་ཡོད་པ་ནི་ཁྱབ་པ་མ་ངེས་པ་

ཉིད་དོ། །ཅི་སྟེ་རྒྱུ་དོན་གཞན་ལ་མི་ལྟོས་ཀྱི་བྱས་ཡོད་དངོས་པོ་ཙམ་ལས་འཇིག་པར་

འབྱུང་བ་ཡིན་ན་ཡང༌། བྱས་ཡོད་ཆོས་ཅན། འཇིག་པར་འགྱུར་བ་ལ་རང་རྒྱུ་ལས་

གཞན་ཕྱིས་འབྱུང་གི་རྒྱུ་མེད་པར་ཐལ། རང་རྒྱུ་ལས་རྒྱུ་གཞན་ཕྱིས་འབྱུང་ལ་ལྟོས་

པ་མེད་པར་འཇིག་པའི་ཕྱིར། བྱས་པ་དེ་ཙམ་དང་མི་རྟག་པ་རྗེས་སུ་འབྲེལ་པར་གྲུབ་

བོ། །གལ་ཏེ་རྒྱུ་ལས་དངོས་པོ་དངོས་པོ་ལས་འཇིག་པ་འབྱུང་བས་ཁྱད་ཡོད་ཅེ་ན། 

དངོས་པོ་དེ་ལས་འཇིག་པ་འགའ་ཞིག་འབྱུང་ཡང༌། འཇིག་པ་སྐྱེད་བྱེད་དངོས་པོ་

ཆོས་ཅན། འཇིག་པས་རང་བཞིན་གཞན་དུ་འགྱུར་མི་ནུས་པར་ཐལ། དེ་ལ་རང་

བཞིན་གྱི་ཁྱད་པར་བྱེད་པ་ལ་འཇིག་པ་མི་དགོས་པའི་ཕྱིར། འདོད་ན། དངོས་པོ་རང་

བཞིན་ཉམས་པ་མེད་པའི་ཕྱིར་རོ། །ཐལ་བ་སྔ་མ་དངོས་པོ་དེ་དང་ལྡན་པར་མི་འགྱུར་

རོ་ཞེས་པ་ཉིད་ཡིན་ནོ། །རང་ཉིད་འཇིག་ན་འཇིག་པ་གཞན་མི་དགོས་ལ་རང་མི་

འཇིག་ན་གཞན་གྱིས་ཀྱང་འཇིག་པར་བྱེད་མི་ནུས་པ་དེས་ན་མེ་འཇིག་པའི་རང་

བཞིན་གྱི་དངོས་པོ་ཡིན་ན་དེ་ལ་མི་རྟག་པ་ཉིད་དེ་རྗེས་སུ་དཔོག་པ་མ་ཡིན་ནོ། །

གསུམ་པ་ལ། ཁས་བླངས་བརྗོད་པ་ནི། བྱས་པ་ཆོས་ཅན། ཇི་ལྟར་མི་རྟག་པ་

རྗེས་སུ་མི་དཔོག་སྟེ་དཔོག་གོ །མི་རྟག་པ་དང་བདག་མི་གཅིག་ཀྱང་བྱས་པ་འགའ་

ཞིག་འཇིག་པར་མཐོང་བས་རྗེས་འགྲོ་གྲུབ་ཅིང༌། འདི་ལྟར་མི་རྟག་པ་མ་ཡིན་པའི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དངོས་པོ་ལ་ནི་འགར་ཡང་སྐྱེ་བ་དང་ལྡན་པའམ་བྱས་པ་མ་མཐོང་ལ། མི་མཐུན་

ཕྱོགས་”ལ
1
་རྟགས་མ་མཐོང་བ་ལ་ནི་མཐུན་པའི་ཕྱོགས་ལས་ལྡོག་པ་ངེས་ན་གཏན་

ཚིགས་འཁྲུལ་པ་མེད་པ་ཡིན་ནོ་ཞེ་ན། 

འདི་དགག་པ་ལ། མ་མཐོང་ཙམ་འཁྲུལ་པར་སྒྲུབ། མི་འཁྲུལ་བར་འདོད་པ་

དགག་པའི་དང་པོ་ལ། རིགས་པ་དང་ལུང་གཉིས་ཀྱི་དང་པོ་ལ།  ”མདོར
2
་བསྟན། 

དཔེ་སྒྲུབ་བྱེད་བཤད། ལྷག་ལྡན་གྱི་ངོ་བོ་བསྟན། དེའི་མཇུག་བསྡུ་བའི་དང་པོ་ནི། 

རྟགས་མི་མཐུན་ཕྱོགས་ལ་མ་མཐོང་བ་ཆོས་ཅན། དེ་གྲུབ་ཙམ་གྱིས་རྟགས་འཁྲུལ་

པ་མེད་པ་ངེས་པར་རིགས་པ་མིན་པར་ཐལ། དེ་གྲུབ་ཀྱང་རྟགས་མི་མཐུན་ཕྱོགས་ལ་

ཡོད་པའི་འཁྲུལ་པ་སྲིད་པ་ཅན་ཉིད་ཀྱི་ཕྱིར། ཕྲུ་བའི་ནང་གི་འབྲས་ནི་ཚོས་པ་ལ་

འཁྲུལ་པ་བཞིན་ནོ། །

གཉིས་པ་ནི། འབྲས་མང་པོ་ཞིག་ཚོས་པར་མཐོང་བས་མཐུན་ཕྱོགས་ལ་

མཐོང༌། ཆོས་ཅན་ལས་གཞན་པའི་མི་མཐུན་ཕྱོགས་ལ་མ་མཐོང༌། ཡང་ཕྲུ་བའི་ནང་

དུ་ཆུད་པ་ཙམ་གྱིས་ནི་ཆོས་ཅན། འབྲས་ལྷག་མ་ཚོས་པར་མི་འགྲུབ་སྟེ། མ་ཚོས་པ་

ལ་འཇུག་པའི་འཁྲུལ་པ་མཐོང་བའི་ཕྱིར་རོ། །ཁྱད་པར་གཞན་གྲུབ་ན་ཚོས་པར་

འགྲུབ་པས་ཙམ་སྨོས་ཏེ། འདི་ལྟར་འདི་ལྟ་བུའི་སཱ་ལུའི་རང་བཞིན་མཚུངས་པ་ཡིན་

ལ། ཚོས་པ་འདི་དང་མེ་ཆུ་ཕྲུ་བ་ཡོད། ཚོས་པའི་རྒྱུ་འདྲ་བ་དང་ཚོས་ཞེས་བྱ་བ་ནི་

འཁྲུལ་པར་མི་འགྱུར་རོ། །དེ་ལྟ་མ་ཡིན་ཁྱད་པར་དེ་དག་མེད་ན་ཕྲུ་བའི་ནང་དུ་ཆུད་

པ་ཙམ་གྱིས་འབྲས་ཚོས་པར་རྗེས་སུ་དཔག་པ་དེ་ལྷག་མ་དང་ལྡན་པའི་འཁྲུལ་པ་

1  [མ་ཕྱི། ༡༤༧བ༦ན།   པ    * ལ]

2  [མ་ཕྱི། ༡༤༧བ༧ན།   མདོང    * མདོར]



  370  

བུ་སྟོན་རིན་ཆེན་གྲུབ།

ཅན་ཡིན་ནོ། །

གསུམ་པ་ནི། ཡང་ལྷག་མ་དང་ལྡན་པ་ཞེས་བྱ་བ་འདི་ཅི་ཞིག་ཡིན། རིགས་

པ་ཅན་གྱིས་རྒྱུ་ལས་འབྲས་བུ་དཔོག་པ་སྔ་མ་དང་ལྡན་པ། འབྲས་བུ་ལས་རྒྱུ་དཔོག་

པ་ལྷག་མ་དང་ལྡན་པ་ཞེས་པ་དང་འདྲའམ་ཞེ་ན། མི་འདྲ་བར་སྟོན་པ། རྟགས་གང་

ཞིག་མི་མཐུན་ཕྱོགས་ལ་མ་མཐོང་བ་ཙམ་གྱིས་ལྡོག་པ་རབ་ཏུ་སྟོན་པར་བྱེད་པའི་

རྟགས་དེའི་ལྡོག་པ་དེ་ནི་ཆོས་ཅན། མི་མཐུན་ཕྱོགས་ལ་འཇུག་པར་ཐེ་ཚོམ་ཟ་བར་

འགྱུར་ཏེ། མི་མཐུན་ཕྱོགས་ལ་མེད་པར་མ་ངེས་པར་དགོས་པའི་ཕྱིར། འབྲས་ཚོས་

པའི་རྟགས་སུ་བཀོད་པའི་ཕྲུ་བའི་ནང་དུ་ཚུད་པ་དེ་ལ་ཆོས་ཅན། ལྷག་མ་དང་ལྡན་པ་

ཞེས་བརྗོད་དེ། ཕྱོགས་ཆོས་གྲུབ་མཐུན་ཕྱོགས་ལ་མཐོང་མི་མཐུན་ཕྱོགས་ལ་ལྡོག་

པ་སྒྲུབ་པ་ལ་མ་མཐོང་ཙམ་ཡོད་ཀྱང་དེ་ནི་རང་གི་བསྒྲུབ་བྱ་ལ་ཐེ་ཚོམ་གྱི་རྒྱུ་ཡིན་

པའི་ཕྱིར། མ་དམིགས་པས་མེད་པར་གྲུབ་ཅེ་ན། སྣང་མི་སྣང་གི་ཡུལ་ཅན་གྱི་མི་

དམིགས་པ་ཐམས་ཅད་ནི་མེད་པར་རྟོགས་པར་བྱེད་པ་མ་ཡིན་ནོ། །

བཞི་པ་ནི། མ་མཐོང་ཙམ་གྱིས་ལྡོག་ཁྱབ་མི་འགྲུབ་པ་དེའི་ཕྱིར་གཅིག་བསྒྲུབ་

བྱའི་ཆོས་ལོག་པས་གཞན་རྟགས་ལྡོག་པར་འདོད་པས་ན་རྟགས་ཆོས་དེ་གཉིས་རང་

བཞིན་འབྲེལ་པ་འགའ་ཞིག་ཀྱང་འདོད་པར་བྱ་དགོས་ཏེ། ཆོས་རྟགས་རང་བཞིན་

འབྲེལ་པ་དེ་ལྟ་མ་ཡིན་ན། གཏན་ཚིགས་ཆོས་ཅན། བསྒྲུབ་བྱ་གོ་བར་བྱེད་པ་མ་ཡིན་

པར་འགྱུར་ཏེ་ཐལ། བསྒྲུབ་བྱའི་ཆོས་ཀྱི་ཁྱབ་”པ་མ
1
་ངེས་པའི་ཕྱིར་རོ། །

གཉིས་པ་ལ། བསྟན་བཤད་གཉིས་ཀྱི་དང་པོ་ནི། རང་བཞིན་འབྲེལ་པས་གོ་

1  [མ་ཕྱི། ༡༤༨བ༢ན།   པམ    * པ་མ]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

བྱེད་ཡིན་གྱི་མ་མཐོང་ཙམ་གྱིས་མ་ཡིན་པ་དེའི་ཕྱིར། སློབ་དཔོན་ཕྱོགས་གླང་གིས་

གཏན་ཚིགས་ཀྱི་ཚུལ་གསུམ་ལ་ངེས་པ་བརྗོད་པར་མཛད་པ་ཡིན་ནོ། །གང་གིས་

གཉེན་པོར་ན། མ་གྲུབ་པའི་གཉེན་པོར་ཕྱོགས་ཆོས་དང༌། ལྡོག་དོན་སྒྲུབ་པ་འགལ་

བའི་གཉེན་པོར་རྗེས་ཁྱབ་དང༌། འཁྲུལ་པ་ཅན་མ་ངེས་པའི་གཉེན་པོར་ནི་ལྡོག་ཁྱབ་

ལ་ངེས་པ་བརྗོད་དོ། །

གཉིས་པ་ནི། རྟགས་ཆོས་རང་བཞིན་འབྲེལ་པ་མེད་པར་ནི། རྗེས་སུ་འགྲོ་བ་

དང་ལྡོག་པའི་ཁྱབ་པ་ངེས་པ་མེད་དེ། དེས་ན་སློབ་དཔོན་རང་བཞིན་འབྲེལ་པ་ངེས་

པ་དེ་ཉིད་སྟོན་པར་མཛད་པ་ན། 

ཚད་མ་ཀུན་ལས་བཏུས་ལས། 

གཉིས་ཀ་ལ་ཡང་རབ་གྲུབ་པ། །

སྒྲུབ་པར་བྱེད་པའམ་སུན་འབྱིན་ཡིན། །

ཞེས་རྒོལ་བ་དང་ཕྱིར་རྒོལ་བ་གཉིས་ཀ་ལ་རབ་ཏུ་གྲུབ་པ་སྟེ། ངེས་པ་ནི་སྒྲུབ་

པ་སྟེ། གོ་བྱེད་ཡིན་ནོ་ཞེས་ངེས་པ་བཤད་པ་ཡིན་ནོ། །ཚུལ་གསུམ་ངེས་པ་བཤད་པ་

དེ་ལ་རྗེས་སུ་འགྲོ་བ་ངེས་པ་ནི་འགལ་བ་དང་འགལ་བ་དེའི་ཕྱོགས་དང་མཐུན་པ་

ལྡོག་པ་མེད་ལ་རྗེས་འགྲོ་ལ་ཐེ་ཚོམ་ཟ་བ་རྣམས་བསལ་ལོ། །ལྡོག་པ་ངེས་པས་ནི། 

ཐུན་མོང་གི་མ་ངེས་པ་དང་དེའི་ཕྱོགས་མཐུན་ལྷག་ལྡན་ལ་སོགས་པ་རྣམས་བསལ་

ལོ། །གཉིས་ཀ་ལ་ཞེས་བྱ་བ་ནི། རྒོལ་ཕྱིར་རྒོལ་གཅིག་ཁོ་ན་ལ་གྲུབ་པ་རྟགས་ཡང་

དག་ཡིན་པ་འགོག་པའོ། །རབ་ཏུ་གྲུབ་པ་ཞེས་བྱ་བ་ནི། མི་མཐུན་ཕྱོགས་ལ་ལྡོག་

པར་ཐེ་ཚོམ་ཟ་བའི་ལྷག་མ་དང་ལྡན་པ་དང༌། མཐུན་པའི་ཕྱོགས་དང་མི་མཐུན་པའི་

བུ་སྟོན་རིན་ཆེན་གྲུབ།

ཕྱོགས་གཉིས་ཀ་ལ་རྗེས་སུ་འགྲོ་ལྡོག་ལ་ཐེ་ཚོམ་ཟ་བ་ཐུན་མོང་མ་ཡིན་པ་དག་

བསལ་བས་སློབ་དཔོན་གྱི་རྗེས་སུ་འགྲོ་ལྡོག་ངེས་པ་བརྗོད་པའི་ཕྱིར་རང་བཞིན་

འབྲེལ་པ་བཞེད་པ་ཡིན་ནོ། །                         

གཉིས་པ་ལ་གཉིས་ཏེ། རང་སྡེ་ཊཱིཀ་བྱེད་ལ་ལུང་གིས་དགག་པ་དང༌། སྤྱིར་

རིགས་པས་དགག་པ་གཉིས་ཀྱི་དང་པོ་ལ། ཁས་བླངས་བརྗོད་པ་ནི། སློབ་དཔོན་གྱི་

སློབ་མ་གཞུང་མི་ཤེས་པ་ཁ་ཅིག །སློབ་དཔོན་རྟགས་ཆོས་འབྲེལ་པ་མེད་པར་མི་

མཐུན་ཕྱོགས་ལ་མ་མཐོང་བ་ཙམ་གྱིས་ལྡོག་ཁྱབ་གྲུབ་པར་བཞེད་དོ་ཞེ་ན། 

འདི་དགག་པ་ལ་དྲུག་སྟེ། ལྡོག་ཁྱབ་བརྗོད་པ་དོན་མེད་དུ་ཐལ་བ་དང༌། ལྷག་

ལྡན་འཁྲུལ་པ་ཅན་མིན་པར་ཐལ་བ་དང༌། ལྡོག་པ་ཅན་རྟགས་སུ་ཐལ་བ་དང༌། ལྡོག་

པ་ལ་ཐེ་ཚོམ་ཟ་བ་སྐྱོན་དུ་མི་བརྗོད་པར་ཐལ་བ་དང༌། མཉན་བྱ་གཉིས་ཀ་གཅོད་པའི་

རྟགས་སུ་ཐལ་བ་དང༌། མི་སྣང་བ་མ་དམིགས་པ་དགག་པ་གོ་བྱེད་དུ་ཐལ་བའི་དང་པོ་

ལ། ལྡོག་ཁྱབ་བརྗོད་པ་དོན་མེད་དུ་ཐལ་བ་དང༌། དོན་ཡོད་པའི་ལན་དགག་པའི་དང་

པོ་ནི། ལྡོག་ཁྱབ་ཆོས་ཅན། མ་ངེས་པའི་གཉེན་པོར་སྨོས་པ་དོན་མེད་དུ་ཐལ། དེས་

མ་ངེས་པ་བསལ་མི་ནུས་པའི་ཕྱིར། རྟགས་མ་མཐོང་ཙམ་གྱིས་ལྡོག་ཁྱབ་གྲུབ་ལ་མ་

ངེས་པ་འགའ་ཞིག་ལ་དེ་གྲུབ་པས་སོ། །འདོད་ན། ཀུན་བཏུས་དང༌། རིགས་སྒོ་ལས། 

རེ་ཞིག་འགལ་བ་དང་མ་ངེས་པའི་གཉེན་པོར་རྗེས་སུ་འགྲོ་ལྡོག་གི་ཁྱབ་པ་གཉིས་ཀ་

བརྗོད་པར་བྱ་བ་གང་ཡིན་པ་འདི་ནི། རིགས་སོ་ཞེས་བཤད་པ་གང་ཡིན་པ་དེ་ལ་

ཆོས་མི་མཐུན་པ་སྨོས་པ་ནི། མ་ངེས་པའི་གཉེན་པོར་བཤད་པས་བསལ་ལོ། །

གཉིས་པ་ལ། མ་མཐོང་བ་སྟོན་པ་ལ་མི་དགོས། མ་མཐོང་བ་དྲན་བྱེད་དུ་མི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དགོས། མེད་ངེས་ཀྱི་ལྡོག་པ་མི་རྟོགས་པའི་དང་པོ་ལ། གལ་ཏེ་ལྡོག་ཁྱབ་སྨོས་པ་

དེས་མི་མཐུན་པའི་ཕྱོགས་ལ་མ་མཐོང་བ་སྟོན་པར་བྱེད་དོ་ཞེ་ན་ནི། རྟགས་མི་མཐུན་

ཕྱོགས་ལ་མ་མཐོང་ཙམ་དེ་ཆོས་ཅན། དེ་རྟོགས་པའི་དོན་དུ་ལྡོག་ཁྱབ་ངེས་པར་སྨོས་

དགོས་པ་མིན་པར་ཐལ། ལྡོག་ཁྱབ་མ་སྨོས་ཀྱང་དེ་རྟོགས་པར་འགྱུར་བའི་ཕྱིར། 

རྟགས་མ་གྲུབ་སྟེ། སྨོས་པའི་སྔར་ཕ་རོལ་པོ་ལ་མི་མཐུན་པའི་ཕྱོགས་ལ་རྟགས་

མཐོང་བའི་འཁྲུལ་པ་ཡོད་པས་དེས་སྨོས་པས་ལྡོག་གོ་སྙམ་ན། ཕ་རོལ་པོ་དེ་ལ་ལྡོག་

ཁྱབ་སྨོས་པའི་སྔར་ལྡོག་ཁྱབ་བརྗོད་པས་ལྡོག་པར་འགྱུར་བའི་རྟགས་ཡང་དག་མི་

མཐུན་ཕྱོགས་ལ་མཐོང་བའི་འཁྲུལ་པ་གང་ཡིན་པ་ནི་མེད་དེ། རྟགས་ཡང་དག་མི་

མཐུན་ཕྱོགས་ལ་མཐོང་བ་མེད་ཅིང་ཡོད་དམ་ཐེ་ཚོམ་ཟ་ན་ལྡོག་མི་ནུས་སོ། །

གཉིས་པ་ནི། གལ་ཏེ་ལྡོག་ཁྱབ་བརྗོད་པའི་ཚིག་གིས་མ་མཐོང་བ་བརྗོད་པ་

ལ་དྲན་པར་བྱེད་དེ། དཔེར་ན། ཚུལ་གསུམ་མཐོང་བ་དྲན་པར་བྱེད་པ་བཞིན་ནོ། །ཞེ་

ན། དཔེ་དང་མི་མཐུན་ཏེ། རྟགས་ཀྱི་ཚུལ་སྔར་མཐོང་བ་བརྗོད་ནས་མ་རྟོགས་པ་ནི་

སྒྲུབ་བྱེད་ཀྱི་ཡན་ལག་མ་ཡིན་པས་མཐོང་བ་དེ་ལ་ནི། དྲན་པའི་དོན་དུ་བརྗོད་པར་

རིགས་ན་མ་མཐོང་བའི་དོན་དུ་ནི་མི་རིགས་ཏེ། མ་མཐོང་བ་ནི་མཐོང་བ་མེད་པ་ཡིན་

ཏེ། མཐོང་བ་མེད་པ་དེ་ལ་ནི་མཐོང་བས་གནོད་པར་འགྱུར་རོ། །གནོད་བྱེད་མི་མཐུན་

ཕྱོགས་ལ་མཐོང་བ་དེ་མེད་ན་ནི་མ་མཐོང་བ་གྲུབ་པ་ཁོ་ན་ཡིན་པས་མཐོང་བ་དེ་གྲུབ་

པར་བྱ་བའི་ཕྱིར་ལྡོག་ཁྱབ་བརྗོད་པ་དོན་མེད་དོ། །

གསུམ་པ་ལ། ལྡོག་ཁྱབ་བརྗོད་པས་དང༌། ཆོས་མ་དམིགས་པས་དང༌། རང་

ཉིད་མ་དམིགས་པས་དང༌། རྒོལ་པའི་ཚིག་གིས་མེད་ངེས་ཀྱི་ལྡོག་པ་མི་འགྲུབ་པས་

དང༌། ལྡོག་པ་ལ་འབྲེལ་པ་དགོས་པས་དང་། དོན་བསྡུ་བ་དང༌། རྩོད་སྤང་དང་བདུན་

གྱི་དང་པོ་ལ། ཁས་བླངས་བརྗོད་པ་ནི། གལ་ཏེ་མི་མཐུན་ཕྱོགས་ལ་རྟགས་མི་

དམིགས་པ་དེ་ཙམ་གྱིས་མི་མཐུན་ཕྱོགས་ལ་རྟགས་མེད་དོ་ཞེས་བྱ་བར་ངེས་པ་མ་

ཡིན་པ་ཉིད་པས་མི་མཐུན་ཕྱོགས་ལ་རྟགས་མེད་པར་ངེས་པ་དེའི་དོན་དུ་ལྡོག་ཁྱབ་

བརྗོད་དོ་ཞེ་ན། གལ་ཏེ་མི་མཐུན་ཕྱོགས་ལ་རྟགས་མི་དམིགས་ཀྱང་མེད་དོ་ཞེས་བྱ་

བར་མི་རྟོགས་ན། ལྡོག་ཁྱབ་བརྗོད་པས་ཀྱང་ཆོས་ཅན། མི་མཐུན་ཕྱོགས་ལ་རྟགས་

མེད་པར་མ་རྟོགས་པར་ཐལ་བར་འགྱུར་ཏེ། དེ་ཡང་མི་མཐུན་ཕྱོགས་ལ་རྟགས་མི་

དམིགས་པ་ཁོ་ན་རྗོད་པར་བྱེད་ཀྱི་ཁྱད་པར་གཞན་མེད་པའི་ཕྱིར། ཆོས་གསུམ་ཁས་

བླངས་སོ། །

གཉིས་པ་ནི། ལྡོག་ཁྱབ་བརྗོད་པས་ཆོས་ཀྱང་མི་དམིགས་པར་བསྟན་ལ་དེས་

རྟགས་མེད་པར་སྒྲུབ་བོ་ཞེ་ན། མི་མཐུན་ཕྱོགས་ལ་ཆོས་ཅན། གཅིག་བསྒྲུབ་བྱའི་

ཆོས་མི་དམིགས་པ་གཞན་རྟགས་མེད་པར་སྒྲུབ་པར་བྱེད་པ་ཡང་མ་ཡིན་པར་ཐལ་

ཏེ། རྟགས་ཆོས་འབྲེལ་པ་མེད་པའི་ཕྱིར། ཁྱབ་པ་མེད་ན་བ་ལང་ལོག་པས་རྟ་ལྡོག་

པར་ཧ་ཅང་ཐལ་བར་འགྱུར་བའི་ཕྱིར་རོ། །

གསུམ་པ་ནི། ཆོས་མེད་པ་དེས་རྟགས་མེད་པར་སྒྲུབ་པ་ནི་མ་ཡིན་ཏེ། འོན་

ཀྱང་རྟགས་རང་ཉིད་ཀྱི་ཡུལ་ཅན་གྱི་མི་དམིགས་པ་མེད་པར་གྲུབ་པ་ཡིན་ནོ་ཞེ་ན། 

སྣང་དུ་རུང་བ་ལ་མཐོང་ན་ནི་མེད་པའི་ཐ་སྙད་དུ་རིགས་ཀྱི་མི་མཐུན་ཕྱོགས་ལ་

རྟགས་མ་དམིགས་པ་ཆོས་ཅན། རྟགས་མེད་ངེས་ཐ་སྙད་དེ་སྒྲུབ་བྱེད་དུ་མི་རིགས་ཏེ། 

རྟགས་སྣང་རུང་མ་དམིགས་པ་དེ་མེད་ན་ནི་སྟེ་མི་སྣང་བ་མི་དམིགས་པ་ཡིན་པའི་

ཕྱིར། ཆོས་མེད་པ་འགའ་ཞིག་ཏུ་རྟགས་སྣང་རུང་མ་དམིགས་པས་འགྲུབ་བོ་ཞེ་ན། 

གཞི་ལ་ལར་རྒྱུ་མཚན་མེད་པར་ཉེ་བར་གནས་པ་འདོད་རྒྱལ་དུ་དེ་ལྟར་ཆོས་ལོག་

པས་རྟགས་ལོག་པར་གྱུར་ཀྱང་དེ་ཙམ་གྱིས་ཆོས་ཅན། ཆོས་ལོག་པས་རྟགས་ལྡོག་

པའི་ཁྱབ་པ་མི་འགྲུབ་པར་ཐལ། རྟགས་ཆོས་དེ་དག་འབྲེལ་པ་མེད་པའི་ཕྱིར་རོ། །

བཞི་པ་ནི། རྒོལ་བས་རྟགས་མི་མཐུན་པའི་ཕྱོགས་ལ་མེད་ཅེས་པའི་ཚིག་

གིས་འགྲུབ་སྟེ། ཕྱོགས་ཆོས་ཀྱི་ཚིག་བཞིན་ནོ་ཞེ་ན། རྒོལ་བ་དེས་མེད་དོ་ཞེས་

བརྗོད་པས་ཀྱང་ཆོས་ཅན། དེ་ལྟར་མེད་ངེས་སུ་ཚད་མས་གྲུབ་པར་འགྱུར་བ་ཡང་མ་

ཡིན་ཏེ། དེས་གྲུབ་ན་འདོད་པ་ཐམས་ཅད་ཚིག་ལས་གྲུབ་པའི་དམ་བཅས་པ་ཙམ་

གྱིས་ཐམས་ཅད་གྲུབ་པར་ཧ་ཅང་ཐལ་བར་འགྱུར་བའི་ཕྱིར་རོ། །

ལྔ་པ་ནི། འབྲེལ་མེད་ཡིན་ན་ཚིག་ལ་སོགས་པས་ལྡོག་ཁྱབ་མི་འགྲུབ་པ་དེ་

བས་ན་ཆོས་ལོག་པས་རྟགས་ལོག་པར་འདོད་པས་ཉན་པ་པོ་དེ་ལ་རིགས་པ་གང་

གིས་ན་ཆོས་མེད་པའི་མི་མཐུན་ཕྱོགས་ལ་རྟགས་འདི་ལྡོག་གོ་ཞེས་བྱ་བར་འགྱུར་

བའི་རིགས་པ་རྟགས་ཆོས་ཀྱི་འབྲེལ་པ་བརྗོད་དགོས་སོ། །

དྲུག་པ་ནི། མ་མཐོང་ཙམ་གྱིས་མེད་པར་མི་འགྲུབ་ན་དེ་ཉིད་བརྗོད་པའི་མེད་

ཅེས་བྱ་བའི་ཚིག་གིས་ཀྱང་རྟགས་དེ་མེད་པ་ཁོ་ནར་ངེས་པ་མིན། གལ་ཏེ་ཇི་ལྟར་དེ་

རྣམ་པ་གང་གིས་རྟགས་མེད་པའི་རིགས་པ་རྟགས་ཆོས་རང་བཞིན་འབྲེལ་པ་དེ་

བརྗོད་ན་དེའི་ཚེ་ཆོས་མེད་པ་ལ་རྟགས་མེད་ཅེས་བྱ་བར་རྟོགས་སོ། །

བདུན་པ་ནི། ཆོས་དེ་མེད་པ་ལ་རྟགས་མི་དམིགས་པས་རྟགས་ཀྱི་ལྡོག་པ་

གྲུབ་པ་ཁོ་ན་མ་ཡིན་ནམ་ཞེ་ན། འདི་ལ་ལན་དུ་ཕྲུ་འབྲས་སམ་ལ་ལར་འདོད་རྒྱལ་

ཞེས་པར་ཅུང་ཟད་བརྗོད་ཟིན་ཏོ། །

གཉིས་པ་ནི། བསྟན་བཤད་གཉིས་ཀྱི་དང་པོ་ནི། ཉེས་པ་གཞན་ཡང༌། གལ་

ཏེ་འོག་གི་རྟགས་འདི་ཆོས་ཅན། ལྡོག་ཁྱབ་གྲུབ་པར་འགྱུར། མི་མཐུན་ཕྱོགས་ལ་མ་

མཐོང་བའི་ཕྱིར། འདོད་ན། ལྷག་ལྡན་ཆོས་ཅན། ཇི་ལྟར་འཁྲུལ་པ་ཅན་ཡིན་ཏེ་མིན་

པར་ཐལ། ལྡོག་ཁྱབ་གྲུབ་པའི་ཕྱིར། འདོད་ན། ཀུན་བཏུས་ལས། འདི་ཡང་འཁྲུལ་པའི་

ཕྱིར་ཚད་མ་མ་ཡིན་ཏེ་གཟུགས་མཚུངས་པས་རོ་ལ་སོགས་པ་གདོན་མི་ཟ་བར་

མཚུངས་པར་འགྱུར་པ་ནི་མ་ཡིན་ནོ། །དེ་ལྟར་ན་ལྷག་མ་དང་ལྡན་པ་ཡང་དཔེར་མི་

རིགས་པ་ཡིན་ནོ། །ཞེས་པས་བསལ་ལོ། །

གཉིས་པ་ལ། ཐལ་བ་དང༌། ཉེས་སྤོང་གི་ལན་དགག་པ་དང༌། དོན་བསྡུ་བའི་དང་

པོ་ནི། སློབ་དཔོན་གྱིས་གསུངས་པའི་ལྷག་ལྡན་སྟོན་པ་དཔེར་ན། ཟོས་པ་ལས་གཞན་

པའི་འབྲས་བུ་འདི་དག་ནི་ཆོས་ཅན། སྨིན་པའམ་རོ་མངར་སྐྱུར་འདི་བྲོ་བ་ཡིན་ཏེ། 

གཟུགས་ཁ་དོག་ཁྱད་པར་མེད་པའི་ཕྱིར་དང༌། ཤིང་ཕུང་ངམ་ཡལ་ག་གཅིག་ལས་

སྐྱེས་པའི་ཕྱིར། སྔར་ཟོས་པ་དང་འདྲའོ་ཞེས་བྱ་བ་ལྟ་བུའོ། །སྦྱོར་བ་འདི་ལ་ཡང་ཆོས་

ཅན། ལྡོག་ཁྱབ་གྲུབ་པར་ཐལ། དཔེ་ཟོས་པ་ལས་གཞན་པའི་འབྲས་བུ་རྣམས་ཕྱོགས་

སུ་བྱས་པ་ན་མི་མཐུན་ཕྱོགས་སུ་མ་ངེས་པ་དེ་ལས་གཞན་བསྒྲུབ་པར་བྱ་བ་མེད་པ་ལ་

གཏན་ཚིགས་མི་དམིགས་པ་ཡོད་པའི་ཕྱིར། འདོད་ན། དེ་ཆོས་ཅན། ཇི་ལྟར་འཁྲུལ་པ་

ཅན་མ་ངེས་པའི་རྟགས་ཡིན་ཏེ། མིན་པར་ཐལ། ལྡོག་ཁྱབ་གྲུབ་པའི་ཕྱིར། 

གཉིས་པ་ནི། སློབ་དཔོན་དབང་ཕྱུག་སྡེ་ལ་སོགས་པ་ཁ་ཅིག་ན་རེ། སྦྱོར་བ་

དེ་དམ་བཅའ་ལ་མངོན་སུམ་གྱིས་གནོད་པར་དོགས་པའི་ཕྱིར་རྟགས་ཀྱི་མཚན་ཉིད་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གནོད་པ་མེད་པའི་ཡུལ་ཅན་མ་ཚང་བས་རྟགས་འཁྲུལ་པ་ཡིན་ནོ་ཞེས་ཟེར་རོ། །དེ་

ལྟ་བུའི་སྦྱོར་བ་ཆོས་ཅན། དམ་བཅའ་ལ་མངོན་སུམ་གྱིས་གནོད་པའི་སྒོ་ནས་རྟགས་

དང་དམ་བཅའི་སྐྱོན་མ་ཡིན་ཏེ། ཕྱོགས་སུ་བྱས་པའི་ཡུལ་ལ་མངོན་སུམ་གྱིས་

གནོད་པ་མེད་པའི་ཕྱིར་རོ། །གལ་ཏེ་ན་མངོན་སུམ་གྱིས་གནོད་པར་འགྱུར་ཞེ་ན། དེ་

ལྟ་བུར་མངོན་སུམ་གྱིས་གནོད་པ་འཇུག་དོགས་པས་སྐྱོན་ཡིན་ན་ནི། མི་འཁྲུལ་བར་

མངོན་པར་འདོད་པའི་རྟགས་ཀྱིས་ཡུལ་ཕྱོགས་གཞན་ལ་ཡང་ཆོས་ཅན། འཁྲུལ་པར་

ཧ་ཅང་ཐལ་བར་འགྱུར་ཏེ། མངོན་སུམ་གྱིས་གནོད་པ་མེད་པར་ངེས་པ་མེད་པའི་

ཕྱིར་རོ། །འོ་ན་མངོན་སུམ་གྱིས་གནོད་པའི་ཡུལ་ལ་རྗེས་དཔག་འཇུག་པར་འགྱུར་

རོ་ཞེ་ན། གནོད་བྱེད་ཀྱི་ཚད་མ་ཞུགས་པ་གནོད་པར་བྱེད་པ་ཡིན་གྱི་ཚད་མ་མ་

ཞུགས་པར་གནོད་ན་ནི། གཏན་ཚིགས་ཡང་དག་ཐམས་ཅད་ལ་ཡིད་བརྟན་དུ་མེད་

དེ། ཇི་སྲིད་རྟགས་མ་ཞུགས་པ་དེ་སྲིད་དུ་གནོད་དོགས་ཡོད་ལ་གནོད་པའི་ཡུལ་ཅན་

གོ་བྱེད་དུ་མི་འགྱུར་བའི་ཕྱིར་རོ། །འོ་ན་རྟགས་མི་མཐུན་ཕྱོགས་ལ་འཇུག་པར་

དོགས་པའང་སྐྱོན་མིན་ནོ་ཞེ་ན། རྟགས་མི་མཐུན་ཕྱོགས་ལས་ལྡོག་པ་ནི། ཆོས་མེད་

ན་”མི
1
་འབྱུང་བར་གྲུབ་པ་སྟེ། ངེས་པ་ཁོ་ན་བསྒྲུབ་བྱ་སྒྲུབ་པར་བྱེད་པ་ཡིན་ཏེ་མ་

མཐོང་ཙམ་མི་རུང་བས་གོ་བྱེད་མིན་པའི་ཕྱིར་རོ། །རྒྱུ་མཚན་དེའི་ཕྱིར་དེ་ལྟ་བུའི་

གཏན་ཚིགས་ཀྱི་ངོ་བོ་ལྡོག་པ་ན་འབྲེལ་པ་ངེས་པ་ལ་ལྟོས་སོ། །

གསུམ་པ་ནི། འོ་ན་ཁྱེད་ལྟར་ན་ལྷག་ལྡན་མི་མཐུན་ཕྱོགས་ལ་མ་མཐོང་ཡང་

འཁྲུལ་པ་ཡིན་ཞེ་ན། རྟགས་ཁྱད་མེད་གཉིས་ནི་ཆོས་ཅན། ལྷག་མ་དང་ལྡན་པའི་

1  [མ་ཕྱི། ༡༥༡བ༡ན།   མེ    * མི]

བུ་སྟོན་རིན་ཆེན་གྲུབ།

འཁྲུལ་པ་ཅན་ཡིན་ཏེ། ཕྱོགས་ཆོས་གྲུབ་མཐུན་ཕྱོགས་ལ་མཐོང་མི་མཐུན་ཕྱོགས་

ལ་མ་མཐོང་ཡང་ལྡོག་ཁྱབ་ཚད་མས་ངེས་པ་མེད་པའི་ཕྱིར། རྟགས་གྲུབ་སྟེ། མི་

དམིགས་པས་སྣང་རུང་གི་བསྒྲུབ་བྱའི་ཆོས་མེད་དུ་ངེས་པ་འགའ་ཞིག་ལ་སྣང་རུང་

གི་རྟགས་མེད་པར་གྲུབ་ཀྱང་བསྒྲུབ་བྱའི་ཆོས་དང་འབྲེལ་པ་མེད་པ་ནི་བསྒྲུབ་བྱའི་

ཆོས་དེ་མེད་པའི་མི་མཐུན་ཕྱོགས་ཐམས་ཅད་ལ་གཏན་ཚིགས་མེད་པར་མི་འགྲུབ་

པས་ལྡོག་པ་ལ་ཐེ་ཚོམ་ཟ་བའི་ཕྱིར་རོ། །

གསུམ་པ་ལ། བསྟན་བཤད་གཉིས་ཀྱི་དང་པོ་ནི། སྐྱོན་གཞན་ཡང༌། གསོན་

ལུས་བདག་བཅས་སྒྲུབ་ལ་ཐུན་མོང་མིན་པའི་སྲོག་སོགས་ཆོས་ཅན། ལྡོག་ཁྱབ་གྲུབ་

པར་ཐལ། མི་མཐུན་ཕྱོགས་ལ་མ་མཐོང་ཙམ་གྲུབ་པའི་ཕྱིར། རྟགས་གྲུབ་སྟེ། གསོན་

ལུས་ནི་ཕྱོགས་སུ་བྱས་པས་མི་མཐུན་ཕྱོགས་སུ་མ་ངེས་ལ་དེ་ལས་གཞན་ལ་སྲོག་

སོགས་མ་མཐོང་བའོ། །འདོད་ན། ལྡོག་པ་ཅན་ཐུན་མོང་མིན་པའི་སྲོག་སོགས་ཆོས་

ཅན། དེ་ཡང་གཏན་ཚིགས་ཡང་དག་ཏུ་ཐལ། ཕྱོགས་ཆོས་དང་མི་འཁྲུལ་བའི་ལྡོག་

ཁྱབ་ངེས་པའི་རྟགས་ཡིན་པའི་ཕྱིར་རོ། །འདོད་ན། དེ་སློབ་དཔོན་གྱིས་གོ་བྱེད་དུ་

བཞེད་པ་མ་ཡིན་ནོ། །

གཉིས་པ་ལ་གཉིས་ཏེ། ལྡོག་པ་ཅན་གྱི་རྟགས་དགོད། དེ་རྟགས་ཡང་དག་

ཡིན་པ་དགག་པའི་དང་པོ་ནི། གསོན་པོའི་ལུས་ནི་ཆོས་ཅན། བདག་མེད་པ་མ་ཡིན་

ཏེ། སྲོག་ལ་སོགས་པ་དང་ལྡན་པའི་ཕྱིར་རོ། །དེ་ལྟ་མིན་ན། གསོན་ལུས་ཆོས་ཅན། 

སྲོག་ལ་སོགས་པ་དང་མི་ལྡན་པ་ཉིད་དུ་ཐལ་བར་འགྱུར། བདག་མེད་པའི་ཕྱིར་

རོ། །ཁྱབ་པ་ཡོད་དེ། བདག་མེད་པ་བུམ་པ་དང་སྣམ་བུ་ལ་སོགས་པ་མཐོང་བ་དག་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ལ་སྲོག་དང་དབུགས་རྔུབ་པ་དང་འབྱེད་འཛུམ་མ་མཐོང་བས་མེད་པར་གྲུབ་ལ། མ་

མཐོང་བ་དག་ལ་སྲོག་ལ་སོགས་པ་མེད་པ་དེ་དང་རིགས་མཐུན་པས་གྲུབ་པས་

བདག་མེད་ལ་སྲོག་སོགས་མེད་པས་ཁྱབ་པའི་ཕྱིར་ཏེ། ཁྱབ་བྱེད་སྲོག་མེད་དེ་ལོག་

ན་ཁྱབ་པར་བྱ་བ་བདག་མེད་ལོག་པས་གསོན་ལུས་ལ་བདག་ཡོད་པར་རྟོགས་པར་

འགྱུར་རོ་ཞེ་ན། 

གཉིས་པ་ནི། དེ་སྤང་བའི་ཕྱིར། བུམ་སོགས་ལ་བདག་མ་དམིགས་པ་ཆོས་

ཅན། དེས་བུམ་པ་ལ་སོགས་པར་བདག་མེད་པར་ཚད་མས་མ་གྲུབ་པར་ཐལ། 

བུམ་སོགས་ལ་བདག་ཡོད་ཀྱང་བལྟར་མི་རུང་བའི་མི་དམིགས་པ་ཡིན་པའི་ཕྱིར། 

རྟགས་བདག་བསྐལ་དོན་དུ་ཁས་བླངས། ཁྱབ་པ་མི་སྣང་བ་མི་དམིགས་པ་དེས་

མེད་པ་ངེས་པར་མ་གྲུབ་ན་སྟེ་དེའི་ཕྱིར་རོ། །འདོད་ན། སྲོག་ལ་སོགས་པ་ཆོས་

ཅན། བུམ་སོགས་བདག་མེད་དུ་ངེས་པ་ལས་ལྡོག་པར་ཚད་མས་གྲུབ་པ་མེད་པར་

ཐལ། བུམ་སོགས་བདག་མེད་དུ་ཚད་མས་མ་གྲུབ་པའི་ཕྱིར། དེས་ན་བདག་མེད་

ཚད་མས་མ་གྲུབ་པས་བདག་མེད་སྲོག་མེད་ཁྱབ་བྱ་ཁྱབ་བྱེད་དུ་ཚད་མས་མ་གྲུབ་

པས་ཐལ་བ་དེར་མི་འགྱུར་རོ། །

གལ་ཏེ་བུམ་སོགས་བདག་མེད་དུ་སངས་རྒྱས་པས་ཁས་བླངས་པའི་ཕྱིར། 

བདག་མེད་དུ་གྲུབ་བོ་ཞེ་ན། དེ་ནི་གསོན་ལུས་ཆོས་ཅན། ཇི་ལྟར་བདག་བཅས་སུ་

འགྲུབ་སྟེ་མི་འགྲུབ་པར་ཐལ། དེ་ཡང་སངས་རྒྱས་པས་བདག་མེད་དུ་ཁས་བླངས་

པའི་ཕྱིར། གསོན་ལུས་བདག་མེད་དུ་ཁས་བླངས་ཀྱང་ཚད་མ་མ་ཡིན་པས་བདག་

ཡོད་ཅེ་ན། གསོན་ལུས་ལས་གཞན་བུམ་སོགས་བདག་མེད་དུ་སངས་རྒྱས་པས་

བུ་སྟོན་རིན་ཆེན་གྲུབ།

ཁས་བླངས་པ་ཆོས་ཅན། དེས་བུམ་སོགས་ཡང་ཇི་ལྟར་བདག་མེད་དུ་ཚད་མས་གྲུབ་

པ་ཡིན་ཏེ་མིན་པར་ཐལ། དེ་ཚད་མ་ཅན་མ་ཡིན་པའི་ཕྱིར། བུམ་སོགས་བདག་མེད་

དུ་གཉིས་ཀས་ཁས་བླངས་པས་ཚད་མ་ཡིན། གསོན་ལུས་བདག་བཅས་སུ་འདོད་

པས་བདག་མེད་མིན་ནོ་ཞེ་ན། གསོན་ལུས་བདག་བཅས་སུ་ཆོས་ཅན། ལུང་ལས་

གྲུབ་པར་ཁས་བླངས་པར་འགྱུར་གྱི་དངོས་པོ་སྟོབས་ཞུགས་ཀྱི་རྟགས་ཀྱིས་རྗེས་སུ་

དཔག་པར་བྱ་བ་ནི་མ་ཡིན་པར་ཐལ་རིག་པ་ཅན་གྱིས་ཁས་བླངས་པས་གསོན་ལུས་

བདག་དང་བཅས་པ་དང༌། སངས་རྒྱས་པས་ཁས་བླངས་པས་བུམ་སོགས་བདག་

མེད་པར་རྣམ་པར་ཕྱེ་ནས་བདག་མེད་དེ་ལ་སྲོག་སོགས་མེད་པས་སྲོག་སོགས་ལ་

བདག་གིས་ཁྱབ་པས་རྟོགས་པར་བྱེད་པའི་རྟགས་ཉིད་དུ་རྗོད་པར་བྱེད་པས་ནི་སྟེ། 

མཐུན་ཕྱོགས་མི་མཐུན་ཕྱོགས་དང་ཁྱབ་པ་ལུང་ངམ་ཁས་བླངས་ཙམ་གྱིས་གྲུབ་

པའི་རྟགས་ལས་གྲུབ་པའི་ཕྱིར་རོ། །དེས་ན་མ་མཐོང་ཙམ་གྱིས་ལྡོག་ཁྱབ་གྲུབ་ན་

འདི་ཡང་གོ་བྱེད་དུ་ཐལ་ལོ། །               

བཞི་པ་ནི། ཐལ་བ་དང༌། བསལ་བ་གཉིས་ཀྱི་དང་པོ་ནི། མ་མཐོང་ཙམ་གྱིས་

ལྡོག་ན་གང་ཡང་ལྡོག་པ་ལ་ཐེ་ཚོམ་ཟ་བ་ཆགས་ལྡན་སྒྲུབ་པ་ལ་སྨྲ་བ་རྟགས་སུ་

བཀོད་པ་དེ་ཡང་ཆོས་ཅན། མ་གྲུབ་པ་བཞི་དང་དཔེ་དོན་དུ་སྦྱར་ནས་རྟགས་ལྟར་

སྣང་དུ་བརྗོད་བྱ་མིན་པར་ཐལ་ཕྱོགས་ཆོས་དང་མི་འཁྲུལ་བའི་ལྡོག་ཁྱབ་གྲུབ་པའི་

ཕྱིར། འདོད་ན། སློབ་དཔོན་གྱིས་ཕྱོགས་ཀྱི་ཆོས་ནི་རྒོལ་བ་དང་ཕྱིར་རྒོལ་བ་ལ་ངེས་

པར་གཟུང་ངོ༌། །ཞེས་བཤད་དེ་དེས་རྟགས་ཆོས་ཅན་ལ་གཉིས་ཀ་དང་གང་རུང་ལ་

མ་གྲུབ་པ་དང་ཐེ་ཚོམ་ཟ་བ་དང་གཞི་མ་གྲུབ་པ་བཞི་ཕྱོགས་ཆོས་ངེས་པས་བསལ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

བ་དེ་བཞིན་དུ་ཕྱོགས་ཆོས་སུ་གྲུབ་པ་མཐུན་པའི་ཕྱོགས་ལ་ཡོད་པ་དང་མེད་པ་ཞེས་

བྱ་བ་ལ་སོགས་པ་ཕྱོགས་ཆོས་ཅན་ལ་སོགས་ལ་ཡང་མཐུན་ཕྱོགས་མི་མཐུན་

ཕྱོགས་ལ་མ་གྲུབ་པ་བཞི་ཅི་རིགས་པ་བརྗོད་པར་བྱའོ་ཞེས་རྟགས་ལྟར་སྣང་དུ་

བཤད་པའམ། རྗེས་སུ་འགྲོ་ལྡོག་ངེས་པས་སེལ་བར་བཤད་དོ། །

དེ་བཤད་པ། སྨྲ་བས་ཆགས་ལྡན་དཔོག་པ་ཆོས་ཅན། ལྡོག་ཁྱབ་གྲུབ་པར་

ཐལ། མི་མཐུན་ཕྱོགས་ལ་མི་དམིགས་པ་ཁོ་ནར་ཟད་པའི་ཕྱིར། རྟགས་མི་མཐུན་

ཕྱོགས་ལ་ཡོད་མེད་ཐེ་ཚོམ་ཟ་བའི་ཕྱིར་ཏེ། མི་མཐུན་ཕྱོགས་ལ་རྟགས་དམིགས་ན་

ཐེ་ཚོམ་དེ་མེད་པའི་ཕྱིར་རོ། །ཁྱབ་པ་ལྡོག་པ་ཡང་མི་མཐུན་ཕྱོགས་ལ་རྟགས་མི་

དམིགས་པ་ཉིད་ལས་གྲུབ་པ་ཡིན་ཏེ། རྒྱུ་མཚན་དེས་ན་ལྡོག་པ་ལ་ཐེ་ཚོམ་དུ་གྱུར་

པའི་རྟགས་དེ་ཡང་ཆོས་ཅན། རྟགས་ཡང་དག་ཡིན་པ་མ་ལྡོག་པར་འགྱུར། ཕྱོགས་

ཆོས་དང་ལྡོག་ཁྱབ་ངེས་པའི་རྟགས་ཡིན་པའི་ཕྱིར་རོ། །

གཉིས་པ་ནི། གལ་ཏེ་ཅི་རིགས་པར་ཞེས་སྨོས་པའི་ཕྱིར་ལྡོག་པ་ལ་ཐེ་ཚོམ་

ཟ་བ་མ་ལྡོག་པ་ཁོ་ནའི་ཞེ་ན། དེ་དགག་པ་ནི། ཆོས་ཅན། ལྡོག་པ་ལ་ཐེ་ཚོམ་ཟ་བ་

རྟགས་ཡང་དག་ཡིན་པ་སློབ་དཔོན་གྱིས་མ་ལྡོག་པ་མ་ཡིན་ཏེ། སློབ་དཔོན་གྱིས་སྒྲ་

གང་ཞིག་རྒོལ་ཕྱིར་རྒོལ་གཉིས་ཀ་ལ་ངེས་པའི་ཚུལ་གསུམ་དང་མ་གྲུབ་པའི་སྐྱོན་

བརྗོད་པ་དེ་ཁོ་ན་གཞན་དོན་སྐབས་ཀྱི་སྒྲུབ་པ་གང་དང་སུན་འབྱིན་དུ་གསུངས་པའི་

ཕྱིར་རོ། །ལྡོག་པ་ལ་ཐེ་ཚོམ་ཟ་བ་རྟགས་སུ་བཞེད་ན་ངེས་པ་སྨོས་པར་མི་འགྱུར་

རོ། །འོ་ན་ཅི་རིགས་པར་ཞེས་སྨོས་པ་ཅི་ཞེ་ན། ཆོས་ཅན་གཞི་མ་གྲུབ་ན་ཕྱོགས་

ཆོས་མ་གྲུབ་པར་འགྱུར་བ་བཞིན་དུ་མི་མཐུན་ཕྱོགས་གཞི་མ་གྲུབ་པས་ལོག་པ་མ་

གྲུབ་པར་མི་འགྱུར་རོ། །ཞེས་བསྟན་པར་བྱ་བའི་ཕྱིར་རོ། །དེ་རྟགས་ཡིན་པ་ལྡོག་པ་

དེའི་ཕྱིར་མི་མཐུན་ཕྱོགས་ལ་རྟགས་མི་དམིགས་ཀྱང་ཐེ་ཚོམ་ཟ་བས་མི་མཐུན་

ཕྱོགས་ལ་རྟགས་ལྡོག་པ་མེད་པར་དགོངས་ཏེ་ཆ་མ་གྲུབ་པར་སྦྱར་བའམ་ངེས་པ་

སྨོས་པས་དེ་རྟགས་ཡིན་པ་དགག་པར་བཤད་པ་ཡིན་ནོ། །

ལྔ་པ་ལ། ཐལ་བ་དང༌། ཉེས་སྤོང་གི་ལན་དགག་པ་དང༌། རྗེས་དཔག་ལ་

མཚུངས་པ་སྤང་”བའི
1
་དང་པོ་ནི། མ་མཐོང་ཙམ་གྱིས་ལྡོག་པར་བཞེད་ན་སྐྱོན་དེར་

མ་ཟད་ཅེས་སྟོན་པ་ཀྱང་ཞེས་སྨོས་ཏེ། སྒྲ་རྟག་པའམ་མི་རྟག་པར་སྒྲུབ་པ་ལ་ཐུན་མོང་

མིན་པའི་མཉན་པར་བྱ་བ་ཉིད་ཆོས་ཅན། རྟག་མི་རྟག་དེ་ལས་ལྡོག་ཁྱབ་གྲུབ་པར་

ཐལ། རྟག་པ་དང་མི་རྟག་པ་ཉིད་དུ་ངེས་པ་ལ་མ་མཐོང་བའི་ཕྱིར། འདོད་ན། དེ་ཆོས་

ཅན། སྒྲ་ལ་རྟག་མི་རྟག་དེ་དག་རྣམ་པར་གཅོད་པའི་གཏན་ཚིགས་སུ་ཐལ་བར་འགྱུར། 

སྒྲ་ལ་རྟག་མི་རྟག་གཅོད་པ་ལ་ལྟོས་ཏེ་ཕྱོགས་ཆོས་དང་ལྡོག་ཁྱབ་ངེས་པའི་རྟགས་

ཡིན་པའི་ཕྱིར། ལྡོག་ཀྱང་མི་གཅོད་སྙམ་ན། རྟག་མི་རྟག་དེ་རྣམ་པར་གཅོད་པ་ནི། 

རྟག་མི་རྟག་དེ་ལས་ལྡོག་པ་ལས་གཞན་མ་ཡིན་ནོ། །འོ་ན་ཁྱེད་ལྟར་ན་གཉིས་ཀ་མི་

གཅོད་པ་ཅི་ཞེ་ན། རྟག་མི་རྟག་རྣམ་པར་གཅོད་པ་མ་ཡིན་པ་ནི་རྟག་མི་རྟག་གང་ལས་

ཀྱང་ལྡོག་པ་ཉིད་དུ་མ་ངེས་པའི་ཕྱིར་རོ། །དེའི་རྒྱུ་མཚན་ལྡོག་ཁྱབ་ངེས་པ་ལ་འབྲེལ་

པ་ངེས་དགོས་ཀྱི་མ་མཐོང་ཙམ་གྱིས་མ་ངེས་པའི་ཕྱིར་རོ། །དེ་ལྟ་མིན་ན་ཆོས་གང་

ཞིག་ཡུལ་གང་ལ་མེད་དོ་ཞེས་བྱ་བར་ངེས་པ་དེ་ཆོས་ཅན། འབའ་ཞིག་ལ་ཡོད་ན་ཇི་

ལྟར་གང་ལ་མེད་པར་ངེས་པ་དེ་མེད་པར་རྟོགས་པར་མི་བྱེད་དེ་བྱེད་དགོས་

1  [མ་ཕྱི། ༡༥༣བ༡ན།   པའི    * བའི]

སོ། །འདོད་ན། ཀུན་བཏུས་ལས། དེ་ལ་དང་པོ་གཉིས་ཐེ་ཚོམ་རང་གི་ངོ་བོ་ཐ་དད་

པས་ཐ་དད་པའི་དོན་ཐམས་ཅད་ལ་སྤྱི་དང་ཁྱད་པར་གྱི་ཆོས་དག་ངེས་པར་ཐེ་ཚོམ་

བྱེད་རྒྱུ་ཡིན་ཏེ། དཔེར་ན། སྒྲ་རྟག་པའམ་མི་རྟག་པ་ཡིན་ཏེ། གཞལ་བྱ་ཡིན་པའི་ཕྱིར་

རོ། །ཞེས་བྱ་བ་དང༌། དེ་བཞིན་དུ་མཉན་བྱ་ཡིན་པའི་ཕྱིར་རོ། །ཞེས་བྱ་བ་ལྟ་བུའོ་

ཞེས་པས་བསལ་ལོ། །

གཉིས་པ་ནི། གལ་ཏེ་མཉན་བྱ་གཉིས་ཀ་ལ་མ་མཐོང་ཡང་གཉིས་ཀ་རྣམ་པར་

གཅོད་པ་ནི་མ་ཡིན་ཏེ། ཚད་མ་གཞན་གྱིས་གནོད་པའི་ཕྱིར་རོ། །དེ་ཉིད་བཤད་པ་ནི། 

ཕན་ཚུན་རྣམ་པར་གཅོད་པའི་ངོ་བོ་དངོས་འགལ་ཅན་རྟག་མི་རྟག་རྣམས་ནི་གཅིག་

རྟག་པ་རྣམ་པར་བཅད་པས་གཞན་མི་རྟག་པ་བསྒྲུབ་པའི་ཕྱིར་མི་རྟག་པ་དགག་པ་ནི་

མ་ཡིན་ཏེ་གཞི་གཅིག་ལ་མི་རྟག་པ་སྒྲུབ་པ་དང་དགག་པ་དག་ནི་འགལ་བའི་ཕྱིར་རོ་

ཞེ་ན། ད་ནི་རྟགས་མི་མཐུན་ཕྱོགས་ལ་མ་མཐོང་བ་ཆོས་ཅན། ལྡོག་པ་ངེས་བྱེད་ཀྱི་

ཚད་མ་མ་ཡིན་ཏེ། དེ་ལྡོག་པ་ངེས་བྱེད་དུ་བྱས་ན་ཚད་མས་གནོད་པ་སྲིད་པའི་ཕྱིར་

རོ། །གནོད་པ་མཐོང་བ་ཚད་མ་མིན་ཡང་གནོད་པ་མ་མཐོང་བ་ཚད་མ་ཡིན་ནོ་ཞེ་ན། 

མཉན་བྱ་ལ་གནོད་པ་མཐོང་བས་ཚད་མ་མིན་པ་དེ་བཞིན་དུ་གཞན་གནོད་པ་མ་

མཐོང་བའི་རྟགས་ལ་ཡང་ཚད་མ་གཞན་གྱིས་གནོད་པ་སྲིད་དེ་མ་མཐོང་ཙམ་གྱིས་

ལྡོག་པ་ངེས་པའི་མཚན་ཉིད་དང་ལྡན་པ་མཉན་བྱ་ལ་གནོད་ན་ལྡོག་པ་དེའི་མཚན་

ཉིད་སུན་ཕྱུང་བ་ཁོ་ནར་འགྱུར་བས་མཚན་ཉིད་དེ་ཞུགས་པ་ཐམས་ཅད་ལ་ལྡོག་པ་

གྲུབ་བོ་ཞེས་ཡིད་བརྟན་དུ་མེད་དོ། །

གསུམ་པ་ནི། འོ་ན་རྗེས་དཔག་གི་ཡུལ་ལ་ཡང་ཆོས་ཅན། རྗེས་དཔག་ཚད་

མ་ཡིན་ནོ་ཞེས་ཡིད་བརྟན་དུ་མེད་པར་ཐལ། མངོན་སུམ་དང་རྗེས་དཔག་དང་འགལ་

མཐོང་བའི་ཕྱིར། དཔེར་ན་ཁྱད་མེད་གཉིས་ལས་སྨིན་པའམ། ཡོད་པ་སྒྲ་མཉན་བྱ་མ་

ཡིན་པ་དཔོག་ན་མངོན་སུམ་གྱིས་གནོད་ལ། མཉན་བྱས་སྒྲ་མི་རྟག་པར་དཔོག་པ་ལ་

རྗེས་དཔག་གིས་གནོད་པ་ལྟ་བུའོ། །ཞེ་ན། སྔར་ཇི་སྐད་བཤད་པའི་བདག་གཅིག་དེ་

བྱུང་གི་འབྲེལ་བ་ངེས་པའི་རྟགས་ལ་བརྟེན་པའི་རྗེས་དཔག་ལྟ་བུ་ལ་སྟེ་དེའི་ཡུལ་ལ་

ཆོས་ཅན། དེ་མིན་དུ་འཇལ་བའི་མངོན་སུམ་རྗེས་དཔག་ཚད་མས་གནོད་པ་མ་ཡིན་

ཏེ། ཡུལ་དེ་མིན་དུ་འཇལ་བའི་ཚད་མ་མི་སྲིད་པའི་ཕྱིར་རོ། །རྗེས་དཔག་ལ་གནོད་

པ་མེད་ན་ཚུལ་གསུམ་པའི་རྟགས་ཚུལ་གསུམ་པར་མཚུངས་པས་གནོད་པ་སྟོན་པ་

འགལ་བ་འཁྲུལ་པ་མེད་པ་ཅན་མི་བརྗོད་པར་འགྱུར་རོ་ཞེ་ན། དངོས་པོ་སྟོབས་

ཞུགས་ཀྱི་རྗེས་སུ་དཔག་པའི་ཡུལ་ལ་འགལ་བ་ལ་མི་འཁྲུལ་བ་མི་བརྗོད་པའི་ཕྱིར་

འདོད་པ་ཡིན་ནོ། །སློབ་དཔོན་གྱིས་བཤད་པ་འདིའི་ཡུལ་ནི་ལུང་ལ་བརྟེན་པ་ན་ཡིན་

ནོ། །ཞེས་ལེའུ་གསུམ་པར་བཤད་པར་བྱའོ། །

དྲུག་པ་ལ། ལུང་གི་སྒོ་ནས་ཐལ་བ་དང༌། དེའི་ལན་དགག་པ་གཉིས་ཀྱི་དང་པོ་

ལ། མ་མཐོང་ཙམ་གྱིས་ལྡོག་ན་སློབ་དཔོན་གྱིས་གང་ཡང་བཤད་པ་གང་གི་སྒྲས་

གཞུང་གི་ངོ་བོ་བསྟན་ཏེ། དེ་ཡང་བྱེ་བྲག་པས་རླུང་ཡོད་པར་བསྒྲུབ་པའི་ཕྱིར་ཤིང་

དང་རྩྭ་མེད་པའི་ཕྱོགས་སུ་གྲང་དྲོ་མ་ཡིན་པའི་རེག་པའི་ཁྱད་པར་དམིགས་པ་དེ་ནི་

ཡོན་ཏན་ཡིན་པས་དེའི་རྟེན་རྫས་ཡིན་དགོས་པས། དེ་ས་ལ་སོགས་པ་མཐོང་བ་

རྣམས་ཀྱི་ཡོན་ཏན་ནི་མ་ཡིན་པས་རླུང་གི་ཡོན་ཏན་ཡིན་ནོ་ཟེར་བ་ལ། 

སློབ་དཔོན་གྱིས་ས་ལ་སོགས་པ་སྣང་རུང་ལ་མ་མཐོང་བས་ཁེགས་སུ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཆུག །མི་སྣང་བའི་ཡོན་ཏན་ཀོ་ཇི་ལྟར་མ་ཡིན། དེ་ལ་ཡང་མ་མཐོང་བའི་ཕྱིར་རོ་ཞེ་ན། 

གལ་ཏེ་མ་མཐོང་བ་ཙམ་གྱིས་ས་ལ་སོགས་པ་མི་སྣང་བ་དག་ལ་རེག་པའི་ཁྱད་པར་

འགོག་པར་བྱེད་ན་དེ་ཡང་རིགས་པ་མ་ཡིན་ནོ་ཞེས་བཤད་པ་ལ། ཁྱེད་ལྟར་ན། ས་ལ་

སོགས་པ་ཆོས་ཅན། དེ་ལ་མ་དམིགས་པས་རེག་པའི་ཁྱད་པར་འགོག་པ་དེ་ཇི་ལྟར་

རིགས་པ་མ་ཡིན་ཏེ། རིགས་པར་ཐལ། མི་དམིགས་པ་ལས་མེད་པར་འགྲུབ་པའི་ཕྱིར་

རོ། །འདོད་ན། མི་རིགས་པར་བཤད་པས་བསལ། ལུང་འདི་མདོའི་རང་འགྲེལ་ལེའུ་

གཉིས་པ་ན་ཡོད་ཅིང་ཤཱཀྱ་བློས་རླུང་གི་རབ་ཏུ་བྱེད་པ་ལས་བཤད་ཟེར་རོ། །

གཉིས་པ་གྲང་དྲོ་མིན་པའི་རེག་པ་མེད་པའི་མཚན་ཉིད་ཀྱི་གཞིར་གྱུར་པའི་

ཕྱིར། དེ་ས་སོགས་ལ་མ་དམིགས་པས་དགག་པར་རིགས་པ་ཁོ་ན་མ་ཡིན་ནམ་ཞེ་

ན། ས་ལ་སོགས་པ་ལ་མ་དམིགས་པས་རེག་པའི་ཁྱད་པར་འགོག་པ་ཆོས་ཅན། 

རིགས་པ་མ་ཡིན་ཏེ། དགག་ཆོས་སྣང་དུ་རུང་བ་དང་སྣང་བ་དེའི་རང་བཞིན་ཡུལ་ལ་

ཡོད་པ་ཙམ་ནི་འགོག་པ་མ་ཡིན་པར་མི་དམིགས་པས་མི་སྣང་བའི་ཡུལ་ལ་འགོག་

པའི་ཕྱིར་རོ། །མི་སྣང་བ་མི་དམིགས་པ་གཉིས་ཏེ། ཤིན་ཏུ་བལྟར་མི་རུང་བ་ཤ་ཟ་བ་

ལྟ་བུ་དང༌། མི་སྣང་བའི་ཡུལ་དུ་བུམ་པ་ལྟ་བུ་སྟེ། དེ་ལ་སྣང་རུང་མི་དམིགས་པས་

དགག་”གཞི
1
་སྣང་བ་ལ་དགག་ཆོས་སྣང་རུང་དགག་པར་བྱ་བ་ཡིན་ནོ། །

བྱེ་བྲག་པ་དེས་ན་ས་ལ་སོགས་པ་སྣང་བ་དང་མི་སྣང་བ་སྤྱིར་བཟུང་ནས་

དགག་པ་སྨྲས་པས་མ་མཐོང་བའི་ཡུལ་དུ་མ་དམིགས་པས་འགོག་པ་མི་རིགས་པས་

སོ། །གལ་ཏེ་འདིར་མེ་མི་དྲོ་བ་ལས་ལྡོག་པའི་རང་བཞིན་དུ་མཐོང་བས་མ་མཐོང་བ་

1  [མ་ཕྱི། ༡༥༥ན༡ན།   ཞི    * གཞི]

བུ་སྟོན་རིན་ཆེན་གྲུབ།

ལ་ཡང་དེ་ལྟར་ཐ་སྙད་བྱེད་པ་བཞིན་དུ་མཐོང་བའི་ས་ལ་རེག་པའི་ཁྱད་པར་མེད་པ་

བཞིན་དུ་མ་མཐོང་བ་ལ་ཡང་ཡིན་ནོ་ཞེ་ན། ས་ལ་སོགས་པའི་སྤྱི་དང་ལྡན་པ་དེ་ལ་ཡང་

ཤིང་བལ་དང་རྡོ་བ་དང་ལོ་མ་དང་སོགས་པ་མེ་ཏོག་ལ་སོགས་པ་ལ་ས་ལ་སོགས་པ་

དེ་ཡོད་ཀྱང་རེག་པ་འཇམ་རྩུབ་ལ་སོགས་པ་ཐ་དད་པར་མཐོང་བའི་ཕྱིར་རོ། །དེ་བཞིན་

དུ་གྲང་དྲོ་མ་ཡིན་པའི་རེག་པ་ཡང་ས་ལ་སོགས་པའི་ཁྱད་པར་འགའ་ཞིག་ལ་ཡོད་སྲིད་

པར་དོགས་པར་འགྱུར་བའི་ཕྱིར་ས་ལ་སོགས་པ་སྣང་བ་དང་མི་སྣང་བ་ཐམས་ཅད་ལ་

མི་མཐོང་བ་ཙམ་གྱིས་རེག་པ་དགག་པར་རིགས་པ་མ་ཡིན་ནོ། །

གཉིས་པ་ལ། མ་མཐོང་ཙམ་གྱིས་ལྡོག་ན་མངོན་སུམ་གྱིས་གནོད་པར་བསྟན་

པའི་ཕྱིར་གཞན་ཡང་ཞེས་སྨོས་ཏེ། གལ་ཏེ་ཅི་ཞིག་ལྟར་ཡུལ་གཞན་ལ་སོགས་པ་མ་

བརྟགས་པར་མི་མཐུན་པའི་ཕྱོགས་ལ་མ་མཐོང་བ་ཙམ་གྱིས་བསྒྲུབ་བྱའི་ཆོས་དང་

འབྲེལ་པ་མེད་པ་ཡང་བསྒྲུབ་བྱའི་ཆོས་དེར་ཏེ་ལ་ལ་འཁྲུལ་པ་མེད་པར་ཁས་ལེན་ནོ་

ཞེ་ན། འདི་དགག་པ་ལ་གསུམ་སྟེ། རྒྱུ་མི་འདྲ་བ་ལས་སྐྱེས་པ་ལ་རང་བཞིན་འདྲ་བར་

དཔག་མི་ནུས་པ་དང༌། རྒྱུ་འདྲ་ན་དཔག་ནུས་པ་དང༌། ཚིག་དང་སྐྱེས་བུ་མི་མཚུངས་

པར་བསྟན་པ་གསུམ་གྱི་དང་པོ་ནི། གོང་བུ་རོ་སྐ་བར་སྒྲུབ་པ་ལ་སྐྱུ་རུ་ར་རྟགས་སུ་

བཀོད་པ་ཆོས་ཅན། ལྡོག་ཁྱབ་ཡོད་པར་ཐལ། དེའི་ཚེ་མི་མཐུན་ཕྱོགས་ལ་མ་མཐོང་

ཙམ་ཡོད་པའི་ཕྱིར། འདོད་ན། ཡུལ་འགའ་ཞིག་ན་རྫས་སྐྱུ་རུ་ར་ཁ་ཅིག་ཅི་ཞིག་ལྟར་

ཡིད་འབྱུང་བ་བསྐྱེད་པའི་རོ་སྐ་བ་ལ་སོགས་པར་མཐོང་བ་ཡུལ་དང་དུས་དང་འདུ་

བྱེད་པ་གཞན་ན་གཞན་དུ་ཡང་སྣང་སྟེ། དེ་གནོད་བྱེད་ཡིན་ནོ། །དཔེར་ན། སྨན་ཁ་

ཅིག །ཞིང་ཁྱད་པར་ཅན་ལས་ནི་རོ་མངར་བ་དང་ཞུ་བ་ན་གང་དྲོ་བྱེད་ནུས་པའི་ནད་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

སེལ་བའི་ནུས་པ་དང་ཟོས་ན་འཇུ་བ་དང་མངར་བ་ལ་སོགས་པའི་རོར་གྱུར་པ་སྨིན་

པར་བྱེད་པ་ཁྱད་པར་ཅན་དུ་འགྱུར་ལ་ཞིང་གཞན་ལས་ནི་དེ་ལྟར་མ་ཡིན་པ་ལྟ་

བུའོ། །ཡུལ་གྱི་ཁྱད་པར་ལས་རོ་ནུས་ཁྱད་པར་དུ་འགྱུར་བ་ལྟར་དུས་ཀྱི་རྒྱུ་མི་འདྲ་

བ་ལས་འབྲས་བུ་མི་འདྲ་བ་ལ་དཔྱིད་དང་དབྱར་གྱི་མྱུ་གུ་དང་ལུད་དང་འོ་མས་བཅུ་

པ་སོགས་ཞིང་དང་རྫས་ལེགས་པར་བྱ་བའི་ཁྱད་པར་ལས་ཀྱང་འབྲས་བུ་མི་འདྲ་བ་

སྔར་གྱི་དེ་དང་འདྲའོ། །སྨན་ནི་མཚོན་པ་སྟེ་འབྲས་བུ་ཤིང་ལ་སོགས་པ་ཡང་

བསྡུའོ། །ལེགས་པར་བྱ་བ་དང་ལྡན་པའམ་བྲལ་བའི་ཡུལ་གཅིག་ཏུ་སྐྱེས་པའི་སྨན་དེ་

ཡང་སྨན་དེའི་ཡུལ་ན་ཡོད་པའི་ཡུལ་དེ་པ་རྣམས་ཀྱིས་དེ་ལྟར་རོ་ནུས་ཁྱད་པར་ཅན་

དུ་མཐོང་ཞེས་ཏེ། དེའི་ཕྱིར་སྐྱུ་རུ་ར་ཡིན་པ་དེ་ཉིད་ཀྱིས་རོ་ནུས་ཁྱད་པར་ཅན་དང་

ལྡན་པ་དེ་ལྟ་བུ་ཡིན་པར་ནི་མི་འགྱུར་ཏེ། རོ་ནུས་ཀྱི་རྒྱུ་ཁྱད་པར་སྲིད་པ་རྣམས་ལ་

རོ་ནུས་ཀྱི་ཡོན་ཏན་གཞན་དུ་སྲིད་པའི་ཕྱིར་རོ། །

གཉིས་པ་ནི། རྒྱུ་ཁྱད་པར་མེད་ན་ནི། རང་བཞིན་འདྲ་བར་རྗེས་སུ་དཔག་ཏུ་

རུང་སྟེ། དཔེར་ན། ཐོག་མའི་བྱེད་པ་པོ་མི་མཐོང་བ་ཅན་གྱི་རིག་བྱེད་ཀྱི་ཚིག་ནི་

ཆོས་ཅན། སྐྱེས་བུའི་འདུ་བྱེད་པ་སྔོན་དུ་འགྲོ་བ་ཅན་སྐྱེས་བུས་བྱས་པ་ཡིན་ཏེ། 

སྐྱེས་བུས་བྱས་པའི་”ཚིག
1
་དང་ཚིག་འདི་ལ་སྐྱེས་བུས་མ་བྱས་ཀྱི་ཁྱད་པར་མེད་

པའི་ཕྱིར། ཞེས་བྱ་བ་ལྟ་བུ་སྟེ། གཏན་ཚིགས་མ་གྲུབ་པ་མ་ཡིན་ཏེ། སྐྱེས་བུས་མ་

བྱས་པའི་ཁྱད་པར་དུ་འདོད་པའི་ངོ་བོ་སྨྲ་དཀའ་བ་དང༌། འབྲས་བུའི་ཁྱད་པར་དུག་

སེལ་བ་དང༌། ཡི་གེ་དང་ཚིག་གི་གོ་རིམ་ལ་སོགས་པའི་ཁྱད་པར་གྱི་རྣམ་པ་ཐམས་

1  [མ་ཕྱི། ༡༥༥བ༧ན།   ཆིག    * ཚིག]

བུ་སྟོན་རིན་ཆེན་གྲུབ།

ཅད་སྐྱེས་བུ་དག་གིས་བྱེད་པར་མཐོང་བའི་ཕྱིར་རོ། །ལོ་མ་ཅན་ལ་སོགས་པའི་

གསང་ཚིག་གིས་དུག་ལ་སོགས་པ་སེལ་བ་བཞིན་ནོ། །

གསུམ་པ་ལ། རྩོད་པ་ནི། དཔྱོད་པ་པ་ན་རེ། ཚིག་ཐམས་ཅད་སྐྱེས་བུས་བྱས་

པར་མཚུངས་ན་རྒྱུ་ཁྱད་མེད་པ་གང་གིས་ན་ཚིག་སྨྲ་བ་དང་ལ་སོགས་པ་སེམས་ཉིད་

དབང་པོ་ལ་བརྟེན་པ་ལ་སོགས་པ་ཅུང་ཟད་ཙམ་ཆོས་མཐུན་པས་སྐྱེས་བུས་ཐམས་

ཅད་དུས་ཐམས་ཅད་ཀྱི་ཚེ་ཆགས་ལྡན་དང་ཀུན་མཁྱེན་མིན་པ་དང་རྟོག་བཅས་ལ་

སོགས་པ་རྣམ་པ་ཐམས་ཅད་མཐུན་པར་རྗེས་སུ་དཔག་པར་འགྱུར་བ་ཡིན་ནོ་ཞེ་ན། 

འདི་དགག་པ་ལ། སྐྱེས་བུ་ལ་རྒྱུ་ཁྱད་པར་ཡོད་པ་དང༌། ཚིག་ལ་ཁྱད་པར་

མེད་པར་བསྟན་པའི་དང་པོ་ལ། སྒྲུབ་བྱེད་ཡོད་པ་དང༌། གནོད་བྱེད་མེད་པ་གཉིས་ཀྱི་

དང་པོ་ནི། ཚིག་ལ་མ་བྱས་པའི་ཁྱད་པར་སྒྲུབ་བྱེད་མེད་པ་དེ་ལྟར་འདིར་མ་ཡིན་ཏེ། 

སྐྱེས་བུ་དག་ནི་ཆོས་ཅན། རྒྱུའི་ཁྱད་པར་མེད་པ་གང་གིས་ན་”ཚིག
1
་ལ་སོགས་པ་

ཅུང་ཟད་ཙམ་ཆོས་མཐུན་པས་རྣམ་པ་ཐམས་ཅད་མཐུན་པར་རྗེས་སུ་དཔག་མི་ནུས་

ཏེ། རྒྱུ་ཁྱད་པར་མེད་པ་མ་ཡིན་པའི་ཕྱིར། རྟགས་གྲུབ་སྟེ། ཆོས་ཅན། རྒྱུ་ཁྱད་པར་

མེད་པ་ཅན་མ་ཡིན་ཏེ། འབྲས་བུ་ཡོན་ཏན་ཐམས་ཅད་ལ་ཁྱད་པར་མཐོང་བའི་ཕྱིར་

རོ་སྟེ་ཆགས་པ་དང༌། ཤེས་རབ་དང༌། ཡིད་གཞུངས་པ་དང༌། བཟོ་བ་དང༌། སྒྱུ་རྩལ་

ལ་སོགས་པ་གསལ་མི་གསལ་ཆུང་འབྲིང་ཆེ་བར་མཐོང་ངོ༌། །དེ་ལྟ་ན་ཡང་རྒྱུའི་ཁྱད་

པར་མི་ཤེས་པས་ཆགས་སོགས་ཉིད་རྒྱུ་བཅས་སུ་འགྱུར་གྱི་སེམས་གཞན་ནི་མིན་

ནོ་ཞེ་ན། ལེགས་པར་བྱ་བ་སྟེ། གོམས་པའི་བྱེ་བྲག་ལས་ཐོས་པ་སོགས་ཡིད་ཀྱི་ཡོན་

1  [མ་ཕྱི། ༡༥༦ན༥ན།   ཆིག    * ཚིག]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཏན་ལ་ཁྱད་པར་རྟོགས་པའི་ཕྱིར་རོ། །དེ་བཞིན་དུ་བདག་མེད་པར་ཤེས་པ་དང་དོན་

ཐམས་ཅད་འཛིན་པའི་སྤྱིའི་ཤེས་པ་གཞན་དུ་ཡང་གོམས་པས་ཁྱད་པར་དུ་འགྱུར་

སྲིད་པའི་ཕྱིར་དེ་གཉིས་ཆགས་བྲལ་དང་ཀུན་མཁྱེན་གྱི་རྒྱུ་ཡིན་ནོ། །དེས་ན་ཆགས་

བྲལ་དང་ཀུན་མཁྱེན་གྱི་རྒྱུར་མི་འགྱུར་བའི་རྒྱུ་ནི་གསུམ་སྟེ། རྒྱུ་དེ་གཉིས་ནི་མི་སྲིད་

པའམ། སྲིད་ཀྱང་ཁྱད་པར་དུ་མི་འགྱུར་བའམ། འགྱུར་ཡང་དེའི་ཐབས་མི་ཤེས་པ་

ཡིན་ན་དེ་གསུམ་མེད་པས་མ་ཚང་བ་དང་གེགས་བྱེད་པ་མེད་ན་ས་བོན་ལ་སོགས་

པ་མྱུ་གུ་བསྐྱེད་ནུས་པར་རྗེས་སུ་དཔོག་པ་བཞིན་དུ་གེགས་བྱེད་པ་དང་མ་ཚང་བ་

མེད་ན་ཡུན་རིང་དུ་བར་ཆད་མེད་པར་གོམས་པའི་དབང་གིས་ཤེས་བྱ་ཐམས་ཅད་

ལ་རྟོག་པ་དེ་དང་བདག་མེད་པའི་རྣམ་པ་ཅན་གྱི་ཤེས་པ་དེ་གསལ་བར་སྣང་སྲིད་

པའི་ཕྱིར་ཆགས་བྲལ་དང་ཀུན་མཁྱེན་སྲིད་པར་རྗེས་སུ་དཔོག་གོ །

གཉིས་པ་ནི། སྐྱེས་བུ་དག་ཆོས་ཅན། སེམས་འདོད་ཆགས་དང་བྲལ་བ་དང་

ཀུན་མཁྱེན་མི་སྲིད་པར་རྗེས་སུ་དཔོག་པས་གནོད་པ་མེད་དོ། །སེམས་ཆགས་བྲལ་

དང་ཀུན་མཁྱེན་སྲིད་པ་ལ་ཡང་གནོད་པར་བྱེད་པའི་གཏན་ཚིགས་མེད་པའི་ཕྱིར་ཏེ། 

དེས་ན་རྒྱུ་ཁྱད་མེད་མིན་ནོ། །རྟགས་གྲུབ་སྟེ། དེ་ཆོས་ཅན། སེམས་ཆགས་བྲལ་དང་

ཀུན་མཁྱེན་དུ་འགྱུར་སྲིད་པ་ལ་གནོད་བྱེད་ཀྱི་རྟགས་ཡང་དག་མེད་དེ། སེམས་

འདོད་ཆགས་དང་བྲལ་བ་དང་ཀུན་མཁྱེན་ཡོད་ཀྱང་མ་མཐོང་བའི་ཕྱིར་ལ་མ་མཐོང་

བ་ནི་གནོད་པར་བྱ་བ་དང་གནོད་པར་བྱེད་པའི་དངོས་པོར་མི་འགྲུབ་པའི་ཕྱིར་

རོ། །གལ་ཏེ་རྟག་མི་རྟག་ལྟར་ཀུན་མཁྱེན་ཡིན་མིན་ཕན་ཚུན་སྤངས་འགལ་ཡིན་པས་

རང་རྒྱུད་ལ་ཀུན་མཁྱེན་མིན་པ་གྲུབ་པས། དུས་གཞན་གྱི་ཚེ་ཀུན་མཁྱེན་དུ་འགྱུར་

བར་ཐེ་ཚོམ་ཟ་བས་གནོད་དོ་ཞེ་ན། དེ་གཉིས་འགལ་བས་མི་ཕན་ཏེ་ཆགས་ལྡན་དང༌། 

ཀུན་མཁྱེན་མིན་པའི་རྒྱུད་དེ་ལ་ཆགས་བྲལ་དང་ཀུན་མཁྱེན་དུ་འགྱུར་མི་སྲིད་པར་

སྒྲུབ་པ་ལ་དེའི་རྒྱུ་དང་འགལ་བ་ངེས་དགོས་ལ། འབྲས་བུ་ཡོད་ཀྱང་མ་མཐོང་ན་དེའི་

རྒྱུ་ཡིན་མིན་མ་ངེས་པ་རྒྱུའི་སྒོ་ནས་ཀུན་མཁྱེན་སྲིད་པ་ལ་གནོད་བྱེད་མེད་དོ། །དེ་

བཞིན་དུ་གཞན་རྒྱུད་ལ་ད་ལྟར་དགག་མི་ནུས་སྟེ། ཕ་རོལ་པོ་ཆོས་ཅན། དེ་ཆགས་

སོགས་དང་ལྡན་པར་དཔག་པས་ཆགས་བྲལ་སོགས་དགག་མི་ནུས་ཏེ། དེ་ལ་འདོད་

ཆགས་ལ་སོགས་པ་སྒྲུབ་པའི་རྟགས་འབྲས་བུ་འཁྲུལ་པ་མེད་པ་ཅན་མེད་པའི་ཕྱིར་

རོ་སྟེ་རྟགས་ཡང་དག་མེད་པའི་ཕྱིར། མི་དམིགས་པས་ཁེགས་སོ་ཞེ་ན། ཕ་རོལ་པོ་

ཆོས་ཅན། དེ་ལ་སེམས་ཆགས་བྲལ་སོགས་ཀྱི་ཁྱད་པར་ཚུར་མཐོང་བདག་གིས་མ་

དམིགས་པས་མེད་པར་འགྲུབ་སྟེ། དེ་ལ་སེམས་ཆགས་བྲལ་སོགས་ཀྱི་ཁྱད་པར་

རྣམས་སྲིད་ཀྱང་ཚུར་མཐོང་བདག་གིས་བལྟར་མི་རུང་བའི་ཕྱིར་རོ། །ཡོད་ཀྱང་

བལྟར་མི་རུང་བ་དེ་ལྟ་བུ་དག་ནི་མ་དམིགས་པས་སྤང་བར་འོས་པ་མ་ཡིན་ནོ། །

གཉིས་པ་ནི། སྐྱེས་བུ་ལ་ཁྱད་པར་མ་མཐོང་ཡང༌། མེད་པ་མ་ཡིན་པ་ལྟར་

ཚིག་ཀྱང་མ་ཡིན་ནོ་ཞེ་ན། རིག་བྱེད་ཀྱི་ཚིག་རྣམས་ནི་ཆོས་ཅན། སྐྱེས་བུས་མ་བྱས་

པའི་ཁྱད་པར་མཐོང་ཡང་ཡོད་པ་དེ་ལྟ་བུ་མ་ཡིན་ཏེ། སྐྱེས་བུས་མ་བྱས་པའི་ཁྱད་

པར་ཡོད་ན་བལྟར་རུང་བའི་ཕྱིར་རོ། །ངག་འགའ་ཞིག་གམ་མ་བྱས་པའི་ཁྱད་པར་

བལྟར་མི་རུང་བ་ཉིད་གཅིག་ཡིན་ན་ཡང༌། རིག་བྱེད་ཀྱི་ཚིག་རྣམས་ཆོས་ཅན། 

འཇིག་རྟེན་པའི་ཚིག་དང་རིགས་མི་མཐུན་པ་སྐྱེས་བུས་མ་བྱས་པ་ཉིད་དུ་ཁས་ལེན་

པར་འགལ་བར་ཐལ། སྐྱེས་བུས་མ་བྱས་པའི་ཁྱད་པར་མ་མཐོང་བའི་ཕྱིར་

རོ། །རྟགས་མ་གྲུབ་སྟེ། མཉན་དཀའ་བ་དང་སྨྲ་དཀའ་བ་ཡོད་དོ་སྙམ་ན། ཚིག་དེའི་མ་

བྱས་པའི་ཁྱད་པར་དུ་འདོད་པ་སྨྲ་དཀའ་བ་ལ་སོགས་པའི་ཁྱད་པར་རྣམས་ནི་གཞན་

སྐྱེས་བུས་བྱས་པ་ལ་ཡང་བྱ་བར་མི་ནུས་པའི་ཕྱིར་རོ། །

ན་ནི་ཡང་གི་དོན་ཏེ། ཁྱད་པར་བལྟར་མི་རུང་བར་མི་རིགས་པ་འབའ་ཞིག་ཏུ་

མ་ཟད་ཀྱི་རིག་བྱེད་ཀྱི་སྒྲ་མངོན་སུམ་པ་རྣམས་ལ་ཆོས་ཅན། སྐྱེས་བུས་མ་བྱས་པའི་

ཁྱད་པར་མངོན་སུམ་ལ་མི་སྣང་བ་ངོ་བོ་དབྱེར་མེད་དུ་མེད་དེ། མངོན་སུམ་མ་ཡིན་

པའི་ངོ་བོ་སྟེ། མངོན་སུམ་ལ་མི་སྣང་བའི་དོན་ངོ་བོ་དབྱེར་མེད་དུ་མེད་པའི་ཕྱིར། 

གཅིག་ལ་ངོ་བོ་འགལ་བ་གཉིས་མི་རུང་བས་ཁྱད་པར་སྣང་དགོས་སོ། །

ཁྱད་པར་མངོན་སུམ་པ་ཡིན་ཡང་འཁྲུལ་པའི་ཕྱིར་མི་ངེས་ཏེ། དུག་གི་ནུས་

པའམ་སྐད་ཅིག་མ་བཞིན་ནོ་ཞེ་ན། དུག་ལ་སོགས་པ་ནི། གཟུགས་འདྲ་བ་སྣང་བ་

འཁྲུལ་པའི་རྒྱུ་མཚན་ཡིན་ན། འདིར་འཁྲུལ་པའི་རྒྱུ་མཚན་མེད་པའི་ཕྱིར་དེ་མེད་

དོ། །རྟགས་མ་གྲུབ་སྟེ། སྐྱེས་བུའི་སྒྲ་དང་འདྲ་བས་འཁྲུལ་ལོ་ཞེ་ན། རིག་བྱེད་ཀྱི་སྒྲ་

སྐྱེས་བུས་བྱས་པར་རྟོགས་པ་ཆོས་ཅན། འཁྲུལ་པར་མི་འགྲུབ་སྟེ། གནོད་པར་བྱེད་

པའི་ཚད་མ་མེད་པའི་ཕྱིར་རོ། །འོ་ན་སྐྱེས་བུ་ཐམས་ཅད་སྐྱོན་ཡོན་མཚུངས་པ་ལ་

གནོད་པ་མེད་དོ་ཞེ་ན། སྐྱེས་བུ་དག་ལ་ནི་ཤེས་རབ་ལ་སོགས་པ་ཁྱད་པར་ཡོད་པར་

མཐོང་བ་དེ་ཉིད་གནོད་པར་བྱེད་པ་ཡིན་པའི་ཕྱིར་ཚིག་འདྲ་བར་འཛིན་པ་དང་

མཚུངས་པ་མ་ཡིན་ནོ། །དེ་དག་ཤཱཀྱ་བློའི་བཤད་པའོ། །

མ་བྱས་པའི་ཁྱད་པར་ཚིག་ལ་ངོ་བོ་གཅིག་ན། དེར་འགྱུར་ཡང་ངོ་བོ་ཐ་དད་

དོ་ཞེ་ན། ཚིག་གི་ཁྱད་པར་ཚིག་ལས་གཞན་གྱི་ངོ་བོར་གྱུར་པ་ནི་ཆོས་ཅན། ཚིག་

དེའི་ངོ་བོ་སྟེ་ཁྱད་པར་མ་ཡིན་པར་ཐལ། ཚིག་དང་འབྲེལ་པ་མེད་པའི་ཕྱིར། ཁྱབ་པ་

ཡོད་དེ། འབྲེལ་པ་མེད་ན་དེའི་ཐ་སྙད་མི་འཐད་པའི་ཕྱིར་རོ། །དེ་དག་མཇུག་བསྡུ་བའི་

ཚིག་ཐམས་ཅད་ཆོས་ཅན། སྐྱེས་བུས་བྱེད་དོ་སྟེ་བྱས་ཏེ། སྐྱེས་བུས་བྱས་པ་དང་

ཁྱད་པར་མེད་པའི་རང་བཞིན་ཡིན་པའི་ཕྱིར། རྟགས་ཚིག་རྣམས་ཁྱད་མེད་པ་དེའི་

ཕྱིར་རོ། །ཡང་ན་ནི། འཇིག་རྟེན་པའི་ཚིག་འགའ་ཡང་ཆོས་ཅན། སྐྱེས་བུས་བྱས་པ་

མ་ཡིན་པར་ཐལ། དེ་དང་ཁྱད་པར་མེད་པའི་རང་བཞིན་དག་སྐྱེས་བུས་མ་བྱས་པའི་

ཕྱིར་རོ། །     

གསུམ་པ་ལ་གསུམ་སྟེ། འབྲེལ་པ་ཡོད་ན་ལྡོག་པ་ཡོད། འབྲེལ་པ་མེད་ན་

ལྡོག་པ་མེད། དེས་ན་འབྲེལ་པ་ངེས་པ་གོ་བྱེད་དུ་བསྟན་པའི་དང་པོ་ལ་གསུམ་སྟེ། 

རང་བཞིན་རྟགས་ཀྱི་དང༌། འབྲས་བུའི་རྟགས་ཀྱི་ལྡོག་པ་དང༌། དོན་བསྡུ་བའི་དང་པོ་

ནི། གང་གི་ཕྱིར་སློབ་དཔོན་མ་མཐོང་ཙམ་གྱིས་ལྡོག་པ་མི་བཞེད་ཅིང་མི་འཐད་པ་

དེའི་ཕྱིར། བསྒྲུབ་བྱའི་ཆོས་མི་རྟག་པའི་ངོ་བོ་ཉིད་ཆོས་ཅན། རང་སྟོབས་ཀྱིས་རྟགས་

བྱས་པའི་ངོ་བོ་ཉིད་ལྡོག་པར་བྱེད་པ་ཡིན་ཏེ། རྟགས་བྱས་པ་དེ་ཙམ་དང་བདག་

གཅིག་འབྲེལ་པའི་འབྲེལ་ཡུལ་ཡིན་པའི་ཕྱིར། འམ་ནི་འབྲས་རྟགས་ལ་ལྟོས་

པའོ། །དཔེར་ན། ཤིང་ཙམ་ལོག་སྟོབས་ཀྱིས་ཤི་་་ཤ་པ་ལྡོག་པ་ལྟ་བུའོ། །དེ་གཉིས་

བདག་གཅིག་ཏུ་སྒྲུབ་པའི་ཁྱད་པར་བཤད་པ་ཡལ་ག་དང་ལོ་མ་ལ་སོགས་པ་དང་

ལྡན་པའི་ཁྱད་པར་འགའ་ཞིག་ཁོ་ན་ལ་ཤི་་་ཤ་པ་ཞེས་དེ་སྐད་དུ་གྲགས་པའི་ཕྱིར་

ཤིང་དེ་ནི་ཤི་་་ཤ་པ་དེའི་རང་གི་ངོ་བོ་ཡིན་ནོ། །ཤི་་་ཤ་པ་ཆོས་ཅན། རང་གི་ངོ་བོ་

ཤིང་ཡོངས་སུ་བོར་ནས་ཀྱང་ཇི་ལྟར་ཤི་་་ཤ་པ་ཡོད་པར་འགྱུར་ཏེ་མི་འགྱུར་ཏེ། ཤིང་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དེ་ཤི་་་ཤ་པའི་ངོ་བོ་ཡིན་པའི་ཕྱིར། ཤི་་་ཤ་པ་ཆོས་ཅན། ཤིང་དེ་ལ་ནི་འཁྲུལ་པ་མེད་

དོ། །ཤིང་ལ་རང་བཞིན་འབྲེལ་པ་ངེས་པའི་ཕྱིར་རོ། །

གཉིས་པ་ལ་བསྟན་པ་ནི། རྒྱུ་ཆོས་ཅན། དེ་ལོག་པ་ཡིས་འབྲས་བུ་ལྡོག་པར་

བྱེད་པ་ཡིན་ཏེ། དེ་ལ་འབྲས་བུ་འཁྲུལ་པ་མེད་པའི་ཕྱིར། འབྲེལ་པ་གྲུབ་པའི་ཕྱིར་

རོ། །ཀྱང་ནི་རང་བཞིན་ལྡོག་བྱེད་ཡིན་པ་བཞིན་དུ་རྒྱུ་ཡང་ཡིན་གྱི་དེ་གཉིས་ལས་

གཞན་ནི་ལྡོག་བྱེད་མིན་ནོ་ཞེས་པའོ། །

དེ་ཉིད་འཆད་པ་ནི། རྒྱུ་ཆོས་ཅན། དེ་ལྡོག་པ་ནི། ཡང་འབྲས་བུ་ལྡོག་པར་

བྱེད་དེ། འབྲས་བུའི་འབྲེལ་ཡུལ་ཡིན་པའི་ཕྱིར། ལྡོག་སྟོབས་ཀྱིས་ལྡོག་པ་ལས་

གཞན་དུ་ན་འབྲས་བུ་དེ་ཆོས་ཅན། རྒྱུ་དེ་འབྲས་བུ་ཉིད་དུ་མི་འགྱུར་བར་ཐལ། རྒྱུ་དེ་

མེད་ཀྱང་འབྱུང་བའི་ཕྱིར་རོ། །འཁྲུལ་ན་རྒྱུ་འབྲས་སུ་མི་རུང་བ་དེས་ན་རྒྱུ་དང་འབྲས་

བུའི་དངོས་པོ་ཡང་རྒྱུ་ལ་འབྲས་བུའི་རང་བཞིན་ངེས་པ་མི་འཁྲུལ་བའི་འབྲེལ་པར་

བྱེད་པ་ཡིན་ནོ། །

གསུམ་པ་ནི། དེའི་ཕྱིར་རང་བཞིན་དང་འབྲས་རྟགས་གཉིས་ཀར་ཡང་བདག་

གཅིག་དང་དེ་བྱུང་གི་མཚན་ཉིད་ཀྱིས་རང་བཞིན་འབྲེལ་པ་ཁོ་ནས་ཆོས་ལོག་པས་

རྟགས་ལྡོག་གོ །

གཉིས་པ་ནི། གཞན་རྟགས་ནི་ཆོས་ཅན། གཅིག་ཆོས་ལོག་པས་ཇི་ལྟར་ལྡོག་

པར་འགྱུར་ཏེ་མི་འགྱུར་བར་ཐལ། ཆོས་ལ་འབྲེལ་པ་དེ་ལྟ་མ་ཡིན་པའི་ཆོས་ལས་

གཞན་ཡིན་པའི་ཕྱིར། དཔེར་ན། མི་ལ་རྟ་མི་བདོག་ཅེས་པ་སྟེ་དེའི་ཕྱིར་ཕྱུགས་ཀྱང་

བདོག་པ་མིན་ནམ་ཅི་སྟེ། མི་སྲིད་པ་བཞིན། འབྲེལ་པ་མེད་ན་ལྡོག་པ་མེད་པ་དེ་

བུ་སྟོན་རིན་ཆེན་གྲུབ།

བཞིན་དུ། གཅིག་གཅིག་རྟགས་བྱས་པ་སོགས་ཆོས་ཅན། དེ་ཉེ་བའི་ཕྱིར་ཇི་ལྟར་

གཞན་མི་རྟག་པ་སོགས་ནི་ངེས་པར་ཉེ་བར་འགྱུར་ཏེ་མི་འགྱུར་བར་ཐལ། ཆོས་མི་

རྟག་པ་སོགས་ལ་མ་འབྲེལ་བའི་ཕྱིར། དཔེར་ན། མི་ལ་ཕྱུགས་ནི་བདོག་ཅེས་ཏེ་དེའི་

ཕྱིར། དེ་བཞིན་དུ་རྟ་ཡང་བདོག་གམ་ཅི་སྟེ་མིན་པ་བཞིན་ནོ། །

གསུམ་པ་ནི། འབྲེལ་པ་མེད་ན་རྗེས་སུ་འགྲོ་ལྡོག་མེད་པ་དེའི་ཕྱིར་རྟགས་

ཆོས་རང་བཞིན་འབྲེལ་པ་ངེས་པ་ཁོ་ནས་གཏན་ཚིགས་བསྒྲུབ་པར་བྱ་བ་གོ་བར་

བྱེད་པ་ཡིན་ན། རང་བཞིན་འབྲེལ་པ་དེ་ཡང་བསྒྲུབ་བྱའི་ཆོས་དེའི་ངོ་བོའི་མཚན་ཉིད་

དེ་ངོ་བོ་གཅིག་པ་བདག་གཅིག་འབྲེལ་པའམ་ངོ་བོ་མི་གཅིག་པ་དེ་ལས་བྱུང་བའི་

མཚན་ཉིད་གཉིས་ཡིན་ནོ། །

བཞི་པ་ནི། རང་བཞིན་འབྲེལ་པ་ཁོ་ནས་གཏན་ཚིགས་གོ་བྱེད་ཡིན་ན་དཔེ་

དགོད་པར་མི་བྱ་སྟེ། དེས་ནི་ཆོས་ཅན་དང་དཔེ་འདྲ་མི་འདྲ་སྟོན་པའི་ཕྱིར་རོ། །ཞེ་ན། 

ལན་ལ། བསྟན་བཤད་གཉིས་ཀྱི་དང་པོ་ལ། མ་གྲུབ་སྟེ། བདག་གཅིག་དེ་བྱུང་

གི་མེད་ན་མི་འབྱུང་བའི་འབྲེལ་པ་དེ་ཉིད་དཔེ་དག་གིས་རབ་ཏུ་སྟོན་ཏེ་འབྲེལ་པའི་

ཡུལ་ཅན་གྱི་ཚད་མ་སྟོན་པས་སོ། །དཔེས་འབྲེལ་པའི་ཚད་མ་ཙམ་སྟོན་པ་དེའི་ཕྱིར། 

རང་བཞིན་དང་འབྲས་བུའི་རྟགས་འདི་ལ་ཆོས་ཅན། ལྡོག་ཁྱབ་རྟོགས་པའི་དོན་དུ་

ཆོས་མི་མཐུན་པའི་དཔེ་ལ་ངེས་པར་ཏེ་གདོན་མི་ཟ་བར་གཞི་དངོས་པོར་གྱུར་པ་མི་

འདོད་དོ། །མཐུན་དཔེར་རྟགས་ཆོས་འབྲེལ་པ་ངེས་པའི་དབང་གིས་མི་མཐུན་དཔེ་

གཞི་གྲུབ་མོད་ཀྱང་ཆོས་མེད་ན་རྟགས་ཆོས་མེད་དོ་ཞེས་བརྗོད་པས་ཀྱང་ལྡོག་ཁྱབ་

རྟོགས་པའི་ཕྱིར། དེ་ལྟ་མིན་པར་མི་མཐུན་དཔེས་ཆོས་ཅན་དངོས་པོ་གཞན་དང་མི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

འདྲ་བར་བསྟན་བྱ་ཡིན་ན་མི་མཐུན་དཔེ་གཞི་གྲུབ་དགོས་སོ། །ཤཱཀྱ་བློ་ནི་རང་བཞིན་

མ་དམིགས་པ་ལ་གཞི་གྲུབ་དགོས་གསུང་ངོ༌། །

གཉིས་པ་ལ། མཐུན་དཔེར་འབྲེལ་པ་ངེས་པ་དང༌། དེས་ལྡོག་པ་ཤུགས་ཀྱིས་

གྲུབ་པ་དང༌། དེས་ན་མི་མཐུན་དཔེ་གཞི་གྲུབ་མི་དགོས་པར་བསྟན་པའི་དང་པོ་ལ། 

ཡོད་པ་ལ་འབྲེལ་པ་སྟོན་ནུས་ཀྱི་མེད་པ་ལ་མི་ནུས་སོ་ཞེ་ན། རང་བཞིན་གྱི་རྟགས་

ཀྱིས་ནི་སྟོན་ཏེ་ཞེས་དྲང་ངོ༌། །གང་ལ་མཐུན་པའི་དཔེ་ལ་ནིའོ། །ཇི་ལྟར་ན། བསྒྲུབ་

པར་བྱ་བའི་ཆོས་མི་རྟག་པ་རྟགས་བྱས་པ་དེའི་ངོ་བོར་ཏེ་རང་བཞིན་དུའོ། །གང་གིས་

ན། བྱས་པ་དེ་ཙམ་དང་འབྲེལ་པའི་རྒྱུ་མཚན་གྱིས་ཏེ་གཞན་ཕྱིས་འབྱུང་དུ་བསྟན་

པས་དེའི་རང་བཞིན་དུ་མི་འགྱུར་ཏེ། དེ་སྟོན་པ་ནི་བྱས་པའི་ངོ་བོ་ཉིད་སྐྱེད་པར་བྱེད་

པའི་རྒྱུ་རྐྱེན་གང་ཡིན་པ་དེ་མི་རྟག་པའི་ངོ་བོར་གྱུར་པ་བསྐྱེད་པ་ཡིན་ནོ་ཞེས་བྱ་བ་

སྟེ་ངག་གི་དོན་དེ་ཙམ་དང་འབྲེལ་པའི་ཚད་མ་ནི་དཔེས་རབ་ཏུ་སྟོན་ཏེ། བསྟན་པའི་

དགོས་པ་ནི། དཔེས་བསྟན་པའི་ཚད་མ་དེས་ཀྱང་བསྒྲུབ་པར་བྱ་བའི་ཆོས་མི་རྟག་པ་

རྟགས་བྱས་པ་དེ་དང་འབྲེལ་པར་རྟོགས་པར་འགྱུར་རོ། །

ཡང་ན་འབྲས་རྟགས་ནི་བསྒྲུབ་བྱའི་ཆོས་རྟགས་དེའི་རྒྱུའི་དངོས་པོར་བསྟན་

པར་བྱ་སྟེ་གང་དུ་དམིགས་པ་དང་མི་དམིགས་པ་དག་ལས་རྒྱུ་འབྲས་སུ་གྲུབ་པའི་རྒྱུ་

དེ་ཡོད་པ་ཉིད་ནི་འབྲས་བུ་ཡོད་ལ་མེད་ན་མེད་པའི་ཕྱིར་རོ་ཞེས་ཏེ། དེ་ལྟར་དོན་

གཞན་རྒྱུར་རྟོགས་པའི་ཚད་མ་དཔེས་རབ་ཏུ་སྟོན་ཏེ། 

གཉིས་པ་ནི། དེ་ལྟར་མཐུན་དཔེར་འབྲེལ་པ་ངེས་པའི་ཚད་མས་མི་རྟག་པ་

བྱས་པའི་དེའི་ངོ་བོ་དང་མེ་དུ་བའི་རྒྱུའི་དངོས་པོར་རབ་ཏུ་སྟེ་ཚད་མས་གྲུབ་ན་མི་

བུ་སྟོན་རིན་ཆེན་གྲུབ།

རྟག་པ་ཉིད་མེད་ན་བྱས་པ་ཉིད་མེད་ལ། མེ་མེད་ན་ཡང་དུ་བ་མེད་པའི་ལྡོག་པ་གྲུབ་

སྟེ། ཅིའི་ཕྱིར་ཞེ་ན། འདི་ལྟར་མི་རྟག་པ་དེའི་བྱས་པའི་རང་གི་ངོ་བོ་ཡིན་པར་མཐུན་

དཔེ་ལ་ཚད་མས་གྲུབ་ན། ཇི་ལྟར་རང་གི་ངོ་བོ་མི་རྟག་པ་མེད་པར་བྱས་པར་ཡོད་

པར་འགྱུར་ཏེ་མི་འགྱུར་བར་ཐལ། “མེ
1
་དེ་དུ་བའི་རྒྱུ་ཡིན་པར་ཚད་མས་གྲུབ་ན་ཇི་

ལྟར་རང་གི་རྒྱུ་མེ་མེད་པར་དུ་བ་ཡོད་པར་འགྱུར་ཏེ་མི་འགྱུར་པས་སོ། །

གསུམ་པ་ནི། རྟགས་ཆོས་ཅན། ཆོས་མི་མཐུན་པའི་དཔེ་ལ་གཞི་མེད་པར་

ཡང་ལྡོག་པ་རབ་ཏུ་འགྲུབ་སྟེ། མི་མཐུན་དཔེ་གཞི་གྲུབ་མེད་ཀྱང་མཐུན་དཔེར་རྟགས་

ཆོས་འབྲེལ་པ་གྲུབ་པས་ལྡོག་པ་ཤུགས་ཀྱིས་གྲུབ་པ་དེའི་ཕྱིར་རོ། །

གཉིས་པ་ལ། རྒྱུ་དང་ཁྱབ་བྱེད་མ་དམིགས་པ་དང༌། རང་བཞིན་མི་དམིགས་

པ་སྒྲུབ་ཚུལ་དང་བཅས་པ་དང༌། མི་དམིགས་པ་གསུམ་དུ་བསྟན་ནས་མཇུག་བསྡུ་

བའི་དང་པོ་ལ། བསྟན་པ་ནི། གང་གི་ཕྱིར་འབྲེལ་པ་མེད་ན་རྗེས་འགྲོ་མི་སྲིད་པས་

རྗེས་འགྲོ་གྲུབ་པར་བྱ་བའི་ཕྱིར་དཔེས་འབྲེལ་པ་དེའི་ཕྱིར་རྒྱུ་མེད་པ་འགའ་ཞིག་

ཆོས་ཅན། གཞི་འགའ་ཞིག་ཏུ་འབྲས་བུ་དགག་པའི་རྟགས་ཀྱི་ཐ་སྙད་བྱ་རུང་སྟེ། གཞི་

འགའ་ཞིག་ཏུ་འབྲས་བུ་མེད་པར་སྒྲུབ་པ་ལ་ཚུལ་གསུམ་ཚང་བའི་རྟགས་ཡིན་པའི་

ཕྱིར། རང་བཞིན་ཁྱབ་བྱེད་དག་མེད་པ་འགའ་ཞིག་ཆོས་ཅན། གཞི་འགའ་ཞིག་ཏུ་

ཁྱབ་བྱ་དགག་པའི་གཏན་ཚིགས་ཀྱི་ཐ་སྙད་བྱ་རུང་ཡིན་ཏེ། གཞི་འགའ་ཞིག་ཏུ་ཁྱབ་

བྱ་མེད་པར་སྒྲུབ་པ་ལ་ཚུལ་གསུམ་ཚང་བའི་རྟགས་ཡིན་པའི་ཕྱིར། ཡང་ཞེས་པ་ཐ་

སྙད་ཀྱང་ཡོད་ཅེས་པའོ། །

1  [མ་ཕྱི། ༡༥༩བ༢ན།   མེད    * མེ]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

བཤད་པ་ནི། རྒྱུ་དང་ཁྱབ་བྱེད་དེ་དག་ཁོ་ན་ལྡོག་པ་ན། རང་དང་འབྲེལ་པ་

འབྲས་བུ་དང་ཁྱབ་བྱ་ལྡོག་པར་བྱེད་དོ། །རང་དང་འབྲེལ་པའི་རྟགས་ལྡོག་བྱེད་ཡིན་

པ་དེའི་ཕྱིར། སྒྲུབ་རྟགས་སུ་མ་ཟད་འབྲས་བུ་དང་ཁྱབ་བྱའི་དོན་འགའ་ཞིག་དགག་པ་

སྒྲུབ་པར་འདོད་པས་ཀྱང་རྒྱུའམ་རང་བཞིན་ཁྱབ་པར་བྱེད་པ་ལྡོག་པ་གཏན་ཚིགས་

ཉིད་དུ་བརྗོད་པར་བྱའོ། །རྒྱུ་དང་ཁྱབ་བྱེད་བཀག་པ་དེ་ལྟ་མ་ཡིན་ན་དགག་བྱའི་ཆོས་

ཀྱི་རྒྱུ་དང་ཁྱབ་བྱེད་མིན་པའི་དོན་གཞན་དེ་ཆོས་ཅན། དེ་ལོག་པས་གཞན་དགག་

ཆོས་ལྡོག་པ་མ་གྲུབ་པར་ཐལ། དགག་བྱའི་ཆོས་དང་འབྲེལ་པ་མེད་པ་སྟེ་འབྲེལ་ཡུལ་

མིན་པའི་ཕྱིར་རོ། །

གཉིས་པ་ནི། དམིགས་པར་ནི་རིགས་ལྡན་ཏེ་དམིགས་རུང་དེ་མི་དམིགས་

པ་ཆོས་ཅན། ཆོས་ཅན་ལ་དགག་པའི་ཐ་སྙད་བྱ་རུང་སྒྲུབ་པའི་གཏན་ཚིགས་ཡིན་ཏེ། 

ཆོས་ཅན་ལ་མེད་པའི་ཐ་སྙད་བྱ་རུང་སྒྲུབ་པ་ལ་ཚུལ་གསུམ་ཚང་བའི་རྟགས་ཡིན་

པའི་ཕྱིར། ཡང་ནི་རྒྱུ་དང་ཁྱབ་བྱེད་མ་དམིགས་པར་མ་ཟད་ཅེས་པའོ། །དེ་ཐ་སྙད་

སྒྲུབ་ཡིན་པས་དགག་པའི་རྟགས་མིན་ནོ་ཞེ་ན། དགག་པའི་ཡུལ་ཅན་གྱི་ཐ་སྙད་སྒྲུབ་

བྱེད་ཀྱི་གཏན་ཚིགས་ལ་དགག་པ་དེའི་གཏན་ཚིགས་ཞེས་རྩ་བར་བཤད་ཀྱི་དགག་

པ་ཉིད་ཀྱི་རྟགས་མིན་ཏེ། དེ་ལྟ་བུའི་སྣང་རུང་མི་དམིགས་པ་ནི་རང་ཉིད་དགག་པའི་

ངོ་བོ་ཡིན་པའི་ཕྱིར། དེ་གྲུབ་པ་ན་དགག་པའི་དོན་གྲུབ་ཟིན་པས་ཐ་སྙད་བསྒྲུབ་པར་

བྱ་བ་ཡིན་པའི་ཕྱིར་རོ། །རྒྱུ་དང་ཁྱད་པར་བྱེད་པ་མི་དམིགས་པ་ནི་དགག་བྱའི་ཆོས་

འབྲས་བུ་དང་ཁྱབ་བྱ་བལྟར་མི་རུང་བའི་གཞི་ལ་དགག་པའི་དོན་དང་ཐ་སྙད་གཉིས་

ཀ་དང་བལྟར་རུང་ལ་ཐ་སྙད་ཀྱི་ཡང་གཏན་ཚིགས་ཡིན་ནོ། །

བུ་སྟོན་རིན་ཆེན་གྲུབ།

གསུམ་པ་ནི། དགག་པའི་གཏན་ཚིགས་འདི་ནི་རྣམ་པ་གསུམ་ཁོ་ན་སྟེ་ཇི་

ལྟར་སྒྲོན་མ་བཞིན་དུ་རུང་བས་རྟགས་གོ་བྱེད་མ་ཡིན་པའི་ཕྱིར། རྟགས་ཆོས་རང་

བཞིན་འབྲེལ་པ་ངེས་པ་ཕྱོགས་ཆོས་སུ་གྲུབ་པས་གོ་བྱེད་ཡིན་པ་ལྟར་དགག་རྟགས་

ལ་རང་བཞིན་འབྲེལ་པ་ངེས་པ་སྔོན་དུ་འགྲོ་བ་ན་དམིགས་སུ་ཡོད་པའི་རྒྱུ་དེ་དེ་ལྟར་

དགག་བྱའི་ཆོས་ཀྱི་རྒྱུར་ངེས་པ་མི་དམིགས་པ་དང༌། དམིགས་སུ་ཡོད་པའི་ཁྱབ་

པར་བྱེད་པ་དེ་ལྟར་དགག་ཆོས་ཀྱི་ཁྱབ་བྱེད་དུ་ངེས་པ་མི་དམིགས་པ་དང་། 

དམིགས་སུ་ཡོད་པའི་རང་གི་བདག་ཉིད་དེ་ལྟར་དམིགས་པར་ཡོད་པར་ངེས་པ་མི་

དམིགས་པའོ། །གསུམ་པོ་དེ་ནི་ཕྱོགས་གཞན་དུ་སྦྱོར་བའི་དབང་གིས་རང་བཞིན་

འགལ་བ་དང༌། རྒྱུ་འགལ་བ་དང༌། ཁྱབ་བྱེད་འགལ་བ་དང༌། ལ་སོགས་པ་འགལ་བའི་

འབྲས་བུ་དང༌། འབྲས་བུ་དང་འགལ་བ་དང༌། རྒྱུ་འགལ་བའི་འབྲས་བུ་དང༌། རྟོགས་

པ་སྟེ་དམིགས་པའི་སྦྱོར་བ་དབྱེ་བ་དེ་དང༌། རྒྱུ་དང་ཁྱབ་བྱེད་དང་རང་བཞིན་མ་

གཏོགས་ཏེ་མི་དམིགས་པའི་སྦྱོར་བའི་དབྱེ་བ་དེ་དག་གིས་རྣམ་པ་དུ་མར་བཤད་

དོ། །སྔར་སྦྱོར་བ་བཅུ་བཤད་ཅིང་བཅུ་གཅིག་པ་ལ་འགལ་བས་ཁྱབ་པ་དམིགས་པ་

ནི་ལེའུ་གསུམ་པར་འཆད་དོ། །ཚད་མ་རྣམ་པར་ངེས་པའི་འགྲེལ་བཤད་ཚིག་དོན་

རབ་ཏུ་གསལ་བ་ལས་རང་གི་དོན་གྱི་རྗེས་སུ་དཔག་པ་རྣམ་པར་ངེས་པ་སྟེ། ལེའུ་

གཉིས་པའི་རྣམ་པར་བཤད་པའོ། །           ། །

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

༼ལེའུ་གསུམ་པའི་རྣམ་པར་བཤད་པ།༽

 གང་ཞིག་རང་དོན་ཕུན་ཚོགས་ཤིང༌། །

གཞན་དོན་མཐར་ཕྱིན་འཇམ་དབྱངས་ལ། །

གཞན་དོན་བསྒྲུབ་ཕྱིར་ཕྱག་འཚལ་ནས། །

གཞན་དོན་ལེའུའི་འགྲེལ་བཤད་བྱ། །

 ཚུལ་གསུམ་པའི་རྟགས་ཤེས་ཀྱང་བརྗོད་མི་ཤེས་པ་ལ་གཞན་དོན་ལེའུ་

སྟོན་པ་ལ་གཉིས་ཏེ། སྒྲུབ་པ་དང་སུན་འབྱིན་ནོ། །དང་པོ་ལ། སྟོན་བྱེད་ངག་གི་རང་

བཞིན། བསྟན་བྱ་དོན་གྱི་རང་བཞིན་ནོ། །དང་པོ་ལ། བསྟན་བཤད་ཤིན་ཏུ་བཤད་པ་

གསུམ་ལས། དང་པོ་ནི། བདག་ཉིད་ལས་རྒྱུད་གཞན་ཚུལ་གསུམ་དྲན་རུང་དུ་ཡོད་

པའི་གང་ཟག་དེའི་ཆེད་དུ་གཉེར་བྱའི་དོན་ཚུལ་གསུམ་དྲན་པ་དང་བརྒྱུད་ནས་རྗེས་

དཔག་སྐྱེད་པར་བྱེད་པའི་ངག་ནི་རྗེས་སུ་དཔག་པ་སྟེ། དེའི་མཚན་ཉིད་ནི་ཚུལ་

གསུམ་རང་གི་ཚད་མས་མཐོང་བ་ཚད་མས་གནོད་མེད་ཀྱི་དོན་ལ་གནས་པ་སྐབས་

སུ་བབ་ན་རབ་ཏུ་གསལ་བར་སྟོན་ཏེ། སྟོན་པར་བྱེད་པ་སྟེ་གཞན་ལ་ཚུལ་གསུམ་

ཡང་དག་སྟོན་པའི་ངག་སྐྱོན་མེད་དོ། །

གཉིས་པ་ནི། རང་གིས་མཐོང་དོན་ནི་རྟགས་དང་བསྒྲུབ་བྱ་གཉིས་ཀ་ལ་ཡོད་

པས། ཚུལ་གསུམ་རྟགས་ནི་གསལ་བྱེད་པ། །ཞེས་རིགས་ཀྱི་རང་གིས་མཐོང་དོན་

ཞེས་པ་ཇི་ལྟར་རིགས་ཤེ་ན། ཇི་ལྟར་ཏེ་དོན་གྱི་ཚུལ་གང་གིས་རྒོལ་བ་རང་ཉིད་ཚུལ་

གསུམ་པའི་རྟགས་ལས་རྟགས་ཅན་བསྒྲུབ་བྱ་ལ་རྗེས་དཔག་ཚད་མའི་ཤེས་པ་སྐྱེས་

པ་དེ་ཁོ་ན་ལྟར་ཏེ་དོན་གྱི་རིམ་པ་དེས། རྒྱུད་གཞན་ཕྱིར་རྒོལ་ལ་རྟགས་ཅན་བསྒྲུབ་

བུ་སྟོན་རིན་ཆེན་གྲུབ།

བྱ་རྟོགས་པའི་ཤེས་པ་བསྐྱེད་པར་འདོད་པས་རྟགས་སྟོན་པའི་ངག་འགའ་ཞིག་

མཚན་གཞི་ཕྱིར་རྒོལ་གཞན་གྱི་དོན་སྒྲུབ་པའི་རྗེས་སུ་དཔག་པར་མཚོན་ཏེ་ཚུལ་

གསུམ་པའི་རྟགས་ཡང་དག་རྒོལ་བས་ཕྱིར་རྒོལ་ལ་སྟོན་པར་བྱེད་པ་མཚན་ཉིད་དེ་

ནི་དམིགས་འཛིན་པའམ་གང་གི་ཕྱིར་ཞེས་པའོ། །གལ་ཏེ་རྗེས་དཔག་ནི་ཤེས་པ་

ཡིན་ལ་ཚིག་རྗེས་དཔག་ཏུ་ཇི་ལྟར་འགྱུར་ཞེ་ན། ཚིག་ལ་རྗེས་དཔག་ཏུ་བཏགས་པ་

ཡིན་ཏེ། འདོགས་པའི་རྒྱུ་མཚན་ནི་ཚིག་ལས་ཚུལ་གསུམ་དྲན་པ་སྐྱེ། དེ་ལས་རྗེས་

དཔག་སྐྱེ་བས་རྗེས་དཔག་གི་བརྒྱུད་པའི་རྒྱུ་ལ་འབྲས་བུ་རྗེས་དཔག་གིས་བཏགས་

སོ། །བཏགས་པའི་དགོས་པ་ནི། རྗེས་དཔག་བསྐྱེད་ནུས་ཀྱི་གཞན་དོན་རྗེས་དཔག་

ཏུ་ཤེས་པ་དང༌། མ་གྲུབ་པའི་རྟགས་ལ་སོགས་པ་མ་ཚང་བ་དང༌། ཉེར་སྦྱོར་མཇུག་

བསྡུ་བ་སོགས་ལྷག་པ་དང༌། དམ་བཅའ་དང་པོར་བརྗོད་པ་རྣམས་གཞན་དོན་རྗེས་

དཔག་ཡིན་པ་གཅད་པའི་ཕྱིར་རོ། །གནོད་བྱེད་ཀྱི་གཞན་དོན་རྗེས་དཔག་ཚད་མ་མ་

ཡིན་ཏེ། བེམ་པོ་ཡིན་པའི་ཕྱིར། དེས་ན་རྗེས་དཔག་སྟོན་པ་ན་རྟགས་བསྟན་པར་བྱ་

བ་བཞིན་དུ་རྟགས་ཀྱི་ཚིག་ཀྱང་བསྟན་པ་ཡིན་ནོ། །འོ་ན་སྒྲ་བརྗོད་པས་དོན་འཛིན་

པའི་མངོན་སུམ་སྐྱེ་བས་གཞན་དོན་མངོན་སུམ་ཡང་འཆད་དགོས་སོ་ཞེ་ན། རྟགས་

ཚིག་ལས་ཚུལ་གསུམ་དྲན་ནས་རྗེས་དཔག་སྐྱེ་བ་བཞིན་ཚིག་ལས་མངོན་སུམ་སྐྱེ་

བ་མིན་པས་མི་མཚུངས་ཏེ། 

རྒྱན་ལས། 

ཇི་ལྟར་ཚིག་ལས་མཐོང་བ་ཡི། །

འབྲེལ་པ་དྲན་པར་གྱུར་པ་ན། །

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

རྗེས་དཔག་སྐྱེ་བ་དེ་བཞིན་དུ། །

འགར་ཡང་མངོན་སུམ་སྐྱེ་མ་ཡིན། །

ཞེས་སོ། །

གསུམ་པ་ལ། རང་གིས་མཐོང་དོན་རྒྱས་པར་བཤད་པ་དང༌། རབ་གསལ་

བྱེད་རྒྱས་པར་བཤད་པ་ལས། དང་པོ་ལ་བསྟན་བཤད་གཉིས་ལས། དང་པོ་ལ། 

གཞན་དོན་རྗེས་དཔག་གི་མཚན་ཉིད་སྟོན་པའི་སྐབས་འདིར་སློབ་དཔོན་གྱིས་རང་

གིས་མཐོང་ཞེས་སྨོས་པའམ་བཟུང་བས་ནི། གཞན་གྱིས་མཐོང་བ་གཅོད་དེ། ལུང་

ལས་མཐོང་བ་ནི་ལུང་མཁན་པོ་གཞན་ཁོ་ན་ཡིས་མཐོང་བ་ནི་རྒོལ་བ་རང་གི་ཚད་

མས་མ་གྲུབ་པས་སྒྲུབ་བྱེད་ཡང་དག་མིན་ཞིང་དེ་བརྗོད་པ་སྒྲུབ་ངག་ཡང་དག་མིན་

ནོ་ཞེས་ཤེས་པར་བྱ་བའི་དོན་དུའོ། །”དོན
1
་ཞེས་སྨོས་པས་ནི་རྟགས་ཀྱི་ཚུལ་ཚད་

མས་གནོད་མེད་ཀྱི་དོན་ལ་མེད་པ་རྟོག་པས་སྒྲོ་བཏགས་པ་ལས་ཀྱང་བསྒྲུབ་བྱ་

འགྲུབ་པ་ཡིན་ནོ་ཞེས་ཤེས་པར་བྱ་བའི་ཕྱིར་སྨོས་སོ། །

གཉིས་པ་ལ། རང་གིས་མཐོང་བ་དང༌། དོན་རྒྱས་པར་བཤད་པ་གཉིས་ཀྱི་

དང་པོ་ལ་གསུམ་སྟེ། གཅད་བྱ་སྦྱོར་བ་ལྟར་སྣང་དཔེར་བརྗོད། དེ་སྒྲུབ་བྱེད་ཡང་དག་

ཡིན་པ་དགག །རང་གི་ཐལ་སྦྱོར་ལ་མཚུངས་པ་སྤང་བའོ། །དང་པོ་ནི། ཇི་ལྟར་ཏེ་

དཔེར་ན། གྲངས་ཅན་པ་ཁ་ཅིག་ན་རེ། ཕྱིར་རྒོལ་གཞན་གྱིས་བསྒྲུབ་བྱ་རྟོགས་པར་

བྱ་བའི་དོན་དུ་རྟགས་སྟོན་པ་ཡིན་པའི་ཕྱིར་རྟགས་ཀྱི་ཚུལ་རྒོལ་བ་རང་གིས་ཚད་

མས་མཐོང་བ་མ་ཡིན་ཡང་ཕྱིར་རྒོལ་གཞན་གྱིས་མཐོང་བའི་རྟགས་ནི་སྒྲུབ་པར་བྱེད་

1  [མ་ཕྱི། ༡༦༡བ༣ན།   དེན    * དོན]

པ་ཡིན་ཏེ། 

དཔེར་ན། གྲངས་ཅན་པས་སངས་རྒྱས་པ་ལ། བློ་དང་བདེ་བ་ལ་སོགས་པ་ནི་

ཆོས་ཅན། སེམས་པ་མེད་པ་བེམ་པོ་ཡིན་ཏེ། སྐྱེ་བ་ཅན་ནམ་མི་རྟག་པ་ཡིན་པའི་

ཕྱིར། གཟུགས་ལ་སོགས་པ་དེ་ཙམ་ལྔ་པོ་བཞིན་ནོ། །ཞེས་བཀོད་པ་ན་རང་ཉིད་ཡོད་

པ་གསལ་བ་ཙམ་སྐྱེ་བ་དང༌། ཡོད་པ་མི་གསལ་བ་མི་རྟག་པར་སྨྲ་བས་མེད་པ་སྐྱེ་བ་

ཅན་ནམ་ཡོད་པ་གཏན་འཇིག་པའི་མི་རྟག་པ་མ་གྲུབ་ཀྱང་ཕྱིར་རྒོལ་ལ་གྲུབ་པས་སྒྲུབ་

བྱེད་ཡིན་ནོ། །ཞེས་ཟེར་རོ། །

གཉིས་པ་ལ། དངོས་པོ་སྟོབས་ཞུགས་རྗེས་དཔག་གི་ཡུལ་ལ་ཚིག་ཚད་མ་

མིན་པ་བསྟན་པ་དང༌། སངས་རྒྱས་པའི་ལུང་སྐྱེ་འཇིག་གི་སྒྲུབ་བྱེད་དུ་འདོད་པ་

དགག་པ་གཉིས་ཀྱི་དང་པོ་ལ། ཚིག་ཚད་མ་ཡིན་པ་དགག །ཚིག་གི་ཁྱད་པར་ཚད་

མ་ཡིན་པ་དགག །དོན་བསྡུ་བ་ལས་དང་པོ་ནི། སངས་རྒྱས་པས་ཁས་བླངས་པའི་

ལུང་ཚིག་དེ་ནི་ཆོས་ཅན། དེ་དངོས་པོ་སྟོབས་ཞུགས་རྗེས་དཔག་གི་ཡུལ་ལ་རྟགས་

སྒྲུབ་བྱེད་ཀྱི་ཚད་མར་མི་རིགས་ཏེ། དངོས་པོ་སྟོབས་ཞུགས་རྗེས་དཔག་གི་ཡུལ་ལ་

དེ་ཚད་མ་མ་ཡིན་པའི་ཕྱིར་རོ། །རྟགས་མ་གྲུབ་སྟེ། ཚིག་ཚད་མ་ཡིན་ནོ་ཞེ་ན་ནི། 

བསྒྲུབ་བྱའི་དོན་ཆོས་ཅན། དེ་སྒྲུབ་པའི་གཏན་ཚིགས་དང་སོགས་པ་དཔེ་དོན་མེད་

པར་ཐལ། དམ་བཅའི་ཚིག་ཅན་གྱིས་དེའི་དོན་གྲུབ་ཟིན་པའི་ཕྱིར། འདོད་ན། བསྒྲུབ་

བྱའི་དོན་ཆོས་ཅན། དེ་དངོས་སུ་འཇལ་བའི་རྗེས་དཔག་འཇུག་པར་མི་འགྱུར་བར་

ཐལ་ཏེ། དེ་སྒྲུབ་བྱེད་ཀྱི་རྟགས་དང་དཔེ་ཡང་དག་མེད་པའི་ཕྱིར་རོ། །

གཉིས་པ་ནི། ཚིག་ཙམ་ཚད་མ་མ་ཡིན་གྱི་ཚིག་གི་ཁྱད་པར་འགའ་ཞིག་ཚད་

མ་ཡིན་པའི་ཕྱིར་དམ་བཅའི་ཚིག་གིས་མ་གྲུབ་ཀྱང་རྟགས་ཚིག་གིས་གྲུབ་པས་རྗེས་

དཔག་མི་འཇུག་པའི་ཉེས་པ་མེད་དོ་ཞེ་ན། ཚིག་གི་ཁྱད་པར་ཚད་མ་ཡིན་པ་འདི་ལ་

དགག་པ། ལུང་གི་ཚད་མ་བསམ་པར་སྐྱེས་བུས་མ་བྱས་པའི་ཚིག་མི་སྲིད་སྐྱེས་

བུས་ཁྱད་པར་ཅན་གྱི་ཚིག་ཏུ་ཤེས་པ་མི་ནུས་ཞེས་བཤད་ཟིན་ཏོ། །

གཞན་ཡང་ཚིག་གི་ཁྱད་པར་འདི་ལ་འཇུག་ཡུལ་ལ་མི་བསླུ་བའི་ཚད་མ་ཡོད་

དམ་མེད། མེད་ན་ཚིག་གི་ཁྱད་པར་ཆོས་ཅན། ཚིག་ཙམ་ལས་ཁྱད་པར་འགའ་ཞིག་

གིས་ཚད་མ་ཡིན་པའི་ཁྱད་པར་ཡོད་པར་ཡང་མི་འགྱུར་བར་ཐལ། ཚིག་ཙམ་དང་

འཇུག་ཡུལ་ལ་མི་བསླུ་བའི་ཚད་མ་མེད་པར་འདྲ་བའི་ཕྱིར་རོ། །ཡོད་ན་ནི། ཚིག་གི་

ཁྱད་པར་དེས་གྲུབ་པའི་རྟགས་ནི་ཆོས་ཅན། ཕ་རོལ་ཕྱི་རྒོལ་སངས་རྒྱས་པ་འབའ་

ཞིག་ལ་གྲུབ་པ་མ་ཡིན་པར་ཐལ། འཇུག་ཡུལ་ལ་མི་བསླུ་བ་ཡོད་པའི་ཚད་མས་གྲུབ་

པར་རྒོལ་བ་ལའང་གྲུབ་པའི་ཕྱིར་རོ། །

གསུམ་པ་ནི། ཚིག་ཚད་མ་མིན་པ་དེས་ན་སྔར་ཚིག་ཚད་མར་ཁས་བླངས་

ནས་ཚིག་ཙམ་ཚད་མ་མིན། ཚིག་གི་ཁྱད་པར་ཚད་མ་ཡིན་ཞེས་བརྟག་པ་འཇུག་

པ་ནི་རིགས་པ་མིན་ཏེ། མ་བརྟགས་པར་ཁས་ལེན་པར་མི་རིགས་པའི་ཕྱིར་

རོ། །འོན་ཀྱང་བརྟགས་ནས་ཚད་མས་གྲུབ་པ་ནི། ཁས་ལེན་པ་ནི་རིགས་པ་ཡིན་

ནོ། །ཕྱིར་རྒོལ་གཞན་གྱིས་ཁས་བླངས་པས་གྲུབ་པའི་རྟགས་ནི་ཆོས་ཅན། དེ་

རྟགས་སུ་བཀོད་ནས་བསྒྲུབ་བྱ་འགྲུབ་ནུས་པ་མ་ཡིན་ནོ། །ཚད་མས་གྲུབ་པའི་

རྟགས་མིན་པ་དེའི་ཕྱིར་རོ། །  

གཉིས་པ་ལ་ལྔ་སྟེ། རང་གི་ལུང་དོན་ལ་གནོད་པས་དང༌། རང་གི་ལུང་དོན་

དང་འགལ་བ་ཁས་བླངས་པས་དང༌། དངོས་པོ་ལ་རྟགས་ཡང་དག་དང་ལྟར་སྣང་

མེད་པར་ཐལ་བས་དང༌། རྟོག་པས་སྤྲུལ་པ་སྒྲུབ་བྱེད་ཀྱི་དངོས་པོར་ཐལ་བ་དང༌། 

རྟགས་གསུམ་དུ་མ་འདུས་པས་སངས་རྒྱས་པས་ཁས་བླངས་པ་སྒྲུབ་བྱེད་ཡིན་པ་

དགག་པའོ། །

དང་པོ་ནི། རིགས་པས་འཇུག་པ་ལ་ལུང་གིས་རྟགས་མི་འགྲུབ་ཀྱང་བླུན་པོ་

མངོན་ཞེན་གྱི་ལུང་ཁས་ལེན་པ་ལ་འགྲུབ་བོ་ཞེ་ན། སངས་རྒྱས་པའི་ལུང་འདི་ཆོས་

ཅན། བློ་བདེ་སེམས་མེད་ཀྱི་སྒྲུབ་བྱེད་བརྗོད་པ་དེའི་ཚེ་ཚད་མ་མ་ཡིན་པར་ཐལ། 

རང་གི་ལུང་དོན་བློ་བདེ་སེམས་པ་ཅན་དེ་ལ་གནོད་པར་བྱ་བའི་ཕྱིར། གཞན་འགལ་

ཟླ་ལ་སྒྲུབ་པར་བྱེད་པ་བརྗོད་པའི་ཕྱིར། རྟགས་ཁས་བླངས། ཁྱབ་པ་ཚད་མ། འདོད་

ན། སངས་རྒྱས་པའི་ལུང་དེས་གྲུབ་པའི་རྟགས་ནི་ཆོས་ཅན། དེ་ལས་བསྒྲུབ་བྱ་

འགྲུབ་པར་ཇི་ལྟར་འགྱུར་ཏེ་མི་འགྱུར་བར་ཐལ། རྟགས་དེ་ཚད་མས་གྲུབ་པ་མ་ཡིན་

པའི་ཕྱིར་རོ། །གལ་ཏེ་རྒོལ་བ་ལ་ལུང་དེས་མ་གྲུབ་ཀྱང་ལུང་དེ་ཡིད་ཆེས་སུ་ཁས་

ལེན་པ་དང་ལྡན་པ་སངས་རྒྱས་པ་ལ་ལུང་དེས་བསྒྲུབ་བྱ་གྲུབ་པ་ཡིན་ནོ་ཞེ་ན། ལུང་

དེས་ཆོས་ཅན། ལུང་དོན་བརྟག་པའི་ཚེ་ཕྱིར་རྒོལ་གང་གིས་ལུང་བསྒྲུབ་བྱ་གང་གི་

སྒྲུབ་བྱེད་ཡིན་ཏེ་མིན་པར་ཐལ། ལུང་དོན་བརྟགས་པའི་ཚེ་ཚད་མས་གྲུབ་པའི་དོན་

ཅན་མ་ཡིན་ཞིང་ཡིད་ཆེས་སུ་ཁས་བླངས་པའང་བཏང་བའི་ཕྱིར། རྟགས་གྲུབ་སྟེ། 

སྔར་རྨོངས་པས་ཁས་བླངས་ཀྱང་བརྟག་ཅིང་རྩོད་པ་ན་ཚད་མར་ཁས་བླངས་པ་

བཏང་བ་ཡིན་ཏེ། སུན་འབྱིན་ལ་སྣ་གཏོད་ཅིང་ཐེ་ཚོམ་ཟ་བའི་ཕྱིར་རོ། །གལ་ཏེ་

མངོན་ཞེན་དམ་པས་མ་བཏང་ངོ་ཞེ་ན། ལུང་དེ་ཆོས་ཅན། ཕྱིར་རྒོལ་ལ་དང་ལུང་ཡང་



  405  

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དག་ཉིད་དུ་ཇི་ལྟར་འགྱུར་ཏེ་མི་འགྱུར་བར་ཐལ། དེའི་བརྗོད་བྱ་བློ་བདེ་སེམས་པ་

ཅན་ལ་ཚད་མས་གནོད་པའི་ཕྱིར། ཁྱབ་པ་ཡོད་དེ། ཚད་མས་གནོད་པ་མཐོང་ནས་

ཚད་མར་ཁས་བླངས་པ་བཏང་བ་ཡིན་ནོ། །ཚད་མས་གནོད་ཀྱང་ལུང་དང་སྐྱེས་བུ་

ལྷན་སྐྱེས་ཀྱི་འབྲེལ་པ་གྲུབ་པས་ལུང་སྒྲུབ་བྱེད་ཡིན་ནོ་ཞེ་ན། སྐྱེ་བོ་རྣམས་དང་པོར་

ལུང་གི་ཡན་ལག་དང་བྲལ་བའི་རེང་བུར་སྐྱེས་པར་གྱུར་ཅིིང་བར་དུ་ལུང་ཁས་ལེན་

པའི་རྒྱུ་ཡོན་ཏན་དང་སྤོང་བའི་རྒྱུ་ཉེས་པ་ཚད་མས་མ་མཐོང་བར་ཁས་བླངས་པའི་

ལུང་ཚད་མས་གནོད་ཀྱང་དོར་མི་ནུས་ཞེས་གྲུབ་མཐའ་ཉིད་སྤང་དཀའ་བས་བྱིས་པ་

རྣམས་ཀྱི་མི་བཟད་པའི་གདོན་ཡིན་པས་འདི་ནི་སུ་ཡིས་བསྒོས་པ་ཡིན་ཏེ་གཞན་ནི་

མིན། རང་གི་གཏི་མུག་གིས་བསྒོས་པ་འདི་ཀྱེ་མ་སྐྱེས་བུའི་དོན་ལས་ཉམས་པས་

ཤིན་ཏུ་སྙིང་རྗེའོ། །

གཉིས་པ་ནི། སངས་རྒྱས་པའི་ལུང་དེ་ཉིད་ཀྱིས་ཆོས་ཅན། རང་གི་བརྗོད་བྱ་

བློ་བདེ་སེམས་པ་ཅན་དེ་དང་འགལ་བ་བློ་བདེ་སེམས་མེད་ཀྱི་སྒྲུབ་བྱེད་ཡང་དག་

ཁས་ལེན་པ་ཇི་ལྟར་ཡང་འགྱུར་ཏེ་མི་འགྱུར་བར་ཐལ། ལུང་ཡང་དག་ཡིན་པའི་ཕྱིར། 

རྟགས་ཁས་བླངས། ཁྱབ་པ་ཡོད་དེ། ལུང་དང་འགལ་བ་དེ་ཁས་བླངས་པ་ན་ངེས་པར་

ལུང་ཚད་མས་བླངས་པ་སྤང་བའི་ཡན་ལག་ཡིན་ཏེ། ཚད་མ་ཡིན་པ་མ་སྤངས་པར་

འགལ་བ་ཁས་མི་ལེན་པའི་ཕྱིར། དེས་ན་ལུང་གིས་གྲུབ་པའི་རྟགས་དེ་ཆོས་ཅན། 

བསྒྲུབ་བྱ་རྟོགས་བྱེད་ཀྱི་རྟགས་སུ་མི་རུང་བར་ཐལ། རྟགས་ཚད་མས་གྲུབ་པ་མིན་

པའི་ཕྱིར་རོ། །རྟགས་གྲུབ་སྟེ། རྟགས་ལུང་གིས་གྲུབ་པ་ལ་ལུང་དེའི་ཚེ་སྤང་བྱར་གྱུར་

གྱི་ཚད་མ་མིན་པས་སོ། །

བུ་སྟོན་རིན་ཆེན་གྲུབ།

གསུམ་པ་ནི། ད་ནི་སྐྱེ་འཇིག་ཆོས་ཅན། དངོས་པོའི་གནས་ལུགས་ལ་བློ་བདེ་

སེམས་མེད་དུ་སྒྲུབ་པའི་གཏན་ཚིགས་ཡང་དག་དང་གཏན་ཚིགས་ཡང་དག་མ་ཡིན་

པའི་ཁྱད་པར་ཅི་ཡོད་དེ་མེད་པར་ཐལ། སྐྱེས་བུའི་འདོད་པས་ལུང་ཁས་བླངས་ན་བློ་

བདེ་སེམས་མེད་དུ་སྒྲུབ་པའི་གཏན་ཚིགས་ཡང་དག་ཏུ་འགྱུར་ལ་འདོད་པས་ལུང་

ཁས་མི་ལེན་ན་གཏན་ཚིགས་དེར་སྣང་བ་དག་གི་དེ་ཉིད་རྣམ་པར་འཇོག་པའི་ཕྱིར། 

རྟགས་ཁས་བླངས་ཏེ། ཕྱིར་རྒོལ་དེས་བློ་བདེ་སྐྱེ་འཇིག་ཏུ་ཁས་བླངས་པ་ལུང་ཡིན་

ལ་ལུང་དེ་ལས་སྒྲུབ་པར་བྱེད་པའི་ཆོས་སྐྱེ་འཇིག་ཏུ་འཇོག་པ་ཡིན་ཞིང་སྐྱེ་འཇིག་དེ་

ལས་ནི་བློ་བདེ་སེམས་མེད་ཀྱི་དངོས་པོ་འཇོག་པའི་ཕྱིར་རྟགས་ཡང་དག་དངོས་པོ་

ལེགས་པར་རྣམ་པར་གནས་པ་ཡིན་ནོ་ཞེས་བསྟིང་བའོ། །ཡང་ནི་སྐྱོན་བསག་

པའོ། །ཁྱབ་པ་ཡོད་དེ། སྐྱེས་བུས་འདོད་པས་བཞག་ན་དངོས་པོ་ལ་གནས་པས་ཁྱབ་

པ་མེད་དེ། སྐྱེས་བུའི་འདོད་པས་དེའི་འདོད་བྱ་དངོས་པོ་ལ་འཇུག་པར་ངེས་པ་མེད་

པའི་ཕྱིར་རོ། །

བཞི་པ་ནི། རྟགས་ཆོས་ཅན། དོན་ལ་མེད་པ་བརྟགས་པ་ཙམ་སྟེ་རྟོག་པས་

སྤྲུལ་པ་ཙམ་གྱིས་བསྒྲུབ་བྱ་སྒྲུབ་ནུས་པར་ཐལ། རྟོག་པ་གང་ལས་གཞན་གྱིས་ཁས་

བླངས་པ་ཙམ་གྱིས་བསྒྲུབ་བྱ་འགྲུབ་པར་འགྱུར་བའི་ཕྱིར། འདོད་ན། རྟོག་པས་སྤྲུལ་

པ་ཙམ་རྟགས་ཡང་དག་མིན་པས་བསལ་ལོ། །དེ་ཡང་རྟགས་དངོས་པོ་ལ་ཡོད་པའི་

དོན་ནི། ཕྱོགས་ཆོས་ཁྱབ་པ་ཚད་མས་རྟོགས་པ་ལ་ལྟོས་ནས་སྒྲུབ་པར་བྱེད་པར་

འགྱུར་བ་ཡིན་པས་སོ། །ཁྱབ་པ་མེད་དེ། རྟགས་དངོས་པོ་ལ་མེད་ཀྱང་བསྒྲུབ་བྱ་

དངོས་པོ་ལ་གནས་པ་རྟོགས་པས་རྟགས་ཡང་དག་ཡིན་ནོ་སྙམ་ན། བསྒྲུབ་བྱ་དངོས་



  407  

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

པོ་ལ་ཡོད་ཀྱང་རྟགས་དངོས་པོ་ལ་ཡོད་པས་མ་བྱས་ཏེ་མ་བསྒྲུབས་པར་རྟོག་པས་

སྤྲུལ་པའི་རྟགས་ལས་རྟོགས་པ་ནི་མེད་པ་རྟོགས་པས་ལོག་ཤེས་དང་ཚད་མིན་དུ་

ཁྱད་པར་ཡོད་པ་མ་ཡིན་ཏེ། ཡིད་ཆེས་པ་སྟེ་མི་བསླུ་བར་ངེས་པ་མེད་པའི་ཕྱིར་རོ། །

ལྔ་པ་ནི། བློ་བདེ་སེམས་མེད་ཀྱི་སྒྲུབ་བྱེད་དུ་བཀོད་པའི་སྐྱེ་འཇིག་ཆོས་ཅན། 

དེ་སྒྲུབ་ལ་ལྟོས་ཏེ་རྟགས་ཡང་དག་མིན་པར་ཐལ། འབྲས་བུ་དང་རང་བཞིན་དང་མི་

དམིགས་པའི་ཁྱད་པར་སྣང་རུང་མི་དམིགས་པ་གང་ཡང་མིན་པའི་ཕྱིར། ཁྱབ་པ་

ཡོད་དོ། །རྟགས་གསུམ་ལས་གཞན་པའི་བསྒྲུབ་བྱ་རྟོགས་པའི་ཡན་ལག་རྟགས་

གཞན་མེད་དོ་ཞེས་རྟགས་ནི་གསུམ་ཁོ་ན་ཞེས་བཤད་ཟིན་ཏོ། །རྟགས་མ་གྲུབ་ན། 

རྟགས་སྐྱེ་འཇིག་ཆོས་ཅན། ཇི་ལྟར་གྲངས་ཅན་བདག་ཉིད་ལ་མ་གྲུབ་པར་འགྱུར་ཏེ་

མི་འགྱུར་བར་ཐལ། དེ་རྟགས་གསུམ་འདུས་པར་དངོས་པོ་ལས་གྲུབ་པའི་མཚན་ཉིད་

ཡིན་པར་གྲངས་ཅན་གྱིས་ཀྱང་ངེས་པའི་ཕྱིར་རོ། །རྟགས་མ་གྲུབ་ན། ཚད་མས་གྲུབ་

པ་ལས་གཞན་གྱིས་ནི་ཕ་རོལ་སངས་རྒྱས་པ་ཡང་བསྒྲུབ་བྱ་ཚད་མས་རྟོགས་པར་

མི་འཐད་པ་ཉིད་དོ། །

གསུམ་པ་ལ། ཐལ་སྦྱོར་གྱི་དོན་དགོད། ལྟར་སྣང་དུ་མཚུངས་པའི་རྩོད་པ་སྤང༌། 

སྔོན་གྱི་སློབ་དཔོན་གྱི་ལུང་དང་སྦྱར་བ་ལས། དང་པོ་ནི། གལ་ཏེ་ཁས་བླངས་པ་རྟགས་

མི་འགྲུབ་ན་ཁྱོད་སྔོན་གྱི་སློབ་དཔོན་རྣམས་ཀྱི་ཁས་བླངས་ཀྱིས་ཐལ་བར་སྒྲུབ་པ་མི་

འཐད་དོ་ཞེ་ན། སྐྱོན་མེད་དེ། རང་རྒྱུད་ཀྱི་རྟགས་ཚད་མས་སྒྲུབ་དགོས་ཀྱི་ཕྱིར་རྒོལ་

གཞན་གྱིས་ཀུན་ནས་བརྟགས་ཏེ། འགལ་བའི་ཆོས་ཁྱབ་བྱ་ཁས་ལེན་པ་ལ་མི་འདོད་

ཀྱང་ཁྱབ་བྱེད་གྲུབ་པར་ཐལ་བར་སྒྲུབ་པ་འགལ་བ་སྟོན་པ་ལ་རྟགས་རང་གི་ཚད་མས་

བུ་སྟོན་རིན་ཆེན་གྲུབ།

གྲུབ་མི་དགོས་ཏེ་བདག་ཡོད་པར་འདོད་ན་སྐད་ཅིག་མར་ཐལ་བ་བཞིན་ནོ། །

འདི་ལ། དུལ་ལྷ་ན་རེ། སྤྱི་ཆོས་ཅན། དུ་མ་ལ་ཡོད་པར་མི་འགྱུར་བར་ཐལ། 

གཅིག་ཡིན་པའི་ཕྱིར། ཐལ་བ་ལས་གཅིག་མ་ཡིན་ཏེ། དུ་མ་ལ་ཡོད་པའི་ཕྱིར། ཞེས་

ཐལ་འགྱུར་ཁྱབ་བྱེད་མི་དམིགས་པས་རང་རྒྱུད་འགལ་ཁྱབ་དམིགས་པར་བྱེད་དོ། །

རབ་ཏུ་ཞི་བཟང་ན་རེ། སྤྱི་ཆོས་ཅན། གསལ་བ་གཅིག་ཁོ་ན་དང་འབྲེལ་པར་

ཐལ། གཅིག་ཡིན་པའི་ཕྱིར། ཐལ་བ་ལས་དུ་མ་ཡིན་ཏེ། དུ་མ་དང་འབྲེལ་པའི་ཕྱིར། 

ཞེས་གཉིས་ཀ་རང་བཞིན་རྟགས་སུ་བྱེད་པ་ལ། 

ཆོས་མཆོག་ན་རེ། གཉིས་ཀའི་རང་རྒྱུད་ཀྱི་རྟགས་མ་གྲུབ་ཅིང་གཞུང་དང་

མི་འགྲིག་གོ ། དེས་ན། སྤྱི་ཆོས་ཅན། དུ་མར་ཐལ། དུ་མ་ལ་ཡོད་པའི་ཕྱིར། ཐལ་

བ་ལས་དུ་མ་ལ་མེད་དེ། དུ་མས་སྟོང་པའི་ཕྱིར། ཞེས་ཐལ་འགྱུར་རང་བཞིན་རྟགས་

ཀྱིས་རང་རྒྱུད་ཁྱབ་བྱེད་མི་དམིགས་པ་འཕེན་ལ། ཁྱབ་བྱེད་མེད་པ་དེས་སྤྱི་མེད་

པའང་གྲུབ་བོ་ཞེའོ། །

རྒྱན་ན་རེ། སྤྱི་ཆོས་ཅན་ཡིན་ན། དུ་མ་ལ་མེད་པ་མི་འགྲུབ་ཅིང༌། རྟགས་དངོས་

མེད་ཡིན་ན་སྤྱི་དངོས་པོ་ལ་མི་འགྲུབ། སྒྲ་དོན་ལ་གྲུབ་ན་རྟགས་གཞན་དུ་འགྱུར་

རོ། །དེས་ན། ཕ་རོལ་པོས་དམིགས་པའི་རྣམ་པ་ཉིད་སྤྱིར་ཁས་བླངས་པའི་རྣམ་པ་ཆོས་

ཅན། གསལ་བ་གཅིག་གིས་མཐར་ཐུག་པ་དམིགས་པ་མིན་པར་ཐལ། གསལ་བ་

ཐམས་ཅད་ལ་ཁྱབ་པའི་ཕྱིར། ཞེས་ཐལ་འགྱུར་དང་ལྡོག་པ་རང་རྒྱུད་དུ་བྱེད་དོ། །

འདིར་གཞུང་ལ་ཆོས་མཆོག་ལྟར་འགྲིག་ཅིང་རང་རྒྱུད་ཀྱི་ཆོས་ཅན་ནི་སྤྱིའི་

སྒྲ་དོན་རྒྱན་ལྟར་རྣམ་པ་ལ་བྱས་ལ་བཤད་དེ། ཐལ་བ་ལྡོག་པའི་མཐར་ཐུག་པར་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

བསྟན་པའི་ཕྱིར་ཐལ་འགྱུར་ཤུགས་ལ་བསྟན་ནས་རང་རྒྱུད་དངོས་སུ་བསྟན་པ་ལ་

དཔྱོད་པ་པ་དང་བྱེ་བྲག་པ་སྤྱི་གཅིག་ཡུལ་དུས་གནས་སྐབས་ཐ་དད་ཀྱི་གསལ་བ་

ཐམས་ཅད་ལ་ཐ་དད་དུ་གཅིག་ཅར་འབྲེལ་པར་འདོད་པ་དགག་པ་ནི། དཔེར་ན། སྤྱི་

གཅིག་པོ་ནི་ཆོས་ཅན། དུ་མར་ཐལ། ཡུལ་དུས་གནས་སྐབས་ཐ་དད་ཀྱི་གསལ་བ་དུ་

མ་ལ་ཐ་དད་དུ་གཅིག་ཅར་ཡོད་པའི་ཕྱིར། ཐལ་བ་ལས་རྣམ་པའམ་སྤྱིར་སྣང་བ་ཆོས་

ཅན། ཡུལ་ཤར་སོགས་དང་སོགས་ཀྱི་སྒྲས་དུས་འདས་མ་འོངས་གནས་སྐབས་ནག་

སྒུར་”སོགས
1
་ཀྱིས་ཁྱད་པར་དུ་བྱས་པའི་ཁྱད་པར་ཅན་གྱི་བ་ལང་གཞན་དང་གཅིག་

ཅར་ཐ་དད་དུ་ལྡན་པ་མ་ཡིན་ཏེ། ཡུལ་དབུས་དང་དུས་ད་ལྟ་དང་གནས་སྐབས་ཀྱིི་

ཁྱད་པར་དཀར་ཟལ་དུ་ངེས་པའི་གསལ་བ་གཅིག་དང་འབྲེལ་པས་འབྲེལ་པ་དེ་རྣམ་

པར་མ་བཅད་ཅིང་ཁྱད་པར་དུ་མ་བྱས་པའི་རང་བཞིན་གཞན་གྱིས་སྟོང་བ་སྟེ་དུ་མས་

སྟོང་པའི་ཕྱིར། ཁྱབ་པ་ཡོད་དེ། དུ་མས་སྟོང་པ་དེ་ལྟ་བུའི་རང་བཞིན་གཅིག་ན་ཡུལ་

དུས་གནས་སྐབས་ཐ་དད་པའི་གསལ་བ་དུ་མ་ལ་ཐ་དད་དུ་གཅིག་ཅར་ལྡན་པར་

འགལ་བའི་ཕྱིར་རོ། །

དེས་ན་ཐལ་འགྱུར་དེ་ནི་ཁྱབ་བྱ་ཆོས་གཅིག་དུ་མ་ལ་འཇུག་པ་ཁས་བླངས་

ན་ཁྱབ་བྱེད་ཆོས་གཞན་དུ་མ་ཁས་བླངས་པ་བསྟན་པའི་ཕྱིར་ཡིན་ལ་ཁྱབ་བྱེད་དུ་མ་

དེ་ཁས་མི་ལེན་ན་དུ་མ་དང་དུ་མ་ལ་འཇུག་པའི་ཆོས་གཉིས་ཀ་ལ་ལྡོག་པར་འགྱུར་

རོ། །དེའི་རྒྱུ་མཚན་དུ་མ་ལ་འཇུག་པ་དེ་དུ་མ་ལས་ཐ་དད་དུ་རྣམ་པར་དབྱེ་བར་བྱ་

བར་མི་ནུས་ཏེ། ཁྱབ་བྱེད་དུ་མ་ལ་འཇུག་པ་དེ་ནི་གཞི་གཞན་སོར་མོ་དུ་མ་དང་

1  [མ་ཕྱི། ༡༦༥ན༡ན།   སེགས    * སོགས]

བུ་སྟོན་རིན་ཆེན་གྲུབ།

འབྲེལ་པའི་སེན་མོ་ལ་སོགས་པའི་སྟེང་དུ་ཁྱབ་བྱེད་དུ་མ་ལ་དངོས་སུ་སྟེ། རང་བཞིན་

འབྲེལ་པའི་ཕྱིར་རོ། །

གཉིས་པ་ལ། ཁྱབ་བྱེད་མི་འགྲུབ་པ་དང༌། ལྟར་སྣང་དུ་མཚུངས་པའི་རྩོད་པ་

སྤང་བ་གཉིས་ལས། དང་པོ་ནི། སྤྱི་ཆོས་ཅན། ཇི་ལྟར་དུ་མའི་དོན་འགྲུབ་པར་འགྱུར་

ཏེ་མི་འགྲུབ་པར་ཐལ། དུ་མ་ཡིན་པ་མི་སྲིད་པའི་ཕྱིར་ཞེ་ན། འདོད་པ་ཡིན་ཏེ། སྤྱི་ལ་

ཁྱབ་བྱེད་དུ་མ་གང་ཞིག་མི་སྲིད་པས་དུ་མ་དེས་ཁྱབ་པའི་དུ་མ་ལ་འཇུག་པ་དེ་ཡང་

སྤྱི་དེ་ལ་མི་སྲིད་པའི་ཕྱིར་དང༌། དུ་མ་ལ་འཇུག་པ་དེ་ཁས་ལེན་ན་གཞན་དུ་མ་གདོན་

མི་ཟ་བར་ཁས་བླངས་པར་འགྱུར་བའི་ཕྱིར་དུ་མར་ཐལ་བར་བཟློག་པར་མི་ནུས་

སོ། །ཞེས་འཕེན་གྱི་རང་རྒྱུད་དུ་དུ་མ་མི་སྒྲུབ་བོ། །

གཉིས་པ་ལ། རྩོད་པ་ནི། ཆོས་གཉིས་འབྲེལ་པར་བསྟན་པའི་ཕྱིར་ཐལ་བ་

འགོད་པ་དེ་ལྟ་ན་ཡང༌། ཐལ་འགྱུར་དེ་ཆོས་ཅན། གཏན་ཚིགས་མ་གྲུབ་པར་ཐལ། 

ཆོས་ཅན་མ་གྲུབ་པའི་ཕྱིར། རྟགས་སངས་རྒྱས་པ་རང་གིས་ཁས་བླངས། སྤྱི་དེ་ལྟ་

བུ་ཡོད་པ་ལས་གཞན་དུ་མེད་པར་ཁས་ལེན་པར་གནས་པའི་ཕྱིར། དེ་ལྟ་བུའི་སྤྱི་

ཡོད་པར་ཁས་ལེན་ན། སྤྱི་དུ་མར་ཐལ་བའི་དམ་བཅའ་ཆོས་ཅན། དམ་བཅའ་སྐྱོན་

ཅན་དུ་ཐལ་ཏེ་ལ། སྤྱི་གཅིག་ཏུ་ཁས་བླངས་པ་དང་སོགས་པ་མང་པོ་དག་ལ་གཅིག་

ཏུ་ཤེས་པ་མཐོང་བའི་ཕྱིར་གཅིག་ཏུ་རྗེས་དཔག་ཚད་མས་གྲུབ་པ་དང༌། ཡན་ལག་

ཅན་གྱི་རྫས་རགས་པ་མངོན་སུམ་དུ་གྲུབ་པས་གནོད་པ་མ་ཡིན་ནམ་སྟེ་ཡིན་པའི་

ཕྱིར་རོ་ཞེ་ན། 

ལན་ལ་གསུམ་སྟེ། རང་གི་ཐལ་འགྱུར་ལྟར་སྣང་མ་ཡིན་པར་བསྟན། གཞན་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གྱི་ཐལ་འགྱུར་ལྟར་སྣང་དུ་བསྟན། རང་གི་ཐལ་འགྱུར་ལ་མཚུངས་པ་སྤང་བ་གསུམ་

མོ། །དང་པོ་ལ། གྲུབ་མཐའ་ཁས་མ་བླངས་པས་སྐྱོན་མེད་པར་བསྟན་པ་དང༌། བླངས་

ཀྱང་སྐྱོན་མེད་པར་བསྟན་པ་ལས། དང་པོ་ནི། སྤྱི་དུ་མར་ཐལ། དུ་མ་ལ་འཇུག་པའི་

ཕྱིར་ཞེས་པའི་ཐལ་འགྱུར་ཆོས་ཅན། ཕྱི་ནང་གི་ལུང་གིས་གནོད་པས་དམ་བཅའ་

བསལ་བ་དང་རྟགས་མ་གྲུབ་པར་འགྱུར་བ་མ་ཡིན་ཏེ། ཕྱི་ནང་གི་ལུང་དོན་བརྟགས་

པའི་དུས་ན་ཐལ་བར་འཕངས་པ་ཡིན་གྱི་ཕྱི་ནང་གི་ལུང་འགའ་ཡང་ཁས་བླངས་པ་

མེད་པའི་ཕྱིར་རོ། །འོ་ན་ཇི་ལྟར་སྤྱི་དུ་མར་ཐལ་བར་སྒྲུབ་ཅེ་ན། ཅི་དུ་མ་ལ་ཡོད་པའི་

དོན་གང་རྟོགས་པར་བྱེད་པ་དུ་མ་ལ་ཡོད་པའི་ཁས་ལེན་པའི་རྒོལ་བ་དེས་ནི་དེ་

དངོས་པོ་དུ་མའི་ཁྱབ་བྱར་རྟོགས་པའི་ཤུགས་ཀྱིས་འོངས་བའི་དོན་གཞན་དངོས་པོ་

དུ་མ་ཡང་ཁས་བླངས་པ་ཡིན་ཏེ། དཔེར་ན། སྒྲོན་མེའི་འོད་ཡོད་པར་ཁས་བླངས་ན་

སྒྲོན་མེ་ཁས་བླངས་པ་བཞིན་ནོ། །དུ་མ་ལ་ཡོད་པ་དང་དུ་མ་ཁྱབ་བྱ་ཁྱབ་བྱེད་ཡིན་

པ་དེའི་ཕྱིར་དུ་མར་ཐལ་བ་དེ་ནི་དུ་མ་ལ་ཡོད་པའི་དོན་གྱིས་རྟོགས་པ་ཉིད་ཡིན་གྱི་

ཕྱིར་རྒོལ་རང་གིས་ལྟ་བ་གཞན་དུ་སྤྱི་མེད་པར་འདོད་པ་ལ་གནས་པས་སྐྱོན་བརྗོད་

པ་ནི་མ་ཡིན་ནོ། །དོན་གྱིས་བརྟགས་པའི་རྒྱུ་མཚན། སྤྱི་དུ་མ་ལ་ཡོད་པ་ཁས་བླངས་

པ་དེ་ནི་ཆོས་ཅན། དུ་མ་དེའི་ཁས་ལེན་པའི་དུས་ཡིན་པས་ཏེ། དུ་མ་བླང་བར་རིགས་

པར་ཐལ། དུས་དེར་གཞན་དུ་མི་འཐད་པའི་རིགས་པའི་སྟོབས་ཀྱིས་དུ་མ་ལ་ཡོད་

པའི་ཁྱབ་བྱེད་དུ་ཉེ་བར་གནས་པ་སྟེ། གྲུབ་པའི་དོན་ཇི་སྙེད་པ་མཐའ་དག་ཁས་བླང་

བར་རིགས་པའི་ཕྱིར། རྟགས་མ་གྲུབ་ན། རྒོལ་བ་ཆོས་ཅན། དུ་མ་ལ་ཡོད་པ་འགའ་

ཡང་ཁས་བླང་བར་རིགས་པ་མ་ཡིན་པར་ཐལ། དུ་བ་ཡོད་པའི་ཁྱབ་བྱེད་ཁས་ལེན་



  412  

བུ་སྟོན་རིན་ཆེན་གྲུབ།

པ་ལས་ཡང་ན་ནི་མི་ལེན་པའི་ཕྱིར་རོ། །

གཉིས་པ་སྔར་གྱི་ཐལ་འགྱུར་ཆོས་ཅན། རྟགས་མ་གྲུབ་པ་དང་དམ་བཅའ་

བསལ་བའི་སྒོ་ནས་སྐྱོན་དུ་གྱུར་པ་ཡང་མ་ཡིན་ཏེ། རྟགས་ཁས་བླངས་ཁྱབ་པ་ཚད་

མས་གྲུབ་པ་རྟགས་ཆོས་གཉིས་འབྲེལ་པའི་ཉེ་བར་སྟོན་པའི་ཐལ་འགྱུར་ཡིན་པའི་

ཕྱིར། རྟགས་གྲུབ་སྟེ། གལ་ཏེ་དུ་མ་ལ་ཡོད་པ་དེ་ལྟར་ཡིན་ན། དུ་མ་མ་ཡིན་ན་ནི་དུ་

མ་ལ་ཡོད་པ་དང་གཉིས་ཀར་ཡང་མི་འགྱུར་རོ་ཞེས་ཆོས་གཉིས་མི་འཁྲུལ་བར་སྟོན་

པས་སོ། །ཁྱབ་པ་ཡོད་དེ། དུ་མ་ངེས་པ་ཉིད་དུ་བསྒྲུབ་བྱ་དང་དུ་མ་ལ་ཡོད་པ་མཐའ་

གཅིག་ཏུ་ངེས་པ་ཉིད་དུ་སྒྲུབ་བྱེད་དུ་ཡོངས་སུ་འཛིན་ན་བསལ་བ་དང་མ་གྲུབ་པ་

སྐྱོན་འདིར་འགྱུར་བ་ཡིན་གྱི་ངེས་པར་མི་འཛིན་པ་དེ་ལྟ་ཡིན་ན་ཞེས་ཐེ་ཚོམ་བརྗོད་

པས་འབྲེལ་པ་སྟོན་པ་ལ་སྐྱོན་དུ་མི་འགྱུར་བས་ཁྱབ་བོ། །འོ་ན་ལྡོག་པར་རང་རྒྱུད་ལ་

གཅིག་ཏུ་ངེས་པར་མི་འཛིན་པར་འགྱུར་རོ་ཞེ་ན། རང་རྒྱུད་ཀྱི་གཏན་ཚིགས་ཚད་

མས་གྲུབ་པ་ཡོད་ན་ནི། ངེས་པར་འཛིན་ཡང་མ་གྲུབ་པར་འགྱུར་བ་མ་ཡིན་

ནོ། །འདིར་ཡང་དུ་མ་མེད་པ་ཉིད་སྤྱི་ལ་གྲུབ་པས་སོ། །ཐལ་བ་ལའང་རྟགས་གྲུབ་ན་

ངེས་པར་འཛིན་ཡང་སྐྱོན་མེད་དེ། དཔེར་ན། རྟག་པར་སྨྲ་བས་ཁས་བླངས་པའི་ཡོད་

པས་སྒྲ་མི་རྟག་པར་ཐལ་བར་སྒྲུབ་པ་བཞིན་ནོ། །

འོ་ན་དུ་མ་ལ་ཡོད་པའི་རྟགས་གྲུབ་ཀྱང་སྤྱི་དུ་མར་གཟུང་བྱ་མིན་པར་ཐལ། 

གཅིག་ཏུ་ཁས་བླངས་པ་དང་འགལ་བའི་ཕྱིར་ཞེ་ན། སྤྱི་ཆོས་ཅན། གདོན་མི་ཟ་བར་

དུ་མར་ཁས་བླང་པ་སྟེ་གཟུང་བར་འོས་པར་ཐལ། དུ་མ་ལ་ཡོད་པའི་ཕྱིར། ཁྱབ་པ་

ཡོད་དེ། དུ་མ་ལ་ཡོད་པ་ལ་དུ་མས་ཁྱབ་པ་རིགས་པས་ཐོབ་པའི་ཕྱིར་རོ། །རིགས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

པས་ཐོབ་ཀྱང་ཁས་བླངས་པས་གནོད་དོ་ཞེ་ན། ཁས་བླངས་པས་རིགས་པས་ཐོབ་པ་

ལ་གནོད་པར་མི་ནུས་ཏེ། ཁས་བླངས་པས་རིགས་པ་སྟོབས་ཆེ་བས་སོ། །ཞེས་རང་

ཉིད་རྒྱས་བཤད་དུ་བཤད་པར་བྱའོ། །

རིགས་པས་ཐོབ་པ་མ་གྲུབ་བོ་”ཞེ
1
་ན། ཆོས་གཅིག་དུ་མ་ལ་ཡོད་པ་ཁས་

ལེན་ན་གདོན་མི་ཟ་བར་གཞན་དུ་མ་ཁས་བླངས་པ་ནི། དེ་གཉིས་ཁྱབ་བྱ་ཁྱབ་བྱེད་

དུ་ངེས་པའི་རིགས་པས་བྱས་པའི་ཕྱིར་རོ། །

འོ་ན་སྔར་གྱི་ཐལ་འགྱུར་དེ་ཆོས་ཅན། རྟགས་ཆོས་འབྲེལ་པ་བསྟན་མི་ནུས་

པར་ཐལ། རྟགས་མ་གྲུབ་པའི་ཕྱིར་ཞེ་ན། ཐལ་བའི་གཏན་ཚིགས་ཚད་གྲུབ་མེད་ཀྱང་

དུ་མ་ལ་ཡོད་པ་ལ་དུ་མས་ཁྱབ་ཅེས་པ་འདི་ནི་རྩ་བ་རང་རྒྱུད་ཀྱི་གཏན་ཚིགས་ཀྱི་

ཁྱབ་བྱ་དུ་མས་སྟོང་བ་དང་ཁྱབ་བྱེད་དུ་མ་ལ་ཡོད་པས་སྟོང་བའི་དངོས་པོ་སྟེ། རང་

བཞིན་དུ་སྒྲུབ་པར་བྱེད་པའི་རྣམ་པ་སྟེ། བྱེ་བྲག་གནོད་བྱེད་འཕེན་པ་ཡིན་ལ་ལྡོག་པ་

སྤྱི་དུ་མར་སྒྲུབ་པར་བྱེད་པ་ནི་མ་ཡིན་ཏེ། སྤྱི་དུ་མ་ལ་ཡོད་པའི་གཏན་ཚིགས་ལ་

ཚད་མ་མེད་པའི་ཕྱིར་རོ། །

གཉིས་པ་ལ། གལ་ཏེ་གྲངས་ཅན་གྱི་སྦྱོར་བ་འདིར་ཡང༌། བློ་བདེ་ཆོས་ཅན། 

སེམས་མེད་དུ་ཐལ། སྐྱེ་བ་ཅན་ནམ་མི་རྟག་པའི་ཕྱིར། འདོད་ན། སེམས་པ་ཅན་དུ་

གྲུབ་པས་བསལ། ཐལ་བ་ལས་ལྡོག་པ་ཉིད་ཀྱིས་བློ་བདེ་ཆོས་ཅན། མི་རྟག་པ་ཉིད་སྐྱེ་

བ་དང་ལྡན་པ་མིན་ཏེ། སེམས་པ་ཅན་ཡིན་པའི་ཕྱིར། ཞེས་སྐྱེ་འཇིག་འགོག་པར་

བྱེད་དོ་ཞེ་ན། 

1  [མ་ཕྱི། ༡༦༦བ༣ན།   ཞ    * ཞེ]

བུ་སྟོན་རིན་ཆེན་གྲུབ།

འགོག་པ་ནི། ཐལ་རང་དེ་ལྟར་འགོད་པར་བྱེད་པ་ནི། སྐབས་འདིའི་རྒོལ་ཕྱི་

རྒོལ་སུ་ཡང་མེད་དོ། །རྒོལ་བ་གྲངས་ཅན་བློ་བདེ་སེམས་པ་ཅན་མི་འདོད་ཕྱིར་རྒོལ་

སངས་རྒྱས་པ་བློ་བདེ་སྐྱེ་འཇིག་གིས་སྟོང་པར་མི་འདོད་པའི་ཕྱིར་རོ། །སྐྱེ་འཇིག་

ཆོས་ཅན། དེ་ལྟར་ཆོས་ཅན་གྱི་སྟེང་དུ་སེམས་པ་ཅན་དགག་པར་བྱེད་པར་ནུས་པ་

མ་ཡིན་པར་ཐལ། སེམས་པ་ཅན་དང་དེ་གཉིས་འགལ་བ་མ་གྲུབ་པའི་ཕྱིར་རོ། །ཁྱབ་

པ་ཡོད། སེམས་པ་ཅན་དང་སྐྱེ་འཇིག་མི་འགལ་ན་ཐལ་བའི་སྒྲུབ་བྱེད་སྐྱེ་འཇིག་ཀྱང་

སེམས་པ་ཅན་དགག་པ་གོ་བྱེད་མ་ཡིན་ལ་ལྡོག་པ་རང་རྒྱུད་ཀྱི་སྒྲུབ་བྱེད་སེམས་པ་

ཅན་ཡང་སྐྱེ་འཇིག་དགག་པ་ལ་གོ་བར་བྱེད་པ་མ་ཡིན་པའི་ཕྱིར་རོ། །རྟགས་མ་གྲུབ་

བོ་ཞེ་ན། སྐྱེ་བ་ཅན་དང་མི་རྟག་པ་དག་དང་སེམས་པ་ཡོད་པ་ཆོས་ཅན། དེ་ལ་ནི། ངོ་

བོ་འགལ་བ་དེ་གྲུབ་པས་ཁྱབ་པ་མ་ཡིན་ཏེ། ངོ་བོ་ལྷན་ཅིག་མི་གནས་འགལ་དང་ཕན་

ཚུན་སྤངས་འགལ་གང་ཡང་གྲུབ་པས་ཁྱབ་པ་མ་ཡིན་པའི་ཕྱིར། ཁྱབ་པ་ཡོད་དེ། 

སྔར་གྲང་རེག་རྒྱུ་མ་ཚང་བ་མེད་པ་ཅན་རྒྱུན་ལྡན་དུ་འབྱུང་བ་ལས་གཅིག་མེ་སྟོབས་

ལྡན་ཡོད་པས་གྲང་རེག་མེད་པའི་ཕྱིར་ལྷན་ཅིག་མི་གནས་འགལ་ལམ། རྟག་མི་རྟག་

ལྟ་བུ་ཕན་ཚུན་སྤངས་ཏེ་གནས་པའི་མཚན་ཉིད་ཀྱིས་འགལ་བ་གཉིས་ལས་གཞན་

པའི་འགལ་བ་མེད་པས་སོ། ། 

གཉིས་པ་ནི། དུ་མ་ལ་ཡོད་པ་ཆོས་ཅན། གཅིག་ཡིན་པ་དགག་མི་ནུས་པར་

ཐལ། གཅིག་ཡིན་དང་འགལ་བ་མེད་པའི་ཕྱིར་རོ་ཞེ་ན། སྤྱི་གཅིག་དུ་མ་ལ་ཡོད་པ་

འགོག་པ་ལ་སྤྱིར་སྣང་བ་ནི་ཆོས་ཅན། ཡུལ་དུས་གནས་སྐབས་སོགས་པ་ཐ་དད་པ་

ཅན་གྱི་གསལ་བ་ཐམས་ཅད་ལ་གཅིག་ཅར་ལྡན་པ་ཡོད་པ་མ་ཡིན་ཇི་སྐད་བཤད་པ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཡུལ་དུས་གནས་སྐབས་ཀྱི་ཁྱད་པར་ངེས་པའི་གསལ་བ་གཅིག་དང་འདྲེས་པ་ན་

དེས་རྣམ་པར་མ་བཅད་པའི་རང་བཞིན་གཞན་དང་བྲལ་བར་ཁས་བླངས་པ་ཁོ་ན་སྟེ་

སྟོང་པའི་ཕྱིར། ཁྱབ་པ་ཡོད་དེ། དུ་མ་དེ་མེད་པ་དང་དུ་མ་དེ་ལ་ཡོད་པ་ནི་ཕན་ཚུན་

སྤངས་ཏེ་གནས་པའི་མཚན་ཉིད་ཀྱིས་འགལ་བའི་ཕྱིར་རོ། །

གསུམ་པ་ནི། སྔོན་གྱི་སློབ་དཔོན་དབྱིག་གཉེན་ལ་སོགས་པ་དག་གིས་ཀྱང་

བྱེ་བྲག་པ་ཡན་ལག་ཅན་གཅིག་ཡན་ལག་དུ་མ་དང་འབྲེལ་པ་དང་གྲངས་ཅན་པ་གཙོ་

བོ་གཅིག་རྣམ་འགྱུར་དུ་མ་ལ་འབྲེལ་པར་འདོད་པ་དགག་པ་ལ་སོགས་པ་རྣམས་སུ་

ཐལ་རང་གི་དོན་འདི་ཉིད་གང་དུ་མ་ལ་ཡོད་པ་དེ་ནི་དུ་མ་ཡིན་ཏེ། སོར་མོ་དུ་མ་དང་

འབྲེལ་པའི་སེན་མོ་བཞིན། ཡན་ལག་ཅན་ལ་སོགས་པ་རྣམས་ཀྱང་དུ་མ་ལ་ཡོད་

པས་སོ། །འདོད་ན་གཅིག་ཡིན་པ་ཉམས་སོ་ཞེས་སོགས་སོ། །རྣམ་པ་དུ་མའི་སྒོ་ནས་

ཉེ་བར་བཀོད་པས་གཅིག་དུ་མ་ལ་ཡོད་པ་རྣམ་པར་བཤད། དེ་ལྟ་བུའི་རང་བཞིན་

འགོག་པར་མཛད་པ་ཡིན་ཏེ། དངོས་པོ་གཅིག་ཉིད་དང་དངོས་པོ་དུ་མ་ལ་ཡོད་པ་ནི། 

འགལ་བའི་ཕྱིར་རོ། །འདི་ཡན་ཆད་དུ་མ་ལ་ཡོད་པ་ཞེས་བྱ་བ་ཐམས་ཅད་ཡུལ་དུས་

གནས་སྐབས་ཐ་དད་ཀྱི་གསལ་བ་ཐ་དད་ཐམས་ཅད་ལ་གཅིག་ཅར་དུ་ཡོད་པ་ལ་གོ་

བར་བྱའོ། །སྤྱི་ནི་གཉིས་ཀ་ཡིན་པས་ཁྱབ་པ་མེད་དོ་ཞེ་ན། གཅིག་དང་དུ་མ་འགལ་

བ་དག་ནི་འགལ་ཟླ་གཅིག་དུ་མ་ལ་ཡོད་པ་ཁས་བླངས་པ་དེ་འགལ་ཟླ་གཞན་གཅིག་

ཡིན་པ་བཏང་བ་མེད་ན་མེད་པ་ཡིན་ཏེ། འགལ་བའི་ཆོས་གཉིས་ཀ་གཞི་མཐུན་དུ་

ཡོད་པ་མ་ཡིན་པའི་ཕྱིར་རོ། །འོ་ན་བྱེ་བྲག་པའི་གྲུབ་མཐའ་ཁས་ལེན་ན་བསྟན་བཅོས་

ཀྱི་གནོད་པ་མི་ལེན་ན་ཆོས་ཅན་དུ་མི་འགྲུབ་བོ་ཞེ་ན། བྱེ་བྲག་པའི་གྲུབ་པའི་མཐའ་

བུ་སྟོན་རིན་ཆེན་གྲུབ།

ཁས་ལེན་པའི་རྒྱུ་མཚན་དེའི་དོན་བདེན་པ་ཡིན་མིན་དཔྱོད་པའི་སྐབས་སུ་བབས་

པའི་ཚེ་འགོག་པ་ཡིན་པས་གནོད་པ་མེད་དོ། །དེ་ལྟ་མ་ཡིན་པར་བདེན་པའི་དོན་ཅན་

དུ་ཁས་བླངས་ན། ཡིད་ཆེས་སུ་ཁས་བླངས་ནས་འཐད་མི་འཐད་རྣམ་པར་དཔྱོད་པ་

མི་འཐད་དེ། དེ་མ་དཔྱད་པར་ཁས་བླངས་པར་འགྱུར་བའི་ཕྱིར་རོ། །

གཉིས་པ་ལ། དོན་ལ་མེད་པའི་རྟགས་དཔེར་བརྗོད་པའི་སྒོ་ནས་མདོར་བསྟན། 

དེ་སྒྲུབ་བྱེད་ཡང་དག་ཏུ་འདོད་པ་དགག་པས་རྒྱས་པར་བཤད། དོན་བསྡུ་བ་གསུམ་

ལས་དང་པོ་ནི། རྟོག་པས་སྤྲུལ་པའི་རང་གི་མཐོང་བ་གྲུབ་ཀྱང་ཚུལ་གསུམ་ཚད་མས་

གནོད་མེད་ཀྱི་དོན་ལ་མེད་པར་རྟོག་པས་སྒྲོ་བཏགས་པ་ཡང་རྟགས་མ་ཡིན་

ནོ། །ཞེས་ཤེས་པར་བྱ་བའི་ཕྱིར་དོན་སྨོས་སོ། །དེའི་དཔེར་བརྗོད་ནི། སྒྲ་ཆོས་ཅན། 

རྟག་སྟེ། ཕྱོགས་དང་མཐུན་ཕྱོགས་གང་རུང་ཡིན་པའི་ཕྱིར། ནམ་མཁའ་བཞིན། ཞེས་

བཀོད་པ་ན་སྒྲ་ཕྱོགས་ཡིན་པས་གང་རུང་ཕྱོགས་ཆོས་སུ་གྲུབ་ནམ་མཁའ་མཐུན་

ཕྱོགས་ཡིན་པས་གང་རུང་རྗེས་འགྲོ་ཡོད་པས་རྟགས་ཡང་དག་ཡིན་ཞེས་པ་དང༌། སྒྲ་

ཆོས་ཅན། མི་རྟག་སྟེ། ཕྱོགས་དང་མཐུན་ཕྱོགས་གང་རུང་ཡིན་པའི་ཕྱིར། བུམ་པ་

བཞིན། ཞེས་བཀོད་པ་ན། སྔར་བཞིན་རྟགས་ཡང་དག་ཡིན་ནོ་ཞེས་པ་ལྟ་བུའོ། །

གཉིས་པ་ལ། ཕྱོགས་ཆོས་ཁྱབ་པ་དོན་ལ་མེད་པར་བསྟན། དེས་ན་དོན་གྱི་

གོ་བྱེད་མ་ཡིན་པར་བསྟན། ཉེས་སྤོང་གི་ཡན་ལག་དགག་པའོ། །དང་པོ་ལ་ཕྱོགས་

དང་མཐུན་ཕྱོགས་གང་རུང་གི་རྟགས་ཀྱིས་སྒྲ་གཅིག་པར་སྒྲུབ་པའི་སྐབས་འདིར། 

སྒྲ་དང་བུམ་པ་ཆོས་ཅན། དངོས་པོ་ལ་ཕྱོགས་དང་མཐུན་ཕྱོགས་གང་རུང་གི་སྤྱིས་

ཉེ་བར་ཡོད་པ་མ་ཡིན་པར་ཐལ། སྒྲ་རྟག་པར་དཔག་པར་འདོད་པ་ཙམ་གྱིས་ཕྱོགས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དང་མཐུན་ཕྱོགས་གང་རུང་གི་སྤྱིས་བསྐལ་པར་འགྱུར་བའི་ཕྱིར། རྟགས་གྲུབ་སྟེ། ཉེ་

བ་དངོས་པོ་ལ་མེད་པ་འོན་ཀྱང་སྨྲ་བ་པོའི་མི་རྟག་པར་བརྗོད་པར་འདོད་པས་སྤྲུལ་

ཞིང་བྱས་པ་ཡིན་ཏེ། མི་རྟག་པར་བརྗོད་པར་འདོད་པ་དེ་མེད་ན་བརྗོད་པར་འདོད་པ་

སྒྲ་བུམ་གང་རུང་གི་ཕྱིར་བསྐལ་པ་ཉིད་མེད་པའི་ཕྱིར་རོ། །དེ་བཞིན་དུ་ཕྱོགས་དང་

མཐུན་ཕྱོགས་གང་རུང་གི་རྟགས་ཀྱིས་སྒྲ་རྟག་པར་སྒྲུབ་པ་ན། སྒྲ་ནམ་མཁའ་ཆོས་

ཅན། ཕྱོགས་དང་མཐུན་ཕྱོགས་གང་རུང་གི་སྤྱིས་ཉེ་བར་དངོས་པོ་ལ་ཡོད་པ་མ་

ཡིན་པར་ཐལ། སྒྲ་གཅིག་པར་དཔག་པར་འདོད་པ་ཙམ་གྱིས་ཕྱོགས་དང་མཐུན་

ཕྱོགས་གང་རུང་གི་སྤྱིས་བསྐལ་པར་འགྱུར་བའི་ཕྱིར། 

འོན་ཀྱང་སྨྲ་བ་པོའི་རྟག་པར་བརྗོད་པར་འདོད་པས་བྱས་པ་ཡིན་ཞེས་སྦྱར་

རོ། །ཁྱབ་པ་མེད་དེ། དངོས་པོའི་རང་བཞིན་ཉིད་བརྗོད་འདོད་ཀྱིས་ལྡོག་གོ་ཞེ་ན། 

བུམ་པ་ཆོས་ཅན། ཡང་མི་རྟག་པ་ལས་གཞན་དུ་རྟག་པར་བརྗོད་པར་འདོད་པས་སྒྲ་

དང་ཕྱོགས་དང་མཐུན་ཕྱོགས་གང་རུང་གི་སྤྱིས་ཉེ་བ་ལས་གཞན་དུ་བསྐལ་པར་

འགྱུར་བར་མི་རིགས་པར་ཐལ། སྒྲ་དང་ཕྱོགས་དང་མཐུན་ཕྱོགས་གང་རུང་གི་སྤྱིས་

ཉེ་བར་དངོས་པོའི་རང་བཞིན་དུ་ཡོད་པ་ཡིན་པའི་ཕྱིར། གཞན་ཡང་གང་ཟག་གཉིས་

ཀྱིས་སྒྲ་རྟག་པ་དང་མི་རྟག་པར་སྒྲུབ་པར་འདོད་པ་ན། བུམ་པ་གཅིག་ལ་ཆོས་ཅན། 

གཅིག་ཅར་ཡོན་ཏན་དངོས་འགལ་གཉིས་གཞི་མཐུན་དང་འདུ་བར་ཐལ། སྒྲ་དང་

ཕྱོགས་དང་མཐུན་ཕྱོགས་གང་རུང་གི་སྤྱིས་ཉེ་བར་དངོས་པོ་ལ་ཡོད་པའང་ཡིན་ཉེ་

བར་དངོས་པོ་ལ་ཡོད་པ་མིན་པའང་ཡིན་པའི་ཕྱིར། འདོད་ན། དངོས་འགལ་གཉིས་

གཞི་མཐུན་དུ་བསྡུ་བར་མི་འཐད་པས་བསལ་ལོ། །དེས་ན་ཕྱོགས་དང་མཐུན་ཕྱོགས་

གང་རུང་གི་ཆོས་འདི་དག་ནི་ཆོས་ཅན། བྱེད་པ་པོའི་འདོད་པ་ཙམ་གྱི་རྗེས་སུ་བྱེད་

པ་སྟེ། དངོས་པོ་རང་བཞིན་དུ་གནས་པ་མ་ཡིན་ཏེ། དངོས་པོ་ལ་མི་ལྟོས་པར་བྱེད་པ་

པོའི་འདོད་པ་ཙམ་གྱི་རྗེས་སུ་འགྲོ་ལྡོག་བྱེད་པའི་ཕྱིར། ཁྱབ་པ་ཡོད་དེ། དངོས་པོ་དེ་

ནི་དེ་ལྟར་འདོད་པ་ཙམ་གྱི་རྗེས་སུ་མི་འཇུག་པའི་ཕྱིར་རོ། །

གཉིས་པ་ནི། ཕྱོགས་དང་མཐུན་ཕྱོགས་གང་རུང་ཆོས་ཅན། དེ་ལས་ནི། 

བསྒྲུབ་བྱ་སྒྲ་གཅིག་པའི་དོན་མི་འགྲུབ་སྟེ། བསྒྲུབ་བྱའི་ཆོས་མི་རྟག་པ་ལ་ཉེ་བའི་རྗེས་

འགྲོ་དང་རྟག་པ་དང་བསྐལ་པའི་ལྡོག་པ་དངོས་པོའི་རང་བཞིན་དག་ཏུ་མ་གྲུབ་པའི་

ཕྱིར། རྟགས་གྲུབ་སྟེ། གང་རུང་འདོད་པ་ཙམ་གྱིས་བྱས་ལ་དངོས་པོ་འདོད་པ་ཙམ་

གྱི་རྗེས་སུ་མི་བྱེད་པ་དེའི་ཕྱིར། ཁྱབ་པ་ཡོད་དེ། རྟགས་ཀྱི་ཚུལ་དངོས་པོ་ལ་གྲུབ་ན་

ནི་གང་རུང་ཡང་རྟགས་ཡང་དག་ཏུ་འགྱུར་ཏེ། དཔེར་ན། གོང་བུའི་ཁྱད་པར་འགའ་

ཞིག་ཏུ་བ་ལང་བ་མེན་གཉིས་ཀ་ལ་ཡོད་པའི་རྭ་ཅན་ལ་མི་འཁྲུལ་བའི་དེ་འདྲ་བའི་རང་

བཞིན་གྱིས་ཆོས་མཐུན་པ་མཐོང་ནས་རྭ་མ་མཐོང་བ་ན། གོང་བུ་འདི་ནི་ཆོས་ཅན། 

རྭ་ཅན་ཡིན་ཏེ། བ་ལང་དང་བ་མེན་གང་ཡང་རུང་བ་ཞིག་ཡིན་པའི་ཕྱིར། ཞེས་བརྗོད་

པ་ལྟ་བུའོ། །

གསུམ་པ་ནི། ཅི་སྟེ་དོན་མ་གནས་པའི་གང་རུང་མ་གྲུབ་ན་ཡང་ངས་དེ་ལྟར་

བརྗོད་པར་འདོད་པས་ཡུལ་དུ་བྱས་པའི་གང་རུང་གྲུབ་པས་རྟགས་ཡིན་པའི་ཕྱིར་རོ་

ཞེས་སྨྲ་བ་དེའི་ཚེ་ཡང༌། སྐྱེས་བུའི་འདོད་པ་ཆོས་ཅན། དེ་ལས་འདོད་བྱའི་དོན་གྱིས་

སྟོང་བའི་བརྗོད་པར་འདོད་པ་ལ་སྣང་བ་ཙམ་ཞིག་འགྲུབ་ཀྱི་དེ་ལས་འདོད་བྱ་ཕྱི་རོལ་

གྱི་དོན་འགྲུབ་པ་ནི། མ་ཡིན་ནོ། །དེ་ནི་འདོད་བྱ་ཕྱི་རོལ་གྱི་དངོས་པོ་ལ་འཇུག་པར་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ངེས་པ་མེད་པའི་ཕྱིར་རོ། །རྟགས་གྲུབ་སྟེ། འདོད་པ་ཆོས་ཅན། འདོད་བྱ་དངོས་པོ་ལ་

འཁྲུལ་པར་འགྱུར། འདི་ལྟར་རྟགས་དང་དཔལ་འབྱོར་ལ་སོགས་པའི་དོན་གང་ལ་སྐྱེས་

བུ་དེའི་འདོད་པ་ཡོད་པ་དེར་འདོད་བྱའི་དངོས་པོ་ཡོད་པ་ཡིན་ནོ་ཞེས་དེ་ལྟར་ནི་སྟེ་

སྐབས་དོན་འདོད་བྱའི་དངོས་པོ་ལ་མི་འཁྲུལ་ན་བལྟ་བར་རུང་བ་ལ་ནུས་པ་སྟེ། 

དམིགས་པ་མ་ཡིན་པའི་ཕྱིར། ཁྱབ་པ་ཡོད་དེ། དེ་ལྟ་ན་འདོད་པ་ནི། འདོད་བྱ་དངོས་

པོས་ཁྱབ་པ་མ་གྲུབ་པའི་ཕྱིར་རོ། །བརྗོད་འདོད་ཀྱི་བྱས་པ་རྟགས་ཡིན་པ་བསལ་བ་

འདིས་ནི། རྟགས་ཡང་དག་ཡིན་ཏེ། ངས་དེ་ལྟར་ཁས་བླངས་པའི་ཕྱིར། གཞན་གྱིས་

ཁས་བླངས་པའི་ཕྱིར་ཞེས་བྱ་བ་ལ་སོགས་པའི་གཏན་ཚིགས་ཀྱི་སྦྱོར་བ་དང་ལུང་

ལས་རྟགས་གྲུབ་པ་ཡང་གཏན་ཚིགས་མ་ཡིན་པར་བཤད་པ་ཡིན་ནོ། །ཁས་བླངས་

འདོད་པས་བྱས་པ་བསལ་མོད་ལུང་ཇི་ལྟར་བསལ་ཞེ་ན། ལུང་ཚིག་ནི་སྨྲ་བ་པོའི་འདོད་

པ་ཙམ་གྱིས་འཇུག་ལ་འདོད་པ་འདོད་བྱའི་དངོས་པོ་དང་མ་འབྲེལ་བའི་ཕྱིར་རོ། །

གསུམ་པ་ནི། རྟོག་པ་དང་ལུང་དེ་དག་གིས་བྱས་པ་སྟེ། བརྟགས་པའི་ཆོས་ནི་

ཆོས་ཅན། བསྒྲུབ་བྱའི་ཆོས་དངོས་པོ་ལ་འཁྲུལ་པ་ཡིན་ཏེ། བྱེད་པ་པོ་སྐྱེས་བུའི་འདོད་

པ་ཙམ་དང་རྗེས་སུ་འབྲེལ་པའི་ཕྱིར། ཙམ་ནི་འདོད་པ་ལས་གཞན་འགོག་པའོ། །ཁྱབ་

པ་ཡོད་དེ། འདོད་བྱ་དངོས་པོའང་འདོད་པ་ལས་གཞན་དུ་སྲིད་པའི་ཕྱིར་རོ། །

གཉིས་པ་ལ། ཤུགས་ལ་བསྟན་པའི་དམ་བཅའ་དང༌། དེ་སྒྲུབ་པའོ། །དང་པོ་

ནི། བསྒྲུབ་བྱ་སྒྲུབ་བྱེད་གཉིས་ཀ་རང་གིས་མཐོང་བར་ཁྱད་མེད་པ་ལ་རང་གིས་

མཐོང་བའི་སྒྲས་སྒྲུབ་བྱེད་ཁོ་ན་འཛིན་པ་ཅི་ཞེ་ན། སློབ་དཔོན་གྱིས་ཚུལ་གསུམ་པའི་

རྟགས་སྟོན་པར་བྱེད་པ་ནི། གཞན་གྱི་དོན་གྱི་རྗེས་སུ་དཔག་པ་ཡིན་པར་དངོས་སུ་

བུ་སྟོན་རིན་ཆེན་གྲུབ།

གསུངས་པའི་ཕྱིར་དོན་ནམ་ཤུགས་ཀྱིས་ནི་ཕྱོགས་ཀྱི་ཚིག་ནི་སྒྲུབ་པར་བྱེད་པར་

འདོད་པ་བསལ་ནས་སྒྲུབ་བྱེད་མ་ཡིན་ནོ་ཞེས་བཤད་པར་རིགས་པར་བྱའོ། །

གཉིས་པ་ལ། རྟགས་དགོད། ཕྱོགས་ཆོས་སྒྲུབ། རྩོད་པ་སྤང་བ་གསུམ་ལས། 

དང་པོ་ནི། ཇི་ལྟར་ཏེ་གང་གི་ཕྱིར་ཕྱོགས་ཚིག་སྒྲུབ་པར་བྱེད་པ་མ་ཡིན་ཞེ་ན། 

ཕྱོགས་ཚིག་ཆོས་ཅན། སྤྱི་རིགས་ནས་རང་གི་བརྗོད་བྱ་སྐབས་ཀྱི་བསྒྲུབ་བྱ་སྒྲུབ་

བྱེད་མ་ཡིན་ཏེ། དེ་ལས་སྤྱི་རིགས་ནས་དངོས་སམ་བརྒྱུད་པས་རང་གི་བརྗོད་བྱ་

སྐབས་ཀྱི་བསྒྲུབ་བྱ་གྲུབ་པ་མི་སྐྱེ་བ་སྟེ་མེད་པའི་ཕྱིར་རོ། །

གཉིས་པ་ལ། ཚིག་དངོས་སུ་སྒྲུབ་བྱེད་མ་ཡིན་པར་མཚུངས་པ་དང༌། བརྒྱུད་

ནས་སྒྲུབ་བྱེད་མ་ཡིན་པར་མི་མཚུངས་པར་བསྟན་པ་གཉིས་ཀྱི་དང་པོ་ལ། བསྟན་པ་

ནི། རེ་ཞིག་ཚིག་དངོས་སུ་སྒྲུབ་བྱེད་མིན་པ་སྟོན་པ་ནི། ཕྱོགས་དང་གཏན་ཚིགས་

བརྗོད་པའི་ཚིག་ཆོས་ཅན། དེ་དག་རང་ཉིད་དང་བརྗོད་བྱ་སྐབས་ཀྱི་བསྒྲུབ་བྱ་དངོས་

སུ་སྒྲུབ་པར་བྱེད་པར་གནས་པ་མ་ཡིན་ཏེ། བརྗོད་བྱ་སྐབས་ཀྱི་བསྒྲུབ་བྱའི་དོན་

དངོས་སུ་སྒྲུབ་པའི་ནུས་པ་མེད་པའི་ཕྱིར། དེའི་རྒྱུ་མཚན་ཚུལ་གསུམ་ཚད་མས་

ངེས་པའི་དོན་གྱིས་བསྒྲུབ་བྱའི་དོན་རྟོགས་པར་བྱེད་པའི་ཕྱིར་རོ། །

བཤད་པ་ནི། དོན་བྱས་པ་ཆོས་ཅན། དེ་ཉིད་ཀྱིས་བསྒྲུབ་བྱ་སྒྲ་མི་རྟག་པའི་

དོན་གོ་བར་བྱེད་དེ་སྒྲ་གཅིག་སྒྲུབ་ལ་འཁྲུལ་པ་མེད་པའི་ཚུལ་གསུམ་ཚང་བའི་

རྟགས་ཡིན་པའི་ཕྱིར། ཕྱོགས་དང་རྟགས་བརྗོད་པའི་ཚིག་ནི་ཆོས་ཅན། བརྗོད་བྱ་

སྐབས་ཀྱི་བསྒྲུབ་བྱ་དངོས་སུ་སྒྲུབ་བྱེད་མ་ཡིན་ཏེ། སྐབས་ཀྱི་བསྒྲུབ་བྱའི་ཆོས་ལ་

འབྲེལ་པ་ངེས་པ་མེད་པའི་ཕྱིར་རོ། །ཕྱོགས་དང་གཏན་ཚིགས་ཀྱི་ཚིག་ནི་ཆོས་ཅན། 

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

རང་གི་ངོ་བོ་ཉིད་ཀྱིས་བརྗོད་བྱ་སྐབས་ཀྱི་བསྒྲུབ་བྱའི་དོན་འགྲུབ་པར་བྱེད་པའི་ཕྱིར་

ནི། དངོས་སུ་སྒྲུབ་པར་བྱེད་པ་མ་ཡིན་ནོ། །རང་གི་ངོ་བོས་བརྗོད་བྱ་སྐབས་ཀྱི་བསྒྲུབ་

བྱ་དངོས་སུ་སྒྲུབ་པའི་ནུས་པ་མེད་པ་དེས་ན་སྟེ་དེའི་ཕྱིར། ཁྱད་པར་དུ་ཕྱོགས་ཀྱི་

ཚིག་ཆོས་ཅན། རང་གི་བརྗོད་བྱ་སྐབས་ཀྱི་བསྒྲུབ་བྱ་དངོས་སུ་སྒྲུབ་པར་བྱེད་པ་མ་

ཡིན་ནོ། །དེ་ལས་རང་གི་བརྗོད་བྱ་སྐབས་ཀྱི་བསྒྲུབ་བྱའི་དོན་ལ་ཐེ་ཚོམ་ཟ་བར་

མཐོང་གི །ངེས་པ་ནི་མ་ཡིན་པའི་ཕྱིར་རོ། །ནིའི་སྒྲས་རྟགས་ཚིག་ལ་མེད་པའི་རྒྱུ་

མཚན་ལྷག་པོ་བསྟན་པའོ། །

གཉིས་པ་ལ། བསྟན་པ་ནི། སྒྲ་གཅིག་ཅེས་པའི་ཕྱོགས་ཚིག་ཆོས་ཅན། རང་

གི་བརྗོད་བྱའི་སྐབས་ཀྱི་བསྒྲུབ་བྱ་བརྒྱུད་པ་ཡིས་ཀྱང་སྒྲུབ་པའི་ནུས་པ་མེད་དེ། 

ཚད་མས་མ་གྲུབ་པའི་བསྒྲུབ་བྱ་དངོས་སུ་བརྗོད་པའི་ཕྱིར། གཏན་ཚིགས་བརྗོད་པའི་

ཚིག་ཆོས་ཅན། བརྒྱུད་ནས་སྒྲུབ་བྱེད་ཡིན་ཏེ། རང་ཉིད་ལ་བསྒྲུབ་བྱ་དངོས་སུ་སྒྲུབ་

པའི་ནུས་པ་མེད་ཀྱང་བསྒྲུབ་བྱ་དངོས་སུ་སྒྲུབ་ནུས་ཀྱི་རྟགས་དྲན་ལམ་དུ་སྟོན་བྱེད་

ཡིན་པའི་ཕྱིར་རོ། །

དེ་ཉིད་བཤད་པ་ནི། ཕྱོགས་ཚིག་ཆོས་ཅན། རང་གི་བརྗོད་བྱ་སྐབས་ཀྱི་བསྒྲུབ་

བྱ་བརྒྱུད་པས་ཀྱང་སྒྲུབ་བྱེད་མ་ཡིན་ཏེ། ཐེ་ཚོམ་དུ་གྱུར་པའི་བསྒྲུབ་བྱ་དངོས་སུ་

བརྗོད་པའི་ཕྱིར་རོ། །གཏན་ཚིགས་ཀྱི་ཚིག་ནི་ཆོས་ཅན། སྒྲུབ་བྱེད་དྲན་པའི་རྒྱུ་ཡིན་

པས་ཉེ་བར་བཏགས་ནས་སྒྲུབ་བྱེད་ཡིན་ནོ་སྟེ། རང་ཉིད་ལ་བསྒྲུབ་བྱ་དངོས་སུ་སྒྲུབ་

པའི་ནུས་པ་མེད་ཀྱང་དངོས་སུ་སྒྲུབ་ནུས་པའི་རྟགས་དངོས་སུ་བརྗོད་པའི་ཕྱིར་རོ། །

གསུམ་པ་ལ། རྟགས་ཚིག་འཇུག་པའི་རྒྱུ་ཡིན་པས་དང༌། རྟགས་ཀྱི་ཡུལ་

བུ་སྟོན་རིན་ཆེན་གྲུབ།

སྟོན་པས་སྒྲུབ་ནུས་པའི་རྩོད་སྤང་ངོ༌། །དང་པོ་ནི། རྟགས་ཚིག་རྟགས་དྲན་པའི་རྒྱུ་

ཡིན་པས་བརྒྱུད་ནས་སྒྲུབ་བྱེད་ཡིན་ན། ཕྱོགས་ཚིག་དེ་ཡང་ཆོས་ཅན། བརྒྱུད་ནས་

བསྒྲུབ་བྱ་སྒྲུབ་ནུས་པ་ཉིད་དེ་ལས་གཏན་ཚིགས་ཀྱི་ཚིག་འཇུག་པའི་ཕྱིར་རོ་ཞེ་ན། 

ཐེ་ཚོམ་དང་ཤེས་འདོད་དང་སྐབས་དེ་དག་ཀྱང་ཆོས་ཅན། བརྒྱུད་ནས་སྒྲུབ་བྱེད་དུ་

ཐལ་བར་འགྱུར། དེ་ལས་རྟགས་ཚིག་འཇུག་པའི་ཕྱིར། རྟགས་གྲུབ་སྟེ། སྔར་རྟོགས་

པ་པོ་སྒྲ་རྟག་གམ་མི་རྟག་ཅེས་ཐེ་ཚོམ་ཟའོ། །ཐེ་ཚོམ་ལས་ཤེས་པར་འདོད་པར་

འགྱུར་ལ་དེ་ལས་གཏན་ཚིགས་ཀྱི་སྦྱོར་བའི་སྐབས་མངོན་པར་འདོད་པའི་བདག་

ཉིད་ཅན་འཇུག་ཅིང་དེ་ལས་རྟགས་ཚིག་འཇུག་པའི་ཕྱིར་རོ། །གལ་ཏེ་གང་ཟག་

གཅིག་གིས་རབ་ཏུ་སྦྱར་བའི་ཚིག་སྒྲུབ་བྱེད་ཡིན་གྱི་ཐེ་ཚོམ་སོགས་མིན་ནོ་ཞེ་ན། འོ་

ན་རྒོལ་བས་སྒྲ་རྟག་ཅེས་པའི་ཚིག་ལས་འགའ་ཞིག་དེ་ལ་ཐེ་ཚོམ་ཟ་བ་ན་རྒོལ་བས་

ཕན་འདོད་ཀྱིས་དེ་ལྡོག་པའི་ཕྱིར་རམ། གཉེན་པོར་མི་རྟག་པའི་གཏན་ཚིགས་ཀྱི་

ཚིག་འཇུག་པ་སྲིད་པའི་ཕྱིར་སྒྲ་རྟག་ཅེས་པའི་མི་མཐུན་པའི་ཚིག་དེ་ཡང་ཆོས་ཅན། 

སྒྲ་གཅིག་པའི་རྟགས་ཚིག་དེ་དང་ལྷན་ཅིག་སྒྲུབ་པར་བྱེད་པར་འགྱུར། དེ་ལས་སྒྲ་

གཅིག་པའི་རྟགས་ཚིག་འཇུག་པའི་ཕྱིར་རོ། །རྟགས་ཚིག་འཇུག་པ་ཙམ་གྱིས་སྒྲུབ་

བྱེད་ཡིན་ན་ཧ་ཅང་ཐལ་བ་དེའི་ཕྱིར། རྟགས་ཚིག་སྐྱོན་མེད་དེ་ཉིད་ཆོས་ཅན། བརྒྱུད་

ནས་བསྒྲུབ་བྱ་སྒྲུབ་པར་བྱེད་པ་ཡིན་ནོ། །ནང་གི་ཡན་ལག་གི་དོན་བསྒྲུབ་བྱ་བར་མ་

ཆད་པ་དངོས་སུ་སྒྲུབ་པའི་ནུས་པ་ནི། ཚུལ་གསུམ་ཉིད་ལ་གནས་པ་ཡིན་ལ་ཚུལ་

གསུམ་པོ་དེ་ལ་དྲན་པའི་ཡུལ་ཅན་ཤེས་པ་འཇོག་པར་བྱེད་པ་ནི། རྟགས་དེའི་ཚིག་

ལ་གནས་པའི་ཕྱིར་རོ། །

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གཉིས་པ་ནི། གལ་ཏེ་གཏན་ཚིགས་ཀྱི་བྱེད་པའི་ཡུལ་མ་བསྟན་ན་གཏན་

ཚིགས་ཀྱི་བྱེད་པ་འཇུག་པ་མི་སྲིད་པས་ཕྱོགས་ཀྱི་ཚིག་ནི། གཏན་ཚིགས་ཀྱི་བྱེད་

པའི་ཡུལ་སྟོན་པ་ཉིད་ཀྱིས་བསྒྲུབ་བྱ་སྒྲུབ་ནུས་པ་ཡིན་གྱི་ནུས་པ་དྲན་པར་བྱེད་པ་ནི་

མ་ཡིན་ནོ་ཞེ་ན། རྩོད་པ་འདི་ལ་གོ་བྱའི་ཡུལ་མེད་ན་གཏན་ཚིགས་མི་འཇུག་པ་

བཞིན་དུ་རྟོགས་བྱའི་ཕྱིར་རྒོལ་ཐེ་ཚོམ་མི་ཟ་ནའང་རྟགས་མི་འཇུག་པས་ཐེ་ཚོམ་ལ་

སོགས་པའང་གོ་བྱེད་དུ་ཐལ་ཞེས་བཤད་ཟིན་ཏོ། །ཅི་སྟེ་གཅིག་གིས་རབ་ཏུ་སྦྱར་

བའི་ཚིག་སྒྲུབ་བྱེད་ཡིན་ནོ་ཞེ་ན། གཞན་ཡང་སྒྲ་གཅིག་སྒྲུབ་ཀྱི་མཐུན་སྦྱོར་ཆོས་

མཐུན་ཡུལ་ཕྱོགས་མཚན་ཉིད་པ་གདོན་མི་ཟ་བར་དངོས་སུ་བསྟན་པར་བྱ་དགོས་པ་

མ་ཡིན་ནོ། །ཕྱོགས་མཚན་ཉིད་པ་དངོས་སུ་བསྟན་པ་དེ་མེད་ཀྱང་དོན་གྱི་གོ་བ་དེས་

ན་སྟེ་དེའི་ཕྱིར། རྟགས་གྲུབ་སྟེ། གང་ཅུང་ཟད་བྱས་པ་དེ་ཐམས་ཅད་མི་རྟག་པ་ཡིན་

ལ། སྒྲ་ཡང་བྱས་པ་ཡིན་ནོ། །ཞེས་བརྗོད་པས་ཀྱང་སྒྲ་མི་རྟག་པའི་ཞེས་དོན་གྱིས་གོ་

བ་ཉིད་དོ། །ཡན་ལག་ལྔ་ལས་མ་ཚང་ནའང་སྐྱོན་དུ་འགྱུར་བས་ཕྱོགས་བསྟན་དགོས་

སོ་ཞེ་ན། སྒྲུབ་ངག་ཆོས་ཅན། ཕྱོགས་དངོས་སུ་མ་བརྗོད་ཀྱང་སྐྱོན་དུ་མི་འགྱུར་ཏེ། 

ཕྱོགས་ནི་དངོས་སུ་མ་བརྗོད་ཀྱང་བསྒྲུབ་བྱ་འགྲུབ་པ་ལ་གེགས་མེད་པའི་ཕྱིར་

རོ། །གྲུབ་སྟེ། ཕྱོགས་མ་བརྗོད་ཀྱང་སྒྲུབ་བྱེད་ཀྱིས་བསྒྲུབ་བྱ་གོ་བར་བྱེད་ནུས་པ་

དེས་ནའོ། །རྟགས་ཀྱི་ཚུལ་གསུམ་ལས་གང་རུང་གཅིག་མ་བརྗོད་ན་བསྒྲུབ་བྱ་འགྲུབ་

པའི་གེགས་སུ་འགྱུར་བས་སྒྲུབ་པའི་ངག་བརྗོད་པ་མ་ཚང་བའི་སྐྱོན་དུ་འགྱུར་

རོ། །ཞེས་བཤད་པར་བྱའོ། །

གཉིས་པ་ལ། ཤུགས་ལ་བསྟན་བྱ་བསྒྲུབ་བྱ་དང༌། དངོས་སུ་བསྟན་བྱ་གཏན་

བུ་སྟོན་རིན་ཆེན་གྲུབ།

ཚིགས་ཀྱི་རང་བཞིན་གཉིས་ཀྱི་དང་པོ་ལ། རྩོད་སྤང་གིས་མཚམས་སྦྱར། མཚན་

ཉིད་མདོར་བསྟན། རྒྱས་པར་བཤད་པ་གསུམ་ལས། དང་པོ་ནི། གཞན་དོན་རྗེས་

དཔག་གི་སྐབས་སུ་ཆོས་ཅན། ཕྱོགས་ཀྱི་མཚན་ཉིད་བརྗོད་པར་མི་བྱ་བར་ཐལ། དེ་

ནི་སྒྲུབ་པར་བྱེད་པ་དེ་བསྒྲུབ་བྱ་བསྟན་པ་མེད་ན་མེད་པ་མ་ཡིན་པའི་ཕྱིར་རོ། །རྟགས་

ཁས་བླངས་པ་འོ་ན་ཞེ་ན། ཕྱོགས་མཚན་ཉིད་པ་དེ་སྒྲུབ་བྱེད་ཡིན་པའི་སྒོ་ནས་བརྗོད་

བྱ་མིན་ཡང་བསྒྲུབ་པར་བྱ་བ་ཡིན་པ་ལ་མ་ཡིན་པ་དང་བསྒྲུབ་པར་བྱ་བ་མ་ཡིན་པ་

ནམ་མཁའི་ཡོན་ཏན་ལ་སོགས་པ་ལ་བསྒྲུབ་བྱ་ཡིན་པར་ཕྱིན་ཅི་ལོག་པར་རྟོག་པ་

མཐོང་བའི་ཕྱིར་ལོག་རྟོག་དེ་བཟློག་པའི་དོན་དུ་ཕྱོགས་ཀྱི་མཚན་ཉིད་བརྗོད་པར་བྱ་

དགོས་པ་ཡིན་ནོ། །

གཉིས་པ་ལ། གཞན་དོན་སྐབས་ཀྱི་རྗེས་སུ་དཔག་པར་བྱ་བ་ཕྱོགས་མཚན་

ཉིད་པ་དེ་ཡང་ཀུན་ལས་བཏུས་ནས་མཚན་ཉིད་ལྔ་ལྡན་དུ་གསུངས་ཏེ། ངོ་བོ་ནི། 

བསྒྲུབ་པར་བྱ་བའི་རང་གི་ངོ་བོ་སྟེ། ཕྱིར་རྒོལ་གྱི་ཚད་མས་གྲུབ་མ་ཟིན་པའོ། །ཁོ་ན་

ནི། གྲུབ་མ་ཟིན་ཀྱང་སྒྲུབ་བྱེད་དང་དཔེར་བཀོད་པ་མ་ཡིན་པར་བསྒྲུབ་བྱ་ཁོ་ནར་

བསྟན་པར་བྱ་བའོ། །རང་ཉིད་ནི་རྒོལ་བ་རང་ཉིད་ཀྱིས་བསྒྲུབ་བྱར་ཁས་བླངས་

པའོ། །འདོད་པ་ནི། རྒོལ་བས་འདོད་པའི་ཡུལ་དུ་བྱས་པའོ། །མ་བསལ་བ་ནི་མངོན་

སུམ་ལ་སོགས་པས་བསལ་བ་མ་ཞུགས་པའོ། །

གསུམ་པ་ལ། དང་པོ་བཞི་སྤྱིར་བསྟན། མ་བསལ་བ་བྱེ་བྲག་ཏུ་བཤད་

པའོ། །དང་པོ་ལ། སེལ་ཚུལ་གྱིས་མདོར་བསྟན། ལོག་རྟོག་བཀག་པའི་སྒོ་ནས་རྒྱས་

པར་བཤད་པའོ། །དང་པོ་ལ། ཕྱོགས་ཀྱི་མཚན་ཉིད་སྟོན་པའི་སྐབས་འདིར་རང་གི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ངོ་བོ་ཞེས་པའི་ཚིག་གིས་ཕྱིར་རྒོལ་གྱི་ཚད་མས་མ་གྲུབ་པ་བསྒྲུབ་བྱར་གཟུང་ངོ་

ཞེས་རིག་པར་བྱའོ། །གྲུབ་པ་བསྒྲུབ་བྱར་བཟུང་བ་དེས་ན་ཚད་མས་གྲུབ་ཟིན་པ་ན། 

དཔེར་ན། སྒྲ་ནི། མཉན་པར་བྱའོ་ཞེས་བྱ་བ་ལྟ་བུ་གྲུབ་ཟིན་བསྒྲུབ་བྱ་ཡིན་པ་བསལ་

བ་ཡིན་ནོ། །དེ་བཞིན་དུ་འདིར་ཚིག་ཕྲད་ཁོ་ན་ཞེས་པའི་ཚིག་གིས་སྒྲུབ་བྱེད་དུ་

བཀོད་པ་མིན་པའི་བསྒྲུབ་པར་བྱ་བ་ཁོ་ན་བསྟན་པར་བྱ་བ་བསྒྲུབ་བྱར་གཟུང་ངོ་ཞེས་

རིག་པར་བྱའོ། །རྒྱུ་མཚན་དེས་ན་ཚད་མས་མ་གྲུབ་ཀྱང་སྒྲུབ་བྱེད་དུ་འདོད་པ། 

དཔེར་ན། གྲངས་ཅན་ལ་སྒྲ་མི་རྟག་སྟེ། བྱས་པའི་ཕྱིར། བུམ་པ་བཞིན། ཞེས་བཀོད་

པ་ན་མངོན་གསལ་དུ་སྨྲ་བ་ལ་མ་གྲུབ་པའི་གཏན་ཚིགས་བྱས་པ་དང་གྲངས་ཅན་ལ་

མ་གྲུབ་པའི་དཔེ་བུམ་པ་ལྟ་བུ་དེའི་བསྒྲུབ་བྱ་ཡིན་པ་བསལ་བ་ཡིན་ནོ། །

འདིར་འདོད་པ་ཞེས་པའི་ཚིག་གིས་མ་སྨྲས་ཀྱང་དོན་གྱིས་བསྒྲུབ་བྱར་བརྗོད་

ཅིང་འདོད་པ་བསྒྲུབ་བྱར་གཟུང་ངོ་ཞེས་རིག་པར་བྱའོ། །རྒྱུ་མཚན་དེས་ན་སྒྲུབ་བྱེད་

འགོད་པའི་སྐབས་ཀྱི་རྟེན་མ་ཡིན་པ་བསྒྲུབ་བྱར་མི་འདོད་པའི་སྨྲས་པ་ཙམ་བསྒྲུབ་བྱ་

ཡིན་པ་བསལ་བ་ཡིན་ནོ། །འདིར་རང་ཉིད་ཅེས་བྱ་བ་ཚིག་བཞི་པས་རྒོལ་བ་རང་

ཉིད་བསྒྲུབ་བྱར་ཁས་བླངས་པ་བསྒྲུབ་བྱར་གཟུང་ངོ་ཞེས་རིག་པར་བྱའོ། །རྒྱུ་མཚན་

དེས་ན་རྒོལ་བས་བསྒྲུབ་བྱར་ཁས་བླངས་པ་མ་ཡིན་པའི་ལུང་དོན་བསྒྲུབ་བྱ་ཡིན་པ་

བསལ་བ་ཡིན་ནོ། །ལུང་ལ་མ་བརྟེན་པ་ན་དེ་ལྟར་ཡིན་ཡང་བརྟེན་པ་ན་ལུང་དོན་

བསྒྲུབ་བྱ་ཡིན་ནོ་ཞེ་ན། བསྟན་བཅོས་ཁས་བླངས་ཤིང་དེ་ལ་བརྟེན་ཀྱང་ནམ་མཁའི་

ཡོན་ཏན་ལ་སོགས་པ་བསྒྲུབ་བྱའི་མེད་ན་མི་འབྱུང་བའི་འབྲེལ་ཟླ་མ་ཡིན་པ་བསྒྲུབ་

བྱའི་རང་ལྡོག་ཀྱང་མ་ཡིན་པའི་ལུང་དོན་བསྒྲུབ་བྱ་ཡིན་པ་བསལ་ལོ། །

བུ་སྟོན་རིན་ཆེན་གྲུབ།

གཉིས་པ་ལ། ངོ་བོ་ལོག་རྟོག་ཉུང་བས་རྒྱས་བཤད་མེད་ལ་གཞན་བརྗོད་བྱ་

མང་རིམ་གྱིས་གོ་ལྡོག་སྟེ་སྟོན་པ་ལ་བཞི་སྟེ། འདོད་པ་དང༌། རང་ཉིད་དང༌། ཁོ་ན་

དང༌། ཞར་བྱུང་རྒྱས་བཤད་ལས། དང་པོ་ལ། འདོད་པ་སྨོས་པའི་ཡོངས་གཅོད་ཀྱི་

དགོས་པ་དང༌། རྣམ་བཅད་ཀྱི་དགོས་པ་ལས། དང་པོ་ལ། རྩོད་པ་ནི། མ་སྨྲས་ཀྱང་

བསྒྲུབ་བྱར་འགྱུར་ན་ད་ནི་དོན་གྱིས་བརྗོད་པའི་བསྒྲུབ་བྱ་དེ་ཆོས་ཅན། རྒོལ་བས་

བསྒྲུབ་བྱ་ཉིད་དུ་འདོད་པ་ཡིན་ནོ་ཞེས་ཇི་ལྟར་རྟོགས་ཏེ་མི་རྟོགས་པར་ཐལ། སྒྲས་མ་

ཟིན་པས་མཐོང་བའི་ཕྱིར་ཞེ་ན། 

ལན་ལ། སྐབས་ཀྱི་རྟོགས་པ་མདོར་བསྟན། དཔེ་བསྒྲུབས་པའི་སྒོ་ནས་རྒྱས་

པར་བཤད་པ་ལས། དང་པོ་ནི། རྒོལ་པ་ཆོས་ཅན། སྒྲ་གཅིག་པ་ལ་དཔག་འདོད་ཡོད་

དེ། སྒྲ་མི་རྟག་པ་ལ་བརྩད་ཅིང་དྲིས་པ་ན་སྐབས་སུ་བབས་པའི་སྒྲུབ་བྱེད་འགོད་པའི་

ཕྱིར། ཞེས་འབྲས་རྟགས་སམ། སྒྲ་གཅིག་པ་ཆོས་ཅན། རྒོལ་བས་དཔག་འདོད་ཀྱི་

ཡུལ་དུ་བྱས་པ་ཡིན་ཏེ། རྒོལ་བ་སྒྲུབ་བྱེད་འགོད་པའི་སྐབས་ཀྱི་རྟེན་ཡིན་པའི་ཕྱིར། 

ཞེས་རང་བཞིན་ནོ། །དཔེར་ན། གྲངས་ཅན་པ་མིག་སོགས་འདུས་པ་དེ་རྟག་པའི་དོན་

དུ་འགྱུར་བར་འདོད་པ་ལ་སྒྲུབ་བྱེད་དྲིས་པས། མིག་ལ་སོགས་པ་ཆོས་ཅན། གཞན་

གྱི་དོན་དུ་འགྱུར་ཏེ། འདུས་ཤིང་བསགས་པའི་ཕྱིར། མལ་ཆ་དང་སྟན་ལ་སོགས་པ་

བཞིན། ཞེས་བཀོད་པ་ན་མིག་སོགས་འདུས་པ་རྣམས་འདུས་པ་ལས་གཞན་གྱི་དོན་

ཡིན་པར་གྲུབ་ན་འདུས་པ་མ་ཡིན་པ་བདག་གི་དོན་ཉིད་དུ་གྲུབ་པར་འདོད་པས་དེ་ལ་

དཔག་འདོད་ཡོད་པར་སྐབས་ཀྱིས་ཤེས་པ་བཞིན་ནོ། །

གཉིས་པ་ལ། ཞེ་འདོད་སྐབས་ཀྱི་བསྒྲུབ་བྱར་བསྟན། སྐབས་ཀྱི་བསྒྲུབ་བྱ་མ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཡིན་པ་དགག །དེ་གཉིས་བཅས་པ་རྗེས་འགྲོ་མེད་པའི་ཉེས་པ་མཚོན་པར་བསྟན་

པའོ། །དང་པོ་ལ། ཞེ་འདོད་བདག་དོན་བྱེད་པ་དེ་ནི་ངག་ཏུ་མ་སྨྲས་སུ་ཟིན་ཀྱང་རྒོལ་

བས་བསྒྲུབ་བྱར་འདོད་པས་ཁྱབ་པས་སྐབས་ཀྱི་བསྒྲུབ་པར་བྱ་བ་ཡིན་ཞེས་གདུལ་

བྱ་ལ་བསྟན་པའི་ཕྱིར་འདོད་པ་བསྒྲུབ་བྱའི་མཚན་ཉིད་དུ་སྨོས་སོ། །འདིར་སྐབས་ཀྱི་

རྟེན་དུ་གྱུར་པའི་བསྒྲུབ་བྱ་བདག་གི་དོན་དུ་འགྱུར་འདི་ཉིད་སྒྲའི་བརྗོད་ཚུལ་མི་འདྲ་

བ་ལ་ལྟོས་པ་ལས། སློབ་དཔོན་གྱིས་ཀུན་བཏུས་སུ། ཆོས་དང་ཆོས་ཅན་རང་ངོ་བོ། །

ཡང་ན་དེ་ཡི་ཁྱད་པར་རྣམས། །ཕྱིན་ཅི་ལོག་ཏུ་བསྒྲུབ་པའི་ཕྱིར། །གནོད་པ་

མེད་ལ་འགལ་བ་ཡིན། །ཞེས་ཆོས་དང་ཆོས་ཅན་གྱི་ཁྱད་པར་དུ་བཤད་པ་ཡིན་གྱི་

དངོས་པོ་ལ་ཁྱད་པར་དང་ཁྱད་པར་ཅན་གྱི་འབྲེལ་པ་མེད་དེ། སྒྲས་མ་ཟིན་དོན་ནི་

འགའི་ཡང་ཁྱད་པར་མ་ཡིན་པའི་ཕྱིར། དཔེར་ན། མིག་ལ་སོགས་པ་འདི་དག་ནི་

ཆོས་ཅན། རིམ་དང་གཅིག་ཅར་གྱིས་འདུས་པ་མ་ཡིན་པའི་ཡུལ་ཅན་གཞན་གྱི་དོན་

དུ་འགྱུར་བ་ཡིན་ནོ་ཞེས་བརྗོད་དུ་འདུས་པ་མ་ཡིན་པ་བསྒྲུབ་བྱའི་ཆོས་ཀྱི་ཁྱད་པར་

དུ་བརྗོད་ཚུལ་གྱིས་ཁྱད་པར་གཞན་སྤངས་པའི་ཚིག་གིས་ཉེ་བར་བཟུང་བའི་ཕྱིར། 

བསྒྲུབ་བྱའི་ཆོས་དེའི་ཁྱད་པར་ཡིན་ལ། མིག་ལ་སོགས་པ་རིམ་དང་གཅིག་ཅར་

གྱིས་འདུས་པ་མ་ཡིན་པའི་དོན་དག་ནི་ཆོས་ཅན། གཞན་གྱི་དོན་དུ་འགྱུར་བ་ཡིན་ནོ་

ཞེས་བྱ་བ་ནི། འདུས་པ་མ་ཡིན་པ་ཆོས་ཅན་མིག་སོགས་ཀྱི་ཁྱད་པར་དུ་བརྗོད་ཚུལ་

གྱིས་ཁྱད་པར་ཆོས་གཞན་མ་སྤངས་པའི་སྒྲས་ཉེ་བར་གཟུང་བའི་ཕྱིར་ཆོས་ཅན་གྱི་

ཁྱད་པར་ཡིན་ནོ། །དེ་ལྟར་སྒྲས་བརྗོད་ཚུལ་གྱི་རྣམ་པར་གཞག་པ་ཙམ་ཞིག་ཐ་དད་

ཅིང་མི་འདྲ་བར་ཟད་ཀྱི་སྒྲས་གང་དུ་བཟུང་ཡང་དོན་ནི་བསྒྲུབ་བྱ་ཉིད་ཡིན་གྱི་གཞན་

བུ་སྟོན་རིན་ཆེན་གྲུབ།

ནི་མ་ཡིན་ནོ། །

གཉིས་པ་ལ། སྐབས་སུ་མ་བབས་པ་དགག །བསྒྲུབ་བྱ་མ་ཡིན་པ་དགག །དོན་

བསྡུ་བ་གསུམ་གྱི་དང་པོ་ལ། དངོས་དང་ཉེས་སྤོང་གི་ལན་དགག་པའི་དང་པོ་ལ། 

ཆོས་དང་ཆོས་ཅན་གྱི་ཁྱད་པར་དུ་གྱུར་པའི་བསྒྲུབ་བྱ་བདག་གི་དོན་དུ་འགྱུར་ཏེ། 

སྐབས་སུ་བབས་པ་ལས་དོན་གཞན་ཡིན་གྱི་སྐབས་སུ་མ་བབས་སོ་ཞེ་ན། འོ་ན་དྲིས་

པའི་སྐབས་དོན་གང་གིས་འཕེན། ཆོས་ཅན་གྱིས་འཕེན་པ་མིན་ཏེ། དེ་ལ་ཆོས་དེའི་

ཁྱབ་པ་མ་གྲུབ་པའི་ཕྱིར། རྟགས་ཀྱིས་འཕེན་པ་མིན་ཏེ། དེའི་དོན་དུ་མ་བཀོད་པའི་

ཕྱིར་རོ། །སྨྲས་པའི་ཆོས་ཀྱིས་འཕེན་ནོ་ཞེ་ན། བདག་གི་དོན་འགྱུར་ཆོས་ཅན། འབྲེལ་

པ་གང་གིས་གཞན་གྱིས་དོན་དུ་འགྱུར་ཞེས་དེ་ལྟར་སྨྲས་པའི་བསྒྲུབ་བྱའི་ཆོས་ཀྱིས་

འཕེན་པར་འགྱུར་ཏེ་མི་འགྱུར་བར་ཐལ། སྨྲས་པའི་ཆོས་གཞན་གྱི་དོན་འགྱུར་དང་

འབྲེལ་པ་ཅི་ཞིག་ཡོད་དེ་མེད་ཅིང་སྐབས་སུ་མ་བབས་པའི་ཕྱིར། ཁྱབ་པ་མེད་ན། 

རྟགས་ཡང་དག་ཆོས་ཅན། དགག་བྱའི་ཆོས་བསྒྲུབ་བྱར་འཕེན་པར་ཧ་ཅང་ཐལ། 

འབྲེལ་མེད་སྐབས་སུ་མ་བབས་པ་ཐམས་ཅད་བསྒྲུབ་བྱར་འཕེན་པའི་ཕྱིར། འདོད་ན། 

གཏན་ཚིགས་ཡང་དག་ཐམས་ཅད་ཆོས་ཅན། འགལ་བའི་རྟགས་སུ་ཐལ། རང་གི་

བསྒྲུབ་བྱ་འགོག་པར་བྱེད་པའི་རྟགས་ཡིན་པའི་ཕྱིར། རྟགས་ཁས་བླངས་ཏེ། རྟགས་

ཡང་དག་གི་དགག་བྱ་འགོག་ལ་དགག་བྱ་དེ་བསྒྲུབ་བྱ་ཡིན་པ་དེ་ལྟ་ཡིན་དང་སྟེ་དེའི་

ཕྱིར། མཐུན་དཔེ་ཡང་དག་ཆོས་ཅན། བསྒྲུབ་བྱའི་ཆོས་ཀྱིས་སྟོང་པར་འགྱུར། དགག་

བྱའི་ཆོས་ཀྱིས་སྟོང་པའི་ཕྱིར། ཁྱབ་པ་ཡོད་དེ། དགག་བྱའི་ཆོས་བསྒྲུབ་བྱའི་ཆོས་

ཡིན་པ་དེ་ལྟ་ཡིན་པས་སོ། །རྟགས་གྲུབ་སྟེ། དགག་བྱའི་ཆོས་ཀྱི་ཚོགས་དེ་སྙེད་ནི། 

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

མཐུན་དཔེ་ཡང་དག་འགར་ཡང་རྗེས་སུ་འགྲོ་བ་མེད་པའི་ཕྱིར་རོ། །འདོད་ན། ཤེས་

བྱ་འདིར་ཆོས་ཅན། རྟགས་གང་ལས་ཀྱང་བསྒྲུབ་བྱ་གང་ཡང་རྟོགས་པར་མི་འགྱུར་

བར་ཐལ། རྟགས་དང་དཔེ་ཡང་དག་མི་སྲིད་པ་དེའི་ཕྱིར། 

གཉིས་པ་ལ། ཉེས་སྤོང་ལན་ནི། ངག་ཏུ་སྨྲས་པའི་ཆོས་དཔེ་ལ་རྗེས་སུ་འགྲོ་

བ་མེད་ན་དེས་ཆོས་ཀྱིས་སྟོང་པ་དང་དེ་བཀག་ན་རྟགས་འགལ་བའི་སྐྱོན་འདིར་

འགྱུར་གྱི་གཞན་མ་སྨྲས་པའི་ཆོས་བཀག་ཅིང་རྗེས་འགྲོ་མེད་པ་ལ་ནི་སྐྱོན་དུ་འགྱུར་

བ་མ་ཡིན་ནོ་ཞེ་ན། དགག་པ་ནི། སྨྲས་པ་དང་ཞེ་འདོད་ཀྱི་ཆོས་ཆོས་ཅན། དཔེ་ལ་

རྗེས་འགྲོ་མེད་ན་སྐྱོན་དུ་འགྱུར་མི་འགྱུར་གྱི་ཁྱད་པར་ཡོད་པ་མ་ཡིན་ཏེ། རྒོལ་བས་

འདོད་པའི་ཡུལ་དུ་བྱས་པའི་བསྒྲུབ་བྱའི་ཆོས་ཉིད་དུ་ཁྱད་པར་མེད་པའི་ཕྱིར་

རོ། །ཁྱབ་པ་མེད་དེ། ཞེ་པས་འདོད་ཀྱང་མ་སྨྲས་པས་དེ་བཀག་ཅིང་རྗེས་འགྲོ་མེད་པ་

ལ་སྐྱོན་མེད་དོ་ཞེ་ན། ཞེ་འདོད་ཀྱི་བསྒྲུབ་བྱ་ལ་གནོད་པར་བྱེད་པའི་རྟགས་དེ་ཡང་

ཆོས་ཅན། འགལ་བའི་རྟགས་སུ་མི་འགྱུར་བར་ཐལ། སྨྲས་ཆོས་མི་འགོག་པའི་ཕྱིར། 

འདོད་ན། ཞེ་འདོད་ཀྱི་བསྒྲུབ་བྱ་འགོག་པའི་རྟགས་ཆོས་ཅན། ཞེ་འདོད་ཀྱི་བསྒྲུབ་བྱ་

དེ་སྒྲུབ་ལ་ལྟོས་ཏེ་འགལ་བའི་རྟགས་སུ་ཐལ། ཞེ་འདོད་ཀྱི་བསྒྲུབ་བྱ་དེ་སྒྲུབ་ལ་ལྟོས་

ཏེ་ཕྱོགས་ཆོས་གྲུབ་དེའི་བསྒྲུབ་པར་བྱ་བའི་མི་མཐུན་པའི་ཕྱོགས་ཉིད་དེ་ཁོ་ན་ལ་

འཇུག་པར་ཚད་མས་ངེས་ཤིང་མཐུན་ཕྱོགས་ལ་རྗེས་འགྲོ་མེད་པའི་ཕྱིར་རོ། །ཁྱབ་

པ་ཡོད་དེ། དེ་ལྟ་ན་འདོད་པའི་བསྒྲུབ་བྱ་དེ་ལས་ལྡོག་པ་སྒྲུབ་པའི་མཚན་ཉིད་དེ་རང་

བཞིན་ཡིན་པའི་ཕྱིར་རོ། །འདུས་བསགས་ལ་སྐྱོན་དེ་མེད་དོ་ཞེ་ན། སྔར་ཇི་སྐད་དུ་

བཤད་པའི་འདུས་པ་མ་ཡིན་པའི་དོན་ཆོས་དང་ཆོས་ཅན་གྱི་ཁྱད་པར་དུ་བཟུང་བ་

བུ་སྟོན་རིན་ཆེན་གྲུབ།

ཡང་ཞེ་བས་བསྒྲུབ་བྱར་ཡོད་པས་བསྒྲུབ་བྱ་ཡིན་ཞིང་དེ་དཔེ་ལ་མེད་པ་ལ་ཡང་རྗེས་

སུ་འགྲོ་བ་མེད་པའི་སྐྱོན་འདོད་པ་ཉིད། ཇི་སྐད་དུ། སློབ་དཔོན་དབྱིག་གཉེན་གྱིས། 

གཞན་གྱི་དོན་དུ་འགྱུར་ཞེས་གཞན་གང་ཡིན་དྲིས་པ་ན་བདག་ཤེས་རིག་དེ་ལ་

གཞན་ཟེར་བ་ཡིན་ནོ་ཞེ་ན། འོ་ན་བདག་གི་དོན་འགྱུར་དེ་ནི་མཐུན་དཔེ་མལ་ཆ་ལ་

རྗེས་སུ་འགྲོ་བ་མ་གྲུབ་བོ། །ཞེས་བཤད་པ་ཡིན་ནོ། །རྟགས་འདུས་བསགས་ཆོས་

ཅན། འགལ་བའི་རྟགས་སུ་ཐལ། རྟགས་ཆོས་སུ་གྲུབ། འདོད་པའི་བསྒྲུབ་བྱ་དེ་ཉིད་

ལ་གནོད་པར་བྱེད་པའི་ཕྱིར་རོ། །ཁྱབ་པ་ཡོད་དེ། འགལ་རྟགས་ཀྱི་ཆོས་ཏེ་རྒྱུ་མཚན་

ཀྱང་འདོད་པའི་བསྒྲུབ་བྱ་ལ་གནོད་པས་འགལ་རྟགས་སུ་བྱས་པའི་ཕྱིར་རོ། །དེས་ན་

རྟགས་ཐམས་ཅད་འགལ་བར་འགྱུར་བ་མིན་ནོ། །

གཉིས་པ། ཞེ་འདོད་དེ་ཡང་ཆོས་ཅན། བསྒྲུབ་བྱ་མ་ཡིན་ནོ། །བསྒྲུབ་བྱར་ངག་

ཏུ་མ་བརྗོད་པའི་ཕྱིར་ཞེ་ན། དགག་པ་ལ། བསྟན་བཤད་གཉིས་ཀྱི་དང་པོ་ལ། རྟགས་

འདུས་བསགས་ཆོས་ཅན། དེ་ལ་དེ་བསྒྲུབ་བྱ་ཅི་ཡིན་ཏེ་མི་སྲིད་པར་ཐལ། གལ་ཏེ་

བདག་ཡོད་མེད་གང་ལ་རྩོད་ཅིང་དྲིས་པས་བདག་ཡོད་གྲུབ་པར་བྱ་བའི་ཕྱིར། སྒྲུབ་

བྱེད་བཀོད་པའི་སྐབས་ཀྱི་རྟེན་དུ་གྱུར་པ་དེ་བསྒྲུབ་བྱ་མ་ཡིན་ཞིང་དེ་ལས་གཞན་

ཡང་བསྒྲུབ་བྱ་མི་འབྱུང་བའི་ཕྱིར་རོ། །རྟགས་མ་གྲུབ་སྟེ། སྨྲས་པ་ཙམ་བསྒྲུབ་བྱ་ཡིན་

ནོ་ཞེ་ན། རྟག་འདུས་བསགས་ཆོས་ཅན། འདོད་པའི་བསྒྲུབ་བྱ་ལས་ཕྱིན་ཅི་ལོག་ཏུ་

གྲུབ་པར་ཐལ། མི་འདོད་པ་སྨྲས་པ་ཙམ་བསྒྲུབ་བྱ་ཡིན་པའི་ཕྱིར། སྨྲས་པ་ཙམ་ཆོས་

ཅན། དེ་ལ་སྒྲུབ་བྱེད་དོན་མེད་པར་འགྱུར། ཕྱིར་རྒོལ་གྱིས་ཀྱང་ཚད་མས་གྲུབ་ཟིན་

པའི་ཕྱིར། རྟགས་གསལ་ཁས་བླངས་ཏེ། སྨྲས་པ་ཙམ་བསྒྲུབ་བྱ་དེ་ལྟ་ཡིན་ནའོ། །

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གཉིས་པ་ལ། ཕྱིན་ཅི་ལོག་ཏུ་གྲུབ་པ་བཤད་པ་དང༌། དོན་མེད་པ་བཤད་པའོ། །

དང་པོ་ཛྙཱ་ན་ཤྲཱི་ན་རེ། བྷ་དྲ་ཧ་རིས། 

ཤེས་པར་ལྡན་དང་ཕྱི་དོན་དང༌། །

རང་གི་ངོ་བོ་ཉིད་དུ་སྟེ། །

དེ་དེ་སྒྲས་བརྗོད་པས་རྟོགས་པས། །

སྤྱིར་ནི་འབྲེལ་པར་རབ་ཏུ་གནས། །

ཞེས་བཤད་པས་སྒྲ་གཅིག་གིས་བརྗོད་འདོད་ཤེས་པ་དང་བརྗོད་བྱ་ཕྱིའི་དོན་

དང་སྒྲ་རང་གི་ངོ་བོ་གོ་བར་ནུས་ཏེ། གོ་ཞེས་པས་བརྗོད་འདོད་བ་ལང་དང༌། རང་གི་

ངོ་བོ་ག་དང༌། ཨོ་དང་ཨུ་འགོག་པར་ནུས་པས། བརྡ་མ་བྱས་ཀྱི་གོང་ནས་ཤེས་པ་

དང་རང་གི་ངོ་བོ་གོ་བར་བྱེད་ལ། རྣམ་དབྱེ་མཐོང་ནས་ཕྱི་དོན་གོ་བར་བྱེད་པས་རྣམ་

དབྱེ་མཐོང་བའི་རྟགས་ཀྱིས་ཕྱིན་ཅི་ལོག་ཏུ་ཕྱི་རོལ་གྱི་དོན་ལྡན་དུ་གྲུབ་པའམ། རང་

གི་ངོ་བོ་ཙམ་གྱི་དོན་གྲུབ་ཀྱང་རྟགས་དོན་མེད་དོ་ཞེས་སྦྱོར་རོ། །ཆོས་མཆོག་ན་རེ། 

མུ་སྟེགས་བྱེ་བྲག་ཏུ་བཤད་པར་སྨྲ་བ་དག་ནི། དཔེར་ན། འགྲོ་བའི་ཕྱིར་བ་ལང་ཞེས་

རིགས་ཀྱི་སྒྲ་བྱ་བའི་རྒྱུ་མཚན་ཅན་ཡིན་པ་བཞིན་དུ་མིང་གི་སྒྲ་ཡང་ལྷ་རྣམས་ཀྱིས་

བྱིན་པས་ལྷས་བྱིན་ཞེས་འཆད་དོ། །བྱེ་བྲག་ཏུ་བཤད་པ་མ་ཡིན་པར་སྨྲ་བ་ནི། མིང་

གི་སྒྲ་མིང་ཅན་དང་འབྲེལ་པའི་སྔོན་རོལ་ནས་རང་གི་ངོ་བོ་ཙམ་གྱི་མཐར་ཐུག་པར་

འདོད་པས་དེ་སྒྲུབ་པ་ནི། དཔེར་ན། ལྷས་བྱིན་ཞེས་པའི་མིང་གི་སྒྲའི་ངོ་བོ་ནི་ཆོས་

ཅན། མིང་ཅན་དང་འབྲེལ་པ་བརྡ་བྱས་པའི་སྔོན་རོལ་བརྡ་མ་བྱས་པ་ན་དོན་དང་ལྡན་

པ་སྟེ། དང་པོ་དོན་ཙམ་སྟོན་པ། གཉིས་པ་ལས་སུ་བྱ་བ། གསུམ་པ་བྱེད་པ་པོ། བཞི་

བུ་སྟོན་རིན་ཆེན་གྲུབ།

པ་རབ་ཏུ་སྦྱིན་པ། ལྔ་པ་འབྱུང་ཁུངས། དྲུག་པ་འབྲེལ་པ། བདུན་པ་གནས་གཞི། 

བརྒྱད་པ་བོད་པ་སྟེ་རྣམ་པར་དབྱེ་བ་བརྒྱད་དང་ལྡན་པར་མཐོང་བའི་ཕྱིར། དཔེར་ན། 

རིགས་ཀྱི་སྒྲ་བཞིན་ཞེས་བཀོད་པ་ན། ཕྱི་རོལ་ལ་མ་གྲུབ་པའི་སྒྲའི་རང་གི་ངོ་བོ་ཙམ་

གྱི་དོན་དང་ལྡན་པ་ནི་ཞེ་འདོད་ཡིན་ཡང་མ་སྨྲས་པས་བསྒྲུབ་བྱ་མ་ཡིན་ལ། རྣམ་དབྱེ་

མཐོང་བའི་རྟགས་ཀྱིས་དོན་དང་ལྡན་པར་ཡང་མཐོང་བ་དེའི་ཕྱིར་ཕྱི་རོལ་གྱི་དོན་

དང་ལྡན་པ་ཉིད་རྒོལ་བ་རང་ཉིད་འདོད་པ་ལས་ཕྱིན་ཅི་ལོག་ཏུ་མི་འདོད་པ་འགྲུབ་

པར་འགྱུར་བ་བཞིན་ནོ། །

གཉིས་པ་ནི། མ་སྨྲས་པས་བསྒྲུབ་བྱ་མ་ཡིན་ན། བསྒྲུབ་བྱ་ཕྱིན་ཅི་ལོག་ཏུ་

གྲུབ་པར་འགྱུར་བ་དེ་བཞིན་དུ། མིག་ལ་སོགས་པ་ཆོས་ཅན། གཞན་གྱི་དོན་དུ་

འགྱུར་ཏེ། འདུས་པ་ཡིན་པའི་ཕྱིར། ཞེས་རྟགས་སུ་བཀོད་པ་ནི་ཆོས་ཅན། སྒྲུབ་པར་

བྱེད་པ་འབྲས་བུ་མེད་པར་ཐལ། གཞན་གྱི་དོན་ཙམ་འདུས་པ་མ་ཡིན་པས་ཁྱད་པར་

དུ་བྱས་པ་མེད་པའི་གཞན་དོན་དུ་འགྱུར་ཙམ་གྲུབ་ཀྱང་བདག་གི་དོན་ནི་མ་སྨྲས་པས་

བསྒྲུབ་བྱ་མིན་པས་རྟགས་ལས་རྟོགས་པ་མ་ཡིན་པ་བཞིན་ནོ་སྟེ། སྨྲས་པ་དང་ཞེ་

འདོད་ཀྱི་བསྒྲུབ་བྱ་གང་ཡང་སྒྲུབ་བྱེད་མ་ཡིན་པའི་ཕྱིར། རྟགས་གྲུབ་སྟེ། མིག་

སོགས་དེ་དག་འདུས་པས་གཞན་རྣམ་ཤེས་ཀྱི་དོན་བྱེད་པར་ནི་ཕྱིར་རྒོལ་གྱིས་ཀྱང་

ཁས་བླངས་པ་སྟེ་གྲུབ་ཟིན་པའི་ཕྱིར་རོ། །

གསུམ་པ་ནི། འདོད་པ་བསྒྲུབ་བྱ་མིན་ན་འདོད་པ་གྲུབ་ཅིང་སྒྲུབ་བྱེད་འབྲས་

བུ་མེད་པར་ཐལ་བའི་སྐྱོན་ཡོད་པ་དེའི་ཕྱིར་བསྒྲུབ་བྱར་ངག་ཏུ་མ་སྨྲས་ཀྱང་རྒོལ་

བས་བསྒྲུབ་བྱར་འདོད་པས་ཁྱབ་པའི་ཆོས་ནི་བསྒྲུབ་བྱའི་ཆོས་ཡིན་ལ་དེ་མཐུན་དཔེ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ལ་མ་ཚང་བ་ཡང་དཔེ་བསྒྲུབ་བྱའི་ཆོས་ཀྱིས་སྟོང་པའི་ཉེས་པ་དང༌། སོགས་པ་དེ་

ཕྱིན་ཅི་ལོག་ཏུ་བསྒྲུབས་ན་རྟགས་འགལ་བའི་ཉེས་པ་ཅན་ཡིན་ནོ། །

གསུམ་པ་ལ། མདོར་བསྟན། རྒྱས་པར་བཤད། མཇུག་བསྡུ། རང་ལ་མཚུངས་

པའི་རྩོད་པ་སྤང་བ་བཞིའི་དང་པོ་ལ། མ་སྨྲས་ཀྱང་བསྒྲུབ་བྱར་འདོད་པའི་དོན་དེ་

བསྒྲུབ་བྱ་ཡིན་པས་དེ་རྗེས་སུ་འགྲོ་བ་མེད་ན་རྗེས་འགྲོ་མེད་པར་བསྟན་པ་འདིས་ནི་

མུ་སྟེགས་རྒྱང་འཕེན་པའི་གཉིས་པ་དང་བཅས་པའི་སྦྱོར་བ་རྣམས་ལ་རྗེས་སུ་འགྲོ་

བ་མེད་པའི་ཉེས་པ་བཤད་པ་ཡིན་ཏེ། གཉིས་བཅས་ཀྱི་སྦྱོར་བ་གཅིག་གི་དཔེར་

བརྗོད་སྨྲས་པ་ནི། ཚུ་རོལ་མཛེས་པ་བས་ལུས་སེམས་རྫས་གཞན་དུ་གྲུབ་པ་མེད་ཀྱི་

ས་ལ་སོགས་པའི་འབྱུང་བ་ཉིད་སེམས་པ་ཅན་དུ་མངོན་པར་གསལ་བ་ཡིན་ལ། དེ་

ཉིད་ལུས་ཀྱི་རང་བཞིན་ཡིན་ཏེ། ཆང་གི་ནུས་པ་བཞིན་ནོ། །དེས་ན་འཇིག་རྟེན་ཕ་

རོལ་མེད་ཅིང་ལུས་སེམས་རྫས་གཅིག་ཏུ་འདོད་པ་ལ་སྒྲུབ་བྱེད་དྲིས་པས། སྐྱེས་

བུས་བཟུང་བའི་བུམ་པ་ལ་བློ་རྩེ་གཏད་ནས། བུམ་པ་ནི་ཆོས་ཅན། འབྱུང་བ་ཉིད་

མངོན་པར་གསལ་བའི་སེམས་པ་ཅན་དུ་གྱུར་པ་ལུས་ཀྱི་མཚན་ཉིད་དེ་རང་བཞིན་

དུ་གྱུར་པའི་སྐྱེས་བུ་དང་བུམ་པ་གང་ཡང་རུང་བའི་གཉིས་པ་སྟེ་ཟླ་དང་བཅས་པ་

ཡིན་ཏེ། ཨུཏྤ་ལ་མ་ཡིན་པ་སྟེ། གཞན་ཡིན་པའི་ཕྱིར། རྩིག་པ་བཞིན་ནོ། །ཞེས་བཀོད་

པ་ན། ཕྱོགས་ཆོས་གྲུབ་བུམ་པ་དང་ལྡན་པའི་རྩིག་པ་ལ་གང་རུང་གི་སྤྱིའི་གཉིས་

བཅས་སུ་གྲུབ་ཅིང༌། རྟགས་ཨུཏྤ་ལ་མ་ཡིན་པའང་ཡོད་པའི་རྗེས་འགྲོ་གྲུབ། ནམ་

མཁའ་ལ་སོགས་པ་གང་རུང་གི་གཉིས་བཅས་ལོག་པ་ལ་ཨུཏྤ་ལ་ལས་གཞན་པའི་

དངོས་པོའང་ལོག་པས་ལྡོག་པ་གྲུབ་ཅིང༌། བུམ་པ་ཉིད་བུམ་བཅས་སུ་འགལ་བའི་



  434  

བུ་སྟོན་རིན་ཆེན་གྲུབ།

ཤུགས་ཀྱིས་བུམ་པ་ལུས་སེམས་རྫས་གཅིག་པའི་སྐྱེས་བུ་གཉིས་བཅས་སུ་གྲུབ་

ཅིང་མ་སྨྲས་པས་ན་རྗེས་འགྲོ་མེད་ཀྱང་སྐྱོན་མེད་ལ། བུམ་པ་ལུས་སེམས་རྫས་

གཅིག་པའི་སྐྱེས་བུའི་གཉིས་བཅས་སུ་གྲུབ་པས་སྐྱེས་བུ་ལུས་སེམས་རྫས་གཅིག་

ལ་ཤུགས་ལ་གྲུབ་བོ། །ཞེས་བྱ་བ་ལ་འདིར་མཐུན་དཔེ་རྩིག་པ་ནི་ལུས་སེམས་རྫས་

གཅིག་པ་དེ་ལྟ་བུར་གྱུར་པའི་སྐྱེས་བུའི་གཉིས་པ་དང་བཅས་པར་མ་གྲུབ་པས་ཆོས་

ཀྱིས་སྟོང་ཞིང་ཆོས་དཔེ་ལ་རྗེས་འགྲོ་མེད་པ་བཞིན་ནོ། །

གཉིས་པ་ལ། འོན་ཏེ་ཁྱད་པར་སྐྱེས་བུའི་གཉིས་བཅས་མཐུན་དཔེ་ལ་རྗེས་

འགྲོ་མེད་ཀྱང་ཆོས་རྗེས་འགྲོ་མེད་པའི་སྐྱོན་ཅན་མ་ཡིན་ཏེ། ལུས་བུམ་གྱི་སྤྱི་བསྒྲུབ་

བྱར་འདོད་པའི་ཕྱིར། ཁྱད་པར་ལུས་སེམས་རྫས་གཅིག་པའི་སྐྱེས་བུ་གཉིས་བཅས་

བསྒྲུབ་བྱར་འཕེན་པ་མ་ཡིན་པའི་ཕྱིར་རོ་ཞེ་ན། 

དགག་པ་ལ། ཁྱད་པར་བསྒྲུབ་བྱ་མ་ཡིན་པ་དགག །སྤྱི་སྒྲུབ་པར་འདོད་པ་

དགག་པའི་དང་པོ་ལ། སྤྱིར་དགག །ནུས་ཡུལ་ཡིན་མིན་བརྟགས་ལ་དགག །ཉེས་

སྤོང་གི་ལན་དགག་པའི་དང་པོ་ལ། རྟགས་ཨུཏྤ་ལ་མ་ཡིན་པ་འདི་ལ་ནི་ཆོས་ཅན། 

བུམ་པ་ལ་ལུས་བུམ་གང་རུང་གི་གཉིས་བཅས་སུ་སྒྲུབ་ན་སྒྲུབ་པར་བྱེད་པའི་འབྲས་

བུ་ཅི་ཡིན་ཏེ་མིན་པར་ཐལ། ལུས་ཀྱི་གཉིས་བཅས་སྐབས་སུ་བབ་ཀྱང་དེ་བསྒྲུབ་བྱར་

མི་འཕེན་པ་ལ་གཉིས་བཅས་ཙམ་གྲུབ་ཟིན་པའི་ཕྱིར། དེ་ལ་ཁྱབ་པ་མེད་པ་ཡང་ན་ནི་

མི་འདོད་པ་བུམ་པ་བུམ་པའི་གཉིས་བཅས་སུ་གྲུབ་པར་འགྱུར་ཞེས་དེ་ལྟ་ཡིན་ན་

ཞེས་བཤད་ཟིན་ཏོ། །

གཉིས་པ་ནི། གལ་ཏེ་སྐྱེས་བུའི་ཁྱད་པར་ཅན་གྱི་གཉིས་བཅས་དེ་སྒྲུབ་བྱེད་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཨུཏྤ་ལ་མ་ཡིན་པས་ནུས་ཡུལ་དུ་བྱས་སམ་མ་བྱས། མ་བྱས་ན། བུམ་པ་ལུས་ཀྱི་

གཉིས་བཅས་དེ་ཆོས་ཅན། ཇི་ལྟར་རྟགས་ཨུཏྤ་ལ་ཡིན་པ་དེས་འགྲུབ་སྟེ་མི་འགྲུབ་

པར་ཐལ། རྟགས་ཨུཏྤ་ལ་མ་ཡིན་པས་ནུས་ཡུལ་དུ་བྱས་པ་མ་ཡིན་པའི་ཕྱིར། ཁྱབ་

པ་ཡོད་དེ། རྟགས་དེས་འགྲུབ་པར་ནུས་ན་ཡང་ཇི་ལྟར་རྟགས་ཀྱི་ནུས་ཡུལ་མ་ཡིན་

པར་འགལ་བས་སོ། །རྟགས་དེས་ནུས་ཡུལ་དུ་བྱས་པ་ཡིན་ནོ་ཞེ་ན། ལུས་ཀྱི་གཉིས་

བཅས་ཆོས་ཅན། དེ་མཐུན་དཔེ་ལ་རྗེས་འགྲོ་མེད་ན་རང་ལ་བརྟེན་པའི་ཉེས་པའི་རྣམ་

པ་སྟེ། བྱེ་བྲག་ཆོས་རྗེས་འགྲོ་མེད་པའི་སྐྱོན་གྱིས་ཇི་ལྟར་མ་རེག་སྟེ་རེག་པར་འགྱུར། 

རྟགས་ཀྱིས་ནུས་ཡུལ་དུ་བཟུང་བའི་བསྒྲུབ་བྱའི་ཆོས་ཡིན་པའི་ཕྱིར་རོ། །

གསུམ་པ་ནི། ལུས་ཀྱི་གཉིས་བཅས་ཏེ་ཤུགས་ཀྱིས་འགྲུབ་པ་ཡིན་གྱི་སྒྲས་

མ་ཟིིན་པས་རྗེས་འགྲོ་མེད་ཀྱང་སུན་དབྱུང་བར་བྱ་བ་མིན་ཏེ་སྒྲས་ཟིན་པའི་དོན་ནི་

སུམ་འབྱིན་གྱི་ཡུལ་མིན་པའི་ཕྱིར་རོ་ཞེ་ན། རྒོལ་བ་དེས་ལུས་ཀྱི་གཉིས་བཅས་དེ་

ལ་བརྟེན་པའི་གྲུབ་ངེས་པ་ནི། སྒྲུབ་བྱེད་ཨུཏྤ་ལ་མ་ཡིན་པ་ལས་རྙེད་ཅིང་ཐོབ་པར་

འགྱུར་བས་བསྒྲུབ་བྱ་ཡིན་ཞིང་ཕྱི་རྒོལ་གཞན་གྱིས་རྗེས་འགྲོ་མེད་ཅེས་སུན་འབྱིན་

བརྗོད་པ་ན་སྒྲས་མ་ཡིན་པས་སུན་དབྱུང་བྱ་མ་ཡིན་ནོ་ཞེས་བྱ་བ་ནི་རིགས་པའི་

བརྟག་པ་དང་བྲལ་བ་ནན་གྱིས་འཇུག་པ་གསལ་བར་རྒྱལ་པོའི་ཁྲོས་པའི་རྣམ་པར་

གཞག་པ་ཡིན་ནོ། །སྒྲུབ་བྱེད་ཀྱི་ཡུལ་དེ་སུན་འབྱིན་ཡུལ་ཡང་ཡིན་པ་དེས་ན་བུམ་

པ་ལུས་ཀྱི་གཉིས་བཅས་སུ་གྲུབ་པ་རྟགས་ཨུཏྤ་ལ་མ་ཡིན་པས་འཕེན་པའི་ཕྱིར། 

སྒྲུབ་བྱེད་ཀྱི་ཡུལ་ཡིན་ལ། སྒྲུབ་བྱེད་ཨུཏྤ་ལ་མ་ཡིན་པའི་ནུས་པས་ཁྱབ་པ་སྟེ། 

བསྒྲུབ་བྱར་འཕངས་པའི་དོན་གྱིས་རྣམ་པ་སྟེ་བྱེ་བྲག་ཇི་སྙེད་པ་དེ་ཐམས་ཅད་སྒྲུབ་

བུ་སྟོན་རིན་ཆེན་གྲུབ།

བྱེད་སུན་འབྱིན་པའི་ཡུལ་ཀྱང་ཡིན་པས་གཉིས་བཅས་ཙམ་སྒྲུབ་ན་གྲུབ་ཟིན། ལུས་

ཀྱི་གཉིས་བཅས་སྒྲུབ་ན་རྗེས་འགྲོ་མེད། བུམ་པའི་གཉིས་བཅས་སྒྲུབ་ན་མི་འདོད་

པས་ཐལ་བ་ཡིན་ནོ། །

གཉིས་པ་ལ། གང་རུང་གི་སྤྱི་དགག །སྤྱི་བསྒྲུབ་བྱར་འདོད་པ་དགག །དེས་

སྒྲུབ་བྱེད་དུ་འདོད་པའང་བཀག་པར་བསྟན། ཤུགས་ཀྱིས་ཁྱད་པར་བསྒྲུབ་བྱར་

བསྟན་པ་བཞིའི་དང་པོ་ལ། ལུས་བཀག་པས་སྤྱི་དགག །བུམ་པ་བཀག་པས་སྤྱི་

དགག །གཉིས་ཀ་བཀག་པས་སྤྱི་དགག་པ་ལས། དང་པོ་ནི། ལུས་སེམས་རྫས་

གཅིག་པའི་རྣམ་པ་དེ་ལྟ་བུའི་ལུས་མཐུན་དཔེ་ལ་རྗེས་འགྲོ་མེད་པར་དོགས་ནས་

བུམ་པ་ལས་དོན་གཞན་གྱི་ངོ་བོར་ཁས་མི་ལེན་ཅིང་མེད་དོ་ཞེ་ན། བུམ་པ་ཆོས་ཅན། 

ལུས་བུམ་གང་རུང་གི་སྤྱི་བུམ་པ་ལས་དོན་གཞན་སྒྲུབ་ནུས་པ་ཡང་མི་སྲིད་པར་

ཐལ། ལུས་བུམ་གང་ཡང་རུང་བའི་ཡ་གྱལ་ལུས་བུམ་པ་ལས་དོན་གཞན་གྱི་ངོ་བོ་

མེད་པའི་ཕྱིར་རོ། །ཁྱབ་པ་ཡོད་དེ། ལུས་བུམ་གཉིས་ཀ་བུམ་པ་ལས་གཞན་དེ་ལྟ་

བུའི་དངོས་པོ་སྲིད་པ་ཡིན་ན་ལུས་བུམ་གང་ཡང་རུང་བའི་སྤྱི་བུམ་པ་ལས་གཞན་

ཞེས་སྨོས་པ་ནི་བདེན་ཚིག་ཏུ་ནུས་པ་ཡིན་ཏེ། གང་རུང་གི་སྒྲ་ནི་གཅིག་ཏུ་མ་ངེས་

པར་གཉིས་ཀ་བརྗོད་པ་ཡིན་པས་ལུས་ཀྱི་གཉིས་བཅས་མ་ཡིན་ན་གང་རུང་གི་

གཉིས་བཅས་སྨོས་མི་ནུས་ཏེ། དཔེར་ན། ལྷས་བྱིན་དང་མཆོད་སྦྱིན་གཉིས་ཀ་ལ་ཟ་

བ་སྲིད་ན་ལྷ་མཆོད་དག་ལས་གང་ཡང་རུང་བ་ཟའོ་ཞེས་སྨོས་ནུས་པ་ལྟ་བུའོ། །རྒྱུ་

མཚན་འགའ་ཞིག་ལས་ལྷ་མཆོད་གཅིག་ཟ་མི་སྲིད་པར་ངེས་པའམ་གང་རུང་གཅིག་

ཟ་བ་ལ་སྨྲ་བ་པོ་བརྗོད་པར་འདོད་པ་མེད་ན་ནི་གང་རུང་ཟ་ཞེས་བརྗོད་ནུས་པ་མ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཡིན་ནོ། །དེ་བཞིན་དུ་ལུས་བུམ་པ་ལས་དོན་གཞན་དུ་མེད་བུམ་པ་བུམ་པ་ལས་དོན་

གཞན་དུ་བརྗོད་འདོད་མེད་ན་ལུས་བུམ་གང་རུང་གི་སྤྱི་བུམ་ལས་དོན་གཞན་སྨོས་

མི་ནུས་སོ། །

གཉིས་པ་ནི། ལུས་བཀག་པས་སྤྱི་ཁེགས་པར་མ་ཟད་བུམ་པ་བུམ་པ་ལས་

དོན་གཞན་དུ་མེད་པ་འདི་ལས་ཀྱང་ལུས་བུམ་གྱི་སྤྱི་དོན་གཞན་ཁེགས་སོ་ཞེས་སྟོན་

པ། བུམ་པ་ཆོས་ཅན། ལུས་བུམ་གང་ཡང་རུང་བའི་སྤྱི་བུམ་ལས་དོན་གཞན་གྱི་ངོ་

བོས་ཁྱབ་པ་མེད་པར་ཐལ། བུམ་པ་བུམ་པ་རང་ཉིད་ལས་དོན་གཞན་གྱི་ངོ་བོ་མེད་

པའི་ཕྱིར། རྟགས་བུམ་པ་བུམ་པ་ལས་དོན་གཞན་དུ་རྒོལ་བས་ཁས་མ་བླངས་པའི་

ཕྱིར་དང༌། དོན་གཞན་དུ་འགལ་བའི་ཕྱིར་རོ། །ཁྱབ་པ་མེད་ན། གཉིས་བཅས་ཀྱི་དམ་

བཅའི་ངག་ཆོས་ཅན། ཤུགས་ཀྱི་ལུས་ཉིད་བུམ་པ་ལས་དོན་གཞན་དུ་གྱུར་པའི་

གཉིས་བཅས་ཡིན་ནོ་ཞེས་ངག་གི་དོན་དུ་རྣམ་པར་གནས་པར་ཐལ། ལུས་བུམ་གང་

རུང་གི་སྤྱི་བུམ་པ་ལས་དོན་གཞན་ཞེས་སྨོས་ཤིང་བུམ་པ་བུམ་པ་ལས་དོན་གཞན་

མེད་པའི་ཕྱིར། འདོད་ན། ལུས་བུམ་གང་ཡང་རུང་བའི་སྤྱི་དམ་བཅར་སྨོས་པ་དོན་

མེད་པར་འགྱུར་རོ། །དེ་ལ་ཁྱབ་པ་མེད་ན། གཉིས་བཅས་ཀྱི་དམ་བཅའི་ངག་ཆོས་

ཅན། བུམ་པ་བུམ་པ་རང་ཉིད་ལས་དོན་གཞན་དུ་བརྗོད་པར་ཐལ། ལུས་བུམ་གང་

རུང་གི་སྤྱི་བུམ་པ་ལས་དོན་གཞན་དུ་བརྗོད་ཅིང་ལུས་བུམ་པ་ལས་དོན་གཞན་དུ་

ཡོད་པ་དེ་ལྟ་མ་ཡིན་པའི་ཕྱིར། འདོད་ན། དམ་བཅའི་ཚིག་འདི་ཆོས་ཅན། འགལ་

བར་བརྗོད་པར་འགྱུར་ཏེ། བུམ་པ་བུམ་པ་རང་ཉིད་ལས་དོན་གཞན་དུ་བརྗོད་པའི་

ཕྱིར། ཁྱབ་པ་ཡོད་དེ། བུམ་པ་ནི་བུམ་པ་བདག་ཉིད་ཀྱི་ངོ་བོ་ལས་དོན་གཞན་གྱི་ངོ་

བུ་སྟོན་རིན་ཆེན་གྲུབ།

བོར་འགལ་བའི་ཕྱིར་རོ། །གལ་ཏེ་ཤུགས་ཀྱིས་ལུས་ཉིད་ཀྱི་གཉིས་བཅས་བུམ་པ་

ལས་དོན་གཞན་གྱི་ངོ་བོ་ཡིན་པས་འགལ་བར་བརྗོད་པའི་སྐྱོན་མེད་དོ་ཞེ་ན། རྒྱང་

པན་པ་དེ་ཉིད་ཆོས་ཅན། ལུས་ཀྱི་གཉིས་བཅས་ཡིན་ནོ་ཞེས་དེ་སྐད་དུ་བརྗོད་པར་

རིགས་པར་འགྱུར་ཏེ། ལུས་ཀྱི་གཉིས་བཅས་ཤུགས་ཀྱིས་ཐོབ་ཅིང་བརྗོད་པར་

འདོད་པའི་ཕྱིར་འདོད་ན། གང་རུང་བརྗོད་པས་བསལ། ལུས་བུམ་པ་ལས་དོན་

གཞན་དུ་མེད་ཅིང་ལུས་བུམ་གང་ཡང་རུང་བའི་སྤྱི་བུམ་པ་ལས་དོན་གཞན་ཞེས་

སྨོས་པའི་ཤུགས་ཀྱིས་བུམ་པ་ཡང་བུམ་པ་རང་ཉིད་ལས་དོན་གཞན་དེ་དང་བརྗོད་

པར་འགྱུར་བའི་ཕྱིར་འགལ་བར་བརྗོད་པ་ཡིན་ནོ། །

གསུམ་པ་ལ། ཐལ་བ་དགོད། ཁྱབ་པ་སྒྲུབ། དོན་བསྡུ་བ་གསུམ་ལས། དང་

པོ་ནི། བུམ་པ་ཆོས་ཅན། ལུས་བུམ་གང་རུང་གི་སྤྱི་ལ་བུམ་པ་ལས་དོན་གཞན་

བརྟེན་པ་མ་ཡིན་པར་ཐལ་ཏེ། ལུས་བུམ་གང་ལ་ཡང་བུམ་པ་དོན་གཞན་བརྟེན་པ་

མི་སྲིད་པ་འདིའི་ཕྱིར། ཡང་ཞེས་པ་སྔར་ལུས་བུམ་ཚོགས་པ་དཔེ་དང་ཆོས་ཅན་

ལས་དོན་གཞན་བཀག་ནས་བསྒྲུབ་བྱ་འགོག་ལ་འདིར་ལུས་བུམ་སོ་སོ་བཀག་

ནས་འགོག་པས་སོ། །

གཉིས་པ་ལ། རྗེས་འགྲོ་ལྡོག་པ་གཉིས་ཀྱི་དང་པོ་ལ། ཁྱབ་པ་ཡོད་དེ། གསལ་

བ་ལུས་བུམ་ཐམས་ཅད་ལ་བུམ་པ་ལས་དོན་གཞན་ཡོད་པ་མི་སྲིད་ན་ལུས་བུམ་དེའི་

སྤྱི་བུམ་པ་ལས་དོན་གཞན་མི་འཐད་པའི་ཕྱིར་རོ། །དཔེར་ན། བྲམ་ཟེ་ལ་སོགས་པ་

རིགས་བཞི་གང་ཡང་མ་ཡིན་པ་ཉིད་རིགས་བཞི་གང་རུང་གི་སྤྱི་ཉིད་མི་སྲིད་པའམ། 

རྟོག་པའི་ཤེས་པ་ཐམས་ཅད་བདག་རྐྱེན་དབང་པོ་གཟུགས་ཅན་ལྔ་པོ་གང་ལ་ཡང་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

བརྟེན་པ་མེད་པས་བདག་རྐྱེན་དབང་པོ་ལྔ་པོའི་སྤྱི་ལ་བརྟེན་པ་ཉིད་མི་སྲིད་པ་བཞིན་

ནོ། །དཔེ་གྲུབ་ཚུལ་འདི་ལྟར་རྟོགས་པའི་ཤེས་པ་དེ་ཆོས་ཅན། བདག་རྐྱེན་མིག་གི་

དབང་པོ་གཟུགས་ཅན་ལ་དངོས་སུ་བརྟེན་པའི་གཞན་རིག་མ་འཁྲུལ་བ་མ་ཡིན་ཏེ། 

མིག་དེའི་ཤེས་པ་མ་འཁྲུལ་བ་གཞན་དུ་དེའི་དོན་གཟུགས་རང་མཚན་གསལ་བར་

རྟོགས་པ་མེད་པ་སྟེ་མ་ཡིན་པའི་ཕྱིར་དང༌། མིག་དབང་དེ་འགྱུར་བའི་རྗེས་སུ་མི་བྱེད་

པའི་ཕྱིར་དང༌། མིག་དབང་དེ་མེད་ཀྱང་ཡོད་པ་སྟེ། ཡོད་མེད་རྗེས་སུ་འགྲོ་ལྡོག་མི་

བྱེད་པའི་ཕྱིར་རོ། །དེ་བཞིན་དུ་རྟོག་ཤེས་ཆོས་ཅན། བདག་རྐྱེན་རྣ་བ་ལ་སོགས་པའི་

དབང་པོ་ལ་དངོས་སུ་བརྟེན་པའི་གཞན་རིག་མ་འཁྲུལ་བ་མ་ཡིན་ཏེ། རྣ་བ་ལ་སོགས་

པ་ལ་བརྟེན་པའི་ཤེས་པ་བཞིན་དུ་དོན་རང་མཚན་གསལ་བར་རྟོག་པ་མིན་པའི་ཕྱིར་

དང༌། རྣ་བའི་དབང་པོ་སོགས་འགྱུར་བའི་རྗེས་སུ་མི་བྱེད་པའི་ཕྱིར་དང༌། རྣ་བའི་

དབང་པོ་སོགས་ཡོད་མེད་རྗེས་སུ་འགྲོ་ལྡོག་བྱེད་པ་མ་ཡིན་པའི་ཕྱིར་རོ། །

དབང་པོ་ལྔ་གང་ལ་ཡང་མི་བརྟེན་པ་དེའི་ཕྱིར་དབང་པོ་ལྔ་གང་རུང་གི་སྤྱི་ལ་

བརྟེན་པ་ཉིད་མ་ཡིན་ནོ། །དཔེ་དེ་བཞིན་དུ་དོན་ལ་སྦྱར་ན་ལུས་བུམ་དེ་གཉིས་གཅིག་

བུམ་པ་ལས་དོན་གཞན་དེ་ལྟར་ཁས་ལེན་ཅིང་གྲུབ་ན་བུམ་པ་དང་ལུས་དག་ལས་

གང་ཡང་རུང་བའི་དོན་གཞན་དུ་གྱུར་པ་ཞེས་སྤྱིར་གང་ཡང་རུང་བའི་དོན་གཞན་གྱི་

ངོ་བོ་བསྒྲུབ་བྱར་འགྱུར་བ་ཡིན་ན་ལུས་བུམ་གཉིས་ལས་གཅིག་བུམ་པ་ལས་དོན་

གཞན་དེ་ལྟ་ནི་ཡོད་པར་ཁས་བླངས་པ་མ་ཡིན་ཏེ། ལུས་རྩིག་པ་ལ་རྗེས་འགྲོ་མེད་

པར་དོགས་ནས་དོན་གཞན་དུ་ཁས་མ་བླངས་པ་དང་བུམ་པ་ཡང་རང་ལས་དོན་

གཞན་དུ་འགལ་བའི་ཕྱིར་ཁས་མ་བླངས་པས་སོ། །བུམ་པ་ཆོས་ཅན། ལུས་བུམ་གང་

བུ་སྟོན་རིན་ཆེན་གྲུབ།

རུང་གི་སྤྱི་དང་ལྡན་པ་ནུས་ཡུལ་གྱི་བསྒྲུབ་བྱར་སྲིད་པ་མ་ཡིན་ནོ། །ལུས་བུམ་གང་

རུང་གི་སྤྱི་མི་སྲིད་པ་དེའི་ཕྱིར། ཡང་ཞེས་པ་སྐྱོན་བསག་པའོ། །

གཉིས་པ་ལ། ལུས་བུམ་གང་རུང་གི་སྤྱི་དོན་གཞན་ན་ལུས་བུམ་གང་ལ་ཡང་

བུམ་པ་ལས་དོན་གཞན་མི་སྲིད་པར་འགལ་ཏེ། དཔེར་ན། ལྷས་བྱིན་དང་མཆོད་སྦྱིན་

དག་ལས་གང་ཡང་རུང་བ་ཞིག་ལ་ཟན་སྦྱིན་པར་བྱ་བ་ཡིན་ཏེ་ཞེས་གང་རུང་གི་སྤྱི་

ཟན་སྦྱིན་བྱར་བསྟན་ལྷས་བྱིན་ལ་ཟན་སྦྱིན་བྱ་མ་ཡིན་ཞིང་མཆོད་སྦྱིན་ལ་ཡང་ཟན་

སྦྱིན་བྱ་མ་ཡིན་ནོ་ཞེས་ཁྱད་པར་གཉིས་ཀ་ཟན་སྦྱིན་བྱ་ཡིན་པ་བཀག་པ་འདི་ལྟ་བུ་

ཡོད་པ་སྲིད་དམ་དེ་མི་སྲིད་པ་བཞིན་ནོ། །མི་འགལ་ཏེ། ལྷ་མཆོད་གང་རུང་ཟན་སྦྱིན་

བྱར་བསྟན་པ་ཡིན་པ་ལྷས་བྱིན་འབའ་ཞིག་ལ་ཟན་སྦྱིན་བྱ་མ་ཡིན་ནོ་སྙམ་དུ་བསམ་

ནས་ངེས་པ་ལ་སྟེར་བ་དགག་པའི་ཕྱིར། གཉིས་ཀ་ལ་དགག་ཚིག་སྨོས་པས་སྐྱོན་

མེད་དོ་ཞེ་ན། ལྷ་མཆོད་གང་རུང་ཟན་སྦྱིན་བྱར་དམ་བཅས་པ་ཆོས་ཅན། ལྷས་བྱིན་

ཁོ་ན་ཟན་སྦྱིན་བྱར་ངེས་པ་འགོག་པ་ལ་གཉིས་ཀ་ལ་དགག་ཚིག་སྨོས་དགོས་པ་མ་

ཡིན་ཏེ། དེ་ལྷ་མཆོད་གང་ཡང་རུང་བ་ཟན་སྦྱིན་བྱར་སྨོས་པ་ཉིད་ཀྱིས་ལྷས་བྱིན་ཁོ་

ན་བྱར་ངེས་པར་ཐལ་བ་མེད་པའི་ཕྱིར་རོ། །

གསུམ་པ་ནི། གང་རུང་སྨོས་པས་གཅིག་ཏུ་ངེས་པར་ཐལ་བ་མེད་པ་དེའི་

ཕྱིར་ལུས་བུམ་གཉིས་ཀ་ལ་བུམ་པ་ལས་དོན་གཞན་ཡོད་ན་གང་རུང་གི་སྤྱི་དོན་

གཞན་ཡོད་པར་མ་ཟད་ཀྱི་ལུས་བུམ་གཅིག་བུམ་པ་ལས་དོན་གཞན་དུ་ཡོངས་

བཟུང་ཡང་མི་འགལ་བ་ཡིན་ན་ལུས་བུམ་གང་ཡང་རུང་བའི་སྤྱི་དོན་གཞན་ཞེས་

སྨོས་པ་འདི་ནུས་ཤིང་འཐད་པར་འགྱུར་ཏེ། དཔེར་ན། ལྷ་མཆོད་གཅིག་ཟ་ཡང་གང་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཡང་རུང་བ་ཟའོ་ཞེས་བརྗོད་པ་བཞིན་ནོ། །གལ་ཏེ་སྐབས་སུ་བབས་པ་གཉིས་ལས་

གཅིག་ལ་མི་སྲིད་ན་གཉིས་ཀ་ལ་འཇུག་པའི་གང་རུང་གི་སྒྲ་མི་འཐད་དོ་ཞེ་ན། སྐྱོན་

མེད་དེ། གང་རུང་གི་སྒྲ་འདིའི་ཡུལ་ནི་རྣམ་པར་བརྟག་པ་མ་ངེས་པ་སྲིད་པའི་དོན་

ཡིན་གྱི་ངེས་པ་ནི་མ་ཡིན་པའི་ཕྱིར། ལྷ་མཆོད་གཅིག་ཟ་མི་སྲིད་ཀྱང་གང་ཟ་སྲིད་པ་

དེ་འཛིན་ནོ། །དེ་བཞིན་དུ་གཉིས་བཅས་ཀྱི་སྦྱོར་བ་དེ་ལ་བུམ་པ་ཁོ་ནའམ་ལུས་ཁོ་

ནས་གཉིས་པ་དང་བཅས་པ་ཞེས་ངེས་པར་ནི་མི་འདོད་ཀྱང་གང་སྲིད་པ་དེ་འཛིན་པ་

ཡིན་ན་སྔར་བཤད་པའི་ཚུལ་གྱིས་གཅིག་ཀྱང་མི་སྲིད་པས་གང་རུང་གི་སྒྲ་སྨོས་མི་

ནུས་སོ། །ཟ་བ་སྒྲུབ་པའི་ཡུལ་སྲིད་པར་སྟོན་པའི་གང་རུང་གི་སྒྲ་ནི་གཅིག་ཟ་ཡང་

ནུས་ལ། གཉིས་ཀ་ཟ་བ་སྲིད་པ་ངེས་པ་མེད་པར་སྒྲུབ་པའི་གང་རུང་གི་སྒྲ་ནི་གཉིས་

ཀ་ཟ་སྲིད་ན་ནུས་པ་ཡིན་ཞིང་དེའང་སྐབས་དང་ཤུགས་ཀྱིས་ཤེས་པར་བྱའོ། །ཁྱེད་

ཀྱིས་ནི་ལུས་བུམ་གཉིས་ཀ་དོན་གཞན་དུ་འདོད་དགོས་ན་གཅིག་ཀྱང་མི་སྲིད་

དོ། །ཞེས་བྱ་བའི་དོན་ཏོ། །

གཉིས་པ་ནི། བུམ་པ་ཆོས་ཅན། དེ་ལ་ལུས་བུམ་གྱི་གཉིས་པ་ཉིད་སྒྲུབ་པ་མི་

འཐད་པར་ཐལ། ལུས་བུམ་གྱི་དོན་གཉིས་བུམ་པའི་དངོས་པོ་གཅིག་ལ་གཉིས་

བཅས་སུ་འབྲེལ་པར་སྒྲུབ་པ་ལ་ལུས་སམ་ཡང་ན་བུམ་པའི་གཉིས་བཅས་ཡིན་ཞེས་

རྣམ་པར་བརྟག་པ་དང་ལུས་ཀྱང་ཡིན་ལ་བུམ་པའང་ཡིན་པའི་གཉིས་བཅས་ཡིན་

ཞེས་བསྡུ་བའི་ཚུལ་གྱིས་སྒྲུབ་པ་ཡང་མི་འཐད་དེ། སྒྲུབ་པའི་རྣམ་པ་དེ་གཉིས་ལས་

གཞན་ཡང་མེད་པའི་ཕྱིར།  རྟགས་ཁས་བླངས། འདོད་ན། ད་རྟགས་ཨུཏྤ་ལ་མ་ཡིན་

པ་ཆོས་ཅན། བུམ་པ་ལ་ལུས་བུམ་གང་རུང་གི་སྤྱིའི་གཉིས་བཅས་ཅི་ཞིག་སྒྲུབ་པར་

བུ་སྟོན་རིན་ཆེན་གྲུབ།

ནུས་ཏེ་མི་ནུས་པར་ཐལ། བུམ་པ་ལ་ལུས་བུམ་གྱི་གཉིས་བཅས་སྒྲུབ་པ་མི་འཐད་

པའི་ཕྱིར། དེས་ན་དམ་བཅའི་ཚིག་གི་ཚུལ་ནི་ཆོས་ཅན་བསོག་སྟེ་བརྗོད་བྱ་བདེན་

པས་སྟོང་པ་ཡིན་ནོ། །ནུས་ཡུལ་གྱི་བསྒྲུབ་བྱ་མ་ཡིན་པ་ནུས་ཡུལ་གྱི་བསྒྲུབ་བྱར་

བརྗོད་པ་དེའི་ཕྱིར། 

གསུམ་པ་ནི། རྣམ་པར་བརྟག་པ་དང༌། བསྡུ་བའི་སྒོ་ནས་ཆོས་གཉིས་སྒྲུབ་པ་

མི་སྲིད་ན་ཆོས་གཉིས་གང་རུང་གི་སྤྱི་མི་སྲིད་པར་བསྟན་པ་འདིས་ནི། སྒྲ་རྟག་སྟེ། 

ཕྱོགས་དང་མཐུན་པའི་ཕྱོགས་ལས་གང་ཡང་རུང་བ་ཉིད་ཡིན་པའི་ཕྱིར་ཞེས་བཀོད་

པ་ན། ཆོས་ཅན་སྒྲ་ནི་བསྡུ་བ་དང་རྣམ་པར་བརྟག་པའི་སྒོ་ནས་ཕྱོགས་དང་མཐུན་

ཕྱོགས་སུ་སྒྲུབ་པ་མིན་པས་དེ་དག་གང་རུང་གི་སྤྱི་གྲུབ་པ་བསལ་བ་ཡིན་ནོ། །དེ་

ཉིད་བཤད་པ་ནི། སྒྲ་རྟག་ཅེས་སྒྲུབ་དུས་ཀྱི་རྣམ་པ་དེ་ལྟ་བུའི་སྒྲ་དེ་ནི་ཆོས་ཅན། 

ཕྱོགས་དང་མཐུན་ཕྱོགས་གང་རུང་གི་རྣམ་བརྟག་ནི་མ་ཡིན་ཏེ། ཕྱོགས་དང་མཐུན་

ཕྱོགས་ཀྱི་ནང་ནས་ཕྱོགས་ཉིད་དེ་ཁོ་ནར་ངེས་པའི་ཕྱིར། ཁྱབ་པ་ཡོད་དེ། ཕྱོགས་

དང་མཐུན་ཕྱོགས་གང་རུང་གི་རྣམ་པར་བརྟག་པ་གཉིས་པ་ཡོད་པ་ཡིན་ལ་མཐའ་

གཅིག་ཏུ་ཕྱོགས་སུ་སོ་སོར་ཚད་མས་ངེས་པ་ནི་གཉིས་པ་མེད་པ་ཡིན་པས་འགལ་

བའི་ཕྱིར་རོ། །གཞན་ཡང་སྒྲ་གཅིག་ལ་ཕྱོགས་དང་མཐུན་ཕྱོགས་གཉིས་ཀར་ཚད་

མས་གྲུབ་པ་ཡང་སྲིད་པ་མི་འགལ་ན་ཕྱོགས་སུ་ཚད་མས་ངེས་པའི་སྒྲ་དེ་ཕྱོགས་དང་

མཐུན་ཕྱོགས་གང་རུང་ཡིན་པ་དེ་ལྟར་འགྱུར་གྱི་དེ་ལྟ་མ་ཡིན་སྲིད་པ་འགལ། 

ཕྱོགས་དང་མཐུན་ཕྱོགས་གང་རུང་དེ་ཕྱོགས་སུ་ངེས་པའི་སྒྲ་ལ་མ་གྲུབ་པ་ཉིད་དོ། །

བཞི་པ་ནི། གཉིས་བཅས་ཀྱི་དམ་བཅའ་ཆོས་ཅན། ལུས་བུམ་གང་རུང་གི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གཉིས་བཅས་ཞེས་ལུས་བུམ་གྱི་དོན་རྣམས་ལ་སྤྱིར་བརྗོད་ཀྱང་བུམ་པ་ལས་དོན་

གཞན་དུ་གྱུར་པའི་ལུས་ཀྱི་གཉིས་བཅས་ཉིད་རྟོགས་པར་འགྱུར་གྱི་བུམ་པའི་གཉིས་

བཅས་ནི་རྟོགས་པ་མ་ཡིན་པར་ཐལ། ལུས་བུམ་གང་རུང་གི་གཉིས་བཅས་ཞེས་

སྤྱིར་བརྗོད་ཀྱང་བུམ་པ་བུམ་པའི་དོན་གཞན་གྱི་གཉིས་བཅས་སུ་འགལ་བའི་ཤུགས་

ཀྱིས་ཁྱད་པར་ལུས་ཀྱི་གཉིས་བཅས་སྒྲའི་དོན་དུ་གནས་པའི་ཕྱིར། དཔེར་ན། འགའ་

ཞིག་འོངས་སོ་ཞེས་བྱ་བས་འགའ་ཞིག་སྤྱི་སྒྲ་ཡིན་ཡང་རིའམ་ཤིང་ལ་འོང་བ་འགལ་

བའི་ཤུགས་ཀྱིས་དེ་ལ་དོགས་པར་འགྱུར་བ་མ་ཡིན་པ་བཞིན་ནོ། །གལ་ཏེ་གཉིས་

བཅས་ཀྱི་སྒྲས་ལུས་ཀྱི་གཉིས་བཅས་མི་གོ་སྟེ། ཁྱད་པར་གྱི་ཚིག་གིས་ཟིན་པ་མེད་

པའི་ཕྱིར། ཁྱབ་པ་ཡོད་དེ། ཛ་མད་ཨགྣིའི་བུ་རཱ་མ་ཞེས་པས་ཁྱད་པར་གོ་བ་བཞིན་

ནོ་ཞེ་ན། ཁྱད་པར་གྱི་སྒྲ་ཉེ་བར་བྱས་པ་སྟེ་ཟིན་པ་ཉིད་ནི། སྤྱིའི་སྒྲ་རྣམས་ཀྱིས་ཁྱད་

པར་རྣམ་པར་འཇོག་པ་བྱེ་བྲག་ལ་འཇུག་པའི་རྒྱུ་མ་ཡིན་གྱི་དེའང་ཡིན་པས། འོན་

ཀྱང་སྐབས་ནི་སྒྲ་མེད་པའི་རྩོམ་པ་ཙམ་སྟེ། སྔོན་དང་ཟས་ཀྱི་སྐབས་སུ་སེནྡྷ་པའི་

སྒྲས་རྟ་དང་ཚྭ་ལ་གོ་བ་བཞིན་ནོ། །ཤུགས་ནི། སྔར་བསྟན་ཟིན་ཏོ། །སོགས་པ་ནི། 

བེའུ་དང་བཅས་པའི་དྲུས་མ་ཞེས་བྱ་བ་ལྡན་པ་དང༌། བེའུ་མེད་པའི་དྲུས་མ་ཞེས་

བྲལ་བའི་སྒྲ་བཞིན་ནོ། །

གསུམ་པ་ནི། བུམ་པ་ཆོས་ཅན། ལུས་བུམ་གང་ཡང་རུང་བའི་སྤྱི་སྤྱི་བུམ་པ་

ལས་དོན་གཞན་དུ་འགྱུར་བ་ནི་མ་ཡིན་པར་ཐལ་ཏེ། བུམ་པ་ལས་དོན་གཞན་དུ་གྱུར་

”པའི
1
་ལུས་བུམ་གཉིས་ཀ་གང་ཡང་འཐད་པའི་ཕྱིར་རོ། །ཁྱབ་པ་གོང་དུ་བསྒྲུབས་པ་

1  [མ་ཕྱི། ༡༨༠ན༤ན།   བའི    * པའི]

བུ་སྟོན་རིན་ཆེན་གྲུབ།

དེའི་ཕྱིར་རོ། །རྟགས་གྲུབ་སྟེ། བུམ་པ་ལས་དོན་གཞན་དུ་གྱུར་པ་ལུས་བུམ་འགའ་

ཞིག་ཡོད་པ་ཡང་མ་ཡིན་པར་ཁས་བླངསས་ཏེ། ལུས་བུམ་གཉིས་ལ་གཅིག་ཀྱང་

བུམ་པ་ལས་དོན་གཞན་དུ་ཁས་མ་བླངས་པའི་ཕྱིར་རོ། །

བཞི་པ་ནི། ཁྱེད་བྱས་པ་སྒྲ་གཅིག་པར་སྒྲུབ་པ་ལ་མི་རྟག་པ་བསྒྲུབ་བྱའི་ཆོས་

མིན་པར་མཚུངས། མི་རྟག་པའི་སྤྱི་གྲུབ་ཟིན་སྒྲ་གཅིག་པ་དང་སྒྲའི་མི་རྟག་པ་རྗེས་

འགྲོ་མེད་བུམ་པའི་མི་རྟག་པ་སྒྲ་ལ་འགལ་ནས་མ་གྲུབ་ཅེས་ཁྱད་པར་གྱིས་རྟོག་ན་

སྐྱོན་མཚུངས་པའི་ཕྱིར་རོ་ཞེ་ན། མཚུངས་པ་མ་ཡིན་ཏེ། སྒྲ་བུམ་གྱིས་གཞན་ལྡན་

རྣམ་གཅོད་ཀྱིས་ཁྱད་པར་དུ་མ་བྱས་པའི་མི་རྟག་པ་ཉིད་ཚད་མས་གྲུབ་པས་ན་དེ་

བསྒྲུབ་བྱའི་ཆོས་ཡིན་ལ་ཆོས་ཅན་སྒྲ་མི་རྟག་པ་དེ་དང་ལྡན་པར་ཚད་མས་མ་གྲུབ་པ་

སྒྲུབ་ཅིང་རྟོགས་པར་བྱེད་པའི་ཕྱིར་གྲུབ་ཟིན་པའི་སྐྱོན་མེད་དོ། །མི་རྟག་པ་ཙམ་

བསྒྲུབ་བྱའི་ཆོས་ཡིན་པ་དེ་བཞིན་དུ་ལུས་བུམ་འགའ་ཞིག་བུམ་པ་ལས་དོན་གཞན་

དུ་གྱུར་པར་ཁས་ལེན་ན་ལུས་བུམ་གང་ཡང་རུང་བའི་སྤྱི་དོན་གཞན་གྱི་ངོ་བོ་བསྒྲུབ་

བྱའི་ཆོས་སུ་འགྱུར་བ་ཡིན་ཏེ། གཉིས་ཀ་ལ་དོན་གཞན་མི་སྲིད་པས་སྤྱི་དོན་གཞན་

བསྒྲུབ་བྱའི་ཆོས་མ་ཡིན་ནོ། །

གཉིས་པ་ལ། བསྟན་བཤད་བསྡུ་བ་གསུམ་ལས། རྒོལ་བས་བསྒྲུབ་བྱར་

འདོད་པས་ཁྱབ་པ་དེ་བསྒྲུབ་བྱར་བརྗོད་པ་འདིས་ནི་བྱས་པས་སྒྲ་གཅིག་བསྒྲུབ་བྱར་

འདོད་པ་མེད་པའི་ཆོས་ཀྱི་ཁྱད་པར་དུ་བྱས་པ་ཆོས་ཅན། དོན་བཞན་དག་ཆོས་ཅན་

ལ་འགོག་པ་ཡང་རྟགས་འགལ་བ་ཡིན་པས་བསལ་བ་ཡིན་ཏེ། དཔེར་ན་སྒྲ་ནི་མི་རྟག་

པའི་སྒྲ་གཞན་དང་ལྡན་པ་མ་ཡིན་ནོ་ཞེས་པ་ལྟ་བུའམ། ཆོས་ཅན་གྱི་ཁྱད་པར་དུ་བྱས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

པ་ནི་ཆོས་དོན་གཞན་འགོག་པ་ནི་སྒྲ་ནི་སྒྲ་གཞན་གྱི་མི་རྟག་པ་དང་ལྡན་པ་མ་ཡིན་ཏེ། 

བྱས་པའི་ཕྱིར། བུམ་པ་བཞིན་ནོ། །ཞེས་བྱ་བ་ལྟ་བུ་སྟེ་འདིའང་ཆོས་ཐམས་ཅད་རང་

རང་གི་ངོ་བོར་གནས་པས་བྱས་པ་གྲུབ་པར་གཞན་གྱི་ཆོས་འགོག་ནུས་ཀྱང་བསྒྲུབ་

བྱར་འདོད་པ་མིན་པས་རྟགས་འགལ་བ་ཡིན་པར་སྨྲ་བ་བསལ་བ་ཡིན་ནོ། །

གཉིས་པ་ནི། སྒྲ་གཅིག་སྒྲུབ་ཀྱི་རྟགས་བྱས་པས་ཆོས་ཅན་སྒྲ་ལ་མི་འདོད་

པའི་ཚོགས་སྤྱི་དོན་གཞན་བཀག་པ་ནི་ཆོས་ཅན། སྒྲ་གཅིག་སྒྲུབ་ཀྱི་རྟགས་འགལ་

བའི་སྐྱོན་མེད་དེ། སྒྲ་གཅིག་སྒྲུབ་ཀྱི་བསྒྲུབ་བྱ་དང་འགལ་བ་མེད་པའི་ཕྱིར་

རོ། །རྟགས་མ་གྲུབ་ན། སྒྲ་གཅིག་པ་སྒྲུབ་ཀྱི་རྟགས་བྱས་པ་ཆོས་ཅན། སྒྲ་ལ་ཚོགས་

སྤྱི་དོན་གཞན་བཀག་ཀྱང་སྒྲ་གཅིག་སྒྲུབ་ཀྱི་ཞེ་འདོད་ཀྱི་བསྒྲུབ་བྱ་དང་འགལ་བ་མེད་

དེ། སྒྲ་གཅིག་པ་ཞེ་འདོད་ཀྱི་བསྒྲུབ་བྱ་ཡིན་གྱི་སྒྲ་གཅིག་པའི་སྒྲ་དང་ལྡན་པ་ནི་ཞེ་

འདོད་ཀྱི་བསྒྲུབ་བྱ་མ་ཡིན་པའི་ཕྱིར་རོ། །རྟགས་མ་གྲུབ་སྟེ། སྒྲ་གཅིག་པར་སྒྲུབ་པའི་

རྒོལ་བ་དེས་སྒྲ་ལ་ཚོགས་སྤྱི་དོན་གཞན་དེ་ལྟ་བུར་གྱུར་པ་བསྒྲུབ་བྱར་འདོད་དོ་ཞེ་

ན། སྒྲ་གཅིག་སྒྲུབ་ཀྱི་རྒོལ་བ་ཆོས་ཅན། སྒྲ་གཅིག་པ་འབའ་ཞིག་བསྒྲུབ་བྱར་འདོད་

པར་མི་འགྱུར་བར་ཐལ། སྒྲ་ལ་མི་རྟག་པའི་སྒྲ་གཞན་དང་འབྲེལ་པ་སྒྲུབ་པར་འདོད་

པའི་ཕྱིར། ཁྱབ་པ་ཡོད་དེ། དེ་ལྟ་ན་སྒྲ་གཅིག་པའི་སྒྲ་གཞན་དང་ལྡན་པ་འདོད་པའི་

བསྒྲུབ་བྱར་འགྱུར་བས་སོ། །སྔ་མའི་རྟགས་ཀྱི་ཁྱབ་པ་ནི། རྟགས་བྱས་པ་ཆོས་ཅན། 

ཚོགས་སྤྱི་དོན་གཞན་ལ་གནོད་པས་འདོད་པའི་བསྒྲུབ་བྱ་ལ་གནོད་པ་འགའ་ཡང་

མེད། ཚོགས་སྤྱི་དོན་གཞན་དེ་ཡང་བསྒྲུབ་བྱར་འདོད་པ་ཡང་ཡིན་པའི་ཕྱིར་རོ། །དེ་

བཞིན་དུ་སྒྲའི་མི་རྟག་པ་དང་ལྡན་པའི་ཆོས་ཅན་གྱི་ཆོས་འགོག་པ་ལའང་འདོད་པ་ལ་

བུ་སྟོན་རིན་ཆེན་གྲུབ།

གནོད་པ་མེད་པར་སྦྱར་རོ། །

གསུམ་པ་ནི། སྒྲ་གཅིག་པ་བསྒྲུབ་བྱ་ཡིན་གྱི་ཚོགས་སྤྱི་དོན་གཞན་བསྒྲུབ་བྱ་

མ་ཡིན་ཚོགས་སྤྱི་དོན་གཞན་ལ་གནོད་པས་སྒྲ་གཅིག་པ་ལ་མི་གནོད་པ་དེའི་ཕྱིར། 

རྟགས་ཡང་དག་ཆོས་ཅན། འདོད་པའི་ཚོགས་སྤྱི་གྲུབ་པ་སྟེ་སྒྲུབ་བྱེད་ཡིན་ཏེ། བསྒྲུབ་

བྱའི་ཆོས་འབའ་ཞིག་ཁོ་ན་ཆོས་ཅན་ལ་མི་ལྡན་རྣམ་གཅོད་དུ་སྒྲུབ་པ་ཡིན་པའི་ཕྱིར། 

འགལ་བའི་རྟགས་ཆོས་ཅན། འདོད་པའི་ཚོགས་སྤྱི་ལ་གནོད་པར་བྱས་པ་ཡིན་

ནོ། །སྐབས་ཀྱི་བསྒྲུབ་བྱའི་ཆོས་ཆོས་ཅན་ལ་སྒྲུབ་པ་ལས་ཕྱིན་ཅི་ལོག་ཏུ་འགོག་པར་

བྱེད་པ་ཡིན་པ་དེ་ལྟ་ན་སྟེ་དེའི་ཕྱིར། ཚོགས་སྤྱི་འགོག་པ་ཁོ་ན་འགལ་རྟགས་སུ་མི་

འཐད་དེ་ཆོས་ཅན་གྱི་ཁྱད་པར་འགོག་པ་སོགས་ཀྱི་འགལ་རྟགས་ཡོད་པས་སོ་ཞེ་ན། 

སྐྱོན་མེད་དེ། འགལ་བའི་རྟགས་ནི་ཆོས་ཅན་ཁྱད་པར་འགོག་པའི་འགལ་བ་སོགས་

ཐམས་ཅད་དུ་འདོད་པའི་ཚོགས་སྤྱི་དེ་ཕྱིན་ཅི་ལོག་ཏུ་འགོག་པར་བྱེད་པ་ཁོ་ནའི་

ཕྱིར་འགལ་བར་བཞག་གོ །འདོད་པའི་ཚོགས་སྤྱི་འགོག་པ་དེ་ནི་བྱས་པའི་སྒྲ་རྟག་

པར་སྒྲུབ་པ་རེས་འགའ་ཆོས་ཀྱི་ངོ་བོ་བཀག་པའི་སྒོ་ནས་འདོད་པའི་ཚོགས་སྤྱི་

འགོག་པའི་ཕྱིར་དེས་ཆོས་ཀྱི་ངོ་བོ་འགོག་པའི་འགལ་བ་ཞེས་ཐ་སྙད་དུ་བྱེད་

དོ། །ནམ་མཁའ་དངོས་པོ་སྨྲ་བས་ནམ་མཁའ་རྟག་སྟེ། མ་བྱས་པའི་ཕྱིར། ཞེས་པ་ནི་

མ་བྱས་པས་ཆོས་ཅན་གྱི་ངོ་བོར་བཟུང་བའི་དངོས་པོ་བཀག་པའི་སྒོ་ནས་ཚོགས་སྤྱི་

འགོག་བའི་ཕྱིར་དེས་ཆོས་ཅན་གྱི་ངོ་བོ་འགོག་པའི་འགལ་བ་ཞེས་ཐ་སྙད་དུ་བྱེད་

དོ། །མིག་སོགས་འདུས་པ་མ་ཡིན་པ་ཡུལ་ཅན་གཞན་གྱི་དོན་དུ་འགྱུར་རོ་ཞེས་པ་

དང་། མིག་སོགས་འདུས་པ་མ་ཡིན་པའི་དོན་དག་ནི་གཞན་དོན་དུ་འགྱུར་ཏེ་འདུས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

པའི་ཕྱིར་ཞེས་པ་ནི་སྐབས་ཀྱི་བསྒྲུབ་བྱར་འདོད་པ་ཉིད་སྒྲས་ཉེ་བར་བཀོད་པའི་

དབང་གིས་ཆོས་དང་ཆོས་ཅན་དེའི་ཁྱད་པར་དུ་བཟུང་བ་བཀག་པའི་སྒོ་ནས་ཚོགས་

”སྤྱི
1
་འགོག་པར་བྱེད་པའི་ཕྱིར་དེས་ཆོས་དང་ཆོས་ཅན་གྱི་ཁྱད་པར་འགོག་པའི་

འགལ་བ་ཞེས་ཐ་སྙད་དུ་བྱེད་དོ། །

གཉིས་པ་ལ། མདོར་བསྟན་ཏེ་ལུང་དང་སྦྱར། ལོག་རྟོག་སེལ་ཚུལ་རྒྱས་པར་

བཤད། དོན་བསྡུ་བ་གསུམ་ལས། རྒོལ་པས་འདོད་པའི་ཆོས་བསྒྲུབ་བྱ་ཡིན་ན་རང་

ཉིད་དོན་མེད་དོ་ཞེ་ན། བསྒྲུབ་བྱའི་མཚན་ཉིད་དུ་སྨོས་པའི་རང་ཉིད་ཀྱི་སྒྲ་ནི། སྒྲ་

གཅིག་པར་སྒྲུབ་པ་ན་ཆོས་ཅན་སྒྲ་ལྟ་བུ་གཅིག་ལ་བྱེ་བྲག་པའི་བསྟན་བཅོས་ལས་

ནམ་མཁའི་ཡོན་ཏན་དང་བྱས་མི་རྟག་སོགས་ཆོས་དུ་མ་རྣམ་པར་གཞག་ཀྱང་དེ་

བསྒྲུབ་བྱའི་མིན་གྱི་རང་ཉིད་དེ་རྒོལ་བ་བདག་ཉིད་ཀྱིས་བསྒྲུབ་བྱར་འདོད་ཅིང་ཁས་

བླངས་པ་ཁོ་ན་བསྒྲུབ་བྱ་ཡིན་ནོ། །ལུང་ཁས་མ་བླངས་པ་ན་ལུང་དོན་བསྒྲུབ་བྱ་མིན་

ཡང་བླངས་པ་ན་ཡིན་ནོ་ཞེ་ན། རྩོད་པའི་དུས་སུ་བསྟན་བཅོས་ཁས་བླང་བྱ་མ་ཡིན་

ལ། ཅི་སྟེ་བསྟན་བཅོས་ཁས་བླང་དུ་ཟིན་ཀྱང་རང་ཉིད་ཀྱི་བསྒྲུབ་བྱར་འདོད་པ་ཁོ་ན་

བསྒྲུབ་བྱ་ཡིན་གྱི་གཞན་ལུང་དོན་ཐམས་ཅད་ནི་དེའི་ཚེ་བསྒྲུབ་བྱ་མ་ཡིན་ཞེས་

བསྟན་པའི་ཕྱིར་རང་ཉིད་སྨོས་སོ། །དེ་འདོད་པས་བསལ་ཟིན་ནོ་ཞེ་ན། འདོད་པའི་སྒྲ་

ཡོད་པ་དེར་རྒོལ་བས་འདོད་པ་ལས་གཞན་བསྟན་བཅོས་མཁན་པོའི་འདོད་པ་ཐམས་

ཅད་བསྒྲུབ་བྱ་ཡིན་པ་བཟློག་ཏུ་ཟིན་ཀྱང་མདོ་མཛད་པར་རང་གིས་མཛད་པའི་མདོའི་

འགྲེལ་པར་རང་ཉིད་ཅེས་བྱ་བ་ནི་ཁས་བླངས་པའི་བསྟན་བཅོས་ལ་མི་ལྟོས་པར་རང་

1  [མ་ཕྱི། ༡༨༡བ༣ན།   ཀྱི    * སྤྱི]

བུ་སྟོན་རིན་ཆེན་གྲུབ།

ཉིད་ཀྱི་བསྒྲུབ་བྱར་ཁས་བླངས་པ་བསྒྲུབ་བྱར་སྟོན་པར་བྱེད་དོ་ཞེས་རང་ཉིད་ཀྱི་སྒྲས་

ལུང་དོན་ཙམ་བསྒྲུབ་བྱ་ཡིན་ནམ་སྙམ་པའི་དོགས་པའི་གནས་ལྡོག་པར་བཤད་

དོ། །ཅིའི་ཕྱིར་དོགས་པ་སྲིད་ནས་བསྟན་བཅོས་ཁས་བླངས་པའི་ཕྱིར་བསྟན་བཅོས་

དེ་ལས་མཐོང་ཞིང་བཤད་པ་ཐམས་ཅད་བསྒྲུབ་བྱ་ཡིན་ཞེས་དོགས་པ་སྲིད་པར་

འགྱུར་བས་དེ་བཟློག་པའི་ཕྱིར་སྨོས་སོ། །

གཉིས་པ་ལ། ལུང་དོན་བསྒྲུབ་བྱ་ཡིན་པས་དེ་ལ་གནོད་ན་རྟགས་དང་དམ་

བཅའི་སྐྱོན་དུ་འདོད་པ་དགག་པ་དང༌། ཚོགས་སྤྱིའི་ཕྱོགས་གཅིག་ཡིན་པས་ལུང་

དོན་བསྒྲུབ་བྱར་འདོད་པ་དགག་པ་དང༌། ལུང་དོན་ལ་གནོད་ན་རྟགས་དང་དམ་བཅའ་

ལ་གནོད་པ་དགག་པ་དང༌། བསྒྲུབ་བྱ་ལ་གནོད་ན་འགལ་བར་བསྟན་པ་དང༌། བསྟན་

བཅོས་ཁས་བླངས་པ་ལུང་དོན་བསྒྲུབ་བྱར་འདོད་པ་དགག་པ་དང་ལྔའི་དང་པོ་ལ། 

ཁས་བླངས་བརྗོད་པ་ནི། ལུང་དོན་བསྒྲུབ་བྱར་ལོག་པར་རྟོག་པ་ཡང་མཐོང་པ་ཉིད་བྱེ་

བྲག་པ་དང་དཔྱོད་པ་པ་གཅིག་ན་རེ། བྱེ་བྲག་བས་བྱས་པས་སྒྲ་གཅིག་པར་སྒྲུབ་པ་

ན། དཔྱོད་པ་པ་ན་རེ། ཁྱེད་ཀྱིས་སྟོན་པ་གཟེགས་ཟན་གྱི་སྒྲ་ནམ་མཁའི་ཡོན་ཏན་ལ་

སོགས་པར་བཤད་པས་དེའི་བསྟན་བཅོས་ལས་མཐོང་བ་ནམ་མཁའི་ཡོན་ཏན་

སོགས་ནི། བསྒྲུབ་བྱ་ཁོ་ན་ཡིན་ལ་སྒྲ་གཅིག་ན་ནམ་མཁའ་རྟག་པའི་ཡོན་ཏན་དུ་

འགལ་བས་གནོད་ཅིང་དེ་ལ་གནོད་ན་ཡང་གཏན་ཚིགས་འགལ་བའམ་གཞི་མ་གྲུབ་

པ་དང་དམ་བཅའ་རྗེས་དཔག་གིས་བསལ་བ་དག་ནི་སྐྱོན་ཡིན་ཞེས་ཟེར་རོ། །དེ་

དགག་པ་ནི། ལུང་དོན་ཐམས་ཅད་བསྒྲུབ་བྱར་འདོད་པ་དེ་དག་གི་ལྟར་ན་བྱས་པ་ཉིད་

ཀྱིས་སྒྲ་གཅིག་པར་སྒྲུབ་པ་ནི་ཆོས་ཅན་དྲི་ལ་ཆོས་སའི་ཡོན་ཏན་ལྡོག་པ་ན་བྱས་པ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཆོས་ཅན། སྒྲ་གཅིག་སྒྲུབ་ཀྱི་གཏན་ཚིགས་འགལ་བར་འགྱུར། ཁས་བླངས་པའི་ལུང་

དོན་བཀག་པའི་ཕྱིར། རྟགས་མ་གྲུབ་པ་ཡིན་ཏེ། རྒྱུ་གཞན་ལས་གྲུབ་པའི་དྲི་ས་ལ་

གནས་པའི་ཕྱིར་སའི་ཡོན་ཏན་ཡིན་པར་འདོད་ཅིང༌། བྱས་པ་ནི་རང་རྒྱུ་ལས་སྐད་

ཅིག་མར་སྐྱེས་པས་སྐད་ཅིག་མ་ལ་རྟེན་དང་བརྟེན་པ་མེད་དེ། མ་གྲུབ་པ་ནི་མེད་པའི་

ཕྱིར་དང༌། གྲུབ་ཟིན་ནི་གཞན་ལ་ལྟོས་པ་མེད་པའི་ཕྱིར། གནས་པའི་རྟེན་མི་དགོས་

སྟེ་སྐད་ཅིག་གཅིག་ནི་རང་རྒྱུ་ལས་གནས་ལ་དེ་ནས་རྒྱུ་ལ་ལྟོས་མེད་དུ་འཇིག་པའི་

ཕྱིར་རོ། །གཞན་ཡང་བྱས་ཡོད་ནི་ཡོན་ཏན་མིན་ཏེ། རྫས་བུམ་པ་བཞིན་ནོ། །སྒྲ་དང་

དྲི་ཡང་བྱས་ཡོད་བཞིན་ནོ། །ཁྱབ་པ་ཁས་བླངས་སོ། །

དེས་ན་བྱས་པའི་ཡོན་ཏན་དགག་ནུས་སོ། །སའི་ཡོན་ཏན་སྐབས་སུ་བབ་

པའི་བསྒྲུབ་བྱ་མ་ཡིན་པའི་ཕྱིར། དེ་བཀག་པས་རྟགས་འགལ་བ་མ་ཡིན་ནོ་ཞེ་ན། 

གཞན་ནམ་མཁའི་ཡོན་ཏན་ཆོས་ཅན། དེ་བཀག་ཀྱང་རྟགས་འགལ་བར་མི་འགྱུར་

བར་ཐལ། སྐབས་ཀྱི་བསྒྲུབ་བྱ་མིན་པ་དེ་ནི་དེ་ལ་མཚུངས་པའི་ཕྱིར་རོ། །སྐབས་ཀྱི་

བསྒྲུབ་བྱ་མ་ཡིན་པར་མི་མཚུངས་ཏེ། ནམ་མཁའི་ཡོན་ཏན་གྱི་ཡུལ་འདིར་ཆོས་ཅན་

སྒྲ་སྐབས་སུ་བབ་ཅིང་དེའི་ཆོས་སུ་གཅིག་པ་ཡིན་པའི་ཕྱིར་ཞེ་ན། ནམ་མཁའི་ཡོན་

ཏན་ཆོས་ཅན། ཆོས་ཅན་གྱི་ཆོས་སུ་དངོས་པོ་ལ་གནས་པའི་སྒོ་ནས་བསྒྲུབ་བྱར་

མཚུངས་པ་མ་ཡིན་པར་ཐལ། ཆོས་ཅན་སྐབས་སུ་བབ་པ་ཡིན་ཡང་ཆོས་ཅན་དང་

དངོས་པོ་ལ་འབྲེལ་པ་མེད་པའི་ཕྱིར་རོ། །ཁྱབ་པ་ཡོད། དངོས་པོ་ལ་འབྲེལ་ན་མ་སྨྲས་

ཀྱང་བསྒྲུབ་བྱར་འགྱུར་ཏེ། སྒྲ་གཅིག་པ་སྒྲུབ་པའི་ཚེ་བདག་མེད་བཞིན་ནོ། །འབྲེལ་

པ་མེད་པ་འོན་ཀྱང་ནམ་མཁའི་ཡོན་ཏན་འདི་དག་ནི་བསྟན་བཅོས་ཁས་བླངས་པའི་

བུ་སྟོན་རིན་ཆེན་གྲུབ།

སྒོ་ནས་བསྒྲུབ་བྱར་འབྲེལ་པ་ཡིན་ན་བསྟན་བཅོས་ཁས་བླངས་པ་དེ་ནི་དྲི་སའི་ཡོན་

ཏན་ལ་སོགས་པ་ཐམས་ཅད་ལ་མཚུངས་པ་ཡིན་པའི་ཕྱིར། ནམ་མཁའི་ཡོན་ཏན་

དང་སའི་ཡོན་ཏན་འདི་གཉིས་ལ་ལུང་ལ་འོངས་པའི་བསྒྲུབ་བྱར་བྱེ་བྲག་མེད་

དོ། །དེའི་ཕྱིར་ཧ་ཅང་ཐལ་བར་འགྱུར་བས་ནམ་མཁའི་ཡོན་ཏན་བཀག་པའི་རྟགས་

འགལ་བར་ཁས་མི་བླང་ངོ༌། །

གཉིས་པ་ནི། བསྟན་བཅོས་ཁས་བླངས་པས་བསྒྲུབ་བྱར་འགྱུར་བ་མིན་གྱི་

ནམ་མཁའི་ཡོན་ཏན་ཆོས་ཅན། འོན་ཏེ་སྒྲ་གཅིག་པར་སྒྲུབ་པའི་རྒོལ་བས་ཀྱང་བསྒྲུབ་

བྱར་འདོད་པ་སྒྲུབ་པར་བྱེད་དེ། བསྒྲུབ་པར་བྱ་བའི་ཆོས་དང་ཆོས་ཅན་གྱི་ཚོགས་

སྤྱིའི་ཕྱོགས་གཅིག་ཏུ་གྱུར་པའི་ཁྱད་པར་ཡིན་པའི་ཕྱིར། བསྒྲུབ་བྱའི་ཆོས་མི་རྟག་པ་

བཞིན་ནོ་ཞེ་ན། 

དེ་དགག་པ་ལ། སྒྲུབ་བྱེད་དགག །དམ་བཅའ་དགག །དོན་བསྡུ་བ་གསུམ་

ལས། དང་པོ་ནི། བསྒྲུབ་བྱའི་སྤྱི་ཕྱོགས་གཅིག་ཏུ་གྱུར་པའི་ཁྱད་པར་ཡིན་པས་ཞེས་

བྱ་བ་ཙམ་གྱི་རྟགས་ནི་ཆོས་ཅན། སྐབས་སུ་བབ་པ་མ་ཡིན་པ་ལ་རྒོལ་བས་བསྒྲུབ་

བྱར་འདོད་པ་ཡོད་པར་སྒྲུབ་ནུས་པར་མི་འགྱུར་བར་ཐལ། དེ་ལ་ལྟོས་ཏེ་ཁྱབ་པ་མེད་

པའི་ཕྱིར་རོ། །རྟགས་མ་གྲུབ་ན། ནམ་མཁའི་ཡོན་ཏན་ཆོས་ཅན། རྒོལ་བས་སྒྲུབ་

འདོད་རྟག་ཏུ་ཡོད་པར་ཐལ། ནམ་མཁའི་ཡོན་ཏན་གྱི་དོན་ནི་ཚོགས་སྤྱིའི་ཕྱོགས་

གཅིག་ཏུ་གྱུར་པའི་ཁྱད་པར་གྱི་ཆོས་དེའི་ངོ་བོ་མི་འདོད་པའི་ཕྱིར། འདོད་ན་ནི། སྒྲ་

ནམ་མཁའི་ཡོན་ཏན་ཆོས་ཅན། རྒོལ་བས་སྒྲུབ་བྱེད་ཀྱི་ངག་འཇུག་པ་ལྡོག་པ་མེད་

པར་ཐལ། ངག་འཇུག་པའི་རྒྱུ་སྒྲུབ་འདོད་རྟག་ཏུ་ཡོད་པའི་ཕྱིར་རོ། །ཚོགས་སྤྱིའི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཕྱོགས་གཅིག་ལ་དཔག་འདོད་ཀྱིས་མ་ཁྱབ་པ་དེའི་ཕྱིར་ན་དཔག་འདོད་འདི་ནི་ཕྱིར་

རྒོལ་གྱི་ཐེ་ཚོམ་དང་ཤེས་འདོད་ལས་བརྩད་ཅིང་དྲིས་པའི་སྐབས་འགའ་ཞིག་ལ་

འཇུག་པར་འགྱུར་བ་དང༌། དེ་ལས་སྒྲུབ་བྱེད་འགོད་པའི་ངག་འབྱུང་བས་སྐབས་ལས་

སྒྲུབ་བྱེད་འགོད་པ་དེ་ཉིད་ཀྱིས་རྒོལ་བའི་དཔག་འདོད་ཤེས་པར་བྱ་བ་ཡིན་ནོ། །

གཉིས་པ་ནི། རྒོལ་བ་ལ་སྐབས་སུ་བབས་པ་དང་མི་ལྡན་པ་ནམ་མཁའི་ཡོན་

ཏན་ལས་དཔག་འདོད་ལས་ལྡོག་པའི་མ་ཡིན་དགག་རང་རིག་མངོན་སུམ་གྱིས་

ཉམས་སུ་མྱོང་བས་དགག་པ་འཇུག་ཀྱང་སླ་སྟེ་དགག་ནུས་བཞིན་དུ་ནན་གྱིས་

དཔག་འདོད་ཡོད་དོ་ཞེས་སྒྲུབ་པ་ནི་མངོན་སུམ་དང་འགལ་བར་སྤྱོད་དོ། །

གསུམ་པ་ནི། སྒྲ་རྟག་པར་ཁས་ལེན་པ་ལ་སོགས་པའི་གནས་སྐབས་འགའ་

ཡིས་དཔག་འདོད་སྐྱེ་བར་འགྱུར་ཞིང༌། དཔག་འདོད་དེ་རྟོགས་པ་ཡང་སྒྲུབ་བྱེད་བཀོད་

པའི་སྐབས་དེ་དག་གིས་ཤེས་པར་འགྱུར་གྱི་འདོད་པའི་སྐབས་མེད་བཞིན་དུ་དེ་ལ་ནན་

གྱིས་ཁྱེད་ནམ་མཁའི་ཡོན་ཏན་འདི་ལ་དཔག་འདོད་ཡོད་ཅེས་པ་འདི་འཐད་མི་འཐད་

དཔྱོད་པ་དང་བྲལ་བས་རིགས་པས་གནོད་པ་ན་གསལ་བར་དབང་ཕྱུག་གི་སྤྱོད་པ་

བཞིན་དུ་འགྱུར་རོ། །རིགས་པ་ཡོད་དེ། སྤྱིའི་ཕྱོགས་གཅིག་ཡིན་པའི་ཕྱིར་རོ་ཞེ་ན། 

སྤྱིའི་ཕྱོགས་གཅིག་ཡིན་པ་ཆོས་ཅན། སྐབས་སུ་མ་བབ་པ་ལ་སྒྲུབ་འདོད་ཡོད་པར་

སྒྲུབ་མི་ནུས་པར་ཐལ། སྒྲུབ་འདོད་ལས་དོན་གཞན་ཡིན་ཞིང་དེ་སྒྲུབ་ལ་ལྟོས་ཏེ་འབྲས་

བུའི་རྟགས་མིན་པའི་ཕྱིར་རོ། །འབྲས་བུའི་རྟགས་དང་བྲལ་བཞིན་དུ་ནམ་མཁའི་ཡོན་

ཏན་ལ་དཔག་འདོད་ཡོད་པར་བརྗོད་པ་ནི་འཁྲུལ་པ་སྟེ། མངོན་སུམ་དུ་དཔག་འདོད་

མེད་པར་གྲུབ་པ་ཡིས་ནི་ཡོད་པར་དམ་བཅས་པ་ལ་གནོད་པར་འགྱུར་རོ། །

བུ་སྟོན་རིན་ཆེན་གྲུབ།

གསུམ་པ་ལ། ལུང་ལ་གནོད་པ་དམ་བཅའ་ལ་གནོད་པ་དང༌། རྟགས་ལ་

གནོད་པ་དང༌། གནས་གསུམ་ག་ལ་དཔྱོད་པ་ལུང་ལ་ལྟོས་པ་དང༌། ཁྱབ་པ་ལུང་ལ་

ལྟོས་པ་དང༌། ཕྱོགས་ཆོས་ལུང་ལ་ལྟོས་པ་དང༌། མི་རིགས་པ་དོར་བས་རིགས་པ་ལ་

གནོད་པ་དགག་པ་དྲུག་གི་དང་པོ་ནི། ནམ་མཁའི་ཡོན་ཏན་ལ་གནོད་ན་བསྒྲུབ་བྱ་ལ་

གནོད་ཅིང་བསྒྲུབ་བྱ་གྲུབ་པ་ན་དེ་འགྲུབ་པས་དེ་བསྒྲུབ་བྱ་ཡིན་ནོ་ཞེ་ན། སྒྲ་གཅིག་

སྒྲུབ་ཀྱི་རྟགས་བྱས་པ་ཆོས་ཅན། དེས་ལུང་དོན་ནམ་མཁའི་ཡོན་ཏན་ལ་གནོད་ཀྱང་

གཞན་བསྒྲུབ་བྱ་སྒྲ་གཅིག་པ་ལ་ཅི་ཞིག་གནོད་དེ་མི་གནོད་པར་ཐལ། ནམ་མཁའི་

ཡོན་ཏན་དེ་བསྒྲུབ་བྱ་སྒྲ་གཅིག་པའི་རང་ལྡོག་ཀྱང་མིན་ལ་མེད་ན་མི་འབྱུང་བའི་

འབྲེལ་ཟླའང་མིན་པའི་ཕྱིར། ཁྱབ་པ་ཡོད་དེ། འབྲེལ་ཟླ་ལ་གནོད་ན་དེ་ལ་གནོད་དེ། 

དཔེར་ན། བདག་མེད་ལ་གནོད་ན་མི་རྟག་པ་ལ་གནོད་པ་བཞིན་ནོ། །

གཉིས་པ་ནི། ལུང་གིས་མི་གནོད་པའི་རྟགས་བསྒྲུབ་བྱ་གོ་བྱེད་ཡིན་ན་འདིར་

ལུང་གིས་གནོད་པའི་རྟགས་བྱས་པ་སྒྲ་གཅིག་པའི་གོ་བྱེད་མིན་ནོ་ཞེ་ན། དགག་པ་

ནི་དངོས་པོ་སྟོབས་ཞུགས་ཀྱི་སྐབས་སུ་མི་གནོད་པར་བསྟན་པ་དང༌། ལུང་ལ་བརྟེན་

པའི་ཚེ་གནོད་པ་དང༌། དེར་ཡང་འབྲེལ་མེད་ལ་གནོད་པ་སྐྱོན་མེད་པར་བསྟན་པ་

གསུམ་ལས། 

དང་པོ་ནི། དངོས་པོ་སྟོབས་ཞུགས་ཀྱི་རྗེས་དཔག་ཚད་མ་ཆོས་ཅན། རང་གི་

སྤྱོད་ཡུལ་ལྐོག་གྱུར་འཇལ་བ་ལུང་ལ་ལྟོས་པ་མེད་དེ། ལུང་ལ་ལྟོས་མེད་ཀྱི་ཚུལ་

གསུམ་ཚད་མ་དེས་གྲུབ་པ་ལ་བརྟེན་ནས་ལྐོག་གྱུར་ལེགས་པར་ཚད་མས་གྲུབ་པའི་

ཕྱིར་ཞེས་བཤད་དོ། །དེས་ན་ལུང་དང་འགལ་ཡང་དེ་ལ་གནོད་པ་མ་ཡིན་ནོ། །གལ་



  453  

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཏེ་དངོས་པོ་སྟོབས་ཞུགས་ཀྱི་རྗེས་དཔག་རང་གི་ཡུལ་འཇལ་བ་དེའི་ཚེ་བསྟན་

བཅོས་ལ་ལྟོས་པ་མ་ཡིན་ན། འོ་ན། རྗེས་དཔག་ཆོས་ཅན། ལུང་གི་རྩོད་པ་དོར་བར་

འགྱུར། དེའི་ཚེ་ལུང་ལ་མི་ལྟོས་པའི་ཕྱིར་ཞེ་ན། ཁྱབ་པ་མེད་དེ། དངོས་པོ་སྟོབས་

ཞུགས་ཀྱི་རྗེས་དཔག་གི་དུས་དེའི་ཚེ་ལུང་ཁས་བླངས་པ་མེད་པའི་ཕྱིར་ལུང་འདོར་

བ་མིན་ནོ། །གལ་ཏེ་རང་ཉིད་སྨོས་པས་ལུང་ཁས་བླངས་ཀྱང་རྩོད་པ་འདོར་བ་མིན་

ནམ་ཞེ་ན། དངོས་པོ་སྟོབས་ཞུགས་ཀྱི་རྗེས་དཔག་དུས་དེའི་ཚེ་ལུང་ཁས་བླངས་པ་

ཡོད་ཀྱང་རྗེས་དཔག་དེ་ལུང་འདོར་བའི་རྒྱུ་མིན་ཏེ། རིགས་པས་དཔྱོད་པའི་རྗེས་

དཔག་འདི་ནི་ལུང་ཁས་ལེན་པའི་ཐབས་ཡིན་པའི་ཕྱིར་རོ། །

གཉིས་པ་ནི། འོ་ན་ནམ་གྱི་ཚེ་ལུང་གིས་གནོད་ཅེ་ན། སྔར་བཤད་པ་དེ་ལྟར་

བསྟན་བཅོས་ལ་མ་ལྟོས་པར་ཡུལ་མངོན་ལྐོག་གཉིས་ཚད་མ་གཉིས་ཀྱིས་རྣམ་པར་

དག་ཅིང་གཏན་ལ་ཕེབས་ནས་ཤིན་ཏུ་ལྐོག་གྱུར་གཏན་ལ་འབེབས་པ་དེའི་ཚེ་ཆོས་

ཅན། བསྟན་བཅོས་དང་འགལ་བར་དམ་བཅས་པ་ལ་བསྟན་བཅོས་ཁྱད་པར་ཅན་

གྱིས་ནི་གནོད་པར་འགྱུར་ཏེ། བསྟན་བཅོས་ཁྱད་པར་ཅན་སྒྲུབ་བྱེད་ཚད་མར་ཡོངས་

སུ་འཛིན་པར་འདོད་པ་སྟེ་འཛིན་པའི་དུས་ཡིན་པའི་ཕྱིར་རོ། །ཁྱབ་པ་ཡོད་དེ། གཞི་

ཆོས་ཅན། བསྟན་བཅོས་དེས་གྲུབ་པའི་དོན་ལ་བསྟན་བཅོས་ཀྱིས་གྲུབ་པའི་དོན་དེ་

དང་ནི་འགལ་བར་སེམས་ཤིང་དམ་བཅའ་བ་མི་རུང་བའི་ཕྱིར་རོ། །རྟགས་གྲུབ་སྟེ། 

གནས་གསུམ་པ་ཤིན་ཏུ་ལྐོག་གྱུར་གཏན་ལ་འབེབས་པར་རིགས་པ་འཁོར་ན་བསྟན་

བཅོས་ཁྱད་པར་སྒྲུབ་བྱེད་དུ་ལེན་པ་རིགས་པ་དང་ལྡན་པ་ཡིན་པས་སོ། །

གསུམ་པ་ནི། གཞི་བསྟན་བཅོས་ཀྱིས་གྲུབ་པའི་སྐབས་དེར་ཡང་སྐད་ཅིག་མ་

བུ་སྟོན་རིན་ཆེན་གྲུབ།

དང་བདག་མེད་བཞིན་དུ་བསྒྲུབ་བྱའི་ཆོས་དང་དེའི་ནི་མེད་ན་མི་འབྱུང་བའི་འབྲེལ་ཟླ་

ལ་གནོད་པ་ཉིད་བསྒྲུབ་བྱ་ལ་གནོད་པས་རྟགས་ཀྱི་སྐྱོན་ཡིན་པས་སྤང་བར་བྱའི་

ཆོས་གཞན་ལ་གནོད་པས་རྟགས་ཀྱི་སྐྱོན་མིན་ཏེ། ཡིན་ན་དྲི་སའི་ཡོན་ཏན་བཀག་

པས་སྒྲ་གཅིག་སྒྲུབ་ཀྱི་རྟགས་འགལ་བ་སོགས་ཐུག་པ་མེད་པར་ཐལ་བའི་ཕྱིར་རོ། །

གསུམ་པ་ནི། གཞལ་བྱའི་གནས་གསུམ་ལ་དཔྱོད་པ་ཀུན་ལ་བསྟན་བཅོས་

དག་སྒྲུབ་བྱེད་དུ་བཟུང་བས་ལུང་དང་མི་འགལ་བ་གཏན་ཚིགས་སུ་བླང་ངོ་ཞེ་ན། 

ལུགས་འདི་རིགས་པར་སྨྲ་བ་གང་གིས་བྱས་ཏེ་བྱ་བར་མི་ནུས་སོ། །ད་ནི་གྲུབ་མཐའི་

མིང་ཡང་མེད་ཅིང་མི་ཤེས་པའི་ཕྱུགས་རྫི་ལ་སོགས་པ་རྣམས་ཆོས་ཅན། དུ་བས་ལ་

མེ་ལྡན་དུ་འཛིན་ཏེ་རྟོགས་པར་མི་འགྱུར་བར་ཐལ། སྒྲུབ་བྱེད་ལུང་མེད་པའི་ཕྱིར་རོ། །

བཞི་པ་ནི། གལ་ཏེ་མཐུན་དཔེ་ལ་བསྟན་བཅོས་ལས་བཤད་པའི་ཆོས་ཀུན་

གྱི་སྒྲུབ་བྱེད་བྱས་པ་ལྟ་བུ་གཅིག་ཉིད་ལ་ཁྱབ་པ་བསྟན་ཞིང་ངེས་པ་སྒྲུབ་བྱེད་དུ་

འགྱུར་རོ་ཞེ་ན་རྟགས་ལ་ལུང་དོན་མ་ལུས་པས་ཁྱབ་པ་ངེས་དགོས་ཞེས་བྱ་བ་འདི་

ནི་འཇིག་རྟེན་ལས་འདས་པའི་ལུགས་ཡིན་ཏེ། འཇིག་རྟེན་ན་རྟགས་ཡང་དག་ཡོད་

ཀྱང་ལུང་དོན་མ་ལུས་པས་ཁྱབ་པ་ངེས་པ་མེད་པའི་ཕྱིར་རོ། །གཞན་ཡང༌། སྒྲ་གཅིག་

སྒྲུབ་ཀྱི་རྟགས་བྱས་པ་ཆོས་ཅན། བསྒྲུབ་བྱའི་ཆོས་དང་འབྲེལ་པ་མེད་པའི་ལུང་གི་

ཆོས་ཀྱིས་ཁྱབ་པ་མ་གྲུབ་པས་ཁྱབ་པ་མ་གྲུབ་པར་ནི་ཇི་ལྟར་འགྱུར་ཏེ་མི་འགྱུར་བར་

ཐལ། རང་གི་བསྒྲུབ་བྱའི་ཆོས་ཀྱིས་ཁྱབ་པ་དེ་ཚད་མས་མ་གྲུབ་པ་ཡིན་པའི་ཕྱིར། 

ཁྱབ་པ་ཡོད་དེ། དེ་ལྟ་ན་དེེ་སྒྲུབ་བྱེད་ཡང་དག་ཏུ་བརྗོད་ཀྱི་གཏན་ཚིགས་སྐྱོན་ལྡན་

ཇི་ལྟར་ཡིན་ཏེ་མ་ཡིན་ནོ། །

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ལྔ་པ་ནི། གལ་ཏེ་བསྒྲུབ་བྱའི་ཆོས་ཅན་ལ་ཆོས་ནི་མ་ལུས་པ་ལུང་ལས་མཐོང་

བ་རྣམས་ལ་མཐུན་དཔེར་ཁྱབ་པ་བསྟན་པ་རྟགས་ཡིན་པས་ཕྱོགས་ཆོས་ལུང་ལ་

ལྟོས་སོ་ཞེ་ན། ལུང་ཆོས་ཅན་གྱི་ཆོས་སུ་མཐོང་བ་ལ་མཐུན་དཔེར་ཁྱབ་པ་བསྟན་པ་

མེད་པ་ཁོ་ནར་ནི་ལུང་མི་ཤེས་པའི་འགྲོ་བ་རྣམས་ཚིག་ལས་ཕ་རོལ་པོ་སེམས་ལྡན་

དང༌། དུ་བ་ལས་ལ་མེ་ལྡན་དུ་དང༌། སོགས་ཀྱི་སྒྲས་དམིགས་རུང་མི་དམིས་ལ་

སོགས་པ་མེད་ངེས་ཐ་སྙད་དུ་རྗེས་སུ་དཔོག་པར་བྱེད་པས་ལུང་ལ་མི་ལྟོས་སོ། །དེ་

ཡང་ངོ་བོ་དག་སྒྲུབ་པར་བྱེད་པ་རང་བཞིན་དང༌། རྒྱུ་དག་སྒྲུབ་བྱེད་འབྲས་བུའི་

རྟགས་ཆོས་ཅན། བསྟན་བཅོས་མཁས་པོ་འགའི་སྨྲ་བ་ལ་གནོད་ཀྱང་དེའི་རང་བཞིན་

དང་འབྲས་བུའི་ངོ་བོ་ཉིད་ལས་ལྡོག་པར་མི་འགྱུར་ཏེ། རང་བཞིན་དང་རྒྱུ་ལ་མི་

འཁྲུལ་བའི་འབྲེལ་པ་ངེས་པའི་ཕྱིར། ཁྱབ་པ་མེད་དེ། ལུང་ཤེས་པ་ལ་ལུང་དོན་ལ་

གནོད་ན་ཕྱོགས་ཆོས་ཁྱབ་པ་དེས་ཀྱང་རྟགས་མིན་ནོ་ཞེ་ན། གཏན་ཚིགས་དེ་ནི་

སྐྱེས་བུས་བསྒྲུབ་བྱའི་ཆོས་སུ་འདོད་པའི་དོན་དང་མེད་ན་མི་འབྱུང་བར་རྟོགས་ཤིང་

ཕྱོགས་ཆོས་སུ་གྲུབ་པའི་གཏན་ཚིགས་ཀྱི་ལུང་མི་ཤེས་ཀྱང་བསྒྲུབ་བྱ་རྟོགས་ནུས་

པ་ལ་གཞན་ལུང་ཤེས་པ་དག་ཕྱོགས་ཆོས་ཁྱབ་པ་ངེས་པའི་གཏན་ཚིགས་དེས་ཅི་

སྟེ་བསྒྲུབ་བྱ་རྟོགས་པར་འགྱུར་བ་མ་ཡིན་པར་འགལ་ལོ། །

དྲུག་པ་ནི། གལ་ཏེ་ལུང་ཤེས་པས་ལུང་དོན་ལ་གནོད་ན་དོན་གང་དང་ཡང་

འབྲེལ་པ་ངེས་པ་མེད་པས་རྟགས་ཡིན་ནོ་ཞེ་ན། བསྟན་བཅོས་ལ་ལར་ལུང་དོན་ནམ་

མཁའི་ཡོན་ཏན་ལ་སོགས་པ་འགའ་ཞིག་རིགས་པ་མིན་པས་རྟགས་བྱས་པས་

བཀག་པས་ན་རིགས་པར་སྨྲ་བའི་གཏན་ཚིགས་གཞན་པ་དག་ཀྱང་དགག་པར་བྱའོ་

བུ་སྟོན་རིན་ཆེན་གྲུབ།

ཞེས་བྱ་བ་འདི་ནི་མི་རིགས་པ་གཅིག་སྨྲས་པས་རིགས་པར་སྨྲ་བ་བརྒྱ་ཡང་ཟློག་

པར་བྱེད་པ་རྒྱལ་རིགས་ཁྲོས་པའི་ལུགས་ཡིན་ནོ། །ལུང་དོན་རྣམས་ཐམས་ཅད་

རྟགས་ཀྱི་བསྒྲུབ་བྱར་མཚུངས་པར་བྱས་ནས་སྒྲུབ་བྱེད་ཡང་དག་བརྗོད་པར་ནུས་པ་

མ་ཡིན་ཏེ། ནང་པའི་ལུང་དོན་ལ་སྒྲུབ་བྱེད་བརྗོད་ན་ཕྱི་རོལ་བའི་ལུང་དང་འགལ་བར་

འགྱུར་བའི་ཕྱིར་རོ། །རྒྱུ་མཚན་དེས་ན་གཏན་ཚིགས་ཀུན་ལ་ལུང་དོན་ཐམས་ཅད་

བསྒྲུབ་བྱར་བྱས་ནས་བསྒྲུབ་བྱ་དང་སྒྲུབ་བྱེད་ཡང་དག་གི་རྣམ་གཞག་འདི་ཉམས་ཏེ་

མི་སྲིད་པར་འགྱུར་རོ། །

བཞི་པ་ལ། བསྒྲུབ་བྱ་ལ་གནོད་ན་འགལ་བར་བསྟན། བསྟན་བཅོས་ལས་

གནོད་པས་འགལ་བར་འདོད་པ་དགག་པ་གཉིས་ཀྱི་དང་པོ་ལ། གཏན་ཚིགས་ལུང་

ལ་མི་ལྟོས་པ་དེའི་ཕྱིར་རང་གི་བསྒྲུབ་བྱར་འདོད་པ་ལ་གནོད་པར་བྱེད་པའི་རྟགས་

ཆོས་ཅན་དེ་ཁོ་ན་ལ་འགལ་བའི་རྟགས་ཡིན་ན་དེ་འགལ་བའི་རྟགས་ཡིན་ལ་དེ་ལས་

གཞན་འགལ་རྟགས་མ་ཡིན་པའི་ཕྱིར་རོ། །

གཉིས་པ་ལ། ལུང་ལ་གནོད་པས་འགལ་བ་སྤྱིར་དགག །དམ་བཅའི་སྐྱོན་དུ་

འདོད་པ་བྱེ་བྲག་ཏུ་དགག་པ་གཉིས་ཀྱི་དང་པོ་ལ། གནོད་བྱ་གནོད་བྱེད་མ་ཡིན་པའི་

མི་རྟག་པ་དང་ནམ་མཁའི་ཡོན་ཏན་མ་ཡིན་པ་སྒྲུབ་བྱེད་བྱས་པ་ལྟ་བུ་གཅིག་ལས་

གྲུབ་པ་ནི་སྐབས་ཀྱི་བསྒྲུབ་བྱ་ལ་མི་གནོད་པས་འགལ་བ་མེད་དོ། །འོན་ཀྱང་གལ་ཏེ་

བསྟན་བཅོས་ལ་གནོད་པས་འགལ་བར་འདོད་ཅིང་ཁས་ལེན་ན་གཏན་ཚིགས་ཀྱི་

ཡུལ་གཞན་ལ་གཏན་ཚིགས་གཞན་གྱིས་གནོད་པ་རྩོལ་བྱུང་གི་སྒྲ་ལ་ནམ་མཁའི་

ཡོན་ཏན་བཀག་པ་དང༌། ཆོས་ཅན་ཡུལ་གཞན་དྲི་ལ་སའི་ཡོན་ཏན་བྱས་པས་བཀག་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

པ་ཆོས་ཅན། བྱས་པའི་རྟགས་འགལ་བར་འགྱུར། ཁས་བླངས་པའི་བསྟན་བཅོས་ལ་

གནོད་པ་དེ་ནི་དེ་དག་ལ་ཡང་མཚུངས་པའི་ཕྱིར་རོ། །རྟགས་དེ་ཉིད་ཀྱིས་གནོད་ན་

རྟགས་འགལ་བ་དང་ཆོས་ཅན་དེ་ཉིད་ཀྱི་ཆོས་ལ་གནོད་ན་འགལ་བར་འགྱུར་གྱི་དེ་

ལྟ་མ་ཡིན་པར་རྟགས་གཞན་དང་ཆོས་ཅན་གཞན་གྱི་ཆོས་ལ་གནོད་པས་ནི་འགལ་

བར་མི་འགྱུར་རོ་ཞེ་ན། སྒྲ་གཅིག་སྒྲུབ་ཀྱི་རྟགས་བྱས་པས་སྒྲ་ལ་ནམ་མཁའི་ཡོན་

ཏན་བཀག་པ་ཆོས་ཅན། སྒྲ་གཅིག་སྒྲུབ་ཀྱི་རྟགས་འགལ་བ་མ་ཡིན་ཏེ། རང་གི་

བསྒྲུབ་བྱའི་སྒྲ་གཅིག་པ་ལ་མི་གནོད་པའི་ཕྱིར་རོ། །ཁྱབ་པ་ཡོད་དེ། གཏན་ཚིགས་

ཐམས་ཅད་ཀྱི་སྐྱོན་འགལ་མ་ངེས་མ་གྲུབ་དང་ཡོན་ཏན་བསྒྲུབ་བྱ་སྒྲུབ་པའམ་ཚུལ་

གསུམ་ནི་རང་གི་བསྒྲུབ་བྱ་ལ་ལྟོས་ནས་བསམ་པར་བྱ་བ་ཡིན་པའི་ཕྱིར་རོ། །ཁྱབ་

པ་མ་གྲུབ་སྟེ། རྟགས་བྱས་པ་དེ་རང་གི་བསྒྲུབ་བྱ་འགོག་པ་མ་ཡིན་ཡང་ཁས་བླངས་

པའི་བསྟན་བཅོས་ལ་གནོད་པའི་ཕྱིར་རྟགས་འགལ་བར་ཁས་ལེན་པ་ཡིན་ན་རྟགས་

གཞན་རྩོལ་བྱུང་སོགས་ཀྱིས་ནམ་མཁའི་ཡོན་ཏན་ལ་གནོད་པ་བྱས་པ་ཆོས་ཅན། 

བྱས་པའི་རྟགས་འགལ་བར་འགྱུར། ཁས་བླངས་པའི་བསྟན་བཅོས་ལ་གནོད་པ་དེ་ནི་

དེ་ན་ཡང་མཚུངས་པའི་ཕྱིར་རོ། །

གཉིས་པ་ནི། གཏན་ཚིགས་གཞན་གྱིས་བསྟན་བཅོས་ལ་གནོད་པ་བྱས་པ་

ཡང་དམ་བཅའི་སྐྱོན་དུ་འགྱུར་བ་ཁོ་ན་ཡིན་གྱི་རྟགས་བྱས་པའི་སྐྱོན་ནི་མིན་ནོ་ཞེ་ན། 

དེའི་ཚེ་དམ་བཅའི་སྐྱོན་དུ་འགྱུར་ལ། རྟགས་ཀྱི་སྐྱོན་མ་ཡིན་པར་འགྱུར་མོད། ཆོས་

ཅན་ཡུལ་གཞན་དྲི་ལ་སའི་ཡོན་ཏན་བཀག་པ་དེ་ཆོས་ཅན། སྒྲ་གཅིག་པའི་དམ་

བཅའི་སྐྱོན་དུ་ཅི་སྟེ་མི་འགྱུར་ཏེ་འགྱུར་བར་ཐལ། བསྟན་བཅོས་ལ་གནོད་པ་བྱས་

བུ་སྟོན་རིན་ཆེན་གྲུབ།

པའི་ཕྱིར་རོ། །གནོད་པར་བྱ་བའི་ཆོས་ནམ་མཁའི་ཡོན་ཏན་དང་ལྡན་པའི་ཆོས་ཅན་

སྒྲའི་ཆོས་སྐབས་ཀྱི་བསྒྲུབ་བྱར་བརྗོད་པའི་ཕྱིར་སྐབས་སུ་བབས་པའི་ཆོས་ཅན་སྒྲ་

འདི་ཉིད་ལ་བརྟེན་པའི་ལུང་དོན་ནམ་མཁའི་ཡོན་ཏན་ལ་གནོད་ན་དམ་བཅའི་སྐྱོན་དུ་

འགྱུར་གྱི་གཞན་དྲི་སའི་ཡོན་ཏན་བཀག་པ་ལ་ནི་སྒྲ་གཅིག་པའི་དམ་བཅའི་སྐྱོན་དུ་མི་

འགྱུར་རོ་ཞེ་ན། སྐབས་ཀྱི་ཆོས་ཅན་ཆོས་ཅན། དེའི་ཆོས་ཐམས་ཅད་བསྒྲུབ་བྱ་ཡིན་

པས་ཁྱབ་པ་མ་ཡིན་ཏེ། དེའི་ཆོས་ཐམས་ཅད་བསྒྲུབ་བྱར་སྐབས་སུ་བབས་པས་མ་

ཁྱབ་པའི་ཕྱིར། སྐབས་སུ་བབ་ཀྱང་བསྟན་བཅོས་ཁས་བླངས་པས་བསྒྲུབ་བྱ་ཡིན་ནོ་ཞེ་

ན། དྲི་སའི་ཡོན་ཏན་ཆོས་ཅན། སྒྲ་གཅིག་སྒྲུབ་ཀྱི་རྟགས་བྱས་པའི་བསྒྲུབ་བྱར་ཐལ། 

གནོད་པ་བྱ་བའི་དོན་ཅན་གྱི་བསྟན་བཅོས་ཁས་བླངས་པའི་བརྗོད་བྱ་ཡིན་པའི་ཕྱིར། 

འདོད་ན། གཞན་དུ་དྲི་སའི་ཡོན་ཏན་ཆོས་ཅན། དེ་བཀག་ནའང་བྱས་པས་སྒྲ་གཅིག་

སྒྲུབ་ཀྱི་རྟགས་དང་དམ་བཅའི་སྐྱོན་དུ་འགྱུར། བྱས་པ་སྒྲ་གཅིག་སྒྲུབ་ཀྱི་བསྒྲུབ་བྱ་ཡིན་

པའི་ཕྱིར། ཧ་ཅང་ཐལ་བའི་སྐྱོན་ཡོད་པ་དེ་ན་སྒྲ་ལ་ནམ་མཁའི་ཡོན་ཏན་བཀག་པ་འདི་

ནི་ཆོས་ཅན། སྒྲ་གཅིག་པའི་དམ་བཅའ་བསལ་བའི་སྐྱོན་གྱི་མཚན་ཉིད་དུ་མི་རིགས་ཏེ། 

དེས་སྒྲ་གཅིག་པའི་དམ་བཅའ་བསལ་བའི་སྐྱོན་ཡིན་ན་དྲི་སའི་ཡོན་ཏན་བཀག་པས་སྒྲ་

གཅིག་པའི་དམ་བཅའི་སྐྱོན་དུ་ཧ་ཅང་ཐལ་བར་འགྱུར་བའི་ཕྱིར་རོ། །

ལྔ་པ་ལ། ཁས་བླངས་ནི། ལུང་དོན་བསྒྲུབ་བྱར་འདོད་པའི་སྐྱོན་གཞན་ཡང་

གལ་ཏེ་བསྟན་བཅོས་ཁས་བླངས་པའི་ཕྱིར་བསྟན་བཅོས་ལས་མཐོང་”ཞིང
1
་བཤད་

པ་ཐམས་ཅད་བསྒྲུབ་བྱ་ཉིད་དུ་འདོད་པ་ཡིན་ཞེ་ན། 

1  [མ་ཕྱི། ༡༨༦བ༥ན།   ཤིང    * ཞིང]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དགག་པ་ནི་གསུམ་སྟེ། མ་གྲུབ་པ་བརྗོད་པ་དམ་བཅར་ཐལ་བ་དང༌། རང་སྒྲ་

དོན་མེད་དུ་ཐལ་བ་དང༌། རང་སྒྲའི་དོགས་པ་གཞན་དུ་འདོད་པ་དགག་པ་ལས། དང་

པོ་ནི། སྒྲ་གཅིག་སྟེ་ལྡན་པ་དང་རྣམ་པར་དབྱེ་བ་ལས་སྐྱེས་པའི་ཕྱིར་ཞེས་མ་གྲུབ་

པའི་གཏན་ཚིགས་བརྗོད་པ་ཆོས་ཅན། དེ་ཡང་དམ་བཅའ་བར་འགྱུར་རོ། །ཁས་

བླངས་པའི་བསྟན་བཅོས་ཀྱི་བརྗོད་བྱ་ཡིན་པའི་ཕྱིར། བསྒྲུབ་བྱ་ཁོ་ནར་བསྟན་པར་

བྱ་བ་ཞེས་ཚིག་ཕྲད་སྨོས་པས་སྒྲུབ་བྱེད་དུ་འདོད་པ་བསྒྲུབ་བྱ་ཡིན་པ་སྤང་བའི་ཕྱིར་

སྐྱོན་མེད་དོ་ཞེ་ན། མ་གྲུབ་པའི་རྟགས་ཆོས་ཅན། དེ་བསྒྲུབ་བྱ་ཡིན་པ་ཚིག་ཕྲད་ཀྱིས་

བཟློག་ནུས་པ་མ་ཡིན་པར་ཐལ་ཏེ། བསྒྲུབ་བྱར་རིགས་པས་ཐོབ་པའི་ཕྱིར། ཁྱབ་པ་

ཡོད་དེ། རིགས་པས་ཐོབ་པ་ནི། ཚིག་ཕྲད་ཀྱི་ཚིག་གིས་བཟློག་པར་མི་ནུས་པའི་

ཕྱིར་རོ། །རྟགས་གྲུབ་སྟེ། ཕྱིར་རྒོལ་ཐེ་ཚོམ་ཟ་བ་རྒོལ་བས་བསྒྲུབ་བྱར་འདོད་པ་ནི་

བསྒྲུབ་བྱར་རིགས་པས་ཐོབ་ལ། མ་གྲུབ་པའི་རྟགས་ཀྱང་ཕྱིར་རྒོལ་གྱིས་མ་གྲུབ་

ཅིང༌། དེ་སྟོན་པའི་བསྟན་བཅོས་ཁས་བླངས་པས་རྒོལ་བས་བསྒྲུབ་བྱར་འདོད་པའང་

ཡིན་པས་སོ། །

གཉིས་པ་ནི། རང་ཉིད་ཀྱི་སྒྲ་ཆོས་ཅན། ཕྱོགས་ཀྱི་མཚན་ཉིད་དུ་བསྟན་པས་

དོན་ཅུང་ཟད་ཀྱང་རྒྱས་པར་མི་བྱེད་པར་ཐལ། ཕྱོགས་ཀྱི་མཚན་ཉིད་ལས་ཕྱི་རོལ་ཏུ་

གྱུར་པའི་བརྗོད་བྱའི་དོན་ཅན་ཡིན་པའི་ཕྱིར། རྟགས་ཕྱོགས་ཀྱི་རིགས་མི་མཐུན་

སེལ་བའི་མཚན་ཉིད་སྒྲུབ་བྱེད་དུ་བཀོད། མ་གྲུབ་པ་བསྒྲུབ་བྱ་ཡིན་པའི་ལོག་རྟོག་

སེལ་བའི་མཚན་ཉིད་མིན་པར་ཚད་མས་གྲུབ། ལུང་དོན་བསྒྲུབ་བྱར་དོགས་པ་སེལ་

པའི་མཚན་ཉིད་མིན་པར་ཁས་བླངས་སོ། །



  460  

བུ་སྟོན་རིན་ཆེན་གྲུབ།

གསུམ་པ་ལ། བསྟན་བཅོས་ལ་འདོད་པས་འཇུག་པ་དང༌། གྲགས་པ་ཆོས་

ཅན་དུ་སྟོན་པ་དང༌། གྲུབ་ཟིན་བསྒྲུབ་བྱ་མ་ཡིན་པར་སྟོན་པ་དང༌། ཆོས་ཅན་བསྒྲུབ་

བྱ་མ་ཡིན་པར་སྟོན་པ་རང་ཉིད་ཀྱི་དགོས་པ་འདོད་པ་དགག་པ་དང་བཞིའི་དང་པོ་ནི། 

གལ་ཏེ་ཕྱི་ནང་གི་བསྟན་བཅོས་མང་པོ་ལ་ཁས་བླངས་པའི་བསྟན་བཅོས་གཞན་དོར་

ནས་རྒོལ་བ་རང་གི་འདོད་པས་གཞན་ལེན་ཅིང་འཇུག་པར་བྱའོ་ཞེས་ཤེས་པའི་དོན་

དུ་རང་སྒྲ་དོན་ཡོད་པ་ཡིན་ནོ་ཞེ་ན། རྒོལ་བ་རྟོག་ལྡན་ཆོས་ཅན། གང་གི་དེ་བསྟན་

བཅོས་ལ་འདོད་པས་འཇུག་པར་ཤེས་པའི་དོན་དུ་རང་སྒྲ་སྨོས་པའི་འབད་པ་བྱེད་པ་

དོན་མེད་དུ་ཐལ། དེ་མི་འདོད་པ་བཞིན་དུ་བསྟན་བཅོས་ལ་འཇུག་པའམ་འདོད་བཞིན་

དུ་མི་འཇུག་པའི་དགོས་པ་འདི་གང་ལས་ཡིན་ཏེ་མེད་པའི་ཕྱིར། རྟགས་གྲུབ་སྟེ། རྟོག་

ལྡན་བསྟན་བཅོས་ལ་འཇུག་པར་བྱེད་པའི་རྒྱུ་བསྟན་བཅོས་ཀྱི་ཡུལ་བདེན་པར་

རྟོགས་པའི་ཚད་མ་ཡིན་ལ་གནོད་ན་ལྡོག་བྱེད་ཡིན་པས་གལ་ཏེ་བསྟན་བཅོས་ཀྱི་

དོན་བདེན་པ་ཚད་མས་མ་ལྡོག་ན་རྟོག་ལྡན་དེ་འཇུག་པ་སུས་ཀྱང་ལྡོག་མི་ནུས་ཤིང༌། 

དོན་བདེན་པ་ཚད་མས་ལྡོག་ཅིང་བཀག་ན་ཡང་སུས་རང་སྒྲའི་ཚིག་གིས་འཇུག་པར་

བྱེད་ནུས་ཏེ་མི་ནུས་སོ། །

གཉིས་པ་ནི། ཊཱིཀ་བྱེད་གཞན་དག་ནི་རང་ཉིད་ཀྱི་སྒྲས་གཞུང་ལུགས་སྟེ་གྲུབ་

མཐའི་མཚན་ཉིད་ཀྱིས་བསྐྱེད་པ་སྟེ་བཀོད་ཅིང་ཤེས་པར་བྱས་པའི་ནམ་མཁའི་ཡོན་

ཏན་དང་ལྡན་པ་དང་རྣམ་དབྱེ་ལས་སྐྱེས་པས་ཁྱད་པར་དུ་བྱས་པའི་སྒྲ་ལྟ་བུ་ཆོས་

ཅན་ཡིན་པ་ཡོངས་སུ་སྤངས་ནས་རང་ཉིད་རྒོལ་ཕྱིར་རྒོལ་ལ་རབ་ཏུ་གྲགས་ཤིང་

ཚད་མས་གྲུབ་པའི་ཆོས་ཅན་ཡོངས་སུ་བཟུང་བའི་ཕྱིར་རང་སྒྲ་སྨོས་སོ་ཞེས་འཛེར་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཏོ། །རྣམ་དཔྱོད་ཀྱི་གཞི་ཆོས་ཅན་དེ་ཆོས་ཅན། རྒོལ་ཕྱིར་རྒོལ་ལ་རབ་ཏུ་གྲགས་

པར་སྟོན་པ་དེ་ལ་ཡང་རང་སྒྲ་འདི་ནི་ཅི་ཡང་དོན་ཡོད་པ་མ་ཡིན་པར་ཐལ། རང་སྒྲ་

མེད་ཀྱང་དེའི་ཁྱད་པར་གྱི་ཆོས་ལ་རྒོལ་ཕྱིར་རྒོལ་རྣམ་པར་དཔྱོད་པའི་སྐབས་ཉིད་

ཀྱིས་དེ་རྒོལ་ཕྱིར་རྒོལ་ལ་རབ་ཏུ་གྲགས་པ་ཡིན་པར་གྲུབ་ཟིན་པའི་ཕྱིར། རྟགས་

གྲུབ་སྟེ། ཆོས་ཅན་ནི་རྣམ་དཔྱོད་ཀྱི་རྟེན་ཡིན་ལ་མ་གྲགས་པ་རྣམ་དཔྱོད་ཀྱི་རྟེན་མིན་

ཏེ་བསྟན་བཅོས་མཁན་པོ་རང་གི་འདོད་པས་ནམ་མཁའི་ཡོན་ཏན་ལ་སོགས་པར་

རྟག་པའི་ཁྱད་པར་དུ་བྱས་པ་ཅན་སྐྱེས་བུའི་དོན་དགོས་པ་ལ་གཙོར་ཉེ་བར་སྦྱོར་བ་

མེད་པའི་དོན་དག་ལ་མི་རྟག་པ་ལ་སོགས་པའི་ཆོས་བློས་ཉེ་བར་བཀོད་པའི་རྣམ་

པར་གཞག་པ་ནི་འགའ་ཡང་གང་གིས་ཀྱང་བཟློག་བྱ་མ་ཡིན་ནོ། །

དོན་ནི། ནམ་མཁའི་ཡོན་ཏན་གྱི་སྒྲ་ལ་སོགས་པ་ཆོས་ཅན། དེའི་ཁྱད་པར་གྱི་

ཆོས་ལ་སྐྱེས་བུའི་དོན་བྱ་བ་དོན་གཉེར་གྱི་རྟོག་ལྡན་དགག་སྒྲུབ་ཀྱི་རྣམ་དཔྱོད་མི་

འཐད་པར་ཐལ། གཞི་དེ་སྐྱེས་བུའི་དོན་མི་བྱེད་པའི་ཕྱིར་རོ། །རྟགས་དང་ཁྱབ་པ་མེད་

དེ། དོན་བྱེད་པ་ཉིད་གྲུབ་མཐར་བརྟགས་པ་ཡིན་པས་རྣམ་དཔྱོད་ཀྱི་རྟེན་ཡིན་ནོ་ཞེ་

ན། དེ་ལྟར་རང་གི་འདོད་པས་རབ་ཏུ་བཀོད་པ་སྒྲོ་བཏགས་པ་རྒོལ་ཕྱིར་རྒོལ་གཉིས་

ཀ་ལ་ངོ་བོ་མཚུངས་པར་མ་གྲུབ་པ་ཅན་ནམ་མཁའི་ཡོན་ཏན་ལ་སོགས་པ་དག་ནི་

རྟག་པའམ་མི་རྟག་པ་ཡིན་ཞེས་ཁྱད་པར་གྱི་རྟེན་ཅན་གྱི་ཐ་སྙད་འགལ་བའི་ཆོས་

ཁས་ལེན་པའི་མཚན་ཉིད་ཅན་དེའི་རྟེན་མ་ཡིན་པའི་ཕྱིར་རོ། །དོན་ནི། ནམ་མཁའི་

ཡོན་ཏན་ལ་སོགས་པ་ཆོས་ཅན། དེའི་ཁྱད་ཆོས་ལ་རྒོལ་ཕྱིར་རྒོོལ་རྣམ་དཔྱོད་ཀྱི་

རྟེན་མིན་པར་ཐལ། རྒོལ་ཕྱིར་རྒོལ་ལ་གཞི་དེ་མཚུངས་པར་མ་གྲུབ་པའི་ཕྱིར་རོ། །

བུ་སྟོན་རིན་ཆེན་གྲུབ།

གསུམ་པ་ནི། འོན་ཏེ་རང་སྒྲས་རབ་ཏུ་གྲགས་པ་ཞིག་ཆོས་ཅན་དུ་ཉེ་བར་

བསྟན་པའི་སྒོ་ནས་ལུང་ལས་གྲུབ་པ་ཆོས་ཅན་ཡིན་པ་གཅོད་པ་ནི་མིིན་ཏེ། རྣམ་

དཔྱོད་ཀྱི་སྐབས་ཀྱིས་གྲུབ་པའི་ཕྱིར་རོ། །འོན་ཀྱང་རང་ཉིད་ཀྱིས་གྲུབ་ཟིན་པའི་ཆོས་

ཅན་དེ་ཉིད་བསྒྲུབ་བྱ་མ་ཡིན་ནོ་ཞེས་བཤད་པ་ཡིན་ནོ་ཞེ་ན། གྲུབ་ཟིན་བསྒྲུབ་བྱ་མ་

ཡིན་པ་ཆོས་ཅན། དེ་རྟོགས་པའི་དོན་དུ་རང་ཉིད་སྨོས་དགོས་པ་མ་ཡིན་ཏེ། བསྒྲུབ་

བྱའི་མཚན་ཉིད་དུ་རང་གི་ངོ་བོ་ཁོ་ནར་བསྟན་པ་ཞེས་བྱ་བ་སྨོས་པས་འདི་ཉིད་ཀྱིས་

དེ་རྟོགས་པའི་ཕྱིར་རོ། །རྟགས་གྲུབ་སྟེ། ཚད་མས་གྲུབ་ཟིན་པ་དང་སྒྲུབ་བྱེད་ཀྱི་ངོ་

བོར་བསྟན་པ་ཕྱོགས་ཡིན་པར་དགོས་པ་ཡོད་ན་བསྒྲུབ་བྱ་བ་ཁོ་ནར་བསྟན་པར་བྱ་

བ་ཞེས་བྱ་བའི་ངག་འདི་གྲུབ་ཟིན་དང་སྒྲུབ་བྱེད་བསྒྲུབ་བྱ་ཡིན་པ་སེལ་བས་འབྲས་

བུ་དང་བཅས་པར་འགྱུར་བས་དེ་ལ་རང་ཉིད་དོན་མེད་དོ། །

བཞི་པ་ལ། འདོད་པ་བརྗོད། དེ་དགག །རྗེས་འགྲོ་མེད་པས་ཕྱོགས་སྐྱོན་དུ་

འདོད་པ་དགག་པ་གསུམ་གྱི་དང་པོ་ནི། རང་སྒྲས་རང་ཉིད་ཀྱིས་མྱོང་བས་གྲུབ་པའི་

གཞི་གཅིག་ཆོས་ཅན་དུ་བསྟན་པ་ཡིན། མྱོང་གྲུབ་དེ་ཆོས་ཅན་དུ་ཡོངས་སུ་བཟུང་

བར་མ་བརྗོད་ན་འགའ་ཞིག་ཆོས་ཅན་ཉིད་བསྒྲུབ་བྱར་བྱེད་པར་འགྱུར་རོ་ཞེ་ན། 

གཉིས་པ་ནི། ཆོས་ཅན་བསྒྲུབ་བྱ་མ་ཡིན་པ་ཆོས་ཅན། དེ་རྟོགས་པའི་དོན་དུ་

ངེས་པར་རང་ཉིད་སྨོས་དགོས་པ་མ་ཡིན་ཏེ། རྗེས་སུ་དཔག་པ་སྤྱིའི་ཡུལ་ཅན་ཡིན་

པར་བསྟན་པ་ཉིད་ཀྱིས་དེའི་དོན་རྟོགས་པའི་ཕྱིར་རོ། །རྟགས་གྲུབ་སྟེ། དཔེ་ལ་རྗེས་

འགྲོ་ནམ་ཡང་མཐོང་བ་མེད་པའི་ཆོས་ཅན་ཡོད་པ་རྟགས་ཀྱིས་བསྒྲུབ་པར་བྱ་བ་ཡིན་

ན། སོ་སོར་ངེས་པའི་རང་གི་མཚན་ཉིད་ཆོས་ཅན། རྟགས་ཀྱི་བསྒྲུབ་བྱར་འགྱུར། 

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དཔེ་ལ་རྗེས་འགྲོ་མེད་པའི་ཆོས་ཅན་ཡིན་པའི་ཕྱིར། འདོད་ན། རང་མཚན་དེ་ཡང་

རྗེས་འགྲོ་མེད་པ་ལ་རྟགས་མེད་པའི་ཕྱིར། བསྒྲུབ་བྱ་ཡིན་པ་རང་དོན་ལེའུར་རྟགས་

སྤྱིའི་ཡུལ་ཅན་དུ་བཤད་དེ་ཞེས་པར་སྤངས་ཟིན་ཏོ། །ཟིན་པ་དེའི་ཕྱིར་ཕྱོགས་ཀྱི་

མཚན་ཉིད་སྟོན་པའི་སྐབས་འདིར་རང་ཉིད་ཅེས་འདི་སྐད་མ་བརྗོད་ཀྱང༌། ཕྱོགས་ལ་

འགལ་བ་ཆོས་ཅན། ཕྱོགས་སུ་ཐལ་བ་ཅུང་ཟད་ཀྱང་མེད་དེ། རྗེས་དཔག་སྤྱིའི་ཡུལ་

ཅན་དུ་བསྟན་པས་སྤངས་ཟིན་པའི་ཕྱིར་རོ། །

གསུམ་པ་ནི། ཅི་སྟེ་ཆོས་ཅན་ཉིད་བསྒྲུབ་བྱ་ཡིན་པ་སེལ་བ་ལ་རང་ཉིད་སྨོས་

དགོས་པའི་རྒྱུ་མཚན་དེ་བསྒྲུབ་བྱར་བྱས་ན་དེ་ལས་སྐྱོན་ཅིར་འགྱུར་དྲིས་པས་ཆོས་

ཅན། དེ་ནི་བསྒྲུབ་བྱར་མི་ནུས་སོ། །ཅིའི་ཕྱིར་ཞེ་ན། གཏན་ཚིགས་ནི་ཁྱད་པར་

གཞན་དུ་རྗེས་འགྲོ་མེད་པའི་ཆོས་ཅན་དང་ལྷན་ཅིག་དཔེ་ལ་རྗེས་འགྲོ་མེད་པའི་ཕྱིར་

ཞེ་ན། རྗེས་འགྲོ་མེད་པ་འདི་ནི་ཆོས་ཅན། གཏན་ཚིགས་རྗེས་འགྲོ་མེད་པ་དང་དཔེ་

བསྒྲུབ་བྱའི་ཆོས་ཀྱིས་སྟོང་པའི་སྐྱོན་ཡིན་གྱི་ཕྱོགས་ཀྱི་སྐྱོན་ནི་མ་ཡིན་ཏེ། ཡན་ལག་

ཕྱི་མ་རྟགས་དང་མཐུན་དཔེ་ཁོ་ན་ལ་ལྟོས་པའི་གསལ་བྱ་ཡིན་པའི་ཕྱིར་རོ། །རྟགས་

སྐྱོན་ཕྱོགས་སྐྱོན་མ་ཡིན་པ་དེ་ལྟ་མ་ཡིན་ཏེ། རྟགས་དང་དཔེ་ལ་སྐྱོན་ཞུགས་ན་

ཕྱོགས་སྐྱོན་ཡིན་ཏེ་བརྒྱུད་ནས་ཕྱོགས་ཚད་མས་གྲུབ་པའི་གེགས་བྱེད་པའི་ཕྱིར་རོ་

ཞེ་ན། གཏན་ཚིགས་དང་ལ་སོགས་པ་དཔེའི་སྐྱོན་ཐམས་ཅད་ཆོས་ཅན། ཕྱོགས་ཀྱི་

སྐྱོན་ཡིན་པར་འགྱུར་ཏེ། ཐམས་ཅད་དུ་ཕྱོགས་ཉིད་ཚད་མས་གྲུབ་པ་ལ་གནོད་པའི་

ཕྱིར་རོ། །རྟགས་དང་དཔེའི་སྐྱོན་ཕྱོགས་སྐྱོན་ཡིན་ན་ཧ་ཅང་ཐལ་བ་དེའི་ཕྱིར་ཕྱོགས་

ཀྱི་ཚིག་དེ་ཙམ་དང་རྗེས་སུ་འབྲེལ་པ་དེ་ཁོ་ན་ཕྱོགས་ཀྱི་སྐྱོན་ཡིན་ཏེ། དཔེར་ན། སྒྲ་



  464  

བུ་སྟོན་རིན་ཆེན་གྲུབ།

མཉན་བྱ་མ་ཡིན་ནོ། །ཞེའམ། བུམ་པ་རྟག་གོ་ཞེས་བརྗོད་པ་ཙམ་ན་མངོན་སུམ་དང་

ལ་སོགས་པ་རྗེས་དཔག་དང་འགལ་བའི་སྐྱོན་ཡིན་པ་བཞིན་ནོ། །

གསུམ་པ་ལ། ལོག་རྟོག་སེལ་བ་ལ་ལྟོས་ནས་མཚན་ཉིད་ལྔ་ལྡན་དང༌། 

རིགས་མི་མཐུན་གཅོད་པའི་མཚན་ཉིད་དང༌། རང་སྒྲས་ལོག་རྟོག་སེལ་ཚུལ་བྱེ་བྲག་

ཏུ་བསྟན་པ་གསུམ་གྱི་དང་པོ་ནི། བརྗོད་པ་ཡིན་ཞེས་དྲང་ངོ༌། །གང་ན། ཕྱོགས་ཀྱི་

མཚན་ཉིད་ལྔ་ལྡན་ནོ། །ཇི་ལྟར་ན། ཤེས་བྱེད་ཀྱི་རྒྱུ་རྟགས་དང་ལ་སོགས་པ་དཔེའི་

མཚན་ཉིད་ཀྱི་གསལ་བྱ་ལ་ལྟོས་པ་མེད་པར་རོ། །ཅིའི་དོན་དུ་ན། ཕྱོགས་སུ་འདོད་

པའི་ཡུལ་ལ་མ་ཁྱབ་པ་དང་ལྡོག་པ་སྟེ་ཁྱབ་ཆེས་པ་དག་ནི་སྤང་བའི་ཕྱིར་དུའོ། །ཚིག་

གང་གིས་གང་སེལ་ན། བདག་ཉིད་ནི་ལུང་དོན་བསྒྲུབ་བྱར་དོགས་པ་སེལ། ཚིག་ཕྲད་

ཁོ་ན་སྒྲུབ་བྱེད་དུ་བཀོད་པའི་མ་གྲུབ་པ་དང་། ངོ་བོའི་སྒྲས་གྲུབ་ཟིན་དང་མ་བསལ་

བས་བསལ་བ་ཞུགས་པ་བསྒྲུབ་བྱ་ཡིན་པ་སེལ་ཏེ་དེ་རྣམས་ལྡོག་པ་ཁྱབ་ཆེས་སེལ་

བར་བྱེད་པ་ཡིན་ནོ། །འདོད་པའི་སྒྲས་གྲངས་ཅན་སྨྲས་པ་ཙམ་བསྒྲུབ་བྱར་འདོད་

པས་མ་སྨྲས་པ་སྐབས་ཀྱི་རྟེན་དུ་གྱུར་པའི་ཆོས་”ལ་མ
1
་ཁྱབ་པ་སེལ་བར་བྱེད་དོ། །

གཉིས་པ་ནི། འོ་ན་སློབ་དཔོན་ཕྱོགས་ཀྱི་མཚན་ཉིད་དུ་གང་བསྒྲུབ་བྱར་ཁས་

བླངས་པ་ནི་ཕྱོགས་ཀྱི་མཚན་ཉིད་ཡིན་ཏེ་བསྒྲུབ་བྱ་ནི་སྐབས་སུ་བབ་པའི་བསྒྲུབ་བྱ་

སྟེ་རང་གི་ངོ་བོའི་སྒྲས་ཐོབ་པས་སོ། །གང་གིས་ན། རྒོལ་བས་ཞེས་ཉེ་བའི་ཕྱིར་ཐོབ་

པས་ལུང་དོན་བསྒྲུབ་བྱ་ཡིན་པ་སེལ་བས་རང་ཉིད་ཀྱི་དོན་ནོ། །དེའི་ཚེ་སྒྲུབ་བྱེད་དུ་

བཀོད་པ་མ་གྲུབ་པ་བསྒྲུབ་བྱར་ཁས་ལེན་པའི་ཕྱིར་དང༌། རྩོད་གཞིར་གྱུར་པ་ཁས་

1  [མ་ཕྱི། ༡༨༩ན༦ན།   ལམ    * ལ་མ]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ལེན་པའི་ཕྱིར། ངེས་བཟུང་ཤུགས་ལས་གྲུབ་པས་ཁོ་ནའི་དོན་དང༌། འདོད་པའི་དོན་

ཁས་བླངས་པས་ཐོབ་བོ། །སྒྲུབ་པར་འོས་ཤིང་ནུས་པ་བསྒྲུབ་བྱའོ་ཞེས་པས་མ་

བསལ་བ་བསྟན་ཞེས་ལྷ་དབང་བློ་གསུང་ངོ༌། །རྒྱན་ན་རེ། ཉེ་བའི་རྟགས་མ་ངེས་ཤིང་

ལུང་དོན་བསལ་མི་ནུས། །སྒྲུབ་པར་འོས་པས་བསལ་བ་གཅོད་ན་ཕྱི་རོལ་པས་

བསྒྲུབ་བྱར་བསྟན་པ་ནི་དམ་བཅའོ་ཞེས་པའང་སྐྱོན་མེད་དུ་ཐལ་ལ་མཚན་ཉིད་ཀྱི་སྒོ་

ནས་འོས་མི་འོས་ཀྱང་ཇི་ལྟར་རིགས། དུལ་ལྷ་ན་རེ། ལྔ་ལྡན་ནི་ཕྱོགས་གླང་གི་ཡིན་

ལ་འདི་ནི་ཆོས་གྲགས་ཀྱིའོ། །ཞེས་པའང་མ་ཡིན་ཏེ་དོན་གཅིག་པའི་ཕྱིར་རོ། །རྒྱན་

ནི་ལྔ་ལྡན་ཀུན་བཏུས་ཀྱི། འདི་ནི་རིགས་པའི་སྒོའི་ཡིན་ཏེ། དེ་ལས་བསྒྲུབ་པར་བྱ་བ་

ཉིད་དུ་འདོད་པར་གྱུར་པ་འགལ་བའི་དོན་གྱིས་མ་བསལ་བ་ནི་ཕྱོགས་ཡིན་ནོ་ཞེས་

སོ། །ཆོས་མཆོག་ནི་ལྔ་ལྡན་ནི་མ་ཁྱབ་ཁྱབ་ཆེས་གཅོད་པ་ཡིན་ལ་འདི་ནི་དོན་དམ་

པའི་མཚན་ཉིད་ཡིིན་ཏེ། བསལ་བྱ་ཕྱོགས་ལྟར་སྣང་ལྔ་པོ་དེ་རྣམས་ལ་ནི་ཕྱོགས་ཉིད་

མེད་དེ་དེ་ཅིའི་ཕྱིར་ན་རེ་ཞིག་བསལ་བ་ནི་ཕྱོགས་མིན་ཏེ་བསྒྲུབ་བྱར་ཁས་ལེན་པ་

གནོད་པའི་ཕྱིར་དང༌། ལྷག་མ་གྲུབ་ཟིན་ལ་སོགས་བཞི་ལ་ཕྱོགས་ཀྱི་མཚན་ཉིད་

བསྒྲུབ་བྱར་ཁས་བླངས་པ་འདི་འཇུག་པ་མེད་པའི་ཕྱིར་རོ། །

གསུམ་པ་ནི། འོ་ན་འདོད་པ་སྨོས་པས་མི་འདོད་པ་ཐམས་ཅད་བཟློག་པས་

རང་སྒྲ་དོན་མེད་དོ་ཞེ་ན། ཁས་བླངས་པའི་ལུང་དོན་བསྒྲུབ་བྱ་ཡིན་ནོ་ཞེས་ལོག་པར་

རྟོག་པ་མཐོང་བའི་ཕྱིར། དེ་བསལ་བའི་དོན་དུ་ཕྱོགས་ཀྱི་མཚན་ཉིད་འདིར་ནི་བདག་

ཉིད་ཀྱི་སྒྲ་མཛད་པ་ཡིན་ཏེ། དེས་ལུང་དོན་ལ་གནོད་པས་འདོད་པའི་བསྒྲུབ་བྱ་ལ་

གནོད་པ་མེད་པར་བསྟན་ཏེ་ལུང་དོན་འདོད་པའི་བསྒྲུབ་བྱའི་རང་ལྡོག་དང་འབྲེལ་ཟླ་

བུ་སྟོན་རིན་ཆེན་གྲུབ།

མེད་པའི་ཕྱིར། ལུང་དོན་དེ་བསྒྲུབ་བྱ་མིན་པར་སྟོན་ཏེ་སྐབས་ཀྱི་རྩོད་གཞི་མིན་པའི་

ཕྱིར་རོ། །ལུང་དོན་ཐམས་ཅད་བསྒྲུབ་བྱ་ཡིན་ན་འགའ་ཡང་ཕྱིན་ཅི་ལོག་ཏུ་སྒྲུབ་པར་

མི་བྱེད་པ་མེད་པས་རྟགས་ཐམས་ཅད་འགལ་བར་འགྱུར་བས་ཐུག་པ་མེད་པར་སྟོན་

པ་ཡིན་ནོ། །

གསུམ་པ་ནི། རང་ཉིད་འདོད་པའི་སྒྲས་སྒྲུབ་བྱེད་དུ་བཀོད་པ་མ་གྲུབ་པ་

བསྒྲུབ་བྱ་ཡིན་པ་བསལ་ཟིན་པས་ཁོ་ན་དོན་མེད་དོ་ཞེ་ན། ཕྱོགས་ཀྱི་མཚན་ཉིད་ཀྱི་

སྐབས་འདིར་གཙོ་བོར་གྱུར་པའི་བྱེད་ལྡན་གྱི་མཐའ་ཅན་དང་མ་འབྲེལ་ན་རང་ཉིད་

འདོད་པའི་སྒྲ་དག་གིས་ངེས་པར་བཟུང་བ་ཁོ་ནའི་སྒྲའི་དོན་རྟོགས་པས་སྒྲུབ་བྱེད་དུ་

བཀོད་པ་མ་གྲུབ་པ་བསྒྲུབ་བྱ་ཡིན་པ་གཅོད་ཀྱང་བྱེད་པ་དང་ལྡན་པའི་མིང་ཅན་ཏེ་བྱ་

ལ་སོགས་པ་དུས་གསུམ་གྱི་ཡུལ་ཅན་གྱི་རྐྱེན་གྱི་མཐའ་ཅན་བསྟན་བྱ་བའི་སྒྲ་དང་

འདོད་པའི་སྒྲ་འབྲེལ་པའི་ཕྱིར་མ་འོངས་པ་ན་བསྒྲུབ་བྱར་སྟོན་པར་འགྱུར་བའི་དོན་ལ་

ཡང་ད་ལྟ་བསྒྲུབ་བྱར་ཐལ་བར་འགྱུར་བས་དེ་ད་ལྟ་བསྒྲུབ་བྱ་ཡིན་པ་གཅད་པའི་ཕྱིར་

ཁོ་ན་བཤད་པ་ཡིན་ནོ། །འདི་ལྟར་བསྟན་པར་འོས་པ་བྱུང་བ་དང༌། འབྱུང་འགྱུར་དང༌། 

ད་ལྟར་བ་གསུམ་ག་ལ་བསྟན་བྱ་ཞེས་བརྗོད་ཅིང་དེ་གཙོ་བོ་ཡིན་ལ་རང་ཉིད་འདོད་

པ་དེའི་ཁྱད་པར་རམ་ཡན་ལག་ཡིན་པས་རང་ཉིད་དུ་འདོད་པའི་དོན་ཀྱང་འབྱུང་

འགྱུར་ལ་འཇུག་པར་འགྱུར་ཏེ། རང་གི་ངོ་བོར་བསྟན་པར་བྱ་བ་རང་ཉིད་ཀྱིས་འདོད་

པ་ནི་ཕྱོགས་སུ་བསྟན་པར་འགྱུར་ལ་རྟགས་མ་གྲུབ་དང་དཔེ་མ་གྲུབ་སྒྲུབ་བྱེད་དུ་

བཀོད་དུས་ནའང་ཕྱོགས་སུ་ཐལ། བསྒྲུབ་པར་བྱ་བ་བསྟན་པར་བྱ་བར་འགྱུར་བའི་

ཕྱིར་ཞེས་དགོས་པར་འགྱུར་བས་སོ། །

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གལ་ཏེ་དེ་གཅོད་པ་ལ་ཁོ་ན་མི་དགོས་ཏེ། བླའི་དོན་ལ་ཀྟའི་རྐྱེན་ད་ལྟར་བ་ལ་

བརྗོད་པའི་ཕྱིར་དང༌། སྤྱིར་འདས་པའི་རྐྱེན་ཡིན་པའི་ཕྱིར་རོ་ཞེ་ན། ཚད་མ་ཀུན་

ལས་བཏུས་པ་འདིར་ནི་འདོད་པའི་སྐད་ཀྱི་”བྱིངས
1
་ཨིཥ་ལ་རྐྱེན་དུ་སྦྱར་བའི་ནིཥྛའི་

བྱེ་བྲག་ཀྟ་འདི་མ་འོངས་པ་ན་སྟོན་འགྱུར་གཅོད་བྱེད་ཀྱི་ཡན་ལག་མ་ཡིན་ཏེ། གཙོ་

བོར་གྱུར་པའི་ཁྱད་གཞི་བསྟན་བྱ་བའི་སྒྲ་དང་འབྲེལ་བའི་ཕྱིར། ལྷ་སྦྱིན་འོངས་པ་

མཐོང་བར་འགྱུར་རོ། །ཞེས་པ་བཞིན་ནོ། །དེས་ན་རང་གི་ངོ་བོ་ཁོ་ནར་བསྟན་པར་བྱ་

བའི་རང་ཉིད་འདོད་པ་དེ་ཕྱོགས་སུ་བསྟན་པ་གཅོད་ནུས་སོ། །འོ་ན་རིགས་པའི་སྒོར་

ཡང་ཁོ་ནའི་སྒྲ་བྱ་དགོས་སྟེ་བསྒྲུབ་པར་བྱ་བ་ཉིད་དུ་འདོད་པ་ནི་ཕྱོགས་ཡིན་ནོ་ཞེས་

བྱེད་ལྡན་བསྒྲུབ་བྱའི་སྒྲ་དང་འབྲེལ་བའི་ཕྱིར་རོ་ཞེ་ན། རིགས་པའི་སྒོར་འདོད་པའི་

ཚིག་ལ་རྐྱེན་དུ་བྱིན་པའི་ཀྟ་ནི་མ་འོངས་པ་གཅོད་པའི་ཡན་ལག་ཉིད་ཡིན་ཏེ་གཙོ་

བོར་གྱུར་པའི་ཁྱད་གཞི་མ་འོངས་པ་སྟོན་པའི་སྒྲ་དང་མ་འབྲེལ་བའི་ནིཥྛའི་རྐྱེན་ཅན་

གྱི་སྒྲ་ཡིན་པའི་ཕྱིར་རོ། །བསྒྲུབ་བྱའི་སྒྲ་ནི་ཁྱད་པར་ཡིན་ལ་འདོད་པ་ཁྱད་གཞི་ཡིན་

ནོ། །དེའི་ཕྱིར་ནིཥྛའི་རྐྱེན་དེས་གཏན་ཚིགས་མ་གྲུབ་པ་དང་སོགས་པ་དཔེ་མ་གྲུབ་

པ་ད་ལྟ་བསྒྲུབ་བྱ་ཡིན་པ་འགོག་པར་བྱེད་པས་དེར་ཁོ་ན་མི་དགོས་སོ། །དཔེར་ན། 

སྒྲ་གཅིག་སྟེ། བྱས་པའི་ཕྱིར། བུམ་པ་བཞིན་ནོ། །ཞེས་བྱ་བ་ལ་དཔྱོད་པ་པ་ལ་མ་

གྲུབ་པའི་རྟགས་བྱས་པ་དང་གྲངས་ཅན་ལ་མ་གྲུབ་པའི་དཔེ་བུམ་པ་བསྒྲུབ་བྱ་ཉིད་དུ་

འདོད་པ་མིན་པས་ཕྱོགས་སུ་ཐལ་མེད་པ་བཞིན་ནོ། །

བཞི་པ་ལ་གཉིས་ཏེ། འདོད་པའི་དང༌། རང་ཉིད་ཀྱི་ཞར་བྱུང་བཤད་པའི་དང་

1  [མ་ཕྱི། ༡༩༠ན༦ན།   བྱིས    * བྱིངས]

བུ་སྟོན་རིན་ཆེན་གྲུབ།

པོ་ནི། རྒོལ་བ་བདག་ཉིད་ཀྱིས་བསྒྲུབ་བྱར་འདོད་པ་གཞན་དོན་སྐབས་ཀྱི་རྗེས་སུ་

དཔག་པ་ཉིད་དུ་བརྗོད་པ་འདིས་ནི་རྒོལ་བས་བསྒྲུབ་བྱར་མི་འདོད་པ་ལུང་དོན་དང་

འདྲེས་པ་ནི་བསྒྲུབ་བྱ་མ་ཡིན་ཞིང་དེ་ལ་གནོད་ན་ཡང་ཕྱོགས་ལ་བསྟན་བཅོས་ཀྱི་

གནོད་པ་དང་གཏན་ཚིགས་འགལ་བའི་སྐྱོན་དུ་འགྱུར་བ་མེད་པར་རིག་པར་བྱ་སྟེ། 

ཇི་ལྟར་སྐབས་ཀྱི་བསྒྲུབ་བྱ་ཡིན་པ་དེ་བཀག་པ་མེད་པའི་ཕྱིར་རོ། །དཔེར་ན། བྱས་

པས་སྒྲ་གཅིག་པར་སྒྲུབ་པ་ནི་མི་འདོད་པ། ནམ་མཁའི་ཡོན་ཏན་ཉིད་དང་ཆོས་ཅན་

སྒྲའི་དོན་གཅིག་ལ་ལྷན་ཅིག་ཏུ་འདུ་བ་ཅན་གྱི་མི་རྟག་པ་ཉིད་མི་འདོད་པ་དང་འབྲེལ་

པ་ཡིན་པ་དེ་མེད་པ་སྟེེ་བཀག་ན་ཡང་བྱས་པ་སྒྲུབ་བྱེད་སྐྱོན་མེད་ཡིན་པ་བཞིན་ནོ། །

གཉིས་པ་ལ། མདོར་བསྟན་རྒྱས་བཤད་དོན་བསྡུ་གསུམ་གྱི་དང་པོ་ནི། 

དངོས་པོ་སྟོབས་ཞུགས་ཀྱི་རྗེས་སུ་དཔག་པའི་དུས་སུ་མེད་ན་མི་འབྱུང་བ་མིན་པའི་

ཕྱིར་བསྟན་བཅོས་ལ་མི་བརྟེན་པར་བརྗོད་པ་འདི་ཉིད་ཀྱིས་དྲིས་པའི་སྐབས་སུ་

རྟོགས་པ་མ་ཡིན་པ་ཕྱོགས་སུ་སྟོན་པར་བྱེད་པ་ཡང་ཕྱོགས་དང་རྒོལ་བ་སྐྱོན་མེད་

ཡིན་པ་བསལ་བ་ཡིན་ནོ། །དཔེར་ན། སྒྲ་གཅིག་པ་རྟག་པ་ཡིན་ཞེས་ཉམས་སུ་མྱོང་

བས་གྲུབ་པའི་སྒྲ་ལ་ལོ་ཀ་ན་གྲགས་པའི་རྟག་མི་རྟག་ཤེས་པར་འདོད་ནས་དྲིས་པའི་

སྐབས་སུ། སྒྲའི་བྱེ་བྲག་ལས་ཐ་དད་པ་ཉན་པའི་དབང་པོས་གཟུང་བར་བྱ་བ་སྒྲ་ཉིད་

ཅེས་བྱ་བའི་སྤྱི་དེ་དང་ལྷན་ཅིག་དོན་གཅིག་ལ་འདུ་བ་ཅན་གྱི་མི་རྟག་པ་ཉིད་སྒྲ་ལྡན་

པ་ཡིན་ནོ་ཞེས་བྱ་བ་སྐབས་སུ་མ་བབས་པའི་དམ་བཅའ་སྐྱོན་ཅན་ཡིན་པ་ལྟ་བུའོ། །

གཉིས་པ་ལ། གཉིས་ཀ་བསྟན་བཅོས་ལ་མི་བརྟེན་པས་སྐབས་ཀྱི་བསྒྲུབ་བྱ་

མིན་པ་དང༌། བརྟེན་ཡང་སྐབས་ལས་འདས་ན་སྐབས་ཀྱི་བསྒྲུབ་བྱ་མིན་པར་བསྟན་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

པ་གཉིས་ཀྱི་དང་པོ་ལ། ཁྱད་པར་ལ་ཤེས་འདོད་མེད་པས་བསྒྲུབ་བྱ་མིན་པར་བསྟན་

པ་དང༌། བསྒྲུབ་བྱ་ཡིན་པ་དགག་པ་གཉིས་ལས་དང་པོ་ནི། མི་རྟག་པའི་སྤྱི་དྲིས་པའི་

ཚེ་ལུང་དོན་གྱི་མི་རྟག་པ་དམ་བཅས་པ་འདི་ཆོས་ཅན། ཕྱིར་རྒོལ་གྱིས་རྣ་གཏད་པར་

མི་བྱ་བར་འགྱུར། ཕྱིར་རྒོལ་གྱིས་”དྲིས
1
་པའི་སྐབས་དང་མ་འབྲེལ་བ་ཉེར་མཁོ་མེད་

པའི་དོན་བརྗོད་པའི་ཕྱིར། རྟགས་དེ་ལྟ་མ་ཡིན་ན་ནི་ཞེས་བསྟན་བཅོས་ལ་བརྟེན་

པའམ་ཕྱིར་རྒོལ་ལུང་གི་མི་རྟག་པ་དེ་རྟོགས་པར་དོན་དུ་གཉེར་བ་མ་ཡིན་ན་ཞེས་

པས་གྲུབ། ལྡོག་ཁྱབ་ནི་རྒོལ་ཕྱིར་རྒོལ་གཉིས་ཀ་བསྟན་བཅོས་ལ་བརྟེན་པ་དེས་གྲུབ་

པའི་ཆོས་ལ་དཔྱོད་པའམ། ཕྱིར་རྒོལ་བ་བསྟན་བཅོས་ཀྱི་མི་རྟག་པ་དེ་རྟོགས་པར་

དོན་དུ་གཉེར་བ་ཡིན་ན་ནི། བསྟན་བཅོས་ཀྱི་མི་རྟག་པའི་དོན་དེ་ཕྱོགས་སུ་བྱེད་པར་

རིགས་པར་འགྱུར་གྱི་དེ་ཡང་འདྲི་བའི་སྐབས་ལས་ཤེས་སོ། །རྗེས་འགྲོ་ནི་རྒོལ་ཕྱིར་

རྒོལ་གཉིས་ཀ་བསྟན་བཅོས་ལ་མི་བརྟེན་པར་ལོ་ཀ་ན་གྲགས་པའི་མི་རྟག་པ་ལ་

སོགས་པ་འགའ་ཞིག་ཡོངས་སུ་རྟོགས་པ་ན་དྲིས་པའི་སྐབས་མ་ཡིན་པ་ལུང་དོན་གྱི་

མི་རྟག་པ་ཕྱོགས་སུ་བྱེད་པའི་གོ་སྐབས་ཅི་ཞིག་ཡོད་དེ་མེད་དོ། །

གཉིས་པ་ལ། ཁས་བླངས་བརྗོད་པ་ནི། གལ་ཏེ་སྤྱིར་མི་རྟག་ཙམ་ཤེས་པར་

འདོད་པ་ན། མི་འདོད་པ་དང་འདྲེས་པའི་ཁྱད་པར་ལུང་དོན་གྱི་མི་རྟག་པ་ལ་ཡང་

ཤེས་འདོད་འབྱུང་སྟེ་ཁྱད་པར་ལུང་དོན་གྱི་མི་རྟག་པ་དེ་གྲུབ་ན་ཕྱིར་རྒོལ་འདོད་པའི་

མི་རྟག་པའི་སྤྱི་ཉིད་གྲུབ་པ་མ་ཡིན་ནམ་སྟེ་ཡིན་པའི་ཕྱིར། དེ་ཉིད་ཁྱད་པར་ཏེ་བྱེ་བྲག་

གིས་སྤྱི་འཕེན་པའི་ཕྱིར་རོ་ཞེ་ན། འདི་དགག་པ་ལ། ཁྱད་པར་སྐབས་ཀྱི་བསྒྲུབ་བྱ་མ་

1  [མ་ཕྱི། ༡༩༡ན༥ན།   དིས    * དྲིས]

བུ་སྟོན་རིན་ཆེན་གྲུབ།

ཡིན་པར་བསྟན། ནུས་ཡུལ་གྱི་བསྒྲུབ་བྱ་མིན་པར་བསྟན་པ་གཉིས་ཀྱི་དང་པོ་ལ་

གསུམ་སྟེ། ཁྱད་པར་ལ་རྟོགས་འདོད་མེད་པས་དང༌། རྩོད་པ་མེད་པས་དང༌། མ་གྲུབ་

པས་སྐབས་ཀྱི་བསྒྲུབ་བྱ་མིན་པར་བསྟན་པའི་དང་པོ་ནི། ཕྱིར་རྒོལ་མི་རྟག་པའི་སྤྱི་

འདྲི་བ་ནི་ལུང་དོན་གྱི་མི་རྟག་པ་ཆོས་ཅན། སྐབས་ཀྱི་བསྒྲུབ་བྱ་མ་ཡིན་ཏེ། རྟོགས་

པ་པོ་རྟོགས་པར་དོན་གཉེར་མེད་པའི་ཕྱིར། ཁྱབ་པ་ཡོད་དེ། རྟོགས་པ་པོའི་རྟོགས་

པར་འདོད་ཅིང་དོན་དུ་གཉེར་བ་ནི་སྐབས་སུ་བབས་པའི་བསྒྲུབ་བྱ་ཉིད་ཡིན་པའི་

ཕྱིར་རོ། །སྐབས་སུ་བབས་པའི་བསྒྲུབ་བྱ་ལ་ཕྱིར་རྒོལ་རྟོགས་པར་འདོད་པས་ཁྱབ་

པ་དེ་ཉིད་ཀྱི་ཕྱིར་རྟོགས་པ་པོའི་འདོད་པའི་སྐབས་ཀྱིས་རྒོལ་བའི་བསྒྲུབ་བྱའི་ཆོས་

སུ་འདོད་པ་དེ་རྟོགས་པ་ཡིན་ནོ་ཞེས་གནས་སྐབས་འགའ་ཡིས་འདོད་འགྱུར་ཞིང་

ཞེས་པར་བརྗོད་དོ། །རྟགས་མ་གྲུབ་སྟེ། སྤྱི་རྟོགས་པར་དོན་དུ་གཉེར་བ་ནི་ཁྱད་པར་

དོན་དུ་གཉེར་བ་ཡིན་ཏེ་སྤྱི་ནི་དོན་བྱེད་པ་ན་ཁྱད་པར་གྱི་མཐར་ཐུག་པའི་ཕྱིར་རོ་ཞེ་

ན། སྤྱི་དོན་དུ་གཉེར་པ་ནི་ཆོས་ཅན། ཡུལ་དུས་གནས་སྐབས་སོ་སོར་ངེས་པའི་ཁྱད་

པར་དོན་དུ་གཉེར་བར་གདོན་མི་ཟ་བ་སྟེ་ངེས་པར་འགྱུར་བ་མ་ཡིན་ཏེ། ཁྱད་པར་

དོན་དུ་གཉེར་བ་དང་འགལ་བའི་ཕྱིར། རྟགས་གྲུབ་སྟེ། ཁྱད་པར་ངེས་པ་མེད་པ་ཁོ་ན་

དོན་དུ་གཉེར་བའི་ཕྱིར་རོ། །

གཉིས་པ་ནི། རྟོགས་པར་དོན་དུ་གཉེར་བ་ཆོས་ཅན། ཁྱད་པར་རྟོགས་པ་དོན་

དུ་གཉེར་བས་ཁྱབ་པ་མ་ཡིན་ཏེ། ཁྱད་པར་གཞན་ལ་རྟོགས་པ་པོ་རྩོད་པ་མེད་པར་

ཚད་མས་གྲུབ་པ་སྲིད་པའི་ཕྱིར་རོ། །ཡང་ཞེས་པ་རྟོགས་པར་དོན་གཉེར་མེད་པ་

འབའ་ཞིག་ཏུ་མ་ཟད་ཅེས་པའོ། །

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གསུམ་པ་ནི། མི་རྟག་པའི་སྤྱི་ལ་རྩོད་པ་དེའི་ཚེ་ཆོས་ཅན། བསྟན་བཅོས་ཀྱི་

སྒོ་ནས་ནི་ལུང་དོན་གྱི་མི་རྟག་པ་ལ་རྩོད་པས་ཁྱབ་པ་ཡང་མ་ཡིན་ཏེ། བསྟན་བཅོས་

དེ་མེད་ན་རྩོད་པ་མེད་པ་མ་ཡིན་པའི་ཕྱིར། དེས་ན་བསྟན་བཅོས་ལས་གྲུབ་པ་ནི། མ་

གྲུབ་པ་ཁོ་ན་ཡིན་པས་དོན་དུ་གཉེར་བ་མིན་ནོ། །

གཉིས་པ་ནི། རྣམ་པ་དེ་ལྟ་བུའི་ལུང་གིས་གྲུབ་པའི་ཆོས་ནི་ཆོས་ཅན། དངོས་

པོ་སྟོབས་ཞུགས་ཀྱིས་སྐབས་སུ་ནུས་ཡུལ་གྱི་བསྒྲུབ་བྱའི་ཆོས་མ་ཡིན་ཏེ། འགར་

ཡང་གཞུང་ལུགས་ལ་མི་གནས་པ་སྟེ་ལུང་ལ་མི་བརྟེན་པ་ལ་དཔེ་ལ་རྗེས་སུ་འགྲོ་བ་

གྲུབ་པ་མ་ཡིན་པའི་ཕྱིར་རོ། །ཁྱབ་པ་ཡོད་དེ། རྗེས་འགྲོ་མེད་ན་མི་འཁྲུལ་བ་ཅན་གྱི་

གཏན་ཚིགས་ཀྱང་ཡོད་པ་མ་ཡིན་ཏེ། ཁྱབ་པ་སྒྲུབ་བྱེད་ཀྱི་ཚད་མ་མེད་པའི་ཕྱིར་

རོ། །རྟགས་མ་གྲུབ་སྟེ། བུམ་པ་ཆོས་ཅན། བུམ་པ་དང་ཐ་དད་པ་དབང་པོས་གཟུང་

པར་བྱ་བའི་སྤྱི་དང་དོན་གཅིག་ལ་འདུ་བ་ཅན་གྱི་མི་རྟག་པ་ཉིད་དང་ལྡན་པའི་སྒྲ་དག་

ལས་གང་ཡང་རུང་བའི་གཉིས་པ་དང་བཅས་པ་ཡིན་ཏེ། བྱས་པའི་ཕྱིར། ཀ་བ་བཞིན་

ནོ། །ཞེས་པས་འགྲུབ་བོ་ཞེ་ན། གཉིས་པ་དང་བཅས་པའི་སྦྱོར་བ་དག་ཀྱང་གཅིག་

བསལ་ན་ཐམས་ཅད་བསལ་བར་འགྱུར་བས་དག་ཅེས་མང་ཚིག་ཏུ་བྱས་ལ་དེ་སྔར་

བསལ་ཟིན་ཏོ། །

གཉིས་པ་ནི། བསྟན་”བཅོས
1
་ལ་བརྟེན་ཀྱང་སྐབས་སུ་བབས་པའི་ཆོས་ལས་

འདས་པ་དམ་བཅའ་ན་ཧ་ཅང་ཐལ་བར་དེར་ཡང་བསྒྲུབ་བྱའི་ཆོས་དང་ནི་ཞེས་པར་

བཤད་”ཟིན
2
་ཏོ། །

1  [མ་ཕྱི། ༡༩༢ན༧ན།   བཅེས    * བཅོས]

2  [མ་ཕྱི། ༡༩༢ན༧ན།   ཟན    * ཟིན]

བུ་སྟོན་རིན་ཆེན་གྲུབ།

གསུམ་པ་ནི། སྤྱི་ལ་ཤེས་འདོད་ཡོད་ཀྱི་ཁྱད་པར་ལ་ཤེས་འདོད་མེད་པ་དེའི་

ཕྱིར་ཕྱིར་རྒོལ་གྱིས་དྲིས་པའི་སྐབས་སུ་རྟོགས་པ་ཁྱད་པར་གྱིས་ཟིན་པ་མེད་པའི་

ཆོས་ཙམ་ཉིད་རྒོལ་བས་བསྒྲུབ་པར་བྱ་བ་དང་ཕྱིར་རྒོལ་གྱིས་དེ་ལ་རྣ་གཏད་པར་

འོས་པ་ཡིན་ཏེ། དེ་ལྟ་མ་ཡིན་པར་སྐབས་སུ་མ་བབས་པ་བསྒྲུབ་བྱར་ཁས་ལེན་ན་ནི་

ཕྱིར་རྒོལ་གྱི་དོན་དུ་གཉེར་བའི་དོན་སྒྲུབ་པ་ལས་དོན་གཞན་དུ་འགྲོ་བའི་ཕྱིར་རྒོལ་

བ་ཚར་གཅད་པ་དང༌། དེ་ལ་རྣ་གཏོད་ན་སྐབས་ཀྱི་སྐྱོན་མི་བརྗོད་པས་ཕྱིར་རྒོལ་པ་

ཚར་གཅད་པར་འགྱུར་རོ། །

གཉིས་པ་ལ། མ་བསལ་བ་བསྒྲུབ་བྱའི་རང་བཞིན་དུ་བསྟན། བསལ་བ་བསྒྲུབ་

བྱ་མིན་པར་བསྟན་པ་གཉིས་ཀྱི་དང་པོ་ལ། བསྟན་བཤད་དོན་སྨོས་པའི་དགོས་པ་

གསུམ་ལས། དང་པོ་ནི། བསྒྲུབ་བྱར་ཁས་བླངས་པ་ཕྱོགས་ཀྱི་མཚན་ཉིད་དུ་བཟུང་

ནས་བསྒྲུབ་བྱར་ཁས་བླངས་པ་དེ་ཡང་མ་བསལ་བ་བསྟན་པར་བྱ་བ་ཡིན་ནོ། །གང་

གིས་མ་བསལ་བ་ནི་མངོན་སུམ་གྱིས་གྲུབ་པའི་དོན་དང༌། དངོས་པོ་སྟོབས་ཞུགས་

རྗེས་དཔག་དང༌། ཡིད་ཆེས་པའི་ཚིག་དང༌། གང་ལ་གྲགས་པས་མ་བསལ་བའོ། །

གཉིས་པ་ནི། སྒྲུབ་ངག་གི་སྐབས་སུ་བསྒྲུབ་བྱ་བསྟན་མི་དགོས་པ་མ་ཡིན་

ནམ་ཞེ་ན། ང་ལྟར་ན་དངོས་སུ་བསྟན་བྱ་མིན་ལ། གལ་ཏེ་གཞན་གྱི་ལྟར་ཕྱོགས་

བསྟན་པར་བྱ་བ་ཡིན་དུ་ཆུག་ན་ཡང་འདི་ལྟ་བུ་ཉིད་བསྟན་པར་བྱའོ། །གང་ལྟ་བུ་ན་

མངོན་སུམ་གྱི་དོན་དང༌། རྗེས་དཔག་དང༌། ཡིད་ཆེས་པ་རང་ཚིག་དང༌། བསྟན་

བཅོས་དག་དང་གྲགས་པས་མ་བསལ་བ་རྒོལ་བས་བསྒྲུབ་བྱར་ཁས་བླངས་པ་གཏན་

ཚིགས་ལ་ལྟོས་པ་སྟེ་རྟགས་ཀྱི་བྱེད་པའི་ཡུལ་ཕྱིར་རྒོལ་གྱིས་གྲུབ་མ་ཟིན་པའོ། །

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གསུམ་པ་ནི། ཚད་མ་ཐམས་ཅད་དོན་གྱི་དོན་གཞན་ལ་གནོད་པ་ཡིན་གྱི་

ཤེས་པ་ནི་ཕྱི་རོལ་དོན་པ་མིན་པ་ལ་ཅི་སྟེ་མངོན་ལ་དོན་སྨོས་ཤེ་ན། མངོན་སུམ་ལ་

དོན་སྨོས་པ་ནི་དབང་པོའི་ཤེས་པ་ཟླ་བ་གཉིས་འཛིན་སོགས་ཁ་ཅིག་ཕྱིན་ཅི་ལོག་ཏུ་

འཛིན་པ་ཡིན་པའི་ཕྱིར་ཏེ། གནོད་བྱེད་ཡིན་པ་སྤངས་ནས་ཚད་མའི་ཡུལ་ཡོངས་སུ་

དག་པ་སྟེ་དོན་བདེན་པ་ཅན་བཟུང་བའི་ཕྱིར་རོ། །དེ་གནོད་བྱེད་དུ་བསྟན་པས་སེལ་

ཏེ། དེ་དག་མངོན་སུམ་ཚད་མ་མིན་པའི་ཕྱིར་རོ་ཞེ་ན། བདེན་ཏེ་ཚད་མིན་ཡིད་ཆེས་

ཀྱི་ཚིག་ལ་སོགས་པའང་གནོད་བྱེད་དུ་བཤད་ལ་མངོན་སུམ་གྱི་སྒྲ་བཤད་དབང་པོ་

ལ་བརྟེན་པའི་རྣམ་ཤེས་ཞེས་བྱ་བ་ཐུན་མོང་དུ་འཇུག་པས་མངོན་སུམ་ལྟར་སྣང་

ལའང་དོགས་པར་འགྱུར་བས་དོན་སྨོས་སོ། །འདི་ནི་གཞན་གྱི་དོན་སྨོས་པའི་དོགས་

པ་ཡིན་ལ་འོག་ནས་འཆད་པ་ནི་རང་ལུགས་སོ། །

གཉིས་པ་ལ་སྤྱིར་བསྟན། སེལ་བྱེད་ཀྱི་དབྱེ་བ། དབྱེ་བ་སོ་སོའི་རང་བཞིན་

གསུམ་གྱི་དང་པོ་ལ། དྲི་བ་ནི། ཡང་ཅིའི་ཕྱིར་དམ་བཅའ་ལ་བསལ་བ་ཞུགས་པ་

ཕྱོགས་མ་ཡིན་ཞེ་ན། ལན་ལ། བསྟན་བཤད་གཉིས་ཀྱི་དང་པོ་ནི། སྒྲ་གཅིག་པར་ཚད་

མས་གྲུབ་པས་སྒྲ་རྟག་པར་དམ་བཅས་པ་བསལ་བ་ཆོས་ཅན། ནུས་ཡུལ་གྱི་ཕྱོགས་

ཡང་དག་མ་ཡིན་ཏེ། དེ་སྒྲུབ་ཀྱི་གཏན་ཚིགས་བརྟེན་པ་སྟེ་སྲིད་པ་མ་ཡིན་པའི་ཕྱིར། 

ཕྱོགས་ཆོས་ནི། སྔར་གྱི་དེ་ཆོས་ཅན། དེ་སྒྲུབ་ཀྱི་གཏན་ཚིགས་སྲིད་པ་མ་ཡིན་ཏེ། 

ཆོས་ཅན་གྱི་ཆོས་ལ་གཅད་བྱ་ཐེ་ཚོམ་སོགས་མེད་པའི་ཕྱིར། ཁྱབ་པ་ཡོད་དེ། གཏན་

ཚིགས་ནི་ཆོས་ཅན་གྱི་ཆོས་ལ་ཐེ་ཚོམ་ཟ་བ་གཅོད་པ་ལ་བརྗོད་པའི་ཕྱིར་རོ། །

གཉིས་པ་ནི། བསལ་བ་སྒྲ་རྟག་པར་དམ་བཅས་པ་ནི་ཆོས་ཅན། མི་རྟག་པའི་

བུ་སྟོན་རིན་ཆེན་གྲུབ།

ཟླ་བོ་རྟག་པར་རྟོགས་པའི་ཚད་མའི་རྟེན་ཏེ་ཡུལ་མ་ཡིན་ཏེ། རྟག་པ་ལས་ལྡོག་པ་མི་

རྟག་པར་འཇལ་བྱེད་ཀྱི་ཚད་མ་ཞུགས་པའི་ཕྱིར་རོ། །ཁྱབ་པ་ཡོད་དེ། བསལ་བ་ནི་

ཚད་མ་དག་གིས་བཟློག་པ་ཡིན་པས་ཟླ་བོའི་ཚད་མའི་རྟེན་མིན་ནོ། །འགལ་བ་ལ་མི་

འཁྲུལ་པ་ཅན་མེད་དམ་ཞེ་ན། དེ་ཚད་མ་མིན་ཏེ། དངོས་སུ་འགལ་བ་དག་ནི་ཆོས་

ཅན་གཅིག་ལ་འགལ་ཟླ་གཅིག་ཡིན་པར་འཛིན་པ་ཚད་མ་ཡིན་ན་གཅིག་མིན་པ་ཡང་

དག་པའི་ཤེས་པ་མི་འཐད་པའི་ཕྱིར་རོ། །འོ་ན་རྟགས་སྒྲུབ་མི་ནུས་པའི་སྐྱོན་དུ་འགྱུར་

གྱི་ཕྱོགས་སྐྱོན་དུ་མི་འགྱུར་རོ་ཞེ་ན། དམ་བཅའ་བསལ་བ་ཆོས་ཅན་ཕྱོགས་ཡང་

དག་མ་ཡིན་པ་ཉིད་དེ་ལ་ནི་ཡུལ་ཅན་གཏན་ཚིགས་མི་སྲིད་པའི་ཕྱིར། ཁྱབ་པ་ཡོད་

དེ། གཏན་ཚིགས་ཀྱི་བྱེད་པའི་ཡུལ་རབ་ཏུ་སྟོན་པའི་ཕྱིར་རོ། །ཕྱོགས་སུ་བརྗོད་པ་

ཡིན་ན་སྒྲུབ་མི་ནུས་ན་ཡུལ་མ་ཡིན་པས་ཕྱོགས་མིན་ལ་དེའང་ཡན་ལག་ཕྱི་མ་ལ་མ་

ལྟོས་པར་དམ་བཅས་པ་དེ་ཙམ་ལས་གྱུར་པའི་ཕྱོགས་སྐྱོན་ཡིན་ནོ། །བསལ་བ་

རྟགས་ཀྱི་ཡུལ་མིན་པ་དེའི་ཕྱིར་ཐེ་ཚོམ་གྱི་ཡུལ་ནི་གཏན་ཚིགས་ཀྱི་བྱེད་པའི་ཡུལ་

ཡིན་གྱི་ཟློག་པ་ལ་ཚད་མ་མི་འཇུག་པས་ཡུལ་མ་ཡིན་པས་གྲུབ་ཟིན་པས་ཡང་

རྟགས་དོན་མེད་པས་ཕྱོགས་སྐྱོན་ཡིན་ནོ། །ཐེ་ཚོམ་ཡང་ཐེ་ཚོམ་སྐྱེ་རུང་ངམ། སྒྲུབ་

བྱེད་དང་གནོད་བྱེད་ཀྱི་ཚད་མ་མེད་པ་ཙམ་མཚོན་པའོ། །

གཉིས་པ་ལ། དངོས་དང་རྟགས་གང་ལ་བརྟེན་པ་གཉིས་ལས་མེད་པ་ལ་གནོད་

པ་བཞིར་ཇི་ལྟར་ཕྱེ་ན་རྗེས་སུ་དཔག་པ་གསུམ་དུ་དབྱེ་བ་ཡིས་དམ་བཅའ་ལ་གནོད་པ་

དེ་ནི་མངོན་སུམ་དང་རྣམ་པ་བཞིར་བཤད་དོ། །བཤད་པ་ནི། རྗེས་སུ་དཔག་པ་དངོས་

པོ་སྟོབས་ཞུགས་ཀྱི་རྗེས་དཔག་དང༌། ཡིད་ཆེས་དང༌། གྲགས་པ་རྣམ་པ་གསུམ་དུ་ཕྱེ་



  475  

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

བས་ན་ཕྱོགས་ཀྱི་གནོད་པ་དེ་ཀུན་ལས་བཏུས་ལས་རྣམ་པ་བཞིར་བསྟན་ནོ། །རིགས་

པའི་སྒོར་རང་ཚིག་དང་བསྟན་བཅོས་ཐ་དད་དུ་ཕྱེ་ནས་ལྔར་བསྟན་ནོ། །

གཉིས་པ་ནི། རྗེས་དཔག་གསུམ་དུ་ཕྱེ་བ་དེ་ལ་ཁས་བླངས་ཏེ་བསྟན་བཅོས་

ནི་དོན་གྱི་འབྲས་བུར་གྱུར་པའི་རྟགས་ཡིན་ལ་འགྲོ་ལ་གྲགས་པའི་ལུགས་རྣམ་པར་

གཞག་པ་ནི་རང་བཞིན་རྟགས་དང་མཐུན་ནོ། །བཤད་པ་ནི་ཡིད་ཆེས་པའི་ཚིག་ནི་

དོན་མེད་ན་མི་འབྱུང་བར་ཁས་བླངས་པའི་ཕྱིར་འབྲས་བུའི་མཚན་ཉིད་ཅན་གྱི་

རྟགས་ཡིན་ལ་གྲགས་པ་ནི་རང་བཞིན་གྱི་མཚན་ཉིད་ཀྱི་རྟགས་ཡིན་ནོ། །དེ་དག་ཀྱང་

དངོས་པོའི་འབྲེལ་པ་ཚད་མས་གྲུབ་པ་མེད་ཀྱི་ཁས་བླངས་པས་ཕྱེ་བས་ན་རྟགས་

དངོས་མིིན་ནོ། །

གསུམ་པ་ལ། བརྗོད་བྱ་མང་རིམ་གྱིས་གོ་ལྡོག་སྟེ་བཤད་པ་ལ་བཞི། ཡིད་

ཆེས་དང༌། གྲགས་པ་དང༌། མངོན་སུམ་དང༌། རྗེས་དཔག་གི་བསལ་བ་དང་

བཞིའོ། །དང་པོ་ལ། མདོར་བསྟན། རྒྱས་བཤད་གཉིས་ལས། དང་པོ་ལ། ཡིད་ཆེས་

ངོས་གཟུང༌། རང་ཚིག་བསྟན་བཅོས་གཅིག་ཏུ་སྡུད་པའི་རྒྱུ་མཚན། དེས་ན་དཔེར་

བརྗོད་ཀྱང་གཅིག་ཏུ་བསྟན་པ་དང་གསུམ་གྱི་དང་པོ་ནི། ཚིག་འབྲས་བུའི་རྟགས་སུ་

གྱུར་པའི་ཡིད་ཆེས་པ་དེ་གང་ཞེ་ན། བདག་གམ་གཞན་ནོ། །བདེན་པ་ཇི་ལྟ་བ་བཞིན་

མཐོང་བའི་སྒོ་ནས་ངག་འཇུག་པ་འདོད་པས་ཕྱིན་ཅི་མ་ལོག་པར་སྨྲ་བ་ན་ཡིད་ཆེས་

པ་ཡིན་ཏེ། སྐྱེས་བུ་དེའི་ཚིག་ནི་ཆོས་ཅན། དོན་བདེན་པ་སྔ་མ་དེའི་འབྲས་བུ་ཡིན་ན་

དེ་ལྟ་བུའི་དོན་གྱི་དངོས་པོ་ལ་བདེན་པ་སྔ་མ་དེ་མེད་ན་མི་འཇུག་པའི་ཕྱིར་རོ། །དོན་

བདེན་པ་རང་གི་འབྲས་བུ་ཡིད་ཆེས་པའི་ཚིག་ཡང་དག་པར་བསྟན་པའི་དོན་དེ་ནི་

བུ་སྟོན་རིན་ཆེན་གྲུབ།

རང་ལས་ཕྱིན་ཅི་ལོག་ཏུ་འགལ་བར་ཁས་བླངས་པའི་གེགས་བྱེད་དོ་ཞེས་པ་གནས་

པ་ཡིན་ལ་རེ་ཞིག་གནོད་བྱེད་དུ་འདོད་དོ། །རང་གི་ཚིག་དང་བསྟན་བཅོས་ཀྱིས་

བསལ་བ་ཆོས་ཅན། བསྡུས་པ་སྟེ་བསྲེས་ཏེ་བསལ་བ་གཅིག་ཏུ་བརྗོད་དོ། །དེ་ལྟར་

དོན་བདེན་པའི་འབྲས་བུར་མཚུངས་པ་དང་འགལ་ཟླ་ལ་གེགས་བྱེད་དུ་མཚུངས་པ་

དེའི་ཕྱིར་རོ། །

གཉིས་པ་ནི། དོན་གྱི་འབྲས་བུར་གཉིས་ཀ་མཚུངས་ཀྱང་གཞན་གྱིས་འདི་

གཉིས་ཐ་དད་དུ་བཤད་པ་ལ་སློབ་དཔོན་གྱིས་གཅིག་ཏུ་བརྗོད་ཅེ་ན། དོན་གྱི་འབྲས་

བུར་ཁྱད་པར་མེད་པའམ་ཡིན་ཆེས་པར་ཚད་མས་གྲུབ་པ་མེད་ཀྱི་ཁས་བླངས་པས་

གཞག་པར་འདྲ་བ་ལ་བརྟེན་ནས་བསྟན་བཅོས་འདི་རང་གི་ཚིག་དང་ལྷན་ཅིག་ཏུ་

གཅིག་ཏུ་བརྗོད་པར་མཛད་དོ། །ཅིའི་དོན་དུ་ན། མཚུངས་པ་འགའ་ཞིག་རྟོགས་ཤིང་

བསྟན་པའི་ཕྱིར་དུའོ། །དེ་གང་ན། ཇི་ལྟར་བདག་ཉིད་བརྗོད་བྱའི་དོན་བདེན་པ་ཚད་

མས་མཐོང་བ་མ་ཡིན་པར་ཁས་ལེན་ན་ཚིག་ཀྱང་མི་བདེན་པར་ཤེས་ནས་ཡིད་ཆེས་

པའི་ཚིག་མི་འཇུག་པ་ཡིན་ཏེ། ངའི་ཚིག་ལས་དོན་འདི་རྟོགས་པར་གྱིས་ཤིག་ཅེས་

སྨྲ་བས་ཚིག་དོན་ལྡན་དུ་ཁས་བླངས་པ་ན་ཚིག་དོན་འབྲས་དང་རང་དོན་ལ་ཚད་མར་

ཁས་བླངས་ཏེ་དོན་བདེན་པ་མཐོང་ནས་སྦྱར་བའི་ཚིག་ཏུ་བསྟན་པས་སོ། །དཔེ་དེ་

བཞིན་དུ་བསྟན་བཅོས་ལ་མ་བརྟེན་ཏེ་དེ་ཚད་མར་ཁས་མ་བླངས་པར་དེར་གྲགས་

པའི་ཆོས་ཅན་གྱི་ཆོས་ལ་དཔྱོད་པ་མི་འཇུག་གོ་ཞེས་འདྲ་བའོ། །གང་གི་དོན་དུ་དེ་

རྟོགས་པར་འདོད་ན་ལུང་ལ་དཔྱོད་པའི་སྐབས་ཀྱི་རྟེན་ཉིད་ཡིན་པས་ཆོས་ཅན་དེས་

གྲུབ་པ་ལ་བསྟན་བཅོས་གནོད་པར་བྱེད་པ་ཡིན་གྱི་དངོས་པོ་སྟོབས་ཞུགས་ལ་མིན་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ནོ་ཞེས་བྱ་བའི་དོན་འདི་བརྗོད་པའི་དོན་དུ་སྟེ་ཚིག་ཀྱང་བརྗོད་པའི་སྐབས་རྟེན་ཡིན་

པས་གནོད་བྱེད་དོ། །

གསུམ་པ་ལ། དེ་གཉིས་སྐབས་ཀྱི་རྟེན་དུ་མཚུངས་པར་བསྟན་པའི་ཕྱིར་དུ་

གཅིག་ཏུ་བཤད་པ་དེ་ཉིད་ཀྱི་ཕྱིར་བསལ་བ་གཉིས་གཅིག་ཏུ་བྱས་པ་འདི་ལ། ཀུན་

ལས་བཏུས་སུ་དཔེར་བརྗོད་པ་ཡང་འདྲ་བ་སྟེ། གཅིག་ཏུ་མཛད་དེ། གཞལ་བྱའི་དོན་

ཅན་གྱི་ཚད་མ་དག་མེད་དོ་ཞེས་རྟོགས་པའི་དོན་འགོག་གི་རང་འགོག་ན་མངོན་སུམ་

གྱིས་བསལ་བར་འགྱུར་རོ། །དེས་གཉིས་ཀ་བསྟན་པ་ཡང་ཚད་མ་རྣམས་མེད་ན་

ཚིག་དོན་ལ་འབྲེལ་པར་མི་འཐད་པས་བསྟན་བཅོས་དང་ཚིག་དག་རང་གི་བརྗོད་བྱ་

ལ་མི་བསླུ་བར་མི་རུང་བའི་ཕྱིར་རོ། །ཚད་མ་ལུང་གིས་མ་བཞག་པས་ལུང་འགལ་

གྱི་དཔེར་མི་རུང་ངོ་ཞེ་ན། རང་གི་ཚིག་དང་འགལ་བ་ལ་བསལ་བའི་དཔེར་བརྗོད་པ་

ཡིན་ཏེ། ཚིག་ཚད་མར་བརྗོད་པའི་ཤུགས་ཀྱིས་ཚད་མ་མིན་པ་ལ་གནོད་པས་

སོ། །ལུང་ལ་ནི་འདི་འགལ་བའི་དཔེ་ཕྱོགས་ཙམ་ཞིག་བསྟན་པ་ཡིན་ནོ། །

གཉིས་པ་ལ། བསྟན་བཅོས་རང་ཚིག་ཐ་དད་པའི་ལུགས་དགོད། མཚུངས་

པའི་ལུང་བཤད་པའི་དང་པོ་ལ། ལུང་ལ་བརྟེན་པའི་སྐབས་སུ་གནོད་བྱེད་དུ་བསྟན། 

ཚད་མ་གྲུབ་པའི་སྐབས་སུ་གེགས་བྱེད་དུ་བསྟན། ལོགས་སུ་བརྗོད་པའི་དགོས་པ། 

རྩོད་པ་སྤང་བ་བཞིའི་དང་པོ་ལ། བརྗོད་པ་གསུམ་གྱིས་དག་པའི་ལུང་གིས་གནོད་

པར་བསྟན། མ་དག་པའི་ལུང་གིས་མི་གནོད་པར་བསྟན། དག་པའི་ལུང་ངོས་གཟུང་

བའི་དང་པོ་ནི། ལུང་དང་འགལ་བ་འདི་ལ། དཔེར་བརྗོད་པ་ནི། དགེ་བའི་ཆོས་ནི་ཚེ་

འཕོས་ནས་བདེ་བ་སྟེར་བར་བྱེད་པ་མ་ཡིན་ཞེས་བྱ་བ་ཡིན་ནོ། །ལུང་ལ་བརྟེན་པའི་

བུ་སྟོན་རིན་ཆེན་གྲུབ།

རྣམ་པ་དེ་ལྟ་བུའི་ཡུལ་ནི་ཆོས་ཅན། འགལ་བར་དམ་བཅས་པ་ལ་བསྟན་བཅོས་ཀྱིས་

གནོད་པ་ཡིན་ཏེ་གདོན་མི་ཟ་བར་བསྟན་བཅོས་ཚད་མས་འགྱུར་དགོས་སོ་སྟེ་ཚད་

མ་ཡིན་པའི་ཕྱིར། རྟགས་མ་གྲུབ་ན་ལུང་ལ་བརྟེན་པའི་སྐབས་སུ་ཆོས་ཅན། ཆོས་

ཅན་གྱི་ཁྱད་པར་གྱི་ཆོས་ལ་དཔྱོད་པ་མི་འཇུག་པར་ཐལ། གཞི་ཆོས་ཅན་མེད་པའི་

ཕྱིར། ཁྱབ་པ་ཡོད་དེ། རི་བོང་རྭ་ལ་རྣོ་རྟུལ་མི་སེམས་པ་བཞིན་ནོ། །རྟགས་བསྟན་

བཅོས་ཚད་མ་ཡིན་པ་ལ་དེ་ལ་གནོད་ན་ལུང་གི་སྐབས་སུ་ཆོས་ཅན་མེད་དེ། དེའི་

སྐབས་སུ་ཆོས་ཅན་རྣམ་པར་གཞག་པ་ལུང་དེ་ལ་བརྟེན་པའི་ཕྱིར་རོ། །

གཉིས་པ་ལ། ལུང་གིས་གྲུབ་པའི་དོན་དང་འགལ་བ་ལ་དེས་གནོད་ན་དེ་ནི་

ཇི་ལྟར་འཇུག་ངོགས་སུ་ཁྲུས་བྱས་པ་དང༌། སོགས་པ་གཡང་སར་འཕྱོང་བ་ལ་

སོགས་པ་ཆོས་མ་ཡིན་པས་སྡིག་པ་དག་པར་བྱེད་པ་མ་ཡིན་ནོ་ཞེས། 

སེམས་ཀྱི་ནང་ན་གནས་པའི་སྐྱོན། །

འཇུག་ངོགས་ཁྲུས་ཀྱིས་དག་མི་འགྱུར། །

དེ་ནི་ལན་བརྒྱར་བཀྲུས་བྱས་ཀྱང༌། །

ཆང་བུམ་བཞིན་དུ་གཙང་མི་འགྱུར། །

ཞེས་བྱས་ལ་སངས་རྒྱས་པས་དམ་བཅས་པ་ལ། 

གངྒཱའི་སྒོ་དང་ཀུ་ཤའི་འཁྱིལ། །

བིལ་བ་ཅན་དང་སྔོན་པོའི་རི། །

ཀ་ན་ཁ་ཡི་འཇུག་ངོགས་སུ། །

ཁྲུས་བྱས་ཡང་འབྱུང་སྲིད་མ་ཡིན། །

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཞེས་ཁས་བླངས་པས་གནོད་པ་མ་ཡིན་ནམ་ཞེ་ན། ལན་ལ་ཁས་མ་བླངས་

པས་དང༌། བླངས་ཀྱང་མི་གནོད་པར་བསྟན། དོན་བསྡུ་བ་གསུམ་གྱི་དང་པོ་ནི། ཁྲུས་

ཙམ་གྱིས་སྡིག་པ་དག་པ་བཀག་པ་ལ་ཆོས་ཅན། ཁྲུས་ཙམ་གྱིས་སྡིག་པ་དག་པའི་

ལུང་གིས་གནོད་པའི་སྐྱོན་ཡོད་པ་མ་ཡིན་ནོ། །མེ་མཐོང་བ་ཆོས་དང་ཆོས་མ་ཡིན་པ་

རྟོག་པར་བྱེད་པའི་བསྟན་བཅོས་ཐམས་ཅད་ཁྲུས་ཙམ་གྱིས་སྡིག་པ་དག་གོ་ཞེས་དེ་

སྐད་མི་བརྗོད་པའི་ཕྱིར། འགའ་ཞིག་གིས་བརྗོད་ཀྱང་རང་གིས་ཆོས་ཅན་ཁས་ལེན་

པའི་རྟེན་ཁས་བླངས་པའི་བསྟན་བཅོས་དང་འགལ་ན་གནོད་པར་འགྱུར་གྱི་ལུང་

གཞན་ནི་འགལ་ཡང་གནོད་བྱེད་མ་ཡིན་ཏེ། རྟེན་དུ་ཁས་མ་བླངས་པའི་ཕྱིར་རོ། །

གཉིས་པ་ནི། བསྟན་བཅོས་དེ་ཁས་བླངས་ཀྱང་ཁྲུས་ཙམ་གྱིས་སྡིག་པ་དག་

པར་སྨྲ་བའི་བསྟན་བཅོས་དེའི་རང་གི་ཚིག་གིས་ཀྱང་ཁྲུས་ཀྱི་སྡིག་པ་དག་པའི་དོན་

དེ་ལ་གནོད་པའི་ཕྱིར་དེ་བཀག་པ་ལ་སྐྱོན་མེད་དོ། །ཇི་ལྟར་གནོད་ན་ཆོས་མ་ཡིན་པ་

སྡིག་པ་ནི་བསྟན་བཅོས་ཐམས་ཅད་ལས་ཆགས་པ་དང་ལ་སོགས་པ་ཞེ་སྡང་གཏི་

མུག་གི་རྩ་བ་ཅན་ནམ་རྒྱུ་མཚན་ཅན་དུ་རྣམ་པར་གཞག་པ་ཡིན་ཏེ། དེས་མ་ཆགས་

པ་དང་སྡང་བ་མེད་པ་དང་མ་རྨོངས་པ་རྣམས་ལ་སྡིག་པར་ཁས་མི་ལེན་པའི་ཤུགས་

ཀྱིས་ཆགས་སོགས་སྡིག་པའི་རྒྱུར་བརྗོད་ཀྱི་དངོས་སུ་མ་ཡིན་ནོ། །སྡིག་པ་ཆགས་

སོགས་ཀྱི་འབྲས་བུ་རྣམ་པར་གཞག་པ་དེས་ནི་ཁྲུས་དང་མེ་ལྔ་བསྟེན་པ་ལ་སོགས་

པས་སྡིག་པ་དག་པར་སྨྲ་བ་ལ་གནོད་པ་ཡིན་ཏེ། སྡིག་པའི་རྒྱུ་ཆགས་སོགས་མི་

གནོད་པའི་ཕྱིར་རོ། །ཁྱབ་པ་ཡོད་དེ། རྒྱུ་ཆགས་སོགས་མ་ཟད་ན། འབྲས་བུ་སྡིག་པ་

མི་ལྡོག་པའི་ཕྱིར་ཏེ། དཔེར་ན། མངར་བ་དང་བསིལ་བ་དང་སྣུམ་པ་དག་གིས་བད་

བུ་སྟོན་རིན་ཆེན་གྲུབ།

ཀན་ལས་གྱུར་པའི་ནད་འཕེལ་བའི་རྒྱུ་ཡིན་པས་ཞི་བྱེད་མ་ཡིན་པ་བཞིན་ནོ། །

གསུམ་པ་ནི། ནང་འགལ་བ་ལུང་གིས་མི་གནོད་པ་དེ་ཉིད་ཀྱི་ལུང་གིས་མཐོང་

བའི་དོན་དབང་པོ་ལས་འདས་པ་དག་ལ་ཚིག་འགལ་བར་བརྗོད་པ་ཕལ་ཆེར་བརྗོད་པ་

གསུམ་གྱིས་དག་མ་དག་སེམས་པ་ཡིན་ཏེ། མ་དག་ན་མི་གནོད་པའི་ཕྱིར་རོ། །

གསུམ་པ་ནི། བསྟན་བཅོས་གང་ཞིག་མཐོང་བ་མངོན་སུམ་དང་རྗེས་དཔག་

གི་ཡུལ་ཏེ་མེ་ལ་སོགས་པ་རེས་འགའ་མཐོང་ལ་མིག་རྗེས་སུ་དཔོག་པ་ལ་ཆོས་ཅན་

མཐོང་བ་ཡིན་ལ་དེ་ལ་དངོས་པོ་སྟོབས་ཞུགས་ཀྱི་ཚད་མ་དང་མ་མཐོང་བའི་ཡུལ་

ཤིན་ཏུ་ལྐོག་གྱུར་སྟོན་པ་ན་རང་གི་ཚིག་གིས་མི་གནོད་པའི་བསྟན་བཅོས་དེ་ཡིད་

ཆེས་སུ་གཟུང་བར་བྱ་བ་ཡིན་ནོ། །               

གཉིས་པ་ནི། ལུང་ལས་གྲུབ་པའི་ཆོས་ཅན་ལ་ལུང་གནོད་བྱེད་ཡིན་ན་ཚད་

མས་གྲུབ་པ་ལ་ཇི་ལྟར་ཞེ་ན། ལུང་ཁས་མ་བླངས་ན་ཅི་ཡང་མེད་པ་ལ་གེགས་བྱེད་

དེ། གཞི་ལུང་དེ་ལ་མི་བརྟེན་པ་ཚད་མས་གྲུབ་པའི་དངོས་པོ་ལ་ནི་ཆོས་ཅན། བསྟན་

བཅོས་དང་ལྡན་པས་འགལ་བར་བརྗོད་ཀྱང་དམ་བཅའ་ལ་གནོད་པ་མ་ཡིན་ཏེ། 

གེགས་བྱེད་པར་འགྱུར་ཏེ། བསྟན་བཅོས་དང་དམ་བཅའི་ཚིག་གཉིས་ཀ་སྟོབས་

མཚུངས་པའི་ཕྱིར་ཏེ། དཔེར་ན། རང་གི་ཚིག་གེགས་བྱེད་ཡིན་གྱི་གནོད་བྱེད་མ་

ཡིན་པ་བཞིན། རྟགས་གྲུབ་སྟེ། ཉམས་སུ་མྱོང་བས་གྲུབ་པའི་ཆོས་ཅན་འཛིན་པ་དེའི་

ཚེ་བསྟན་བཅོས་ཀྱང་ཁས་བླངས་པ་ཙམ་ཡིན་པས་རང་ཚིག་ཉིད་ཡིན་པས་དེ་དང་

འགལ་ཡང་རང་གི་ཚིག་དང་འགལ་བས་གེགས་བྱེད་ཡིན་གྱི་བསྟན་བཅོས་དང་

འགལ་བས་གནོད་པ་ནི་མ་ཡིན་ནོ། །འོ་ན་བྱེ་བྲག་པས་བྱས་པས་སྒྲ་ནམ་མཁའི་ཡོན་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཏན་མིན་པར་ཚད་མས་གྲུབ་པ་ལ་བསྟན་བཅོས་ཀྱི་གེགས་བྱེད་པར་འགྱུར་རོ་ཞེ་ན། 

ཚད་མ་མེད་པའི་དམ་བཅའ་ཙམ་ཕན་ཚུན་གེགས་བྱེད་ཡིན་གྱི་དམ་བཅའ་དེ་དག་

ལས་གང་ལ་ཚད་མ་ཡོད་པ་དེ་ནི་གཞན་ཚད་མ་མེད་ན་ནི་མ་ཡིན་ནོ། །འོ་ན་བྱེ་བྲག་

པས་བྱས་པས་སྒྲ་ནམ་མཁའི་ཡོན་ཏན་མིན་པར་ཚད་མས་སྒྲུབ་པ་ལ་བསྟན་བཅོས་

ཀྱིས་གེགས་བྱེད་པར་འགྱུར་རོ་ཞེ་ན། ཚད་མ་མེད་པའི་དམ་བཅའ་ཙམ་ཕན་ཚུན་

གེགས་བྱེད་ཡིན་གྱི་དམ་བཅའ་དེ་དག་ལས་གང་ལ་ཚད་མ་ཡོད་པ་དེ་ནི་གཞན་ཚད་

མ་མེད་པ་ལ་གནོད་པར་བྱེད་པ་ཡིན་ཏེ། ཚད་མ་མེད་པའི་དམ་བཅའ་ཙམ་གེགས་

བྱེད་ཚད་མས་ཚད་མིན་ལ་གནོད་པ་དེ་ལྟ་མ་ཡིན་པར་བསྟན་བཅོས་ཀྱིས་གནོད། 

ཚད་མ་མེད་པའི་དམ་བཅའ་བ་དང་བསྟན་བཅོས་ཆོས་ཅན། གནོད་བྱ་གནོད་བྱེད་

མིན་པར་ཐལ། སྟོབས་མཚུངས་པའི་ཕྱིར། སྒྲ་ནམ་མཁའི་ཡོན་ཏན་དུ་དམ་བཅས་

པའི་ལུང་ཆོས་ཅན། དེས་རྗེས་སུ་དཔག་པ་དང་ལྡན་པ་དོན་ཇི་ལྟ་བ་བཞིན་འཇུག་པ། 

སྒྲ་ནམ་མཁའི་ཡོན་ཏན་མིན་པའི་དམ་བཅའ་ལ་ཇི་ལྟར་གནོད་པར་འགྱུར་ཏེ་མི་

གནོད་པར་ཐལ། རིགས་པ་མེད་པས་དམ་བཅས་པ་ཙམ་ཡིན་པའི་ཕྱིར། རྟགས་མ་

གྲུབ་སྟེ། ལུང་ཚད་མས་གྲུབ་བོ་ཞེ་ན། ལུང་རྣམས་ཚད་མ་ཡིན་པ་ཡང་ལེའུ་གཉིས་

པར་བཀག་ཟིན་ཏོ། །ལུང་ལ་མི་བརྟེན་པ་ན་ལུང་གིས་མི་གནོད་པ་དེའི་ཕྱིར་ལུང་ཚད་

མར་ཁས་བླངས་ནས་དེས་གྲུབ་པའི་ཆོས་ལ་དཔྱོད་པ་དག་ལ། ལུང་གིས་གནོད་པའི་

སྐྱོན་འདིར་འགྱུར་རོ། །

གསུམ་པ་ལ། ཁས་བླངས་དང་རང་ཚིག་ལོགས་སུ་བྱེད་པའི་རྒྱུ་མཚན་ལས། 

དང་པོ་ནི། ལུང་ལ་བརྟེན་པ་ན་གནོད་བྱེད་ཡིན་པ་དེ་ཉིད་ཀྱི་ཕྱིར་ལུང་གནོད་པར་

བུ་སྟོན་རིན་ཆེན་གྲུབ།

བྱེད་པས་ཁས་བླངས་པས་ཚད་མ་ཡིན་པས་མངོན་སུམ་མ་ཡིན་པས་རྗེས་སུ་དཔག་

པ་ལས་ཕྱི་རོལ་དུ་གྱུར་པ་མ་ཡིན་ཡང་ཁས་བླངས་པ་བསྟན་བཅོས་རྗེས་དཔག་ལས་

ལོགས་ཤིག་ཏུ་བྱས་པ་ནི། རྗེས་དཔག་ཐམས་ཅད་དུ་གནོད་བྱེད་ཡིན། ལུང་གིས་དེས་

གྲུབ་པ་ལ་གནོད་བྱེད་ཡིན་ཞེས་གནོད་པའི་ཡུལ་གྱི་དབྱེ་བ་བསྟན་པའི་ཕྱིར་ཏེ། དེ་ལྟ་

མ་ཡིན་ན་ལུང་ཡང་ཐམས་ཅད་དུ་གནོད་པར་དོགས་པར་འགྱུར་བས་སོ། །ཡུལ་གྱི་

དབྱེ་བ་དེ་ལྟ་མ་ཡིན་པར་ངོ་བོས་འབྱེད། རྗེས་དཔག་ཉིད་ལའང་གསུམ་དུ་དབྱེ་དགོས་

པར་ཧ་ཅང་ཐལ་བར་འགྱུར་ཏེ། རྟགས་གསུམ་ཡོད་པའི་ཕྱིར། ཁས་བླངས་ལོགས་ཤིག་

ཏུ་བྱས་པ་དོན་མེད་པར་འགྱུར་ཏེ། འབྲས་རྟགས་སུ་འདུས་པའི་ཕྱིར་རོ། །

གཉིས་པ་ནི། ལོགས་སུ་བྱེད་པ་ངེས་པར་རྒྱུ་མཚན་ལ་ལྟོས་ན་རིགས་པའི་

སྒོ་ལས་རང་གི་ཚིག་བསྟན་བཅོས་ལས་ལོགས་ཤིག་ཏུ་བྱེད་པའི་རྒྱུ་མཚན་ཅི་ཞེ་ན། 

དེ་ཡང་ཚད་མ་དང་བྲལ་བའི་ཚིག་ཙམ་བརྗོད་པ་དེ་འགལ་ཟླ་ལ་གེགས་བྱེད་པ་ཡིན་

གྱི་གནོད་བྱེད་མིན་ནོ་ཞེས་རྟོགས་པའི་དོན་དུ་ཡིན་ནོ། །

བཞི་པ་ལ། རྩོད་པ་ནི། གཞི་ལུང་གི་གྲུབ་པའི་སྐབས་དེར་ཡང་ཆོས་ཅན། 

བསྟན་བཅོས་དང་འགལ་ཡང་གེགས་བྱེད་པར་འགྱུར་གྱི་གནོད་བྱེད་མིན་པར་ཐལ། 

ཚད་མ་མ་ཡིན་པ་ཉིད་ནི་བསྟན་བཅོས་ལ་ཡང་རང་ཚིག་དང་མཚུངས་པའི་ཕྱིར་རོ་

ཞེ་ན། ལན་ལ་གཉིས་ཏེ། ཚད་མས་གྲུབ་པའི་ཚེ་འདོད་པའི་ལན་དང༌། ལུང་ལ་བརྟེན་

པ་ན་རྟགས་མ་གྲུབ་པའི་ལན་ནོ། །

དང་པོ་ནི། གཞི་ཆོས་ཅན། ཚད་མས་གྲུབ་པ་ཡོད་ན་དེར་གེགས་སུ་འགྱུར་

བ་ཡིན་ཏེ། དཔེར་ན། ཉམས་སུ་མྱོང་བས་གྲུབ་པའི་ཆོས་ཅན། ཚིག་གཅིག་ལ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཤུགས་ལ་སྐབས་རྟེན་གྱི་ཚིག་ཚད་མ་དང་དངོས་སུ་གཅིག་ཤོས་རྗེས་དཔག་ཚད་

མ་མ་ཡིན་ནོ། །ཞེས་པའི་བརྗོད་བྱ་དག་ཕན་ཚུན་གེགས་བྱེད་པ་དང༌། མངོན་སུམ་

གྱིས་གྲུབ་པའི་བུད་མེད་ལ་བུ་བསྐྱེད་པ་དང་གཅིག་ཤོས་ཀྱི་ཆོས་མོ་གཤམ་དག་

འགལ་བས་བྱེད་པ་དེའི་ཁྱད་པར་གྱི་ཆོས་ལ་བརྟེན་པ་བཞིན་ནོ། །

གཉིས་པ་ནི། ལུང་ལ་བརྟེན་པ་ན་ལུང་ཚད་མ་མིན་ན་དེའི་དོན་ལ་དཔྱོད་པ་

གང་དུ་ཆོས་ཉིད་མ་གྲུབ་པར་འགྱུར་ལ་ཆོས་ཅན་མ་གྲུབ་པ་དེར་ནི་ཆོས་ཅན། གཞི་

གང་ལ་དེའི་ཆོས་གང་གིས་ཆོས་ཅན་གཞན་གྱིས་གེགས་བྱས་ཏེ་མ་བྱས་པར་ཐལ། 

གེགས་ཀྱི་སྐབས་ཆོས་ཅན་ཉིད་མེད་པའི་ཕྱིར་རོ། །ཆོས་མ་གྲུབ་ན་གེགས་བྱེད་པ་

མེད་པ་དེས་ན། ལུང་ལ་བརྟེན་པ་ན་བསྟན་བཅོས་ཆོས་ཅན། ཚད་མར་རྣམ་པར་

འཇོག་པར་བྱེད་པ་ཡིན་ཏེ། རྟེན་ཆོས་ཅན་རྣམ་པར་འཇོག་པ་ཡིན་པའི་ཕྱིར། ལུང་ལ་

བརྟེན་པ་ན་བསྟན་བཅོས་དེ་ནི་ཆོས་ཅན། འགལ་བའི་དམ་བཅའ་ལ་གནོད་པར་བྱེད་

པ་ཡིན་ནོ། །ཚད་མ་ཡིན་པ་དེས་ན་སྟེ་དེའི་ཕྱིར་རོ། །

གཉིས་པ་ལ། བསྟན་བཅོས་དང་རང་ཚིག་མཚུངས་པའི་སྐབས་རྩོམ་པ་དང༌། 

མཚུངས་པའི་ཚུལ་སྒྲུབ་པ་དང༌། དེ་ལ་རྩོད་པ་སྤང་བ་གསུམ་གྱི་དང་པོ་ནི། བསྟན་

བཅོས་དེ་ཆོས་ཅན། ཇི་ལྟར་ཆོས་ཅན་རྣམ་པར་འཇོག་པ་ཡིན་ཏེ་མིན་པར་ཐལ། ཚད་

མ་མ་ཡིན་པའི་ཕྱིར། རྟགས་ཚད་མས་གྲུབ། ཁས་བླངས་པ་འོ་ན་ནི་ཞེ་ན། དོན་མེད་

ན་མི་འབྱུང་བའི་ཚད་མར་ཁས་བླངས་པའི་ཕྱིར་ཚད་མའོ། །

གཉིས་པ་ནི། རང་གིས་ཁས་བླངས་པ་ཉིད་ཆོས་ཅན། ཆོས་ཅན་ཡོད་པར་

རྣམ་པར་འཇོག་བྱེད་ཡིན་པར་ཐལ། དེ་བསྟན་བཅོས་ཚད་མར་བྱེད་ལ་དེས་ཆོས་

བུ་སྟོན་རིན་ཆེན་གྲུབ།

ཅན་འཇོག་པའི་ཕྱིར་དེ་ལ་བརྟེན་པའི་ཆོས་གཞན་ཡང་ཚད་མར་བྱེད་པའི་ཁས་

བླངས་དེ་ཉིད་ཀྱིས་རྣམ་པར་འཇོག་ཅིང་དེ་ཉིད་དུས་ཕྱིས་གཞན་ཁས་བླངས་ནས་

བཟློག་པར་བྱེད་པས་ན་བསྟན་བཅོས་དང་འགལ་བ་ཁས་བླངས་ཀྱིས་བྱས་པས་རང་

གི་ཚིག་དང་འགལ་བ་ལས་ཐ་མི་དད་དོ། །བསྟན་བཅོས་དང་འགལ་བ་ཆོས་ཅན། 

གེགས་བྱེད་པ་ཡིན་གྱི་གནོད་པར་བྱེད་པ་མ་ཡིན་ནོ། །བསལ་བྱ་སེལ་བྱེད་སྟོབས་

མཚུངས་པ་དེས་ན་སྟེ་དེའི་ཕྱིར་རོ། །

གསུམ་པ་ལ་ལྔ་སྟེ། ཐ་དད་དུ་དབྱེ་བ་ལ་དང༌། གེགས་བྱེད་མ་ཡིན་པའི་དང༌། 

གནོད་བྱེད་ཡིན་པའི་དང༌། ཕྱོགས་སྐྱོན་མ་ཡིན་པའི་དང༌། ཡུལ་གྱི་དབྱེ་བ་མེད་པའི་

རྩོད་སྤང་ལས། དང་པོ་ནི། གཉིས་ཀ་གེགས་བྱེད་ཡིན་པ་འོ་ན་ད་བསྟན་བཅོས་དང་

རང་ཚིག་འདི་དག་ལ་དབྱེ་བ་ཅི་ཡོད་ཅེ་ན། བྱེད་པའི་སྒོ་ནས་ཅུང་ཟད་ཀྱང་མེད་

དོ། །ཅུང་ཟད་ཀྱང་མེད་པ་འོ་ན་ཇི་ལྟར་དེ་གཉིས་སོ་སོར་བརྗོད་ཅེ་ན། ངག་ཐ་དད་དང་

གཅིག་གི་དབྱེ་བས་ཁས་བླངས་དང་རང་ཚིག་དེ་ལྟར་སོ་སོར་འགྱུར་རོ། །ངག་སྔ་

མས་བཞག་པའི་དོན་ངག་ཕྱི་མའི་དོན་གྱིས་ཉམས་པར་བྱེད་པའི་ཕྱིར་ཁས་བླངས་པ་

དང་འགལ་བ་ཡིན་ཏེ། དཔེར་ན། ངའི་མ་མོ་གཤམ་ཡིན་ཞེས་པ་བཞིན་ནོ། །དེ་ཉིད་

ཀྱི་ཕྱིར་སློབ་དཔོན་གྱིས། ཀུན་ལས་བཏུས་སུ་རྩོམ་པར་བྱེད་པ་མ་ཡིན་ཞེས་བྱ་བ་

ནི་དམ་བཅའ་བའི་སྐྱོན་ཡང་ཡིན་ཏེ་སྔར་ཁས་བླངས་པ་དང་འགལ་བའི་ཕྱིར་

རོ། །ཞེས་སྔར་གྱི་སྒྲར་བཤད་དོ། །ངག་དེ་ཉིད་ཀྱིས་རང་གི་ཤུགས་ཀྱིས་དོན་དང་

འགལ་བས་ནི་རང་གི་ཚིག་དང་འགལ་བ་ཡིན་ཏེ། དཔེར་ན། རྗེས་སུ་དཔག་པ་ཚད་

མ་མ་ཡིན་ནོ་ཞེས་བརྗོད་པ་ན་ཤུགས་ཀྱིས་ངག་རང་གི་དོན་ལ་མི་འཁྲུལ་བར་བསྟན་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ལ་དེ་ཡང་སྨྲ་བ་པོས་རྗེས་སུ་རློམ་པ་ཡིན་ལ་དེ་དངོས་སུ་འགོག་པ་བཞིན་ནོ། །ཚིག་

ལ་བརྗོད་འདོད་རྟོགས་པ་ནི། ཚད་མ་ཡིན་པས་གནོད་བྱེད་ཡིན་པས་རང་ཚིག་

བསལ་བ་མིན་གྱི་བརྗོད་བྱ་དངོས་ཤུགས་འགལ་བས་གེགས་བྱེད་པ་རང་ཚིག་གི་

བསལ་བ་ཡིན་ནོ། །

གཉིས་པ་ནི། ཡིད་ཆེས་ཀྱི་ཚིག་ཆོས་ཅན། གེགས་བྱེད་པ་ཡང་ཇི་ལྟར་

འགྱུར་ཏེ་མི་འགྱུར་བར་ཐལ། ཚད་མ་མ་ཡིན་པའི་ཕྱིར་ཞེ་ན། ཁྱབ་པ་འགལ་ནས་མ་

གྲུབ་སྟེ། ཚད་མ་མིན་པ་དེ་ཉིད་ཀྱི་ཕྱིར། ཡིད་ཆེས་ཀྱི་ཚིག་ཆོས་ཅན། འགལ་ཟླ་ལ་

གེགས་བྱེད་དེ། ཟླ་འགལ་ཟླ་དང་སྟོབས་མཚུངས་པའི་ཕྱིར་ཏེ། དངོས་འགལ་གཉིས་

གཅིག་ལ་མི་འདུ་ལ་གཉིས་ཀས་སྟོང་པའང་མི་སྲིད་པས་ཐེ་ཚོམ་ཟ་བས་གེགས་བྱེད་

དོ། །གལ་ཏེ་ངག་གཉིས་པོ་དེ་ལ་གཅིག་ཚད་མ་ཡིན་ན་དེ་གཉིས་ཀ་ཡོད་མེད་དུ་གྲུབ་

པ་ཁོ་ནར་འགྱུར་གྱི་གེགས་བྱེད་པར་མི་འགྱུར་ཏེ། ཚད་མའི་ཚིག་གིས་ཚད་མ་མ་

ཡིན་པ་ལ་གནོད་པའི་ཕྱིར་རོ། །ཁྱབ་པ་ཡོད་དེ། གནོད་བྱ་མེད་པར་དང་གནོད་བྱེད་

ཡོད་པར་ངེས་ན་གེགས་བྱེད་པ་མེད་པས་སོ། །

གསུམ་པ་ནི། བསྟན་བཅོས་ཆོས་ཅན། ལུང་གིས་གྲུབ་པ་དང་ཚད་མས་གྲུབ་

པའི་དངོས་པོ་ཐམས་ཅད་ལ་ཚད་མ་ཡིན་ཏེ། རྒོལ་བ་དེས་ཚད་མར་ཁས་བླངས་པའི་

ཕྱིར། དེས་ན་བསྟན་བཅོས་སྐབས་ཐམས་ཅད་དུ་གནོད་པར་བྱེད་པ་ཁོ་ན་ཡིན་ཏེ། 

ཚད་མ་ཡིན་པའི་ཕྱིར་རོ་ཞེ་ན། བསལ་བྱ་དམ་བཅའ་དང་སེལ་བྱེད་གཉིས་ཀ་ཆོས་

ཅན། གནོད་བྱེད་དུ་ཐལ། ཚད་མར་ཁས་བླངས་པར་ཁྱད་པར་མེད་པའི་ཕྱིར། ཁྱབ་

པ་ཡོད་དེ། ཚད་མར་འཇོག་བྱེད་ཁས་བླངས་པར་ཁྱད་མེད་ཀྱང་ཇི་ལྟར་གཅིག་ན་

བུ་སྟོན་རིན་ཆེན་གྲུབ།

ཚད་མ་དང་གནོད་པར་བྱེད་པ་ཡིན་ལ་གཞན་ནི་ཚད་མ་དང་གནོད་བྱེད་མ་ཡིན་པར་

འགལ་ཏེ་རྒྱུ་མཚན་ཁྱད་པར་མེད་པར་རྒྱུ་མཚན་ཅན་ལ་ཁྱད་ཡོད་པ་འགལ་ལོ། །ཧ་

ཅང་ཐལ་བ་དེས་ན་ཁས་བླངས་ཀྱིས་ཚད་མར་འཇོག་པ་འདི་ནི་གྱི་ནའོ། །བསྟན་

བཅོས་འདིའི་ཚད་མ་ཉིད་ཆོས་ཅན། སྐྱེས་བུའི་འདོད་པས་བྱས་པར་ཐལ། ཁས་

བླངས་ཀྱིས་བྱས་པའི་ཕྱིར། འདོད་ན། འདོད་པ་ཡང་དངོས་པོ་ལ་རག་མ་ལས་ཚད་

མའི་མཚན་ཉིད་ཡོངས་སུ་རྫོགས་པ་ཡིན་ནོ་ཞེས་བཞད་གད་དུ་མཛད་པའོ། །དེས་ན་

བསྟན་བཅོས་ཀྱི་དོན་ལེགས་པར་བརྟགས་ཤིང་ཚད་མས་གྲུབ་ན་རྗེས་དཔག་ཏུ་

འདུས་ལ་མ་བརྟགས་པར་ཁས་བླངས་ན་རང་ཚིག་དང་ཁྱད་མེད་དེ། 

རྒྱན་ལས། 

གལ་ཏེ་ཡོངས་སུ་བརྟགས་ཡིན་ན། །

དེ་ནི་ཚད་མ་གནོད་བྱེད་ཡིན། །

གལ་ཏེ་བརྟགས་པར་མི་འཇུག་ན། །

རང་གི་ཚིག་ལས་ཁྱད་པར་མེད། །

ཅེས་སོ། །

བཞི་པ་ནི། གལ་ཏེ་རང་གི་ཚིག་དང་བསྟན་བཅོས་དང་འགལ་བ་ཆོས་ཅན། 

དེ་ལ་དམ་བཅའི་དོན་ལ་ཐེ་ཚོམ་དུ་འགྱུར་བར་ཐལ། དམ་བཅའ་ལ་གེགས་བྱེད་པའི་

སྐྱོན་ཡོད་པ་དེ་ལྟ་ན་ཡང་སྟེ་དེའི་ཕྱིར། འདོད་ན། རང་ཚིག་དང་བསྟན་བཅོས་དང་

འགལ་བ་ཆོས་ཅན། ཇི་ལྟར་ཕྱོགས་ཀྱི་སྐྱོན་ཡིན་ཏེ་མིན་པར་ཐལ། ཕྱོགས་ལ་ཐེ་

ཚོམ་ཙམ་བསྐྱེད་པ་ཁོ་ནར་ཟད་པའི་ཕྱིར། ཁྱབ་པ་ཡོད་དེ། ཐེ་ཚོམ་ཙམ་དེ་ནི་ཕྱོགས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཁ་ན་མ་ཐོ་བ་བསལ་བ་མེད་པར་བསྟན་པ་ལའང་མཚུངས་པའི་ཕྱིར་ཞེ་ན། ལན་ནི་སྨྲ་

བ་པོ་དེའི་ཚིག་ངའི་མ་མོ་གཤམ་མོ་ཞེས་པ་ལས་ངེས་པ་མི་བསྐྱེད་པའི་ཕྱིར་ཕྱོགས་

ཀྱི་ཚིག་སྐྱོན་ཆགས་པ་ནི་མ་ཡིན་ནོ། །

འོ་ན་ཅི་ལས་སྐྱོན་དུ་འགྱུར་ཞེ་ན། ཆོས་ཅན་གཅིག་ལ་འགལ་བ་གཉིས་དམ་

བཅས་ཤིང་དོན་ལ་དེ་མི་སྲིད་པར་ངེས་པས་སོ། །བུད་མེད་གཅིག་མ་དང་མོ་གཤམ་

དུ་དམ་བཅས་པ་གང་ཞིག་ཆོས་ཅན་དམ་བཅའ་སྐྱོན་ཅན་ཡིན་ཏེ་དམ་བཅའ་ལ་

སོགས་པའི་ཚིག་ཇི་ཙམ་གྱིས་བསྒྲུབ་པར་བྱ་བ་དེ་མི་འགྲུབ་སྟེ། སྒྲུབ་མི་ནུས་པའི་

མི་སྲིད་པ་གཉིས་དམ་བཅས་པའི་ཕྱིར། ཁྱབ་པ་ཡོད་དེ། དམ་བཅའ་བ་སྐྱོན་མེད་ཀྱི་

ཚིག་གིས་ནི་རང་གི་བསམ་པའི་ཡུལ་དམ་བཅའི་དོན་དེ་སྲིད་པ་བསྟན་པར་བྱ་བ་

ཡིན་ན། བསྟན་པ་ཡང་མ་ཡིན་ཏེ། དམ་བཅའི་དོན་དེའི་ཇི་ལྟར་དམ་བཅའ་ལ་ཚད་

མས་གནོད་ན་དམ་བཅའི་དོན་དེ་མི་སྲིད་པ་བཞིན་དུ་ཆོས་ཅན་གཅིག་ལ་ཕན་ཚུན་

འགལ་བ་གཉིས་གཞི་མཐུན་དུ་ཉེ་བར་སྡུད་ན་ཡང་སྲིད་པ་མ་ཡིན་པའི་དོན་སྒྲུབ་པས་

ཚིག་སྐྱོན་ཡིན་ནོ། །གལ་ཏེ་ཚིག་སྐྱོན་ཆགས་ཀྱང་དོན་ལ་བསལ་བ་མ་ཞུགས་པས་

ཕྱོགས་སྐྱོན་ཡིན་ནོ་ཞེ་ན། གཞན་གྱི་དོན་གྱི་རྗེས་སུ་དཔག་པར་ནི་ཚིག་སྐྱོན་ཡིན་

གཙོ་བོར་བྱེད་པ་ཡིན་གྱི་དོན་སྐྱོན་ཙམ་གྱིས་ནི་མ་ཡིན་ཏེ། དོན་ལ་སྐྱོན་མེད་ཀྱང་

སྒྲས་དོན་ཇི་ལྟ་བ་བཞིན་མ་ཡིན་པ་ཕྱིན་ཅི་ལོག་ཏུ་བརྗོད་པས་སྨྲ་བ་པོ་ལ་ཀླན་ཀར་

ཏེ་སྐྱོན་དུ་འགྱུར་བའི་ཕྱིར་རོ། །དེས་ན་བསྟན་བཅོས་དང་རང་ཚིག་ཀྱང་དངོས་

ཤུགས་ལ་མི་སྲིད་པ་དམ་བཅས་པས་ཚིག་སྐྱོན་ཡིན་ནོ། །

ལྔ་པ་ནི། གལ་ཏེ་རང་གི་ཚིག་དང་ཁས་བླངས་པ་དང་འགལ་བ་ཆོས་ཅན། 



  488  

བུ་སྟོན་རིན་ཆེན་གྲུབ།

སླར་ཁས་བླངས་པའི་ལུང་དང་འགལ་བའི་ཡུལ་ལ་བྱེ་བྲག་ཅི་ཡོད་དེ་མེད་པར་ཐལ། 

གེགས་བྱེད་ཙམ་དུ་བྱེ་བྲག་ཅི་ཡང་མེད་པའི་ཕྱིར། འདོད་ན། ལོགས་སུ་དབྱེ་བྱ་མིན་

པར་འགྱུར་རོ་ཞེ་ན། ལན་ལ་ཊཱིཀ་བྱེད་དག །བསྟན་བཅོས་ཆོས་ཅན། འདིའི་གེགས་

བྱེད་པའི་ཡུལ་ནི་ལུང་གིས་གྲུབ་པའི་ཆོས་ཅན་དེ་ཉིད་ཡིན་ཏེ། དེར་གདོན་མི་ཟ་བར་

ལུང་ལ་བརྟེན་པར་བྱ་བ་ཡིན་པ་དེས་ན་སྟེ་དེའི་ཕྱིར། རྟགས་གྲུབ་སྟེ། གཞུང་ལུགས་

འགའ་ཞིག་ལ་མ་བརྟེན་པར་ཆོས་ཅན་གང་ལ་དཔྱོད་པ་མི་འཇུག་པའི་གཞུངལུགས་

དེ་ནི་མེད་ན་མི་འབྱུང་བ་ཡིན་པའི་ཕྱིར་རོ། །རང་གི་ཚིག་དང་འགལ་བ་ནི་ཡུལ་

ཐམས་ཅད་དུ་གེགས་བྱེད་དུ་བརྗོད་པ་ཡིན་ནོ་ཞེ་ན། དེ་དགག་པ་ནི། ཁས་བླངས་དང་

འགལ་བས་གེགས་བྱེད་པ་འདི་ལ་ཡང་ཆོས་ཅན། གཞན་ལུང་ལ་གདོན་མི་ཟ་བར་

བརྟེན་པས་ཁྱབ་པ་ཅི་ཞིག་ཡོད་དེ་མེད་པར་ཐལ། ལུང་ལ་མ་བརྟེན་པར་ཡང་ཡོད་

པའི་ཕྱིར། རྟགས་གྲུབ་སྟེ། རྒོལ་བ་དེ་ཉིད་ཀྱིས་ཚད་མས་གྲུབ་པའི་སྒྲའི་དོན་དེ་གཞན་

བསྟན་བཅོས་བྱེད་མཁན་གྱི་ཁ་ནས་མི་རྟག་པར་རང་ཉིད་ཀྱིས་རྣམ་པར་གཞག་ནས་

ཡང་རྟག་ཅེས་གཞན་གྱིས་འགོག་པར་བྱེད་པའི་ཕྱིར། ཆོས་ཅན་ཚད་མས་གྲུབ་པའི་

སྟེང་དུའང་བསྟན་བཅོས་ཀྱིས་གེགས་བྱེད་དོ། །དེས་ན་སྔ་ཕྱི་འགལ་བྱ་ཁས་བླངས་

དང་དངོས་ཤུགས་འགལ་བ་རང་ཚིག་གིས་བསལ་བའོ། །

གཉིས་པ་ལ། གྲགས་པ་གནོད་བྱེད་དུ་རིགས་པས་སྒྲུབ་པ་དང༌། ལུང་གིས་

སྒྲུབ་པ་དང༌། དོན་བསྡུ་བ་གསུམ་གྱི་དང་པོ་ལ། སྤྱི་གཞུང་གཉིས་ཀྱི་དང་པོ་ལ། 

དགག་བཞག་སྤང་གསུམ་ལས། དང་པོ་ལ། སྔ་རབས་པ་དག །གྲགས་པ་ལ་བརྡ་དང་

ཐ་སྙད་གཉིས། བརྡ་ལ་”དངོས
1
་དང་ཞེན་པའི་བརྗོད་རུང་རྟོགས་པ་གཉིས་ཡོད་པས་

ཕྱི་རོལ་གྱི་རང་མཚན་སྒྲས་བརྗོད་མི་རུང་དུ་དམ་བཅས་ན་གྲགས་པས་གནོད་ལ། ཐ་

སྙད་ཀྱི་གྲགས་པ་མཚན་ཉིད་ཀྱིས་མཚོན་བྱ་རྟོགས་པ་ཡིན་ཟེར་རོ། །

འོ་ན། རྣམ་འགྲེལ་དུ། སྒྲའི་ཡུལ་དང་ཡུལ་མིན་ཞེས་པ་དང༌། འདིར་བརྗོད་དུ་

མེད་པའི་དངོས་པོའི་རང་བཞིན་ཞེས་པ་ཆོས་ཅན། གྲགས་པས་བསལ་པར་ཐལ། ཕྱི་

རོལ་གྱི་དངོས་པོ་སྒྲས་བརྗོད་མི་རུང་དུ་དམ་བཅས་པའི་ཕྱིར། འདོད་ན། དཀའ་དང་

མི་ནུས་འབྲས་མེད་ཕྱིར་གྱི་བསྒྲུབ་བྱར་མི་འགྱུར་ལ་འགལ་བ་ལ་མི་འཁྲུལ་བར་ཡང་

འགྱུར་རོ། །གྲགས་པའི་རྗེས་དཔག་ཆོས་ཅན། དངོས་པོའི་ཡུལ་ཅན་དུ་ཐལ། དངོས་

པོ་སྟོབས་ཞུགས་དང་ཡུལ་གཅིག་ཏུ་ཐལ། ཕྱི་རོལ་གྱི་དངོས་པོ་ཡུལ་དུ་བྱེད་པའི་

ཕྱིར། འདོད་ན། དེས་ན་དངོས་པོ་ཡོད་པ་དང་ཞེས་སོགས་དང༌། དེས་ནི་གྲགས་པ་

རྗེས་སུ་དཔག་པ་ལས་ཡུལ་ཐ་དད་པར་བརྗོད་ཅེས་པས་བསལ་ལོ། །ཕྱི་རོལ་གྱི་རང་

མཚན་ཆོས་ཅན། རྗོད་བྱེད་དང་འདྲེར་རུང་བར་ཐལ། སྒྲའི་བརྗོད་བྱའམ་བརྗོད་རུང་

ཡིན་པའི་ཕྱིར། འདོད་ན། རང་མཚན་འཛིན་པའི་དབང་ཤེས་ཆོས་ཅན། རྟོག་པར་

ཐལ། བརྗོད་པ་དང་འདྲེར་རུང་བ་འཛིན་པའི་ཕྱིར། གཞན་ཡང་སྒྲས་བརྗོད་རུང་ལ་

འཇལ་བྱེད་དངོས་པོ་སྟོབས་ཞུགས་ཀྱི་རྗེས་དཔག་མེད་པར་བཤད་པ་དང་འགལ་

ལོ། །བརྡ་དང་ཐ་སྙད་ཀྱི་གྲགས་པ་གཉིས་སུ་སྡེ་བདུན་མདོ་དང་བཅས་པར་མ་བཤད་

ཅིང༌། དམིགས་རུང་མི་དམིགས་པས་མེད་ངེས་ཐ་སྙད་སྒྲུབ་པ་གྲགས་རྟགས་སུ་

འགྱུར་ལ་འདོད་ན་རྗེས་དཔག་གཉིས་ཡུལ་གཅིག་ཏུ་འགྱུར་རོ། །སློབ་དཔོན་ཆོས་

1  [མ་ཕྱི། ༡༩༩བ༣ན།   དངེས    * དངོས]

མཆོག་གིས་ཀྱང་རྣམ་པར་རྟོག་པའི་ཤེས་པ་ལ་སྣང་བའི་ངོ་བོས་ཡིན་གྱི་དབང་པོས་

བཟུང་བས་ནི་མ་ཡིན་ནོ་ཞེས་སམ། ཕྱི་རོལ་གྱི་དོན་ནི་དོན་ཙམ་མ་ཡིན་ཏེ། འོན་ཀྱང་

རྣམ་པར་རྟོག་པའི་ཡུལ་གྱི་དོན་ཡིན་ནོ། །སྒྲར་རུང་བ་དེ་ནི་བརྗོད་པར་བྱ་བ་ཡིན་གྱི་

ཕྱི་རོལ་གྱི་མ་ཡིན་ནོ་ཞེས་པས་སོ། །

གཉིས་པ་ནི། རྒྱན་ན་རེ། གྲགས་པའི་རྟགས་རང་བཞིན་གྱི་རྟགས་དངོས་མ་ཡིན་

ཏེ། ཁྱབ་པ་བརྡའམ་སྐྱེ་བོ་ཐམས་ཅད་ཡིད་ཆེས་པས་ཁས་བླངས་པས་གྲུབ་པའི་ཕྱིར་

བཏགས་པ་བ་ཡིན་ནོ། །གྲགས་པའང་འཇིག་རྟེན་པའི་རྟག་པ་དང་གཙང་བ་དང་བདག་ཏུ་

གྲགས་པ་ལྟ་བུ་ཚད་མས་གནོད་པའི་དབྱེ་བ་ཅན་ཡིན་པས་གནོད་བྱེད་མིན་ནོ། །འདོད་

པའི་སྒྲའི་བརྗོད་བྱར་ཚད་མས་གནོད་མེད་དུ་གྲུབ་པ་ནི་གྲགས་པར་འདོད་དེ། 

འདོད་པའི་སྒྲ་ཡིས་བརྗོད་བྱ་བ། །

གཡོ་མེད་གང་ཡིན་གྲགས་པ་ཡིན། །

གྲགས་པ་ཉིད་ནི་ཐ་སྙད་དེ། །

དེས་བསྐྱེད་ཕྱིར་ན་དེ་སྐད་བརྗོད། །

ཅེས་སོ། །

ལྷ་དབང་བློ་དང་ཆོས་མཆོག་ལ་སོགས་པ་ནི། རྟོག་པའི་ཡུལ་གྱི་དོན་ཟླ་བ་

ཞེས་སོགས་ཀྱི་ཐ་སྙད་དེ་གྲགས་པ་དང་འགྲོ་བའི་ལུགས་ཡིན་ལ་དེས་སྒྲུབ་པའི་

འདོད་པའི་སྒྲས་བརྗོད་པར་བྱ་བ་གནོད་བྱེད་ཡིན་ལ་དེའི་ཡུལ་ཅན་རྟོག་པ་གཏིང་

ཚུགས་པའང་གྲགས་པ་ཡིན་ནོ། །སྦྱོར་བ་ནི་རྟོག་པའི་སྣང་ཡུལ་དུ་ཡོད་པའི་དོན་ནི་

བརྡར་བྱས་པའི་སྒྲས་བརྗོད་པར་ནུས་ཏེ་ཤིང་གི་སྤྱི་རྣམ་བཞིན་དངོས་པོའི་སྤྱི་རྣམ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཐམས་ཅད་ཀྱང་རྟོག་པའི་སྣང་ཡུལ་ན་ཡོད་དོ་ཞེས་སོ། །ཁྱབ་པ་ཡོད་དེ། སྒྲ་དོན་ལ་

དངོས་པོའི་འབྲེལ་པ་ཡོད་ན་བརྗོད་པར་མི་ནུས་ཏེ་བཀག་ཟིན་ལ། དེ་ལས་གཞན་

བརྗོད་པ་དང་འདྲེར་མི་རུང་ན་བརྗོད་མི་ནུས་པ་ལ་རྟོག་པ་ནི་དོན་མ་ངེས་པ་ཡིན་

པས། དེའི་སྣང་ཡུལ་གྱི་དོན་བརྗོད་པ་དང་འདྲེར་རུང་བས་ཁྱབ་པར་བརྗོད་དོ། །རྒྱུ་

རུང་བས་ཁྱབ་པ་ཁྱབ་བྱེད་དང་འགལ་བའི་ཁྱབ་བྱ་དམིགས་པ་ཡིན་པས་རང་བཞིན་

རྟགས་ཡིན་ནོ། །ཤཱཀྱ་བློས། སྦྱོར་བ་ནི་གང་ཞིག་འདོད་པ་ཙམ་གྱི་རྗེས་སུ་འཇུག་པ་

དེ་ནི་ཐམས་ཅད་ལ་ཡོད་པ་ཡིན་ཏེ། དཔེར་ན། ཡིད་ཀྱི་རྟོག་པ་རང་རྒྱུད་པ་ལྟ་

བུའོ། །འདོད་པའི་སྒྲའི་བརྗོད་པར་བྱ་བ་ཉིད་ཀྱང་འདོད་པ་ཙམ་གྱི་རྗེས་སུ་འཇུག་པ་

ཡིན་ནོ་ཞེས་སོ། །དེས་ན་ཐམས་ཅད་ཀྱང་གྲགས་པ་ལས་སྐྱེས་པའི་འདོད་པའི་སྒྲའི་

བརྗོད་པར་བྱ་བ་དེ་གྲགས་པར་མཐུན་པར་འདོད་དོ། །དེའི་བསལ་བའི་དཔེར་བརྗོད་

ནི་མུ་སྟེགས་བརྡ་སྤྲོད་པས་རི་བོང་ཅན་ཟླ་བའི་སྒྲས་བརྗོད་བྱ་མ་ཡིན་ནོ་ཞེས་དམ་

བཅས་པ་ལ། གནག་རྫི་མོའི་བར་ལ་གྲགས་པས་བསལ་བ་ལྟ་བུའོ། །དེའི་མཚན་ཉིད་

ནི། དམ་བཅས་པ་ལ་གྲགས་པའི་ཚད་མས་གནོད་པ་ཞུགས་པ་སྟེ། དབྱེ་ན། གྲགས་

པ་ཞུགས་ཟིན་གྱི་བསལ་བ་དང༌། འབྱུང་འགྱུར་གྱི་བསལ་བ་བུམ་པ་ཟླ་བའི་སྒྲས་

བརྗོད་མི་རུང་དུ་དམ་བཅས་པ་ལྟ་བུ་སྟེ་གཉིས་སོ། །

གསུམ་པ་ནི། གནོད་བྱ་ཡོད་པའི་གཏན་ཚིགས་མ་གྲུབ་པར་འགྱུར་ལ་རྟག་

པའི་ཡོད་པ་ཡིན་ན་མ་ངེས་པར་འགྱུར་རོ་ཞེ་ན། རྟོག་པའི་སྣང་ཡུལ་དུ་ཡོད་པ་ཡིན་

པས་སྐྱོན་གཉིས་ཀ་མེད་དོ། །

གཉིས་པ་ནི། ཟླ་བ་སོགས་ཀྱི་ཐ་སྙད་ཀྱིས་ཡུལ་ཅན་གྱི་རྟོགས་པ་གཏིང་

བུ་སྟོན་རིན་ཆེན་གྲུབ།

ཚུགས་པའི་གྲགས་པ་ཆོས་ཅན། རང་དང་འགལ་བའི་དོན་གྱིས་དམ་བཅའ་བ་སྤྱི་

རྣམ་ཟླ་སོགས་ཀྱི་སྒྲས་བརྗོད་དུ་མི་རུང་བ་ལ་གནོད་པར་བྱེད་པ་ཡིན་ཏེ། སྤྱི་རྣམ་ཟླ་

སོགས་ཀྱི་སྒྲས་བརྗོད་རུང་དུ་ཚད་མས་གྲུབ་པའི་ཕྱིར། ཡང་ཞེས་པ་ཡིད་ཆེས་སུ་མ་

ཟད་ཅེས་པའོ། །རྟགས་མ་གྲུབ་ཅེ་ན། ཟླ་སོགས་ཀྱི་འདོད་པའི་སྒྲའི་བརྗོད་པར་བྱ་བ་

ཉིད་ནི་ཆོས་ཅན། བརྗོད་བྱའི་དོན་སྤྱི་རྣམ་རྣམས་ལ་དགག་པར་མི་ནུས་པ་སྟེ། ཁྱབ་

པ་ཡོད་དེ། སྐྱེས་བུའི་འདོད་པ་ཙམ་དང་རྗེས་སུ་འབྲེལ་པ་སྟེ་འཇུག་པའི་ཕྱིར་རོ། །འོ་

ན་འདོད་པའི་སྒྲས་བརྗོད་པར་བྱ་བ་ཉིད་གནོད་བྱེད་ཡིན་པས་གྲགས་པ་གནོད་བྱེད་

དུ་ཇི་ལྟར་འགྱུར་ཞེ་ན། ཟླ་སོགས་ཀྱི་ཐ་སྙད་དུ་བྱས་པའི་ཐ་སྙད་རྟོག་ཡུལ་གྱི་དོན་

གྲགས་པ་དངོས་ཡིན་ལ་ཐ་སྙད་དེ་ལས་སྐྱེས་པ་སྟེ་དེས་གཞན་ལྡོག་ནས་དེར་བཞག་

པའམ་དེས་བསྒྲུབས་པ་ཡིན་གྱི་དངོས་པོ་ལ་སྒྲའི་དབང་ཆོས་གཞན་སྐྱེས་པ་མ་ཡིན་

ནོ། །དེ་ལྟ་བུའི་ཆོས་འདོད་པའི་སྒྲས་བརྗོད་པར་བྱ་བ་ལ་གྲགས་པའི་སྒྲས་བརྟགས་

ནས་བརྗོད་དེ། གྲགས་པ་ཙམ་གྱིས་གྲུབ་པས་གནོད་པ་ལ་གྲགས་པས་གནོད་ཅེས་

བཤད་ལ་མངོན་སུམ་དང་རྗེས་དཔག་དང་ལུང་རྣམས་ལ་ཡང་དེ་བཞིན་ཏེ། 

རྣམ་འགྲེལ་ལས། 

མངོན་སུམ་སོགས་ཀྱིས་གཞལ་བ་ལའང། །

འཇལ་བྱེད་སྒྲས་སྒྲོ་བཏགས་ནས་བརྗོད། །

ཅེས་སོ། །

ཅི་སྟེ་འདོད་པའི་སྒྲས་བརྗོད་བྱ་ཉིད་དོན་རྣམས་ལ་དགག་པར་མི་ནུས་ཤེ་ན། 

རྟོག་པའི་སྣང་ཡུལ་གྱི་དོན་ཐམས་ཅད་ནི་ཆོས་ཅན། རྟོག་པ་ལ་སྣང་བའི་ངོ་བོ་ཉིད་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཀྱིས་སྔར་བརྡ་བྱས་པ་དང་སྔར་བརྡ་མ་བྱས་པའི་སྒྲ་རྣམས་ཀྱིས་བརྗོད་བྱར་རུང་བ་

ཡིན་ཏེ། རྟོག་པ་ལ་སྣང་བའི་ངོ་བོ་ཉིད་ཀྱིས་དོན་དེ་ལ་སྒྲ་རྣམས་འདོད་པ་ཙམ་གྱིས་

འཇུག་པའི་ཕྱིར། བྱུང་བ་བརྡ་བྱས་ཟིན་པའམ། འབྱུང་བར་འགྱུར་བ་བུམ་པ་ལ་ཟླ་

བའི་སྒྲ་ལྟ་བུ་བརྡ་སྔར་མ་བྱས་པའི་སྒྲའི་བརྗོད་དུ་རུང་བ་ཉིད་འདོད་པས་སྤྲུལ་པ་དེ་

རྟོགས་པའི་སྣང་ཡུལ་གྱི་དོན་ཙམ་དང་རྗེས་སུ་འབྲེལ་པ་དེས་ནི་རུང་བ་ཉིད་དེ་

འགོག་པ་འདོད་པའི་སྒྲས་བརྗོད་བྱ་མ་ཡིན་པའི་མཚན་ཉིད་ཀྱི་དོན་དམ་དེ་ལྟར་སྨྲ་

བའི་སྐྱེས་བུ་ལ་གནོད་པ་ཡིན་ནོ། །

གཉིས་པ་ལ། མཚམས་སྦྱར། ལུང་དྲང། ལུང་དོན་བཤད་པའི་དང་པོ་དོན་

ཐམས་ཅད་རྟོག་པའི་གཟུང་བ་གྲགས་པ་ལས་སྒྲ་ཐམས་ཅད་ཀྱིས་བརྗོད་བྱར་སློབ་

དཔོན་བཞེད་དོ་ཞེས་སྟོན་པ། རྟོག་པའི་སྣང་ཡུལ་དེ་འདོད་པས་སྤྲུལ་པའི་དོན་ཙམ་

དང་རྗེས་སུ་འབྲེལ་པའི་སྒྲའི་བརྗོད་དུ་རུང་བའི་སྟོབས་ཀྱིས་འཇིག་རྟེན་ན་མ་བྱས་

ཀྱང་ཚོགས་པ་ཚང་བས་ཐོགས་མེད་དུ་འགྲུབ་པ་ལ་དངོས་སུ་ན་བྱས་པ་ཡིན་ཞེས་པ་

བཞིན་དུ་རྟོག་པ་ལ་སྣང་བའི་སྒྲ་དོན་འདྲེར་རུང་བའི་ཕྱིར་སྒྲ་སྦྱོར་བའི་ཚོགས་པ་ཚང་

བས་དངོས་སུ་ན་སྟེ་རང་བཞིན་ཉིད་དུ་ན་སྒྲ་ཐམས་ཅད་དོན་དེ་ལ་འབྲེལ་པ་ཡིན་པའི་

ཕྱིར། དོན་དེ་ལ་སྒྲ་ཐམས་ཅད་ཀྱི་བརྗོད་བྱར་གྲགས་པ་མེད་ཀྱང་སྒྲ་ཐམས་ཅད་དོན་

ཐམས་ཅད་ལ་བརྡར་འདོགས་ཤིང་བརྡ་ལ་གེགས་མེད་པས་སྒྲ་ཐམས་ཅད་ཀྱིས་

བརྗོད་རུང་དེ་གྲུབ་པར་སློབ་དཔོན་ཕྱོགས་གླང་གིས་བཤད་པ་དེའོ། །

གཉིས་པ་ནི། རི་བོང་ཅན་གྱི་ཟླ་བའི་སྒྲས་བརྗོད་བྱ་མིན་པར་དམ་བཅས་པ་དེ་

ཆོས་ཅན། ཕྱོགས་ཡང་དག་མ་ཡིན་ནོ། །གྲགས་པའི་རྗེས་དཔག་དང་འགལ་བའི་དོན་

བུ་སྟོན་རིན་ཆེན་གྲུབ།

གྱིས་ན་བསལ་བ་ཞུགས་པའི་ཕྱིར། ཡང་ཞེས་པ་མངོན་སུམ་དང་རྗེས་དཔག་དང་

ཡིད་ཆེས་གནོད་པ་ཕྱོགས་མིན་པར་མ་ཟད་ཅེས་པའོ། །གྲགས་པ་དེ་ལ་རི་བོང་ཅན་

ནི་ཟླ་བ་མ་ཡིན་ཏེ། ཡོད་པའི་ཕྱིར། བུམ་པ་བཞིན། ཞེས་པའི་རྗེས་དཔག་གིས་གནོད་

ཅེ་ན། རི་བོང་ཅན་ཟླ་བའི་སྒྲས་བརྗོད་མི་རུང་དུ་བསྒྲུབ་པར་བྱ་བ་གང་ལ་ཆོས་ཅན། 

དེ་དངོས་སུ་འཇལ་བའི་རྗེས་དཔག་ཚད་མས་འབྱུང་བ་མེད་དེ། དེ་སྒྲུབ་ཀྱི་གཏན་

ཚིགས་ཕྱོགས་ཆོས་ཅན། ཐམས་ཅད་མཐུན་ཕྱོགས་དང་ཐུན་མོང་མ་ཡིན་པ་སྟེ་རྗེས་

འགྲོའི་ཁྱབ་པ་མེད་པའི་ཕྱིར། གྲགས་པ་ལའང་སྒྲུབ་བྱེད་མེད་དོན། གྲགས་པ་སྟེ་

འདོད་པའི་སྒྲས་བརྗོད་པར་བྱ་བ་ཆོས་ཅན། སྒྲས་བརྗོད་རུང་རྟོག་པའི་སྣང་ཡུལ་གྱི་

དོན་ཐམས་ཅད་ལ་གྲུབ་སྟེ། སྒྲས་བརྗོད་པར་བྱ་བ་བརྡ་སྦྱར་བ་ལས་བྱུང་བརྡ་འདོད་

པ་ཙམ་གྱིས་འཇུག་པའི་ཕྱིར་རོ། །

གསུམ་པ་ལ། ལུང་གཉིས་ཀའི་དོན་སྤྱིར་བཤད། དང་པོའི་དོན་ཁྱད་པར་དུ་

བཤད་པ་གཉིས་ཀྱི་དང་པོ་ལ། བསྟན་བཤད་བསྡུ་གསུམ་ལས། དང་པོ་ནི། སྤྱིར་རྣམ་

ཟླ་སོགས་ཀྱི་སྒྲས་བརྗོད་རུང་ལ་གནོད་པའི་གཏན་ཚིགས་སུ་བཀོད་པ་རྟོག་པའི་སྣང་

ཡུལ་ན་ཡོད་པ་ཆོས་ཅན། མཐུན་ཕྱོགས་ཟླ་བའི་སྒྲས་བརྗོད་མི་རུང་ལ་ཐུན་མོང་མ་

ཡིན་པ་སྟེ། འཇུག་པ་མེད་པ་ཡིན་ཏེ། དེ་ཞུགས་པའི་གཞི་གང་ལ་ཡང་ཟླ་བའི་སྒྲས་

བརྗོད་རུང་མ་ཡིན་པར་མ་གྲུབ་པའི་ཕྱིར། དེ་ཉིད་སྒྲས་བརྗོད་རུང་གིས་རྟོག་པའི་སྣང་

ཡུལ་ཐམས་ཅད་ལ་ཁྱབ་པ་དེ་ཉིད་ཀྱི་ཕྱིར་རོ། །འོ་ན་ལུང་དང་པོ་ལ་དགོས་པ་ཅི་ཡོད་

ཅེ་ན། གང་ལ་ཐུན་མོང་མ་ཡིན་ཞེས་སོགས་དེ་སྐད་དུ་བརྗོད་པ་ནི་ཆོས་ཅན། སྤྱི་རྣམ་

སྒྲས་བརྗོད་རུང་འདི་རྗེས་དཔག་ཚད་མས་དགག་པར་མི་ནུས་པ་ཉིད་དུ་བསྟན་ཏེ། 

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

སྤྱི་རྣམ་སྒྲས་བརྗོད་མི་རུང་དུ་རྟོགས་པའི་རྗེས་དཔག་མེད་པར་བསྟན་པའི་ཕྱིར། དེ་

ཆོས་ཅན། སྤྱི་རྣམ་སྒྲས་བརྗོད་རུང་དུ་ཚད་མས་ངེས་པར་བསྟན་ཏེ། སྤྱི་རྣམ་སྒྲས་

བརྗོད་རུང་རྟོགས་པའི་འགྲན་ཟླའི་ཚད་མ་མེད་པར་བསྟན་པའི་ཕྱིར་རོ། །

གཉིས་པ་ལ། དགག་མི་ནུས་པ་དང༌། ཟླ་བོའི་ཚད་མ་མེད་པ་རྒྱས་པར་

བཤད་པ་གཉིས་ཀྱི་དང་པོ་ནི། གནོད་བྱེད་མེད་པས་དང༌། སྒྲུབ་བྱེད་ཡོད་པས་དགག་

མི་ནུས་པ་གཉིས་ལས། དང་པོ་ལ། སྤྱི་རྣམ་སྒྲས་བརྗོད་རུང་དེ་ཆོས་ཅན། རྗེས་

དཔག་ཚད་མས་འགོག་པར་འགྱུར་ཏེ། ཚད་མའི་ཁྱད་པར་གྱིས་འགོག་ལ་མངོན་

སུམ་ཚད་མས་འགོག་པ་མི་སྲིད་པའི་ཕྱིར། རྟགས་གྲུབ་སྟེ། སྒྲས་བརྗོད་རུང་ཉིད་ནི་

ཡོད་ཀྱང་མངོན་སུམ་གྱིས་དམིགས་རུང་མ་ཡིན་པས་མངོན་སུམ་གྱིས་དམིགས་

རུང་མི་དམིགས་པས་མེད་པར་མི་ངེས་པའི་ཕྱིར་དང༌། ཡོངས་གཅོད་ལ་སྤྱི་རྣམ་

སྒྲས་བརྗོད་མི་རུང་དུ་རྟོགས་པའི་མངོན་སུམ་མེད་པས་སོ། །འདོད་ན། སྤྱི་རྣམ་སྒྲས་

བརྗོད་རུང་ཆོས་ཅན། རྗེས་དཔག་ཚད་མས་དགག་མི་ནུས་པར་ཐལ། དེ་འགོག་གི་

རྟགས་ཕྱོགས་ཅན་ཐམས་ཅན་མཐུན་ཕྱོགས་ལ་ཐུན་མོང་མ་ཡིན་པ་སྟེ་རྗེས་འགྲོའི་

ཁྱབ་པ་ངེས་པ་མེད་པའི་ཕྱིར། ཡོད་པ་གཅིག་པུ་ཐུན་མོང་མིན་པར་བཤད་པ་མིན་

ནམ་ཞེ་ན། བསྒྲུབ་བྱ་སྤྱི་རྣམ་སྒྲས་བརྗོད་མི་རུང་གང་ལ་རྟོག་པའི་སྣང་ཡུལ་ན་ཡོད་

པ་ཉིད་རྗེས་འགྲོའི་ཁྱབ་པ་མེད་པའི་”བསྒྲུབ
1
་བྱ་དེ་ལ་ནི་གཏན་ཚིགས་ཕྱོགས་ཆོས་

ཅན་ཐམས་ཅན་མཐུན་ཕྱོགས་དང་ཐུན་མོང་མ་ཡིན་པ་སྟེ་རྗེས་འགྲོའི་ཁྱབ་པ་མེད་པ་

ཡིན་ནོ་ཞེས་བྱ་བ་ཡོད་པས་ཐམས་ཅད་ལ་ཁྱབ་ཀྱང་རྗེས་འགྲོ་མེད་ན་གཞན་ལྟ་ཅི་

1  [མ་ཕྱི། ༢༠༢བ༡ན།   སྒྲུབ    * བསྒྲུབ]

བུ་སྟོན་རིན་ཆེན་གྲུབ།

ཞེས་བྱ་བ་འདི་ནི་ཡོད་པ་རྟགས་སུ་དཔེར་བརྗོད་པའི་འབྲས་བུ་ཡིན་ནོ། །དེ་ལྟ་མིན་

ན་སྒྲ་མཉན་བྱ་མ་ཡིན་ནོ་ཞེས་སོགས་ལྟར་རྟགས་མེད་པར་ཕྱོགས་ལྟར་སྣང་ཙམ་

དཔེར་བརྗོད་པར་འགྱུར་རོ། །

གཉིས་པ་ནི། སྒྲས་བརྗོད་རུང་དུ་གྲགས་པས་གྲུབ་པ་ཟླ་སོགས་ཀྱི་སྒྲས་

བརྗོད་པར་བྱ་བ་དག་ནི་ཆོས་ཅན། རྟོག་པའི་སྣང་ཡུལ་གྱི་དོན་ཐམས་ཅད་ལ་མ་གྲུབ་

པ་མ་ཡིན་ནོ། །འདོད་པ་ཙམ་གྱིས་འཇུག་པ་དེས་ན་སྟེ་དེའི་ཕྱིར། རྟགས་གྲུབ་སྟེ། 

སྒྲས་བརྗོད་བྱར་རུང་བ་ནི་བརྡ་ལ་བརྟེན་པ་ཡིན་ལ་བརྡ་དེ་ཡང་འདོད་པ་ཙམ་ལ་

བརྟེན་པ་ཡིན་པས་སོ་ཞེས་བསྟན་པའི་ཕྱིར་སྒྲ་ལས་བྱུང་བའི་གྲགས་པ་དང་ཞེས་

གསུངས་ཀྱི་སྒྲུབ་བྱེད་བསྟན་པར་མི་འདོད་ན་སྒྲས་བརྗོད་པར་བྱ་བ་ཉིད་དང་ཞེས་

བརྗོད་པར་འགྱུར་རོ། །

གཉིས་པ་ལ། རྗེས་དཔག་ངེས་པར་བརྗོད་པས་དང༌། མངོན་སུམ་ངེེས་པར་

བརྗོད་པས་རྗེས་དཔག་གི་ཡུལ་ལ་འགལ་བ་ལ་མི་འཁྲུལ་བ་མེད་པར་བསྟན་པ་

གཉིས་ཀྱི་དང་པོ་ནི། གང་ལ་ཐུན་མོང་མ་ཡིན་ཞེས་སོགས་ཆོས་ཅན། རྗེས་སུ་དཔག་

པའི་ཡུལ་ལ་འགལ་བ་ལ་མི་འཁྲུལ་ཅན་མེད་པར་བསྟན་པ་ཡིན་ནོ། །རྗེས་དཔག་

ཡུལ་ཚད་མས་ངེས་པར་བརྗོད་པའི་ཕྱིར། དངོས་སུ་ནི་མ་ཡིན་ཏེ། དོན་གྱིས་གོ་བས་

ཏེ་ཤུགས་ལ་བསྟན་ནོ། །ཁྱབ་པ་ཡོད་དེ། འགལ་བ་ལ་མི་འཁྲུལ་བའི་འགྲན་ཟླའི་ཚད་

མ་ཡོད་ན་དེས་གྲུབ་པའི་དོན་གྱིས་རྗེས་དཔག་གི་ཡུལ་ལ་གེགས་བྱེད་པ་ཡོད་པར་

དོགས་པ་རྣམས་ནི་ཡུལ་དེ་ལ་ཐེ་ཚོམ་ཟ་བས་ཡུལ་དེ་ཚད་མས་མི་འགྲུབ་སྟེ་མ་ངེས་

སོ། །རྗེས་དཔག་གཉེན་པོ་ཡོད་མེད་གཉིས་ཀས་ངེས་པས་མ་ཁྱབ་ཅེ་ན། མཚན་ཉིད་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དང་ལྡན་པའི་རྗེས་དཔག་གཅིག་ལ་གཉེན་པོ་འགལ་བ་ལ་མི་འཁྲུལ་བ་སྲིད་པ་ཡིན་ན་

ཀུན་མཁྱེན་མ་ཡིན་པའི་སྐྱེས་བུ་ཚད་ཀྱིས་རྗེས་དཔག་གཞན་ལ་གཉེན་པོ་དེ་མེད་

པར་མི་ངེས་པའི་ཕྱིར། གཉེན་པོ་དེ་ངའམ་གཞན་ལ་ད་ལྟ་མི་སྣང་བས་མེད་ཅེ་ན། 

ཡུན་རིང་པོར་མི་མཐོང་བའི་དོན་རྣམས་ལ་ཕྱིས་དུས་གཞན་དུ་དེ་ལ་སྣང་བ་སྐྱེས་པ་

ཡོད་ལ་སྐྱེས་བུས་ཡང་སོ་སོར་ཤེས་རབ་ཀྱི་ཁྱད་པར་དང་ལྡན་པར་མཐོང་བའི་ཕྱིར་

མེད་པར་མི་འགྲུབ་པ་དེས་ནའོ། །

གཉིས་པ་ནི། རྟགས་དགོད། ཁྱབ་སྒྲུབ་གཉིས་ལས། དང་པོ་ནི། རྗེས་དཔག་

ཚད་མས་ངེས་པར་བརྗོད་པས་འགལ་བ་ལ་མི་འཁྲུལ་བ་མེད་པར་བསྟན་པ་འདིས་ནི་

མངོན་སུམ་ལས་ཀྱང་ངེས་པར་བརྗོད་པས་རྗེས་དཔག་ལ་གཉེན་པོ་མེད་པར་བཤད་

པ་ཡིན་ཏེ། མངོན་སུམ་དང་རྗེས་དཔག་དག་ཆོས་ཅན། རང་ཡུལ་ལ་འགལ་བ་ལ་མི་

འཁྲུལ་བ་ཅན་མེད་པར་ཁྱད་མེད་དེ། གཉིས་ཀ་ཡང་རང་ཡུལ་ལ་ཚད་མར་ཁྱད་པར་

མེད་པའི་ཕྱིར་རོ། །

གཉིས་པ་ལ། ཁྱབ་པ་མེད་དེ། མངོན་སུམ་ལ་མེད་ཀྱང་རྗེས་དཔག་ལ་ཡོད་དོ་

ཞེ་ན། མངོན་སུམ་འགྲན་ཟླ་དང་བཅས་པར་ཐལ་བ་དང༌། རྗེས་དཔག་ཚད་མིན་དུ་

ཐལ་བ་གཉིས་ཀྱི་དང་པོ་ནི། མངོན་སུམ་ཡང་ཆོས་ཅན། འགྲན་ཟླ་དང་བཅས་པ་དེ་

ལྟར་འགྱུར་རོ། །འགྲན་ཟླ་མེད་པར་འཇོག་པའི་རྒྱུ་མཚན་ཚད་མའི་མཚན་ཉིད་མི་

བསླུ་བ་དང་ལྡན་པའི་རྗེས་དཔག་གཅིག་ལ་འགྲན་ཟླ་མཐོང་བའི་ཕྱིར་རོ། །

གཉིས་པ་ནི། ཚད་མའི་མཚན་ཉིད་ལ་ཁྱད་མེད་ཀྱང་འགྲན་ཟླ་མེད་པའི་ཁྱད་

པར་གཞན་ཡོད་ཅིང་དེ་རྗེས་དཔག་ལ་མེད་ཅེ་ན། ཐལ་བ་དང་ཉེས་སྤོང་ལན་དགག་

བུ་སྟོན་རིན་ཆེན་གྲུབ།

གཉིས་ཀྱི་དང་པོ་ནི། རྗེས་དཔག་ཆོས་ཅན། ཚད་མ་མ་ཡིན་པར་འགྱུར། གང་གི་ཕྱིར་ན་

གཅིག་ཏུ་ངེས་པར་སྒྲུབ་པའི་ཁྱད་པར་དེ་ལས་ཕྱི་རོལ་དུ་གྱུར་པ་ཡིན་པའི་ཕྱིར། ཁྱབ་པ་

ཡོད་དེ། གང་ཞིག་མཐའ་གཅིག་ཏུ་ངེས་པར་སྒྲུབ་པར་བྱེད་པ་ཉིད་རྣམ་པར་འཇོག་པ་ནི་

ཚད་མའི་མཚན་ཉིད་ལས་ཐ་དད་པའི་ཁྱད་པར་ནི་ཡོད་པ་མ་ཡིན་པས་སོ། །

གཉིས་པ་ནི།  ཚུལ་གསུམ་ཙམ་དང་ལྡན་པའི་རྗེས་དཔག་ལ་འགྲན་ཟླ་ཡོད་

ཀྱང་ཚད་མ་མིན་ལ་བརྗོད་པར་འདོད་པའི་གྲངས་གཅིག་པ་ཅན་གཅིག་པུ་གཉིས་སུ་

མེད་པ་གཉིས་ཀྱིས་འགྲན་ཟླའི་གཏན་ཚིགས་མ་བསྟན་པ་རྟགས་ཡང་དག་ཡིན་ལ། 

དེའི་རྗེས་དཔག་ཚད་མ་ཡིན་པའི་ཕྱིར་རྗེས་དཔག་ལ་འགྲན་ཟླ་ཡོད་ན་མངོན་སུམ་

ལའང་ཡོད་པར་ཐལ་བའི་ཉེས་པ་མེད་དོ་ཞེ་ན། འོ་ན་གྲངས་གཅིག་པ་ཅན་དེ་གཉེན་

པོ་མེད་པ་ཡིན་ནམ། མ་མཐོང་བ་ཡིན། གཉིས་ཀ་ཡང་ངེས་དགོས་པ་ལ་དང་པོ་ལྟར་

ན་ངེས་མི་ནུས་ཏེ། རྗེས་དཔག་འདི་ལ་ཆོས་ཅན། འགྲན་ཟླ་མེད་དེ་ཞེས་འདི་འདྲ་བའི་

ངེས་པ་སྲིད་པ་ཡོད་དམ་སྟེ། བྱ་རོག་གི་དྲི་བ་སྦྱར་བ་སྟེ་མེད་པར་ཐལ། དེ་དང་མཚན་

ཉིད་ཚུལ་གསུམ་ཚང་བའི་རྟགས་ལ་བརྟེན་པའི་རྗེས་དཔག་ཏུ་ཁྱད་པར་མེད་པ་ལ་

འགྲན་ཟླ་མཐོང་བའི་ཕྱིར། ཁྱབ་པ་ཡོད་དེ། མཚན་ཉིད་ཁྱད་མེད་གཅིག་ལ་སྐྱོན་

མཐོང་བ་ནི་མཚན་ཉིད་དེ་ཞུགས་པ་གཞན་ལ་སྐྱོན་ལྡོག་པ་ངེས་པར་བྱེད་མི་ནུས་

པའི་ཕྱིར་རོ་ཞེས་ལེའུ་གཉིས་པར་བཤད་ཟིན་ཏོ། །

གཉིས་པའོ་ཞེ་ན། སྐྱེས་བུའི་སྤོབས་པ་སྟེ་འདོད་པ་ཆོས་ཅན། དེའི་སྣང་བའི་

དབང་གིས་ཚད་མ་དག་གིས་མཚན་ཉིད་བརྗོད་པར་ཐལ། དེ་ལ་གཉེན་པོ་མི་སྣང་ན་

ཚད་མ་ཡིན་སྣང་ན་ཚད་མ་མིན་པར་བརྗོད་པའི་ཕྱིར། འདོད་ན། དེ་ལྟ་ཡང་མ་ཡིན་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

པས་བསལ། འོ་ན་ཅི་ཞེ་ན། དངོས་པོའི་རང་བཞིན་ལ་གཉེན་པོ་མེད་པའི་ཚད་མར་

གནས་པ་ཡིན་ནོ། །དངོས་པོ་ལ་གཉེན་པོ་མེད་པར་གནས་པ་དེ་ཡང་དེ་ལྟར་ཚུལ་

གསུམ་དང་ལྡན་པ་གཅིག་ལ་གཉེན་པོ་མཐོང་བའི་ཕྱིར་ཚད་མས་ངེས་པར་ནུས་པ་

ཡིན་ནོ། །གྲངས་གཅིག་པ་ཅན་གྱི་གཏན་ཚིགས་དེ་ནི་ཆོས་ཅན། རྟགས་ཡང་དག་གི་

ཐ་སྙད་དུ་མི་རུང་བར་ཐལ་ཏེ། རྟགས་ཀྱི་མཚན་ཉིད་ལ་ཐེ་ཚོམ་ཟ་བ་སྟེ་ཚད་མས་

ངེས་པ་མེད་པ་དེས་ན་སྟེ་དེའི་ཕྱིར། དཔེར་ན། ཕྱོགས་ཆོས་ལ་ཐེ་ཚོམ་ཟ་བ་དང་

སོགས་པ་ཁྱབ་པ་ལ་ཐེ་ཚོམ་ཟ་བ་རྟགས་ལྟར་སྣང་ཡིན་པ་བཞིན་ནོ། །དེའི་རྒྱུ་མཚན་

རྟགས་ཀྱི་མཚན་ཉིད་ལ་ཤེས་པ་སྨོས་པའི་ཡང་ཕྱིར་ཏེ། 

ཀུན་བཏུས་སུ། 

འདིར་ནི་ཤེས་པའང་འཕངས་པ་ཡིན། །

གང་ཕྱིར་ཤེས་བྱེད་དབང་བྱས་ཕྱིར། །

ཞེས་པས་སོ། །

འོ་ན་ཁྱེད་ཀྱི་རྗེས་དཔག་ལ་གཉེན་པོ་མེད་པར་ཇི་ལྟར་ངེས་ན། ཇི་སྐད་བཤད་

པའི་ཚུལ་གསུམ་རྟགས་ལས་དོན་མཐོང་གི་མཚན་ཉིད་ཅན་གྱི་རྗེས་དཔག་ལ་ནི་

ཆོས་ཅན། ཚུལ་གསུམ་རྟགས་ལས་དོན་མཐོང་དེའི་མཚན་ཉིད་ཅན་གྱི་འགྲན་ཟླ་མི་

སྲིད་དེ། རང་གི་བསྒྲུབ་བྱའི་ཆོས་ལ་མི་འཁྲུལ་བའི་རྟགས་ལས་རྟོགས་པའི་ཚད་མ་

ཡིན་པའི་ཕྱིར། ཁྱབ་པ་ཡོད་དེ། ཆོས་ཅན་གཅིག་ལ་དངོས་འགལ་གཉིས་གཞི་མཐུན་

དུ་མི་འདུ་བས་དེ་ལ་མི་འཁྲུལ་བའི་རྟགས་ཀྱང་མི་སྲིད་དོ་ཞེས་པ་ནི། རྗེས་དཔག་གི་

ཡུལ་ལ་ཆོས་ཅན་དངོས་སུ་འགལ་བ་གཉིས་ཆོས་ཅན། གཅིག་ལ་གཞི་མཐུན་དུ་

སྒྲུབ་པ་ལ་མི་འཁྲུལ་བ་ཅན་གྱི་རྟགས་ཡང་དག་མེད་པ་ཡིན་ནོ། །དངོས་འགལ་ཉིད་

ཆོས་ཅན་གཅིག་ལ་གཞི་མཐུན་དུ་འདུ་མི་སྲིད་པའི་ཕྱིར། 

འོ་ན་སློབ་དཔོན་གྱིས། 

བརྗོད་པར་འདོད་པའི་གྲངས་གཅིག་ཉིད། །

འགལ་བ་དག་ལ་ཐེ་ཚོམ་ཕྱིར། །

ཞེས་བཤད་པ་ཞེ་ན། དངོས་པོ་སྟོབས་ཞུགས་རྗེས་དཔག་གི་ཡུལ་ལ་འགལ་

བ་ལ་མི་འཁྲུལ་བ་མི་སྲིད་པ་དེའི་ཕྱིར་དེ་གཅོད་པ་ལ་བརྗོད་པར་འདོད་པ་གྲངས་

གཅིག་པ་ཅན་ཉིད་ཀྱང་རྗེས་དཔག་གི་ཡུལ་འདི་ལ་མི་འདོད་ཉིད་དོ། །འདིའི་ཡུལ་ནི་

ལུང་ལ་བརྟེན་པ་ན་ཡིན་ནོ་ཞེས་བཤད་པར་བྱའོ། །

གསུམ་པ་ནི། དངོས་པོ་སྟོབས་ཞུགས་ལ་འགལ་བ་ལ་མི་འཁྲུལ་བ་མི་སྲིད་

པའམ་རང་བཞིན་འབྲེལ་པ་མེད་ན་འགལ་བ་ལ་མི་འཁྲུལ་བ་མེད་པར་མི་ངེས་པ་དེའི་

ཕྱིར་བཤད་པའི་ཚུལ་དེ་ལྟར་ན། མངོན་སུམ་དང་རྗེས་དཔག་ཚད་མ་དག་ཆོས་ཅན། 

དེ་ལས་ཡུལ་ཚད་མས་ངེས་པར་བརྗོད་པ་ཡིན་ནོ། །དེ་དང་འགལ་ན་གནོད་བྱེད་ལ་

ཡང་གནོད་པར་བྱེད་པར་བརྗོད་པའི་ཕྱིར། གང་གིས་བརྗོད་ན། གང་ལ་ཐུན་མོང་

སོགས་ཀྱིས་བརྗོད། ཚད་མ་གཉིས་པོ་ཆོས་ཅན། གཉེན་པོ་དང་བཅས་པ་ཏེ་ལྷན་ཅིག་

ཏུ་ཡུལ་ལ་འཇུག་པ་སྲིད་པར་སེལ་བར་བྱེད་དོ། །ཡུལ་ཚད་མས་ངེས་པར་བརྗོད་པ་

དེས་ན་སྟེ་དེའི་ཕྱིར། རྗེས་དཔག་ཆོས་ཅན། དེའི་ཡུལ་ལ་འགལ་བ་ལ་མི་འཁྲུལ་བ་

ཅན་གྱི་གཉེན་པོ་མེད་པར་བསྟན་པ་ཡིན་ནོ། །དེ་གཉེན་པོ་དང་ལྷན་ཅིག་ཡུལ་ལ་

འཇུག་མི་སྲིད་པ་དེའི་ཕྱིར་རོ། །

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གཉིས་པ་ལ། རྗེས་དཔག་མེད་པའི་དོན། ཐུན་མོང་མ་ཡིན་པའི་དོན། དེ་ལ་

རྩོད་པ་སྤང་བ། རྗེས་དཔག་མེད་པར་བཤད་པའི་དགོས་པ་དང་བཞིའི་དང་པོ་ནི། 

སྔར་སྒྲས་བརྗོད་མི་རུང་ལ་རྗེས་དཔག་མེད་པར་བསྟན་པ་ལས་ཡང་ན་གང་ལ་ཐུན་

མོང་ཞེས་སོགས་ཀྱི་གཞུང་འདིས་འཇིག་རྟེན་གྱི་འདོད་པའི་སྒྲས་བརྗོད་པར་བྱ་བ་ལ་

འཇལ་བྱེད་དངོས་པོ་སྟོབས་ཞུགས་ཀྱི་རྗེས་དཔག་མེད་པར་བརྗོད་པ་ཡིན་ནོ། །འོ་ན་

སེལ་བྱེད་དུ་ཇི་ལྟར་འགྱུར་ཞེ་ན། སྒྲ་ལས་བྱུང་བས་གྲགས་པས་བསལ་བའོ། །སྒྲས་

བརྗོད་རུང་རྗེས་དཔག་གིས་མི་འཇལ་བར་བསྟན་པ་དེས་ནི་གྲགས་པའི་ཡུལ་དངོས་

པོའི་རྗེས་དཔག་ལས་ཡུལ་ཐ་དད་པ་ཡིན་ནོ་ཞེས་བརྗོད་པར་འགྱུར་རོ། །དེས་ཅིར་

གྱུར་ན། གྲགས་པ་ཆོས་ཅན། དངོས་པོའི་དབང་གིས་འཇུག་པའི་ཚད་མ་མ་ཡིན་

ནོ། །ཡུལ་དངོས་པོ་ཡོད་པ་དང་མེད་པའི་རྗེས་སུ་བྱེད་པའི་རྗེས་དཔག་ལས་ཡུལ་ཐ་

དད་པ་སྒྲོ་བཏགས་ཀྱི་རང་བཞིན་གྱི་དོན་ལ་འཇུག་པ་ཅན་ཡིན་པའི་ཕྱིར། ཞེས་

ཤུགས་ལ་བསྟན་པ་ཡིན་ནོ། །གང་གིས་བསྟན་ན། དེ་གཉིས་ཡུལ་ཐ་དད་དུ་བརྗོད་པ་

དེས་ན་སྟེ་དེས་སོ། །

གཉིས་པ་ནི། རི་བོང་ཅན་ཆོས་ཅན། དངོས་པོའི་ཟླ་བའི་སྒྲའི་བརྗོད་བྱ་ཡིན་

ཏེ། ཡོད་པའི་ཕྱིར། ཞེས་པའི་རྟགས་ཆོས་ཅན། དེ་སྐོར་གྱི་མཐུན་ཕྱོགས་དང་ཐུན་

མོང་མ་ཡིན་པ་སྟེ་རྗེས་འགྲོ་མེད་དེ། རྗེས་སུ་འགྲོ་བ་མཐུན་དཔེ་ལ་མེད་པ་དེས་ན་སྟེ་

དེའི་ཕྱིར་ཞེས་བཤད་དོ། །རྟགས་གྲུབ་སྟེ། རི་བོང་ཅན་དེས་ན་དངོས་པོ་པའི་ཟླ་བའི་

སྒྲས་བརྗོད་བྱར་རྗེས་སུ་དཔག་པའི་རྟགས་ཡོད་པ་ཆོས་ཅན། དེ་སྐོར་གྱི་མཐུན་དཔེ་

ཡང་དག་མེད་པ་ཡིན་ནོ། །དེ་སྐོར་གྱི་བསྒྲུབ་བྱའི་ཆོས་ལྡན་གྱི་གཞི་མེད་པ་དེའི་ཕྱིར། 

བུ་སྟོན་རིན་ཆེན་གྲུབ།

རྟགས་གྲུབ་སྟེ། རི་བོང་ཅན་ཟླ་བའི་སྒྲས་བརྗོད་བྱར་ཤིན་ཏུ་གྲགས་ཀྱང་བསྙོན་ནས་

བརྗོད་བྱར་མི་འདོད་ན་གྲགས་པ་གཞན་གང་ཞིག་མི་བསྙོན་པར་འདོད་པར་འགྱུར་ཏེ་

མི་འགྱུར་བས་ཁྱབ་སྟེ། རི་བོང་ཅན་ཟླ་བའི་སྒྲས་བརྗོད་བྱ་དངོས་པོ་བ་ཡིན་པ་སྤོང་ན་

དངོས་པོ་པའི་སྒྲས་བརྗོད་བྱར་གྲགས་པ་ཐམས་ཅད་སྤོང་སྟེ། ཁྱད་པར་མེད་པའི་ཕྱིར་

རོ། །དེས་ན་དངོས་པོ་པའི་གྲགས་པ་ཐམས་ཅད་སྤོང་བ་ལ་དངོས་པོ་པའི་ཟླ་བའི་སྒྲས་

བརྗོད་བྱ་དང་ལྡན་པའི་ཆོས་གང་དུའང་གྲུབ་པ་མེད་དོ། །

གསུམ་པ་ནི། རི་བོང་ཅན་ཟླ་བར་མི་འདོད་ན་ཟླ་བ་གཉིས་པ་མེད་པས་ཐུན་

མོང་མིན་པར་བཤད་ཀྱི་གྲགས་པ་ཐམས་ཅད་དངོས་པོ་པ་ཡིན་པ་སྤོང་བས་རྟགས་

ཐམས་ཅད་ཐུན་མོང་མིན་པར་བཤད་པ་མིན་ནོ་ཞེ་ན། འདིའི་ལན་ལ་མཚན་ཉིད་ཡིན་

པས་དང༌། བརྡ་ལས་འཇུག་པས་ཐུན་མོང་པར་བསྟན་པ་དང༌། རྒྱུ་མཚན་ཅན་གྱི་སྒྲ་

དགག་ནུས་ཀྱང་བརྡ་བྱུང་མི་ནུས་པར་བསྟན་པ་དང༌། བརྗོད་རུང་གིས་ཁྱབ་པར་

བསྟན་པ་བཞིའི་དང་པོ་ནི། གང་གི་ཕྱིར་རི་བོང་ཅན་ཟླ་བ་མ་ཡིན་ནོ་ཞེས་དཔེ་གཅིག་

པོ་ནི་ཉིད་ཀྱི་དབང་དུ་བྱས་ནས་གང་ལ་ཐུན་མོང་ཞེས་དེ་སྐད་བཤད་པ་ནི་མ་ཡིན་ཏེ། 

གྲགས་པས་གནོད་པ་ཐམས་ཅད་ཀྱི་སྤྱིའི་མཚན་ཉིད་ཡིན་པའི་ཕྱིར། མཚན་ཉིད་ཀྱི་

མཚན་གཞི་ལ་ཁྱབ་དགོས་ཀྱི་དཔེ་གཅིག་ལ་རྫོགས་པ་མིན་ནོ། །དེ་ལྟར་ཤི་་་ཤ་པ་

ཤིང་མ་ཡིན་ནོ་ཞེས་བྱ་བའི་དམ་བཅའ་ལ་གནོད་པའི་རྗེས་དཔག་ཀྱང་ཐུན་མོང་མ་

ཡིན་པར་འགྱུར་བ་ལས་དེ་ལྟ་མ་ཡིན་ཏེ། ཤིང་ཤ་པ་ལས་གཞན་སེང་ལྡེང་ལ་སོགས་

པ་ཤིཾ་གི་སྒྲས་བརྗོད་བྱར་ཡོད་པའི་ཕྱིར་རོ། །དཔེར་བརྗོད་གཞན་ལ་རྟགས་ཐུན་མོང་

མིན་པར་མི་འགྱུར་བར་མ་ཟད་སྐབས་སུ་བབས་པ་ཟླ་བའི་སྒྲས་བརྗོད་པར་བྱ་བར་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

འདིར་ཡང་མཐུན་དཔེ་མེད་པའི་སྒོ་ནས་ཐུན་མོང་མ་ཡིན་པ་ཉིད་དུ་མི་འགྱུར། འཇིག་

རྟེན་ན་དྲིའི་བསྟན་བཅོས་ནས་ག་བུར་དང་ཁམས་བརྗོད་པ་ནས་དངུལ་དང་སོགས་

པ་གཞན་ནས་མི་སོགས་ལ་ཟླ་བའི་སྒྲས་བརྗོད་བྱར་མཐོང་བའི་ཕྱིར་རོ། །

གཉིས་པ་ནི། རི་བོང་ཅན་ཉིད་ཟླ་བའི་སྒྲས་བརྗོད་བྱ་ཡིན་ཡང་སྒྲ་བརྡ་ལས་

དོན་ལ་འཇུག་པར་ཁས་ལེན་པའི་རྟོགས་པ་པོ་དེ་ལ་ནི་འདོད་པའི་སྒྲས་བརྗོད་རུང་

སྒྲུབ་པའི་རྟགས་ཕྱོགས་ཆོས་ཅན་ཆོས་ཅན་མཐུན་ཕྱོགས་དང་ཐུན་མོང་མ་ཡིན་པ་

འགའ་ཡང་མེད་དོ། །མཐུན་ཕྱོགས་བརྡ་ལས་འཇུག་པའི་ཕྱིར་རོ། །

གསུམ་པ་ནི། བརྡ་ལས་འཇུག་ཀྱང་འགའ་ཞིག་བརྗོད་པར་འདོད་ཀྱི་འགའ་

ཞིག་མི་འདོད་དེ། ཟླ་བ་ལ་འཚེད་པ་པོའི་སྒྲས་བརྗོད་པར་མི་འདོད་པ་བཞིན་དུ་ཟླ་

བའི་སྒྲས་ཀྱང་ཡིན་པས་ཐུན་མོང་མ་ཡིན་པ་ཡིན་ནོ་ཞེ་ན། གལ་ཏེ་རྟོགས་པ་པོ་དེ་ལ་

འཚེད་པ་པོའི་སྒྲས་བརྗོད་བྱ་དེ་འགའ་ཞིག་ཁོ་ན་ལ་གྲུབ་ཀྱི་གཞན་དུ་མ་ཡིན་ན། 

འགའ་ཞིག་ཏུ་གྲུབ་པ་དེ་ཆོས་ཅན། དངོས་པོའི་དབང་གིས་གྲུབ་པར་ཐལ། དངོས་

པོའམ་བརྡ་གང་གཅིག་གིས་གྲུབ་ནས་བརྡའི་དབང་གིས་མ་གྲུབ་པའི་ཕྱིར། རྟགས་མ་

གྲུབ་ན། འཚེད་པ་པོའི་སྒྲའི་བརྗོད་བྱ་ཆོས་ཅན། རི་བོང་ཅན་གྱི་སྤྱི་རྣམ་ལ་ཡང་མི་

ལྡོག་སྟེ་གྲུབ་པར་ཐལ། གྲགས་པ་སྟེ་བརྡའི་དབང་གིས་གྲུབ་པའི་ཕྱིར། རྟགས་ཁས་

ལེན་ན་ནི་སྟེ་བླངས། ཁྱབ་པ་ཡོད་དེ། གྲུབ་པ་དེ་དང་རྒྱུ་མཚན་ཁྱད་པར་མེད་པའི་

ཕྱིར་རོ། །འོན་ཏེ་དངོས་པོ་ལ་ལྟོས་པའི་སྒྲའི་བརྗོད་བྱ་དེ་ལྡོག་གོ་ཞེ་ན། རི་བོང་ཅན་

ལ་སྒྲའི་རྒྱུ་མཚན་དེ་གྲུབ་བམ་མ་གྲུབ། གྲུབ་ན། རི་བོང་ཅན་ཆོས་ཅན། དེ་ལ་ཡང་རྒྱུ་

མཚན་ཅན་གྱི་སྒྲའི་བརྗོད་བྱ་ལྡོག་ཏུ་མེད་པར་ཐལ། དངོས་པོ་ལ་སྒྲའི་རྒྱུ་མཚན་དེ་

བུ་སྟོན་རིན་ཆེན་གྲུབ།

གྲུབ་པའི་ཕྱིར། རི་བོང་ཅན་དེ་གསལ་བར་བྱེད་པའི་ཕྱིར། གསལ་བྱེད་ཀྱི་སྒྲས་བརྗོད་

པར་བྱ་བ་བཞིན་ནོ། །མ་གྲུབ་ན། རི་བོང་ཅན་ཆོས་ཅན། དེ་ལ་རྒྱུ་མཚན་གྱི་སྒྲའི་

བརྗོད་བྱ་ལྡོག་ཀྱང་དོན་ལ་སྐྱོན་འགའ་ཡང་མེད་པར་ཐལ། དངོས་པོ་ལ་བཤད་པའི་

རྒྱུ་མཚན་དེ་མེད་པའི་ཕྱིར། དཔེར་ན། འཚེད་པར་བྱེད་པའི་སྒྲ་བཞིན་ནོ། །

བཞི་པ་ནི། རྒྱུ་མཚན་ཅན་གྱི་བརྗོད་བྱ་ཡུལ་ངེས་ཀྱང་བརྡ་བྱུང་མ་ངེས་པ་

དེའི་ཕྱིར་སྒྲ་ལས་བྱུང་བའི་ཆོས་རྣམས་ཀྱི་རུང་བ་ནི་ཆོས་ཅན། རྟོག་པའི་སྣང་ཡུལ་

གྱི་དོན་ཐམས་ཅད་ལ་གྲུབ་པ་ཡིན་ཏེ། དངོས་པོ་ལ་ངེས་པ་མ་ཡིན་པའི་འདོད་པ་ཙམ་

གྱིས་བརྡ་སྦྱར་བ་དང་ལྡན་པ་སྟེ་རྗེས་སུ་བྱེད་པའི་ཕྱིར། ཁྱབ་པ་ཡོད་དེ། འདོད་པ་

ཙམ་ལ་གེགས་བྱེད་པ་མེད་པའི་ཕྱིར་རོ། །དེ་རྣམས་ཀྱིས་བརྡའི་རྗེས་སུ་འབྲང་བའི་

སྒྲས་བརྗོད་རུང་སྒྲུབ་པ་ལ་ཐུན་མོང་མིན་པ་མེད་ཀྱི་དངོས་པོ་པའི་གྲགས་པ་མཐའ་

དག་སྤོང་བ་ལ་དངོས་པོ་པའི་སྒྲས་བརྗོད་བྱར་དཔོག་ན་དཔེ་མེད་པ་ཐུན་མོང་མིན་

པར་བཤད་དོ། །

བཞི་པ་ནི། བཏགས་པའི་བརྗོད་རུང་འགོག་པ་ལ་གྲགས་པས་གནོད་ན་

དངོས་པོ་པའི་བརྗོད་བྱར་སྒྲུབ་པའི་རྗེས་དཔག་མེད་པར་བཤད་པ་ཅི་བྱ་ཞེ་ན། དེ་

ལྟའི་རྗེས་དཔག་མེད་པས་འདོད་པའི་བརྗོད་བྱ་དངོས་པོ་པ་མིན་པར་བསྟན་པ་འདིས་

ནི་རྗོད་བྱེད་ཀྱི་སྒྲ་རྣམས་ནི་བརྡའི་རྗེས་སུ་བྱེད་བརྡ་འདོད་པ་ཙམ་གྱི་རྗེས་སུ་བྱེད་

པས་དོན་ལ་ངེས་པ་འགའ་ཡང་མེད་ལ། བརྗོད་བྱ་དངོས་པོ་ལ་ངེས་པ་མེད་པའི་ཕྱིར་

སྒྲའི་བརྗོད་རུང་འདི་དག་བརྡའི་ཡུལ་དེ་ལས་འགོག་ན་ཡང་འགལ་བ་ཡིན་ནོ་ཞེས་

བཤད་པ་ཡིན་ནོ། །

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གསུམ་པ་ནི། བརྗོད་རུང་བརྡའི་རྗེས་སུ་བྱེད་ཀྱི་དངོས་པོ་ལ་ངེས་པ་མེད་པ་

དེས་ནི་རྒྱུ་མཚན་ཅན་གྱི་སྒྲའི་བརྗོད་རུང་གི་དོན་ནམ་སྒྲ་རྣམས་ཀྱི་ནི་བརྗོད་བྱའི་

དོན་དོན་དམ་པ་ཉིད་འགོག་པ་ལ་གྲགས་པས་གནོད་པ་མེད་པར་བརྗོད་པ་ཡིན་

ནོ། །གྲགས་པས་དེ་དག་ལ་མི་གནོད་ལ་བརྡ་བྱུང་གི་ཡུལ་ལ་གནོད་པ་དེས་ན་གྲགས་

པའི་ཡུལ་བརྡ་བྱུང་གི་དོན་ཡིན་ལ་རྗེས་དཔག་གི་ཡུལ་དངོས་པོ་ཡིན་ཞེས་ཡུལ་གྱི་

ཁྱད་པར་ནི་བསྟན་པའི་ཕྱིར། གྲགས་པ་གནོད་བྱེད་ཡིན་པས་ཚད་མ་ཡིན་ལ་མངོན་

སུམ་མིན་པས་རྗེས་དཔག་པས་ཕྱི་རོལ་ཏུ་གྱུར་པ་མ་ཡིན། བསལ་བ་ཐ་དད་དུ་བྱས་

པ་ཡིན་ཏེ། སྔ་མ་ཡིད་ཆེས་ཀྱིས་བསལ་བ་བཞིན་ནོ། །

གསུམ་པ་ལ། བསྟན་བཤད་གཉིས་ཀྱི་དང་པོ་ནི། མངོན་སུམ་དང་འགལ་

བའི་བསལ་བ་ཡང་སྒྲ་གང་ལ་རྟོག་པས་བྱས་པའི་རང་བཞིན་ལྡོག་ཆོས་སྣ་ཚོགས་

ཡོད་པ་ཅན་གྱི་སྒྲའི་རང་བཞིན་གང་ཞིག་ཉན་པའི་ཤེས་པ་ལ་སྤྱི་དང་བསལ་བ་

གཉིས་མེད་པར་སྣང་བ་དེ་ཉིད་སྤོང་ན་མངོན་སུམ་གྱིས་འགལ་བ་ཡིན་ནོ། །གལ་ཏེ་

སྤྱི་གཅིག་ཡིན་ལ་གཞན་བསལ་བར་བརྟགས་ནས་ཐ་དད་པའི་དབང་པོའི་གཟུང་

བྱའི་སྤྱི་བཀག་ནའང་མངོན་སུམ་གྱིས་གནོད་དོ་ཞེ་ན། བསལ་བ་ཆོས་ཅན། དེ་ལ་

འབྲེལ་པ་ཅན་གྱི་རྫས་གཞན་དབང་ཤེས་ལ་སྣང་རུང་མེད། སྤྱི་དང་འདྲེས་པར་སྣང་

བའི་བློ་མངོན་སུམ་མཐོང་བ་མེད་པ་སྟེ། ཕྱོགས་མངོན་སུམ་གྱིས་སྣང་རུང་མི་

དམིགས་པའི་ཕྱིར་རོ། །དཔེར་ན། སྒྲ་མཉན་བྱ་མ་ཡིན་ནོ། །ཞེས་བྱ་བ་ལྟ་

བུའོ། །འབྲེལ་པ་ཅན་ཐམས་ཅད་དང་བྲལ་བའི་རང་བཞིན་མངོན་སུམ་གྱི་གཟུང་

དོན་ཉིད་སྤོང་ན་མངོན་སུམ་གྱིས་གནོད་པ་དེའི་ཕྱིར་ཡང་མཚན་ཉིད་ཀྱི་མདོར་

བུ་སྟོན་རིན་ཆེན་གྲུབ།

མངོན་སུམ་དོན་དང་ཞེས་བཤད་པ་ཡིན་ནོ། །

གཉིས་པ་ལ། དོན་ངོས་བཟུང་ནས་དོན་མ་ཡིན་པས་སྤོང་ན་མི་གནོད་པར་

བསྟན་པ་དང༌། མཉན་བྱའི་སྒྲའི་དགོས་པ་བཤད་པ་གཉིས་ཀྱི་དང་པོ་ནི། དབང་ཤེས་

ཀྱི་གཟུང་བྱ་གཉིས་སུ་མེད་པའི་རང་བཞིན་དེ་ཉིད་སྒྲ་དེ་ལ་དོན་དམ་པའི་རང་བཞིན་

ཡིན་ལ་རང་བཞིན་ལྷག་མ་ལྡོག་པ་ལས་དེ་ལྟར་བརྟགས་པའི་མཚན་ཉིད་ཅན་རྟོག་

པས་བཀོད་པའི་སྤྱི་དང་འབྲེལ་པ་ལ་སོགས་པ་ནི་ཆོས་ཅན། དེ་དབང་ཤེས་ཀྱི་སྤྱོད་

ཡུལ་མིན་ཏེ། དངོས་པོ་རང་མཚན་དུ་མེད་པའི་ངོ་བོ་ཡིན་པ་དེའི་ཕྱིར། སྤྱི་དབང་

ཤེས་ཀྱི་གཟུང་དོན་མིན་པ་དེས་ན། སྤྱིའི་ཆོས་རྣམས་ནི་ཆོས་ཅན། མེད་ཅེས་སྤོང་

ཡང་མངོན་སུམ་གྱི་དོན་གྱིས་གནོད་པ་མེད་དོ། །ཡོད་ཀྱང་མངོན་སུམ་གྱི་ཡུལ་མིན་

པར་གྲུབ་པའི་ཕྱིར། ཞེས་མཉན་བྱ་སྨོས་པས་བསྟན་པ་ཡིན་ཏེ། འདི་ལྟར་སྒྲ་མེད་ཅེས་

སྨྲ་ན་ཡང་མངོན་སུམ་དང་འགལ་མོད་ཀྱི་སྒྲའི་ཡུལ་འགོག་པ་ནི་ལམ་དུ་མ་ཡོད་དེ། 

སྐད་ཅིག་མའམ་ཁྱབ་པའམ་རྟག་པ་ཉིད་དུ་སྒྲ་ཡོད་པ་མ་ཡིན་ནོ་ཞེས་པ་ལ་སོགས་པ་

ལའང་མངོན་སུམ་གྱིས་གནོད་པར་དོགས་པས་མཉན་བྱའི་སྒྲས་ཉན་ཤེས་ཀྱིས་

བཟུང་བའི་རང་བཞིན་འགོག་ན་མངོན་སུམ་གྱིས་གནོད་ཀྱི་སྤྱིའི་ཆོས་འགོག་པ་ལ་

མི་གནོད་ཅེས་བསྟན་ནོ། །མཉན་བྱའི་སྒྲས་ཀྱང་སྤྱི་བརྗོད་པ་མ་ཡིན་ནམ་ཞེ་ན། རྣམ་

ཀུན་ཏེ་རྣམ་པ་ཐམས་ཅད་ཀྱི་སྒྲའི་ཐུན་མོང་མ་ཡིན་པའི་རང་བཞིན་ཏེ་བརྗོད་པར་བྱ་

བའི་དངོས་པོ་མིན་པའི་ཕྱིར་མཉན་བྱའི་སྒྲས་བརྗོད་པས་ཤུགས་ཀྱིས་རང་མཚན་

རྟོགས་པར་འགྱུར་གྱི་རང་མཚན་གྱི་ཡུལ་ཅན་ཡིན་པའི་ཕྱིར་ནི་མ་ཡིན་ནོ། །

གཉིས་པ་ནི། དེ་ལྟ་ན་སྒྲ་རང་གི་མཚན་ཉིད་ཅེས་ཅི་སྟེ་མི་བརྗོད་ཅེ་ན། སྒྲ་རང་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

མཚན་དེ་ནི་ཉན་ཤེས་དེ་ལ་བརྟེན་ནས་གྲུབ་པ་ཡིན་པས་ན་ཉན་ཤེས་ཚད་མ་དེའི་

སྟོབས་ཀྱིས་གནོད་པའི་ཕྱིར་མཉན་བྱའི་སྒྲས་དབང་པོའི་སྤྱོད་ཡུལ་བཤད་དེ་རབ་ཏུ་

གྲུབ་པའི་དོན་གནོད་བྱེད་ཡིན་ལ་སྒྲ་ཡང་ཉན་ཤེས་ཀྱིས་གྲུབ་པས་ན་སྒྲ་གྲུབ་པའི་རྒྱུ་

བསྟན་པའི་སྒོ་ནས་གནོད་བྱེད་ཚད་མ་སྟོན་པས་མཉན་བྱ་སྨོས་སོ། །

བཞི་པ་ལ། བསལ་བྱའི་དམ་བཅའ་དཔེར་བརྗོད། སེལ་བྱེད་གཉེན་པོའི་ཚུལ་

གཉིས་ལས། དང་པོ་ནི། རྗེས་དཔག་དང་འགལ་བའི་བསལ་བ་ཡང༌། དཔེར་ན། བུམ་

པ་རྟག་གོ་ཞེས་བྱ་བ་ལྟ་བུའོ། །བུམ་པ་རྟག་པར་རློམ་པའི་རྒྱུ་ནི་དབྱུ་གུ་ལ་སོགས་པ་

བཏེགས་པ་བཟོད་པར་མཐོང་བ་དག་ལས་མི་ལྡོག་པར་གནས་སོ་ཞེས་འཁྲུལ་པས་

བུམ་པ་རྟག་ཅེས་དེ་ལྟར་དམ་བཅའ་བར་འགྱུར་རོ། །

གཉིས་པ་ལ། རྟགས་དགོད། དཔེ་མ་གྲུབ་པའི་རྩོད་སྤོང་གཉིས་ལས། དང་པོ་

ནི། གདེག་པ་བཟོད་པའི་བུམ་པ་དེ་ཡང་ཆོས་ཅན། རྟག་པ་ཡིན་མི་སྲིད་དེ། སྐྱེ་བ་དང་

ལྡན་པའི་ཕྱིར། ལ་སོགས་པ་བྱས་པ་དང་ཡོད་པ་དང་རྩོལ་བྱུང་གི་ཕྱིར། དཔེར་ན། 

སྔར་མཐོང་བའི་བུམ་པ་ཕྱིས་འགག་པ་བཞིན་ནོ། །

གཉིས་པ་ལ། རྩོད་པ་ནི། གྲངས་ཅན་ན་རེ། གལ་ཏེ་མི་རྟག་པའི་བུམ་པ་ནི་

འགའ་ཡང་མེད་དོ། །ཞིག་མ་ཞིག་ཐམས་ཅད་རྟག་པ་ཡིན་ལ། ཞིག་པ་དེར་ཡང་

དམིགས་པར་བྱ་བའི་བསལ་བ་བསྐལ་པ་ཆོད་པ་ཡིན་པའི་ཕྱིར་རོ་ཞེ་ན། འདི་དགག་

པ་ལ་གསུམ་སྟེ། བསལ་བ་བཀག་ན་མི་རྟག་པར་བསྟན། དམིགས་རུང་མ་དམིགས་

ཀྱང་ཡོད་ན་གཙོ་སྐྱེ་ཐ་དད་དུ་མི་རུང་བ་དང༌། དེའི་ཕྱིར་རྒྱུ་འབྲས་རྫས་གཅིག་མིན་

པར་བསྟན་པའི་དང་པོ་ནི། བུམ་པ་དེའི་གནས་སྐབས་ལྟོ་ལྡིར་དུ་བལྟར་རུང་བ་དང་

བུམ་པའི་དོན་བྱེད་ནུས་པ་དེ་བུམ་པའི་དངོས་པོ་ཡིན་ལ་དེ་དགག་ནས་དེའི་གནས་

སྐབས་མ་ཡིན་པ་ནི་མི་རྟག་པར་སྨྲ་ལ་བུམ་པ་དེའི་རྣམ་པ་ཅི་འདྲ་བ་དང་ལྡན་པའི་

གནས་སྐབས་བུམ་པའི་དོན་བྱེད་ནུས་པ་ནི་བུམ་པ་དེ་ཉིད་ཀྱི་དངོས་པོ་ཡིན་

ནོ། །དེས་ན་ལྟོ་ལྡིར་འགག་པའི་གྱོ་མོ་ཆོས་ཅན། བུམ་པའི་རང་བཞིན་མེད་པར་ཐལ། 

ལྟོ་ལྡིར་གྱི་གནས་སྐབས་བུམ་པའི་དོན་བྱེད་ནུས་པ་དེ་ནི་ཡོད་པ་མ་ཡིན་པའི་ཕྱིར། 

ཁྱབ་པ་བསྒྲུབས་ཟིན་ཏོ། །ངེད་ཞིག་པའི་ཕྱིར་མི་རྟག་པ་དང་ཁྱེད་བསྐལ་བའི་ཕྱིར་

ཞེས་བྱ་བ་གཉིས་ཀ་ལ་རྒྱུ་མཚན་གནས་སྐབས་མ་ཡིན་པ་ཁྱད་མེད་པས་མི་རྟག་

པར་ཁྱད་མེད་པའི་ཕྱིར། སྒྲ་ཐ་དད་པ་མངོན་པར་ཞེན་པ་མ་ཡིན་ནོ། །

གཉིས་པ་ནི། བུམ་པ་འདིའི་དམིགས་པར་བྱ་བ་དབུས་ཀྱི་འཇིམ་པ་དང་ཕྱི་མ་

གྱོ་མོའི་མཐར་དམིགས་རུང་མི་དམིགས་ན་ཡང་ཡོད་དོ་ཞེས་སྨྲ་བས་ན་ཚིག་གི་དོན་

རྣམས་ཀྱི་ཐ་དད་ཀྱིས་རྣམ་པར་གཞག་པ་ལ་གནོད་དེ། གང་ལ་གང་མ་དམིགས་པ་དེ་

དེ་ལ་མེད་པས་དེ་ལས་ཐ་དད་པ་ཡིན་པ་ལ་ཁྱེད་ཐམས་ཅད་ཐམས་ཅད་ཀྱི་བདག་ཉིད་

དུ་འདོད་པས་མ་དམིགས་ཀྱང་ཡོད་པར་ཁས་བླངས་པས་སོ། །ངེད་ཐ་དད་མི་འདོད་

ཅེ་ན། སྙིང་སྟོབས་དང་རྡུལ་དང་མུན་པ་གསུམ་མཉམ་པའི་གཙོ་བོ་དང་སེམས་པ་

ཡོད་པ་ཤེས་རིག་དག་ཆོས་ཅན། ཕན་ཚུན་རང་བཞིན་ཐ་དད་པའི་རྣམ་པར་གཞག་

པ་མི་རུང་བར་ཐལ། གཅིག་ལ་གཅིག་མ་དམིགས་པས་མེད་པར་མི་འགྲུབ་པ་དེ་ལྟ་

ན་ནི་སྟེ་དེའི་ཕྱིར། ཁྱབ་པ་ཡོད་དེ། གཙོ་སྐྱེ་ཐ་དད་པ་དེ་ལ་ཡང་གཅིག་ལ་གཅིག་མི་

དམིགས་པ་ལས་མ་གཏོགས་པའི་ཐ་དད་དུ་རྣམ་པར་གཞག་པའི་གཞན་ནི་འགའ་

ཡང་མེད་དོ། །གྲངས་ཅན་ཡང་ཆུ་འདོད་པ་མེ་ལ་རྒྱུགས་པས་འཇིག་རྟེན་པའི་ཐ་དད་

ཀྱི་ཐ་སྙད་འདོད་དོ། །

གསུམ་པ་ལ་རྟགས་དགོད། ཕྱོགས་ཆོས་ལ་རྩོད་པ་སྤང༌། དེས་གཞན་ལ་

མཚོན་པ་གསུམ་གྱི་དང་པོ་ནི། ཞོ་དང་ལ་སོགས་པ་བུམ་པ་ཆོས་ཅན། རྒྱུ་འོ་མ་དང་

ལ་སོགས་པ་འཇིམ་པ་ལ་ངོ་བོ་གཅིག་ཏུ་མེད་པའི་ཐ་སྙད་དུ་བྱ་རུང་སྟེ། དེ་ལྟར་འོ་མ་

དང་འཇིམ་པ་ལ་ངོ་བོ་གཅིག་ཏུ་ཡོད་ན་དམིགས་པའི་མཚན་ཉིད་དུ་གྱུར་པ་ལ་མ་

དམིགས་པའི་ཕྱིར། བདེ་བ་དུཿ ཁའི་ངོ་བོར་མེད་པ་བཞིན་ནོ། །རྒྱུ་འོ་མ་ཆོས་ཅན། དེ་

ཡང་འབྲས་བུ་ཞོ་དེ་ལ་ངོ་བོ་གཅིག་ཏུ་མེད་པའི་ཐ་སྙད་བྱར་རུང་སྟེ། ཞོ་ལ་ངོ་བོ་

གཅིག་ན་དམིགས་རུང་མ་དམིགས་པའི་ཕྱིར། ཞེས་བྱ་བ་འདི་ནི་རིགས་ཤིང་ཚད་

མ་རྟོགས་པ་ཡིན་ནོ། །

གཉིས་པ་ལ། རྩོད་པ་ནི། ཞོ་ལ་སོགས་པའི་འབྲས་བུ་འོ་མ་ལ་སོགས་པ་དག་

ལ་ངོ་བོ་གཅིག་ཏུ་དམིགས་པའི་མངོན་སུམ་མེད་ཀྱང་དམིགས་པའི་རྗེས་སུ་དཔག་

པ་ནི་ཡོད་པ་ཉིད་དེ་མི་ནུས་པ་ལས་མི་འབྱུང་ལ་ནུས་པ་དགའ་ཞིག་ལས་འབྱུང་བའི་

ཕྱིར་རོ། །ཁྱབ་པ་ཡོད་དེ། ནུས་པའི་རྒྱུ་ལ་འབྲས་བུ་ནུས་པའི་རང་བཞིན་དུ་ཡོད་པའི་

ཕྱིར་རོ་ཞེ་ན། ལན་ལ་དམ་བཅའ་དགག །སྒྲུབ་བྱེད་དགག་པ་གཉིས་ཀྱི་དང་པོ་ནི། འོ་

མ་ཆོས་ཅན། དེ་ལ་ཞོ་དེ་འདྲ་བར་སྣང་བའི་དངོས་པོ་ངོ་བོ་གཅིག་ཏུ་ཡོད་པ་ནི་རྗེས་

དཔག་ཚད་མའི་ཡུལ་མ་ཡིན་ནོ། །དེ་ལ་ཞོ་དེ་ནི་ངོ་བོ་གཅིག་ཏུ་ཡོད་ན་ཚད་མས་

བལྟར་རུང་བ་ཉིད་ཡིན་པ་ལ་མི་དམིགས་པའི་ཕྱིར། རྟགས་གྲུབ་སྟེ། གལ་ཏེ་འོ་མ་

ཆོས་ཅན། མངོན་སུམ་”གྱིས
1
་ཞོའི་དངོས་པོར་དམིགས་པར་འགྱུར། “མངོན་སུམ་

1  [མ་ཕྱི། ༢༠༨ན༣ན།   གྱི    * གྱིས]

གྱིས
1
་དམིགས་རུང་ཞོའི་དངོས་པོར་ཡོད་པའི་ཕྱིར། དཔེར་ན། དབུས་ཀྱི་གནས་

སྐབས་ཞོར་དམིགས་པ་དེ་བཞིན་ནོ། །འོན་ཏེ་ཞོའི་དུས་སུ་འོ་མར་བལྟར་རུང་བའི་

མཚན་ཉིད་བཏང་ནས་ཞོར་དམིགས་སྔར་འོ་མར་དམིགས་པའི་མཚན་ཉིད་མ་

བཏང་བས་མ་དམིགས་ཀྱི་ཞིག་པ་མིན་ནོ་ཞེ་ན། འོ་མ་ཆོས་ཅན། ཞོ་དུས་སུ་འཇིག་

པར་ཐལ། ཞོ་དུས་སུ་དེའི་མཚན་ཉིད་གསར་དུ་བཏང་བའི་ཕྱིར། ཁྱབ་པ་ཡོད་དེ། 

དེ་ཉིད་དེའི་འཇིག་པ་ཡིན་པས་སོ། །འོ་ན། ཞོ་ཆོས་ཅན། དངོས་པོ་གཞན་ཏེ་ཐ་དད་

ཡིན་པར་ཐལ་ཏེ། མངོན་སུམ་གཅིག་ལ་དམིགས་སུ་རུང་མི་རུང་མཚན་ཉིད་མི་

མཐུན་པའི་དངོས་པོ་ཡིན་པའི་ཕྱིར། ཁྱབ་པ་ཡོད་དེ། དམིགས་རུང་དུ་ཡོད་མེད་ཐ་

དད་པ་ནི་འགལ་བའི་རང་བཞིན་གྱི་མཚན་ཉིད་ཅན་ཡིན་པའི་ཕྱིར་རོ་ཞེས་སྔར་

མང་དུ་བཤད་ཟིན་ཏོ། །

གཉིས་པ་ནི། རྒྱུ་འོ་མ་དེ་ལས་སྐྱེས་པ་ཆོས་ཅན། དེས་ནི་འོ་མ་དེའི་ངོ་བོར་

ནི་སྒྲུབ་ནུས་པ་མ་ཡིན་པར་ཐལ། རྒྱུ་འོ་མ་དེ་འབྲས་བུ་དེ་བསྐྱེད་པའི་རང་བཞིན་ཡིན་

པར་འགྲུབ་ཀྱི་འོ་མའི་ངོ་བོར་སྒྲུབ་ན་ཁྱབ་པ་མེད་པའི་ཕྱིར། །གལ་ཏེ་འབྲས་བུ་རྒྱུ་ལ་

ངོ་བོ་གཅིག་ཏུ་མེད་པ་ལས་རྐྱེན་ཅིའི་ཕྱིར་འོ་མ་ལས་མི་སྐྱེ་བའི་ཆོས་ཅན་རི་བོང་རྭ་

དང༌། སྐྱེ་བའི་ཆོས་ཅན་མྱུ་གུ་སྐྱེ་བ་མ་ཡིན་ཏེ་མེད་དོ་ཅོག་སྐྱེ་བར་ཐལ། དེ་དག་གི་

དངོས་པོར་མེད་པར་ཁྱད་པར་མེད་པ་ལ་དེ་དག་བསྐྱེད་མི་བསྐྱེད་ཀྱི་ཁྱད་པར་ཅི་

ཞིག་ཡོད་དེ་མེད་པའི་ཕྱིར་རོ་ཞེ་ན། འོ་མ་ཆོས་ཅན། ཞོ་བསྐྱེད་ཀྱང་རི་བོང་རྭ་བསྐྱེད་

པ་མ་ཡིན་ཏེ། རི་བོང་རྭའི་རྒྱུའི་རང་བཞིན་ལས་ཐ་དད་པ་སྟེ་མ་ཡིན་པའི་ཞོའི་རྒྱུ་

1  [མ་ཕྱི། ༢༠༨ན༣ན།   དངོས་སུམ་གྱི    * མངོན་སུམ་གྱིས]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཡིན་པའི་ཕྱིར་རོ། །མེད་པའི་འབྲས་བུ་ལ་ཐ་དད་མེད་ཀྱང་ཡོད་པའི་རྒྱུ་ཐ་དད་དོ། །དེ་

ཉིད་བཤད་པ་འོ་མ་ཞོ་དེའི་བདག་ཉིད་མ་ཡིན་ཡང་འབྲས་བུ་ཞོ་བསྐྱེད་པར་བྱེད་ལ་

རི་བོང་གི་རྭ་བསྐྱེད་པར་མི་བྱེད་པ་གང་ཡིན་པ་དེ་ནི་འོ་མ་དེའི་རང་བཞིན་ཡིན་

ནོ། །འབྲས་བུའི་བདག་ཉིད་དུ་ཡོད་མེད་ལས་བསྐྱེད་མི་བསྐྱེད་ཀྱི་ཁྱད་པར་དུ་འགྱུར་

བ་ཡིན་ན། འོ་ན་དེའི་ཞོ་རྭ་བསྐྱེད་མི་བསྐྱེད་དེ་དེ་གང་ལས་ཡིན་ཞེ་ན། འོ་མ་དེ་རང་

གི་རྒྱུས་བསྐྱེད་པ་ཡིན་ཏེ། དེའང་རང་གི་རྒྱུ་སྔ་མས་བསྐྱེད་པས་དེ་ལྟར་རྒྱུའི་རང་

བཞིན་ཐོག་མ་མེད་པ་ནས་བརྒྱུད་པ་རྒྱུན་ཆགས་པ་ཡིན་ནོ། །ཐོག་མ་མེད་པ་ནས་

བརྒྱུད་པའི་རྒྱུས་བསྐྱེད་པའི་དེའི་ཕྱིར། འོ་མ་ཆོས་ཅན། རི་བོང་གི་རྭ་མི་སྐྱེ་སྟེ། རི་

བོང་གི་རྭ་བསྐྱེད་པར་བྱེད་པའི་རང་བཞིན་གྱི་རྒྱུ་བརྒྱུད་པ་ཉིད་མེད་པའི་ཕྱིར་ལ། འོ་

མ་ཆོས་ཅན། རྐྱེན་དང་ཕྲད་ན་ཞོ་སྐྱེར་རུང་སྟེ། གཞན་ཞོ་ལ་ལྟོས་ཏེ་རྐྱེན་དང་ཕྲད་ན་

བསྐྱེད་པའི་རྒྱུ་བརྒྱུད་པ་དེ་ཡོད་པའི་ཕྱིར་རོ། །ཅི་སྟེ་ཡང་ཞོའི་རང་བཞིན་དུ་སྒྲུབ་པའི་

རྟགས་ཞོ་བསྐྱེད་ཀྱི་ནུས་པ་ཞེས་བྱ་བ་འདི་ཅི་ཞིག །ཞོའི་དངོས་པོ་དེ་ཉིད་ཡིན་ནམ་

འོན་ཏེ་ཞོ་ལས་གཞན་ཅུང་ཟད་ཅིག་ཡིན། ཞོའི་དངོས་པོ་དེ་ཉིད་དོ་ཞེ་ན། འོ་མ་ཆོས་

ཅན། ཞོ་དེ་ཁོ་ན་ལྟར་མངོན་སུམ་གྱིས་དམིགས་པར་འགྱུར་ཏེ། ཞོ་དང་མངོན་སུམ་

གྱིས་དམིགས་རུང་གི་ཞོར་ཁྱད་པར་མེད་པའི་ཕྱིར་རོ། །ཁྱད་པར་ཡོད་ན་ཡང་

མཚན་ཉིད་མི་མཐུན་པ་ནི་གཞན་ཡིན་ནོ་ཞེས་བརྗོད་ཟིན་ཏོ། །

ནུས་པ་ཞོ་ལས་གཞན་ཡིན་ནོ་ཞེ་ན། ཇི་ལྟར་གཞན་ཞོ་བསྐྱེད་ཀྱི་ནུས་པ་

ཆོས་ཅན། དེ་ཡོད་ན་ཞོ་དེ་ངོ་བོ་གཅིག་ཏུ་ཡོད་པར་འགྱུར་ཏེ་མི་འགྱུར་བར་ཐལ། ཞོ་

ལས་ངོ་བོ་ཐ་དད་པའི་ཕྱིར། གཙོ་སྐྱེ་བཞིན་རྒྱུ་ཡོད་ན་འབྲས་བུ་ཡོད་པར་བརྗོད་པ་



  512  

བུ་སྟོན་རིན་ཆེན་གྲུབ།

ཞེ་ན། རུང་བའི་རྒྱུ་ལ་འབྲས་བུ་ཉེ་བར་བཏགས་པ་སྒྲོ་བཏགས་པ་ཙམ་དུ་ནི་འགྱུར་

གྱི་དངོས་མིན་ནོ། །

གསུམ་པ་ནི། རྒྱུ་ལ་འབྲས་བུ་ངོ་བོ་གཅིག་ཏུ་མེད་པར་བསྟན་པ་འདིས་ནི་ཕྱི་

མ་འབྲས་བུ་ལ་རྒྱུའི་ངོ་བོ་གཅིག་ཏུ་ཡོད་པ་ཡང་བསལ་བ་ཡིན་ནོ། །དེ་ལྟར་བསལ་

བ་བཞིས་རྒོལ་བས་བསྒྲུབ་བྱར་འདོད་པའི་ཆོས་དང་ལྡན་པའི་ཆོས་ཅན་ལ་གནོད་ན་

སྐྱོན་ཡིན་གྱི། མི་འདོད་པའི་ཆོས་དང་ལྡན་པའི་ཆོས་ཅན་ལ་གནོད་ཀྱང་སྐྱོན་མིན་པ་

དང༌། ཆོས་ཅན་ལ་གནོད་པས་དེའི་ཆོས་ལ་གནོད་པས་ཚོགས་དོན་ལ་གནོད་ན་སྐྱོན་

དུ་བསྟན་པ་དང༌། ཆོས་ཅན་གཅིག་པུ་ལ་གནོད་པ་སྐྱོན་དུ་འདོད་པ་བསལ་བ་དང༌། 

ཆོས་ཅན་གྱིས་ཁྱད་པར་དུ་བྱས་པའི་ཆོས་ལ་གནོད་ན་སྐྱོན་དུ་བསྟན་པའི་དོན་དུ། 

ཀུན་ལས་བཏུས་སུ་རང་གི་ཆོས་ཅན་ལ་ཞེས་སྨོས་ལ་ཁྱད་པར་བསལ་བ་སོགས་

འདི་བཞིས་བཤད་དོ། །

གཉིས་པ་ལ། གཏན་ཚིགས་ཀྱི་རང་བཞིན་སྤྲོས་པ་དང་བཅས་ཏེ་བཤད། 

གཏན་ཚིགས་ལྟར་སྣང་བཤད། དཔེ་གཏན་ཚིགས་ཀྱི་དོན་གྱི་ནང་དུ་འདུས་པར་

བསྟན་པ་གསུམ་གྱི་དང་པོ་ལ། མཚམས་སྦྱར། མདོ་དྲངས། མདོ་དོན་བཤད་པའི་

དང་པོ་ནི། གལ་ཏེ་སྒྲུབ་ངག་སྟོན་པ་ན་ཕྱོགས་ཆོས་ཀྱིས་རབ་ཏུ་དབྱེ་བ་དོན་མེད་

ཅིང་དགུར་གྲངས་ངེས་པའང་མིན་ཏེ། ཕྱོགས་གཅིག་ལ་མ་གྲུབ་པ་ལ་སོགས་པ་

གཞན་ཡང་སྲིད་པའི་ཕྱིར་རོ་ཞེ་ན། བརྗོད་པར་བྱའོ་ཞེས་དྲང་ངོ༌། །གང་ན། གཏན་

ཚིགས་ཀྱི་སྐབས་གོ་བྱེད་ཡང་དག་སྲིད་པའི་ཕྱོགས་ཆོས་ཅན། དེ་མཐུན་ཕྱོགས་

ལ་ཡོད་པ་ལ་བྱས་པ་གཉིས་ཀ་ལ་རྩོལ་བྱུང་མེད་པ་ལ་འགལ་བ་སྟེ། དེ་ཡང་གོ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

བྱེད་ཡིན་པས་དེ་འདྲའི་དོན་ནོ། །ཇི་ལྟར་ན། རང་གི་ངོ་བོ་མདོར་བསྡུས་ནས་

སོ། །གང་གིས་ན། ཕྱོགས་ཆོས་སུ་གྲུབ་པ་དགུའི་རབ་ཏུ་དབྱེ་བའོ། །ཅིའི་དོན་དུ་

ན། གཏན་ཚིགས་ཀྱི་སྐབས་བདེ་བླག་ཏུ་བཟུང་བ་སྟེ། དོན་རྒྱ་ཆེན་པོ་ཚིག་ཉུང་

ངུས་རྟོགས་པའི་ཕྱིར་ཏེ། རྟགས་ཡང་དག་ལྟར་སྣང་ཕལ་ཆེར་ཕྱོགས་ཆོས་ཅན་

ཡིན་པས་དེའི་དབྱེ་བ་རྟོགས་པས་རྟགས་ཡང་དག་ལྟར་སྣང་བདེ་བླག་ཏུ་རྟོགས་ཏེ། 

གང་ཕྱིར་གཏན་ཚིགས་དག་དང་ནི། །

དེར་སྣང་ཕལ་ཆེར་ཕྱོགས་ཆོས་ཉིད། །

དེས་ན་གཏན་ཚིགས་ལྟར་སྣང་གི །

སྔོན་དུ་དེ་དབྱེ་བསྟན་པར་བྱ། །

ཞེས་སོ། །

གཉིས་པ་ནི། ཕྱོགས་ཆོས་སུ་གྲུབ་པ་གཞིར་བྱས་པ་ལ་མཐུན་ཕྱོགས་ལ་

ཁྱབ་པ་ཡོད་པ་དང༌། གཏན་ནས་མེད་པ་དང༌། ཡོད་མེད་རྣམ་པ་གཉིས་ཀ་སྟེ། 

གསུམ་པོ་རེ་རེ་དག་ལ་ཡང་རྣམ་པ་གསུམ་སྟེ། མཐུན་ཕྱོགས་ལ་ཡོད་པ་གཞིར་

བྱས་ལ་མི་མཐུན་ཕྱོགས་ལ་ཡང་ཁྱབ་པར་ཡོད་གཏན་ནས་མེད་ཡོད་མེད་རྣམ་པ་

གཉིས་ཀ་དང༌། དེ་བཞིན་དུ་མཐུན་ཕྱོགས་ལ་མེད་པ་ལ་གསུམ། གཉིས་ཀ་ལ་

གསུམ་སྟེ་དགུའོ། །

གསུམ་པ་ལ། ཕྱོགས་ཆོས་ཅན་གྱི་རབ་ཏུ་དབྱེ་བ་དང༌། དགུར་ཕྱེ་བའི་

དགོས་པ་དང༌། རྟགས་ཡང་དག་གསུམ་དུ་མ་འདུས་པའི་རྩོད་སྤང་གསུམ་གྱི་དང་པོ་

ལ་ལྔ་སྟེ། ཕྱོགས་ཆོས་ཀྱི་མཚན་ཉིད། མཚན་ཉིད་དེ་ལྡན་གྱི་རབ་དབྱེ། ཕྱེ་བའི་དོན་

བུ་སྟོན་རིན་ཆེན་གྲུབ།

གྱི་ནུས་པ་བསམ། ནུས་ལྡན་གཏན་ཚིགས་དཔེར་བརྗོད། དཔེ་ཅན་ལྟོས་གཞི་ལ་

རྩོད་པ་སྤང་བ་ལས། དང་པོ་ལ། རྩོད་ལན་གྱི་སྒོ་ནས་ཕྱོགས་དང་ཆོས་བསྟན་པའི་

དང་པོ་ནི། གལ་ཏེ་ཕྱོགས་ནི་བསྒྲུབ་”བྱའི
1
་ཆོས་དང་ཆོས་ཅན་གྱི་ཚོགས་སྤྱི་ཡིན་

པས་དེ་གྲུབ་ན་རྟགས་དོན་མེད་ཅིང་མ་གྲུབ་ན་གཞི་མ་གྲུབ་པར་འགྱུར་རོ་ཞེ་ན། 

ཕྱོགས་ནི་དངོས་མིན་གྱི་ཆོས་ཅན་ལ་བཏགས་པ་ཡིན་ནོ། །དབང་ཕྱུག་སྡེ་ན་རེ། 

དགོས་པ་ཡོད་ན་གཞན་གྱི་སྒྲ་གཞན་ལ་འདོགས་པར་རིགས་པ་ལ་འདིར་དགོས་

པའམ་རྒྱུ་མཚན་མེད་པའི་ཕྱིར་ཉེ་བར་གདགས་པར་མི་བྱ་སྟེ། 

ཀུན་ལས་བཏུས་ལས། 

དགོས་པ་མེད་པར་གཙོ་བོ་ཡི། །

སྒྲ་དོན་ལས་འདས་འདོད་མ་ཡིན། །

ཞེས་བཤད་པས་སོ་ཞེ་ན། དགོས་པ་མེད་པ་མ་ཡིན་ཏེ། གཞི་དེ་ཕྱོགས་དེར་

ཉེ་བར་གདགས་སུ་རུང་བའི་ཆོས་ཅན་དུ་རྟོགས་པ་བྱ་བའི་ཕྱིར་རོ། །ཆོས་ཅན་དེ་

གདགས་སུ་རུང་ལ་གཞན་མི་རུང་བ་ཅི་ཞེ་ན།  འདོགས་པའི་རྒྱུ་མཚན་ཕྱོགས་

མཚན་ཉིད་པ་ཚོགས་དོན་དེའི་ཕྱོགས་གཅིག་ཡིན་པས་ཚོགས་པའི་མིང་གིས་ཡ་

གྱལ་ལ་བཏགས་ཏེ་སྣམ་བུའི་ཕྱོགས་གཅིག་ཚིག་པ་ལ་སྣམ་བུ་ཚིག་ཅེས་ཟེར་གྱི་ལ་

བ་ཚིག་པར་མི་འདོགས་ཏེ། 

ཀུན་ལས་བཏུས་སུ། 

བསྡུས་པའི་དོན་ནི་བསྒྲུབ་བྱའི་ཕྱིར། །

1  [མ་ཕྱི། ༢༠༩བ༥ན།   བྱས    * བྱའི]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཆོས་སམ་ཡང་ན་ཆོས་ཅན་ལ། །

གཙོ་བོ་མིན་ཡང་ཕྱོགས་གཅིག་ཕྱིར། །

བསྒྲུབ་བྱ་ཉིད་དུ་བཏགས་པ་ཡིན། །

ཞེས་སོ། །

དེ་བཏགས་པའི་དགོས་པ་ཅི་ཡོད་ཅེ་ན། བཏགས་པའི་དགོས་པ་བསྒྲུབ་བྱའི་

ཆོས་ལས་གཞན་དཔེའི་ཆོས་ཅན་དང་གཉིས་ཀ་མ་ཡིན་པའི་ཆོས་ཅན་ཐམས་ཅད་ཀྱི་

ཆོས་གཏན་ཚིགས་སམ་ཚུལ་དང་པོའི་སྒྲུབ་པ་དགག་པའི་ཕྱིར་བཏགས་སོ། །བསྒྲུབ་

བྱའི་ཆོས་ཅན་གྱི་ཆོས་ཚུལ་དང་པོ་ཡིན་པ་དེ་ལྟ་ཡིན་དང་སྟེ་དེའི་ཕྱིར། སྒྲ་མི་རྟག་སྟེ། 

མིག་གི་གཟུང་བྱ་ཡིན་པའི་ཕྱིར། བུམ་པ་བཞིན། ཞེས་བྱ་བ་དང༌། སྒྲ་རྟག་སྟེ། འདུས་

མ་བྱས་ཡིན་པའི་ཕྱིར། ནམ་མཁའ་བཞིན། ཁང་བཟང་དཀར་ཏེ། ཁྲའི་གནག་པའི་

ཕྱིར། ལ་སོགས་པ་ཆོས་ཅན་གྱི་ཆོས་ཡིན་ཀྱང་ཚུལ་དང་པོ་གྲུབ་པ་སྤངས་པ་ཡིན་

ནོ། །གལ་ཏེ་གཞན་དབང་དུ་གྱུར་པའི་ཆོས་ཞེས་བརྗོད་པས་ཀྱང་རང་དབང་དུ་གྱུར་

པའི་ཆོས་ཅན་གཅིག་གཞི་ཡིན་པར་ལྟ་འགྲུབ་ཏེ། གཞི་དང་འབྲེལ་པ་ཅན་གྱི་སྒྲ་ཡིན་

པའི་ཕྱིར། ཆོས་ཅན་གྱི་ཆོས་ཙམ་དུ་གྲུབ་བཞིན་དུ་བསྣན་ནས་ཆོས་ཅན་གྱི་ཆོས་

ཞེས་སྨོས་པའི་ཤུགས་ཀྱིས་ཁྱད་པར་བསྒྲུབ་བྱའི་ཆོས་ཅན་ཡིན་པར་ངེས་པར་

འགྲུབ་བོ། །རྗེས་སུ་དཔག་པའི་དུས་སུ་བསྒྲུབ་བྱའི་ཆོས་ཀྱི་གཞི་ཉིད་དུ་བློ་ལ་གནས་

པས་ན་ཉེ་བ་ཡིན་པའི་ཕྱིར་རོ་ཞེ་ན། ཆོས་ཅན་གྱི་ཆོས་ཞེས་པས་བསྒྲུབ་བྱའི་ཆོས་

ཅན་གྱི་ཆོས་འགྲུབ་པ་མ་ཡིན་ཏེ། དཔེའི་ཆོས་ཅན་ཡང་སྐབས་ཀྱི་བསྒྲུབ་བྱ་བསྒྲུབ་

པའི་དོན་དུ་རྟོགས་པ་པོའི་བློ་ལ་གནས་པས་ཉེ་བའི་ཕྱིར་དེའི་ཆོས་ཀྱང་གཟུང་བར་

བུ་སྟོན་རིན་ཆེན་གྲུབ།

ཐལ་བས་སོ། །ཁོ་ན་རེ། རྗེས་འགྲོ་སྟོན་པའི་སྒྲས་རྟགས་མཐུན་པའི་ཕྱོགས་ལ་ཡོད་

པར་བརྗོད་པས་མཐུན་དཔེའི་ཆོས་ཅན་ལ་ཡང་ཡོད་པར་གྲུབ་ཟིན་པའི་ཕྱིར་ཆོས་

ཅན་གྱི་ཆོས་ཞེས་བརྗོད་པས། སྔར་གྲུབ་མ་ཟིན་པའི་བསྒྲུབ་བྱའི་ཆོས་ཅན་ཡིན་ལ་

དེའི་ཆོས་ཚུལ་དང་པོ་ཡིན་པར་ཡོངས་སུ་གཟུང་ངོ་ཞེ་ན། ཚུལ་དང་པོ་སྟོན་པའི་སྒྲ་

ཆོས་ཅན། ཚུལ་དང་པོ་བརྗོད་པའི་དོན་དུ་ཆོས་ཅན་གྱི་ཆོས་ཞེས་མི་བརྗོད་པར་

ཕྱོགས་ཆོས་ཞེས་བརྗོད་པར་རིགས་ཏེ། ཆོས་ཅན་གྱི་ཆོས་ཞེས་བྱ་བས་དེ་ལྟར་ཚུལ་

དང་པོ་བཤད་པར་བྱ་བ་ལ་འབད་པ་མང་པོ་དེ་ནི་ཕྱོགས་ཞེས་བརྗོད་པས་སྤངས་

ནས་ཚུལ་དང་པོ་འབད་མེད་དུ་རྟོགས་པའི་ཕྱིར། སྐྱོན་དེ་སྤངས་པར་མ་ཟད་སྔར་

བཤད་པའི་ཤུགས་ཀྱིས་བསྒྲུབ་བྱའི་ཆོས་ཅན་གྱི་དོན་གོ་བར་བྱ་ན་རྟོགས་པར་

དཀའ་བར་འགྱུར་བས་དེ་ཡོངས་སུ་སྤང་བའི་ཕྱིར་ཡང་ཕྱོགས་ཞེས་སྨོས་སོ། །ཡང་

ན་ཡང་ནི་མ་བཤད་པ་བསྡུ་བ་སྟེ་ཤེས་པར་འདོད་པའི་ཆོས་ཅན་གྱི་ཆོས་ཞེས་བརྗོད་

ན་གཞུང་མང་བ་དང་སྡེབ་སྦྱོར་ཉམས་པར་འགྱུར་བས་དེ་སྤང་བའི་ཕྱིར་ཡང་ངོ་ཞེས་

ཤཱཀྱ་བློ་འཆད་དོ། །        

གཉིས་པ་ལ། རྩོད་པ་ནི། ཕྱོགས་ཆོས་ཞེས་པ་ཕྱོགས་དང་ཆོས་ཞེས་ཟླས་

དབྱེའི་བསྡུ་བ་སོགས་སུ་མི་འཐད་པས་དྲུག་པའི་བསྡུ་བར་བསམ་ནས་གལ་ཏེ་

ཕྱོགས་ཀྱི་ཆོས་ཉིད་ཡིན་ན། རྟགས་བྱས་པ་སོགས་ཆོས་ཅན། ཐུན་མོང་མ་ཡིན་པ་

ཉིད་དུ་ཐལ། ཆོས་ཅན་དེའི་ཁྱད་པར་བྱས་པ་ལ་ལྟོས་པས་གཞན་དཔེའི་ཆོས་ཅན་ལ་

མི་འཇུག་པའི་ཕྱིར། རྒྱལ་པོའི་སྐྱེས་བུ་ཞེས་པས་རྗེ་བོ་གཞན་གཅོད་པ་བཞིན་ནོ་ཞེ་

ན། ལན་ནི། རྟགས་བྱས་པ་སོགས་ཆོས་ཅན་ཐུན་མོང་མིན་པ་མ་ཡིན་ཏེ། ཆོས་ཅན་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གྱི་མ་འབྲེལ་བ་རྣམ་པར་གཅོད་པ་ཙམ་གྱིས་ཁྱད་པར་དུ་བྱས་པའི་ཕྱིར་ཏེ། དཔེར་ན། 

ནག་པ་འཕོང་སྐྱེན་ཞེས་བྱ་བ་མི་ལྡན་རྣམ་གཅོད་ཡིན་པ་ལྟ་བུའོ། །མི་འདོད་པ་སྤང་

བའི་ཕྱིར། །དཔེར་ན་སྲིད་སྒྲུབ་འཕོང་སྐྱེན་ནོ་ཞེས་བྱ་བ་ལྟ་བུར་ཕྱོགས་ཁོ་ནའི་ཆོས་

ཞེས་གཞན་དང་ལྡན་པ་རྣམ་པར་གཅོད་པས་ཁྱད་པར་དུ་བྱས་པ་ནི་མ་ཡིན་

ནོ། །འདིར་དོགས་པ་གཅད་པར་བྱ་བ་ཡིན་པས་ན་གང་གི་ཚེ་ལྡན་པར་མ་ཤེས་ཤིང་

མི་ལྡན་པར་དོགས་པ་ན་མི་ལྡན་པ་གཅད་པར་བྱ་ལ། གང་གི་ཚེ་འབྲེལ་པར་ཤེས་པ་

ན། དེ་གཞན་ལ་ལྡན་པར་དོགས་པས་གཞན་དང་ལྡན་པ་རྣམ་པར་གཅད་པར་བྱ་བ་

ཡིན་པས་དེ་དང་ལྡན་པ་མ་ཤེས་གོང་དུ་གཞན་དང་ལྡན་པ་རྣམ་པར་གཅད་བྱ་མིན་ལ་

ཕྱོགས་ནི་རང་ཉིད་དང་རྟགས་འབྲེལ་བར་མ་ཤེས་པས་མ་འབྲེལ་བ་རྣམ་པར་གཅད་

བྱ་ཡིན་པའི་ཕྱིར་རོ་ཞེས་པའི་འཕྲོས་འདི་ལེའུ་གཉིས་པར་མང་དུ་བཤད་ཟིན་ཏོ། །

གཉིས་པ་ལ། དབྱེ་བ་དངོས་དང་། ལྟོས་པ་ཕྱོགས་གཉིས་བསྟན། མི་མཐུན་

ཕྱོགས་ལ་རྩོད་པ་སྤང་བ་གསུམ་གྱི་དང་པོ་ནི། ཕྱོགས་ཀྱི་ཆོས་དེ་ནི་རྣམ་པ་གསུམ་

དུ་དབྱེ་སྟེ། མཐུན་པའི་ཕྱོགས་ལ་ཁྱབ་པར་ཡོད་པ་དང་གཏན་ནས་མེད་པ་དང་

ཕྱོགས་གཅིག་ལ་ཡོད་ཕྱོགས་གཅིག་ལ་མེད་པ་རྣམ་པ་གཉིས་ཀའོ། །དང་ཞེས་པ་

རྣམ་པ་གཞན་བསྡུ་བ་སྟེ་དེ་མེད་ཡོད་པ་དང་མེད་པ་གཉིས་ཀར་དོགས་པས་

སོ། །རྣམ་པ་གསུམ་པོ་དེ་ནི་རེ་རེ་ལ་ཡང་རྣམ་པ་གསུམ་དུ་འགྱུར་ཏེ། འདི་ལྟར་

མཐུན་ཕྱོགས་ལ་ཁྱབ་པར་ཡོད་པ་གཞི་བྱས་ལ་མི་མཐུན་ཕྱོགས་ལ་ཁྱབ་པར་ཡོད་

པ་དང་གཏན་ནས་མེད་པ་དང་ཡོད་མེད་རྣམ་པ་གཉིས་ཀ་སྟེ་གསུམ། མཐུན་ཕྱོགས་

ལ་མེད་པ་ལ་གསུམ། གཉིས་ཀ་ལ་ཉེར་དགུའོ། །

བུ་སྟོན་རིན་ཆེན་གྲུབ།

གཉིས་པ་ནི། གང་ལ་ལྟོས་ནས་ཡོད་མེད་དུ་དབྱེ་བ་བྱེད་པའི་ཕྱོགས་གཉིས་

པོ་གང་ཞེ་ན། མཐུན་པའི་ཕྱོགས་ནི་ཕྱོགས་དང་འདྲ་བ་སྟེ་དེ་ཡང་རྟགས་ཀྱི་མིན་གྱི་

ཐེ་ཚོམ་ཟ་བའི་ཕྱིར་བསྒྲུབ་པར་བྱ་བའང་ཡིན་ལ་བརྟེན་པའི་་ཕྱིར་ཆོས་ཀྱང་ཡིན་པ་

ཁྱད་པར་སྒྲུབ་པར་མི་ནུས་པས་སྤྱི་ཡང་ཡིན་པ་སྟེ་དེས་དོན་མཐུན་པ་སྟེ་མི་སྟོང་པར་

མཚུངས་པ་སྟེ་ཇི་ལྟར་སྒྲུབ་པའི་བསྒྲུབ་བྱའི་ཆོས་ཀྱིས་མི་སྟོང་པའོ། །དེ་མེད་པ་སྟེ་ཇི་

ལྟར་སྒྲུབ་པའི་བསྒྲུབ་བྱའི་ཆོས་ཀྱིས་སྟོང་བ་ནི་མི་མཐུན་པའི་ཕྱོགས་སོ། །

གསུམ་པ་ནི། ད་ནི་མི་མཐུན་ཕྱོགས་ཆོས་ཅན། ཇི་ལྟར་དེ་ལ་རྟགས་ཡོད་དོ་

ཞེས་བརྗོད་དེ་ཡོད་པ་མི་སྲིད་པར་ཐལ། བསྒྲུབ་བྱའི་ཆོས་མེད་པའི་དངོས་མེད་ཡིན་

པའི་ཕྱིར་རོ་ཞེ་ན། ལན་ནི། དངོས་མེད་ལ་རྟགས་ཀྱི་དངོས་པོ་ཡོད་པར་སུ་ཞིག་སྨྲ། 

མི་མཐུན་ཕྱོགས་ཆོས་ཅན་བསྒྲུབ་བྱའི་ཆོས་དེ་བཀག་པ་ཙམ་ཁོ་ན་ནི་མི་མཐུན་

ཕྱོགས་མ་ཡིན་ནོ། །འོ་ན་ཅི་ཞེ་ན། ལྡོག་པ་སྟེ་མཐུན་ཕྱོགས་མ་ཡིན་པ་ཐམས་ཅད་མི་

མཐུན་ཕྱོགས་ཡིན་པའི་ཕྱིར། དེ་ཡང་ནམ་མཁའ་མེད་པར་སྨྲ་བ་ལ་སྒྲ་མི་རྟག་པར་

སྒྲུབ་པ་ན་མེད་པ་ནམ་མཁའ་ལྟ་བུ་དང་དྲོ་རེག་སྒྲུབ་པ་ན་མ་ཡིན་པ་གྲང་རེག་ལྟ་བུ་

འགལ་བ་དང་རེག་བྱ་བཏང་སྙོམས་པ་ལྟ་བུ་གཞན་པ་ཐམས་ཅད་མི་མཐུན་ཕྱོགས་

སོ། །རྟགས་གྲུབ་སྟེ། མི་མཐུན་ཕྱོགས་ཀྱི་མཚན་ཉིད་ནི་མཐུན་ཕྱོགས་དེ་ཉིད་མ་ཡིན་

པའི་མཚན་ཉིད་ཡིན་པའི་ཕྱིར་རོ། །གཞན་པ་དང་འགལ་བ་དངོས་པོ་ཡིན་པས་

མཐུན་ཕྱོགས་མེད་པ་མ་ཡིན་ནམ་ཞེ་ན། བསྒྲུབ་བྱའི་ཆོས་མེད་པ་དེ་ནི་མི་མཐུན་

ཕྱོགས་སུ་བརྗོད་པར་འདོད་པའི་མཐུན་ཕྱོགས་ལས་ལྡོག་པ་གཞན་པ་དང་འགལ་བ་

ཐམས་ཅད་ལ་མཚུངས་པ་ཡིན་ཏེ། བསྒྲུབ་བྱའི་ཆོས་ལྡོག་པ་སྟེ་མེད་པར་རྟོགས་པ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གཞན་པ་དང་འགལ་བ་ཐམས་ཅད་ལ་མཚུངས་པའི་ཕྱིར་རོ། །འདི་ལྟར་མཐུན་

ཕྱོགས་མེད་པ་ཞེས་པ་ངོ་བོ་དང་ལྡན་པ་མིན་གྱི་རྟོག་པའི་ཐ་སྙད་དུ་བྱེད་པ་ཡིན་ལ་དེ་

གསུམ་ག་ལ་མཚུངས་པའི་ཕྱིར་རོ། །གལ་ཏེ་མཐུན་ཕྱོགས་མེད་ན་རྟོགས་ཀྱི་གཞན་

འགལ་གཉིས་རང་གི་ངོ་བོས་རྟོགས་པས་ན་མཐུན་ཕྱོགས་མེད་པའི་རང་བཞིན་དུ་ཇི་

ལྟར་རྟོགས་ཤེ་ན། མཐུན་ཕྱོགས་བཀག་པའི་མེད་པ་ནི་དངོས་སུ་ལྡོག་པར་རྟོགས། 

གཞན་འགལ་གཉིས་མཐུན་ཕྱོགས་མེད་པ་ཉིད་མ་ཡིན་ཏེ། གཞན་ཡིན་པས་གཞན་

འགལ་དུ་རྟོགས་པའི་ཤུགས་ཀྱིས་ལྡོག་པར་རྟོགས་སོ། །

གསུམ་པ་ནི། ཁྱབ་པ་ངེས་པ་དང་མ་ངེས་པའི་ནུས་པ་བསམ་པ་དང༌། དོན་

བསྡུ་བ་གསུམ་གྱི་དང་པོ་ལ། ཚུལ་གསུམ་ངེས་པ་གོ་བྱེད་དུ་གཟུང་ངམ། རྟགས་ཡོད་

ཙམ་གོ་བྱེད་ཡིན་ཞེ་ན། ངེས་པ་སྒྲུབ་བྱེད་དུ་བཟུང་སྟེ་ཞེས་དྲང་ངོ༌། །གང་ན། ཕྱོགས་

ཀྱི་ཆོས་དགུ་བཤད་པ་འདིའི་དེ་ཁོ་ན་ཉིད་ཕྱོགས་ཆོས་དང་མཐུན་ཕྱོགས་དང་མི་

མཐུན་ཕྱོགས་ལ་ཡོད་པ་དང་མེད་པ་ནིའོ། །གང་ལ་ན། གཏན་ཚིགས་ཡང་དག་དང༌། 

ལ་སོགས་པ་འགལ་བ་དང༌། མ་ངེས་པ་དག་ལ་སྟེ། མ་གྲུབ་པ་འདིར་མི་གཟུང་སྟེ་

ཕྱོགས་ཆོས་ངེས་པས་སོ། །ཇི་ལྟར་ན། ཇི་ལྟར་རིགས་པར་ཏེ་ཡང་དག་ལ་ཚུལ་

གསུམ་རྣལ་མར་དང་འགལ་བ་ལ་ཁྱབ་པ་ཕྱིན་ཅི་ལོག་ཏུ་དང་ཕྱོགས་ཆོས་གྲུབ་པར་

རོ། །གང་གིས་ན། ཕྱོགས་ཆོས་ལ་སོགས་པ་རང་ཉིད་རྟོགས་པར་བྱེད་པ་གང་ཡིན་

པའི་སྒྲུབ་པར་བྱེད་པ་ཇི་ལྟ་བུ་དག་གིས་སོ། །ཅིའི་ཕྱིར་ཞེ་ན། གལ་ཏེ་མ་ངེས་ན་

འདོད་པ་གསལ་བྱེད་རྟགས་ཡང་དག་དང་མི་འདོད་པ་གསལ་བར་བྱེད་པ་འགལ་བ་

དག་ནི་རྟོགས་པ་སྟེ་ངེས་པའི་སྒྲུབ་པར་བྱེད་པ་མ་ཡིན་པར་ཐལ་ཏེ། ཚུལ་གསུམ་ལ་

བུ་སྟོན་རིན་ཆེན་གྲུབ།

ཐེ་ཚོམ་དང་དོན་ལ་གནས་པ་ལས་ཕྱིན་ཅི་ལོག་ཏུ་ངེས་པའི་རང་བཞིན་ཡིན་པའི་

ཕྱིར། དོན་གཞན་དང་འབྲེལ་པ་ཕྱིན་ཅི་ལོག་ཏུ་ངེས་པའམ། དོན་དེ་ལ་འབྲེལ་པར་ཐེ་

ཚོམ་གྱི་རྟོག་པ་ཅན་གྱི་སྒྲས་དོན་མི་”རྟོགས
1
་པ་བཞིན་ནོ། །དོན་ནི་སྟེང་འོག་གཉིས་

ཆོས་ཅན། འདོད་པའི་དོན་གསལ་བྱེད་ཡིན་ཏེ། འདོད་པའི་བསྒྲུབ་བྱ་ལ་ལྟོས་ཏེ་ཚུལ་

གསུམ་རྣལ་མར་ངེས་པའི་རྟགས་ཡིན་པའི་ཕྱིར། །རྟགས་མ་གྲུབ་ན། དེ་ཆོས་ཅན། 

འདོད་པའི་དོན་གོ་བྱེད་ཀྱི་རྟགས་ཡང་དག་མིན་པར་ཐལ་བ་དང༌། ལོགས་གཉིས་

ཆོས་ཅན། མི་འདོད་པའི་དོན་གསལ་བྱེད་ཡིན་ཏེ། ཕྱོགས་ཆོས་གྲུབ་ཅིང་རྗེས་སུ་

འགྲོ་ལྡོག་གི་ཁྱབ་པ་ཕྱིན་ཅི་ལོག་ཏུ་ཚད་མས་ངེས་པའི་རྟགས་ཡིན་པའི་ཕྱིར་ཞེས་

སོགས་སོ། །

གཉིས་པ་ནི། མ་ངེས་པ་ཕྱོགས་ཆོས་ངེས་པ་ལ་ལྟོས་པར་དང༌། ཁྱབ་པ་ངེས་

པ་ལ་མི་ལྟོས་པར་བསྟན། ཐུན་མོང་མིན་པ་ཐེ་ཚོམ་གྱི་རྒྱུར་སྒྲུབ་པ་གསུམ་གྱི་དང་

པོ་ནི། གཏན་ཚིགས་ལ་སོགས་པ་དག་ལ་ཞེས་སྨོས་པས་མ་ངེས་པ་ཡང་ཕྱོགས་

གཉིས་ལ་ཡོད་མེད་དུ་ངེས་པར་དགོས་ཏེ་གཞལ་བྱ་ལྟ་བུ་གཉིས་ཀ་ལ་ཡོད་པར་ངེས་

པ་དང༌། མཉན་བྱ་ལྟ་བུ་གཉིས་ཀ་ལ་མེད་པར་ངེས་དགོས་པས་སོ་ཞེ་ན། མ་ངེས་པའི་

རྟགས་ནི་ཆོས་ཅན། ཕྱོགས་ཆོས་ཉིད་ངེས་ཏེ། རང་གི་བསྒྲུབ་བྱ་ལ་ཐེ་ཚོམ་ཙམ་སྒྲུབ་

བྱེད་ཀྱི་རྟགས་སུ་བཀོད་པ་དེ་ཡིན་པའི་ཕྱིར། ཁྱབ་པ་ཡོད་དེ། ཆོས་ཅན་དང་མ་

འབྲེལ་བའི་རྟགས་ལས་བསྒྲུབ་བྱ་ལ་ཐེ་ཚོམ་གྱི་རྟོགས་པ་སྐྱེ་བར་མི་རུང་བའི་ཕྱིར་

རོ། །མཉན་བྱས་སྒྲ་རྟག་མི་རྟག་ལ་ཐེ་ཚོམ་བསྐྱེད་ཀྱི་གཟུགས་ལ་མིན་པ་བཞིན་ནོ། །

1  [མ་ཕྱི། ༢༡༢ན༦ན།   རྟེགས    * རྟོགས]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གཉིས་པ་ནི། མ་ངེས་པའི་རྟགས་ཆོས་ཅན། མཐུན་ཕྱོགས་དང་མི་མཐུན་

ཕྱོགས་ལ་ཡོད་པའམ་མེད་པ་ཉིད་དུ་ངེས་པ་ལ་ལྟོས་ནས་མ་ངེས་པའི་སྐྱོན་དུ་འགྱུར་

བ་ནི་མ་ཡིན་པར་ཐལ་ཏེ། ཕྱོགས་གཉིས་ལ་ཡོད་མེད་དུ་ངེས་པ་ཡོད་པ་ལ་ཡང་རང་

གི་བསྒྲུབ་བྱ་ལ་ཐེ་ཚོམ་ཟ་བ་ཉིད་ཀྱི་སྒོ་ནས་མ་ངེས་པའི་སྐྱོན་དུ་འགྱུར་བའི་ཕྱིར། 

ཁྱབ་པ་ཡོད་དེ། བསྒྲུབ་བྱ་ལ་ཐེ་ཚོམ་སྒྲུབ་པ་དེ་ནི་ཕྱོགས་གཉིས་ལ་ཡོད་མེད་དུ་མ་

ངེས་པའི་མ་ངེས་པའི་རྟགས་ལ་ཡང་མཚུངས་པའི་ཕྱིར་རོ། །ཕྱོགས་གཉིས་ལ་ཡོད་

མེད་ཐེ་ཚོམ་ཟ་བ་རྣམ་པ་དེ་ལྟ་བུའི་སྐྱོན་ནས་བརྗོད་པ་ཡང་མ་ངེས་པར་བརྗོད་པའི་

སྐབས་འདིར་སུན་འབྱིན་པ་ཡིན་ནོ། །མ་ངེས་པ་ལ་མ་ངེས་པར་བརྗོད་པའི་ཕྱིར་

རོ། །མ་ངེས་པ་ལས་གཞན་དུ་རྟགས་ཡང་དག་དང་འགལ་བར་བསྟན་པར་བྱ་བ་ལ་ནི་

ཁྱབ་པ་གཉིས་ཀ་ཐེ་ཚོམ་དུ་ཟ་བ་ཐུན་མོང་མ་ཡིན་པའམ་གཅིག་རྗེས་འགྲོ་ལ་ཐེ་ཚོམ་

ཟ་བ་འགལ་བའི་ལྷག་ལྡན་ནམ་ལྡོག་པ་ལ་ཐེ་ཚོམ་ཟ་བ་ཡང་དག་ལྷག་ལྡན་ནམ། 

གཅིག་མི་མཐུན་ཕྱོགས་ལས་ལྡོག་པ་ལས་ཕྱིན་ཅི་ལོག་ཏུ་རྗེས་སུ་འགྲོ་བར་གྱུར་པ་

དངོས་ཀྱི་མ་ངེས་པ་སྟེ་གཉིས་ཀ་ཕྱིན་ཅི་ལོག་ན་འགལ་བར་འགྱུར་བས་གཅིག་སྨོས་

ཏེ། དེ་རྣམས་ནི་ཆོས་ཅན་རྒོལ་བའི་འདོད་པའི་བསྒྲུབ་བྱ་སྒྲུབ་པ་མ་ཡིན་ཞིང་ཕྱིར་

རྒོལ་གྱི་འདོད་པའི་བསྒྲུབ་བྱ་སུན་འབྱིན་པ་ཡང་མ་ཡིན་ཏེ། དགག་སྒྲུབ་ཀྱི་ཆོས་དང་

འབྲེལ་པ་ངེས་པ་མེད་པའི་ཕྱིར། ཁྱབ་པ་ཡོད་དེ། ངེས་པ་མེད་པའི་སྒྲུབ་པའི་ཡན་

ལག་དེ་ལྟ་བུ་ནི། སྒྲུབ་པའི་ནུས་པ་མེད་པའི་ཕྱིར་རོ། །

གསུམ་པ་ལ། ཐུན་མོང་མ་ཡིན་པ་ཐེ་ཚོམ་གྱི་རྒྱུར་རིགས་པས་སྒྲུབ། ལུང་

གིས་སྒྲུབ། དོན་སྐྱོན་མེད་ལ་མཚུངས་པའི་རྩོད་པ་སྤང་བ་གསུམ་གྱི་དང་པོ་ནི། ཁ་

གཅིག་ཐུན་མོང་མིན་པ་མ་རྟོགས་པའི་རྒྱུ་ཡིན་གྱི་ཐེ་ཚོམ་གྱི་རྒྱུར་མི་འདོད་པ་

དགག་པའི་ཕྱིར། ཡང་ཞེས་པ་ཐུན་མོང་བར་མ་ཟད་ཐུན་མོང་མ་ཡིན་པ་སྒྲ་གཅིག་

སྒྲུབ་ལ་ཕྱོགས་ཆོས་ཅན་གྱི་མཉན་བྱ་ཆོས་ཅན། རང་གི་བསྒྲུབ་བྱ་ལ་ཐེ་ཚོམ་སྐྱེད་

པའི་རྒྱུ་ཉིད་དོ། །རྟགས་ཀྱི་དངོས་པོ་ཕྱོགས་ཆོས་སུ་གྲུབ་མཐུན་ཕྱོགས་ལ་འཇུག་པ་

རྗེས་འགྲོ་དང་མི་མཐུན་ཕྱོགས་ལས་ལྡོག་པའི་ཁྱབ་པ་དག་ལ་ཐེ་ཚོམ་ཟ་བའི་ཕྱིར། 

རྟགས་མ་གྲུབ་པ་སྟེ། གཉིས་ཀ་ལ་མ་མཐོང་བས་སོ་ཞེ་ན། དེ་ཆོས་ཅན། རྟག་མི་རྟག་

གཉིས་ཀ་ལ་ལྡོག་པ་ངེས་པ་མི་འཐད་དེ། རྟག་མི་རྟག་གཉིས་ཀ་ལས་ཕྱི་རོལ་དུ་གྱུར་

པ་མི་སྲིད་པའི་ཕྱིར། དེས་ན་གཉིས་ཀ་ལ་མ་མཐོང་ཡང་དོན་གྱི་གཅིག་ལ་གོར་མ་

ཆག་པར་ཡོད་དགོས་སོ་ཞེས་ངེས་པས་ཐེ་ཚོམ་ཟ་བའི་རྟགས་སོ། །ཡོད་པར་ངེས་

ན་མ་ངེས་པར་འགལ་ཞེ་ན། རྟག་མི་རྟག་གཉིས་ལས་གཅིག་ཏུ་ངེས་པ་ལ་ཡང་ཡོད་

པར་རྟོགས་པའི་སྒྲུབ་བྱེད་མེད་པའི་ཕྱིར་ན་སྤྱིར་ཡོད་པར་ངེས་ཀྱང་ཐེ་ཚོམ་

ཟའོ། །དཔེར་ན། སྐྱེས་བུ་རྣམས་ལ་ལྷ་མཆོད་ལས་གཞན་ལས་མ་བྱུང་བར་ངེས་པ་

ནི་ཡོན་ཏན་གཟུགས་དང་ལང་ཚོ་དང་མངལ་འཇོག་པའི་ནུས་པ་དང་ཆགས་པ་ཅན་

དུ་མཚུངས་པའི་སྐྱེས་བུ་ལྷ་མཆོད་དག་ལས་སྲིད་པའི་བུད་མེད་ཀྱི་མངལ་ལྷ་མཆོད་

སུས་བཞག་ཐེ་ཚོམ་ཟ་བ་བཞིན། 

གཉིས་པ་ནི། ཇི་སྐད་དུ། ཀུན་བཏུས་ཀྱི་རང་འགྲེལ་ལས། བསྒྲུབ་པར་བྱ་བ་

ཆོས་ཅན་སྒྲའི་ཆོས་ཐུན་མོང་མ་ཡིན་པ་མཉན་བྱ་གང་ཡིན་པ་དེ་ནི། རྟག་མི་རྟག་གི་

ཁྱད་པར་ཇི་སྙེད་ཀྱིས་ཤེས་བྱ་ཐམས་ཅད་བསྡུས་པས་སྡུད་བྱེད་རྟག་མི་རྟག་དེ་ལ་ཐེ་

ཚོམ་ཟ་བའི་རྒྱུ་ཡིན་ཏེ་ཐུན་མོང་མིན་པའི་མཉན་བྱ་དེ་དང་ལྡན་པ། རྟག་མི་རྟག་དེས་

བསྡུས་པའི་ཕྱིར་དང༌། རྟག་མི་རྟག་གཅིག་ཏུ་ངེས་པ་ལྡོག་པ་སྟེ་མེད་པའི་ཕྱིར་ཞེས་

བཤད་པ་ལྟ་བུའོ། །དེ་དང་ལྡན་པ་དེས་བསྡུས་པའི་ཕྱིར་ཞེས་བྱ་བས་ནི་ཆོས་ཅན། 

རྟག་མི་རྟག་གཉིས་མིན་གྱི་ཕུང་པོ་གསུམ་གང་ལ་དངོས་པོའི་ཆོས་མཉན་བྱ་འདི་

གནས་པར་འགྱུར་བ་མེད་པ་བཤད་དེ། རྟག་མི་རྟག་གི་རྣམ་པའི་ཁྱད་པར་དག་ལས་

ཕྱི་རོལ་དུ་གྱུར་པའི་ཕུང་གསུམ་མེད་པར་བཤད་པའི་ཕྱིར་ཡིན་ལ་གསུམ་པ་ཡོད་ན་

གཉིས་ལ་ཐེ་ཚོམ་མི་སྐྱེ་བ་ལས་འདི་རྟག་པ་མིན་ན་མི་རྟག་ལ། མི་རྟག་པ་མིན་ན་ངེས་

པར་རྟག་གོ །ཞེས་འཛིན་པས་ཐེ་ཚོམ་ཡིན་གྱི་གཞན་སྤངས་ནས་གཞན་མི་འཛིན་ན་

མ་རྟོགས་པ་ཡིན་ནོ། །གཅིག་ཏུ་ངེས་པས་ལྡོག་པས་ནི་མཉན་བྱ་རྟག་མི་རྟག་གཅིག་

གི་དངོས་པོར་བརྟག་པའི་སྒྲུབ་བྱེད་ཚད་མ་མེད་པར་བཤད་པ་ཡིན་ནོ། །དེ་དང་ལྡན་

པ་དེས་བསྡུས་པ་དང་གཅིག་ཏུ་ངེས་པ་ལྡོག་པའི་གཏན་ཚིགས་གཉིས་པོ་འདི་མཉན་

བྱ་གཅིག་ལ་བསྡུས་པ་ནི་མཉན་བྱ་རྟག་མི་རྟག་གི་རྣམ་པའི་ཕྱིར་ཐམས་ཅད་ལ་ཐེ་

ཚོམ་ཟ་བ་ཡིན་ཏེ། རྟག་མི་རྟག་ལས་ཕུང་གསུམ་དང་མ་འབྲེལ་རྗེས་སུ་འགྲོ་ལྡོག་

གཉིས་ཀ་ལ་ཐེ་ཚོམ་ཟ་ཕྱོགས་ཆོས་གྲུབ་པའི་ཕྱིར། རྟགས་མ་གྲུབ་སྟེ་ལྡོག་པ་ངེས་

སོ་ཞེ་ན། མཉན་བྱ་དེ་ཆོས་ཅན། རང་ཡོད་པའི་ཡུལ་ལ་ཁྱད་པར་གང་ལས་ལྡོག་པ་

ངེས་པ་རྟག་མི་རྟག་རྣམ་པར་དཔྱོད་པའི་གཏན་ཚིགས་ཉིད་ཡིན་པ་གང་གིས་བཟློག་

སྟེ་བཟློག་མི་ནུས་པར་ཐལ། རང་ཡོད་པའི་ཡུལ་རྟག་མི་རྟག་གཅོད་པ་ལ་ལྟོས་ཏེ་

ཕྱོགས་ཆོས་དང་མི་འཁྲུལ་བའི་ལྡོག་ཁྱབ་ངེས་པའི་ཕྱིར་རོ། །ཞེས་ལེའུ་གཉིས་པར་

བཤད་ཟིན་ཏོ། །

གསུམ་པ་ལ། རྩོད་པ་དང༌། ལན་དང༌། ལན་ལ་རྩོད་སྤང་གསུམ་གྱི་དང་པོ་ནི། 

ཕྱོགས་ཆོས་ངེས་པའི་རྟགས་ཕྱོགས་གཉིས་ལ་ཡོད་མེད་ཐེ་ཚོམ་ཟ་བས་མ་ངེས་པར་

འགྱུར་ན་དོན་སྐྱོན་མེད་དུ་ངེས་པའི་གཏན་ཚིགས་སྒྲ་གཅིག་པར་སྒྲུབ་པ་ལ་བྱས་པ་

རྟགས་སུ་སྦྱར་བ་ལ་ཡང་མ་ངེས་པའི་རྟགས་སུ་ཐལ་ཏེ། སྨྲ་བ་པོ་ལ་ཚུལ་གསུམ་ཚད་

མས་གྲུབ་པའི་སྤོབས་པ་མེད་པའི་ཕྱིར། རྟོགས་པ་པོ་ཐེ་ཚོམ་དུ་གྱུར་པའི་ཕྱིར། 

འདོད་ན། དེ་ཙམ་གྱིས་ངེས་པའི་གཏན་ཚིགས་དེ་ཡང་མཐའ་གཅིག་ཏུ་ངེས་པར་མ་

ངེས་པའི་རྟགས་ཉིད་ནི་མ་ཡིན་ནོ། །རེ་ཞིག་ཐེ་ཚོམ་བསྐྱེད་ཀྱང་དོན་ལ་རྟགས་ཡང་

དག་ཡིན་པའི་ཕྱིར་རྒྱུ་མཚན་དེའི་ཕྱིར་མ་ངེས་པའི་རྟགས་དེའི་ངོ་བོ་ངེས་པ་ནི་མ་

ངེས་པར་བསྟན་པ་སྟེ་བརྗོད་པའི་ཡོན་ཏན་མ་ངེས་པའི་ཆོས་ངེས་པ་ཉིད་ལས་ཡིན་

གྱི་རྒྱུ་གཞན་ལས་མ་ཡིན་ཏེ། ཐུན་མོང་བ་ལ་གཉིས་ཀ་ལ་ཡོད་པ་ཡོན་ཏན་ཡིན། 

ཐུན་མོང་མིན་པ་ལ་མེད་པ་ཡོན་ཏན་ཡིན། རྗེས་སུ་འགྲོ་ལྡོག་ལ་ཐེ་ཚོམ་ཟ་བ་ལྷག་

ལྡན་ལ་ཕྱོགས་གཉིས་ཀྱི་གཞི་ལ་རྗེས་སུ་འགྲོ་ལྡོག་ཏུ་ཐེ་ཚོམ་ཟ་བ་ཡོན་ཏན་ཡིན་ལ་

དེ་ཚད་མས་ངེས་པ་ཉིད་ལས་ཡིན་པའི་ཕྱིར། ངོ་བོ་ཉིད་ངེས་པ་མེད་པ་ཡོད་མེད་ཐེ་

ཚོམ་ཟ་བ་ནི་མ་ངེས་པ་མ་ཡིན་ཏེ། རྟགས་ཡང་དག་ཀྱང་མ་ངེས་པར་འགྱུར་བའི་ཕྱིར་

རོ་ཞེ་ན། 

གཉིས་པ་ནི། རང་དོན་རྗེས་དཔག་ཏུ་དོན་སྐྱོན་འབའ་ཞིག་བསམ་པར་བྱ་བ་

ཡིན་ཡང་གཞན་གྱི་དོན་གྱི་རྗེས་སུ་དཔག་པར་དངོས་པོའི་ཆོས་རྟགས་ཀྱི་དོན་ཉིད་

དེ་ཁོ་ན་ལ་བརྟེན་ནས་སྒྲུབ་པའི་སྐྱོན་བརྗོད་པར་ནི་མ་ཟད་དེ་དངོས་པོ་ལ་ཕྱིན་ཅི་

ལོག་ན་དེའི་རྒྱུ་མཚན་གྱིས་སྒྲུབ་པའི་སྐྱོན་བརྗོད་པ་ཡིན་པ་འོན་ཀྱང་སྨྲ་བ་པོ་སྟོན་

བྱེད་དང༌། གཏན་ཚིགས་གསལ་བྱ་ཡིན་པས་དེས་ཕྱིན་ཅི་ལོག་ཏུ་བསྟན་པའི་སྐྱོན་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཀྱང་སྨྲ་བ་པོའི་སྤོབས་པའི་སྐྱོན་དུ་བརྗོད་པ་ཡིན་ཏེ། རྗེས་འགྲོ་མ་ཚང་བ་དང་རྗེས་

འགྲོ་མེད་པ་དང་རྗེས་འགྲོ་ཕྱིན་ཅི་ལོག་པ་འཆད་པར་འགྱུར་བ་རྣམས་བཞིན་ནོ། །མ་

ངེས་པ་ནི་དེ་གསུམ་གང་ཡང་མིན་པས་སྐྱོན་མིན་ནོ་ཞེ་ན། རྒོལ་བ་དེས་རྟོགས་པའི་

རྒྱུ་མཚན་ཚུལ་གསུམ་ངེས་པར་བརྗོད་པར་བྱ་བའི་ཡོན་ཏན་ངེས་པ་ལས་གཞན་དུ་

མ་ངེས་པར་བརྗོད་པའི་ཕྱིར་ན་རྟགས་ཀྱི་སྐྱོན་ཉིད་དོ། །

གསུམ་པ་ལ། རྩོད་པ་ནི། མ་ངེས་པ་སྐྱོན་ཡིན་པ་འོ་ན་དོན་ལ་སྐྱོན་མེད་ཀྱང་

ཕྱོགས་ཆོས་ལ་རྒོལ་ཕྱིར་རྒོལ་ཐེ་ཚོམ་ཟ་བའམ་ཕྱོགས་ཆོས་རྒོལ་ཕྱིར་རྒོལ་གང་

ཡང་རུང་བ་ལ་མ་གྲུབ་པ་ཡང་མ་གྲུབ་པའི་སྐྱོན་ནས་བརྗོད་ན་སུན་འབྱིན་ཡང་དག་

ཏུ་འགྱུར་རོ་ཞེ་ན། ལན་ནི། དེ་ལྟ་བུའི་སྐྱོན་བརྗོད་པ་དེ་ནི་སུན་འབྱིན་ཡང་དག་དེ་ལྟ་

ཡིན་ཏེ། འདོད་པའི་བསྒྲུབ་བྱ་ངེས་པར་མ་གྲུབ་སྟེ་གྲུབ་པའི་གེགས་བྱས་པའི་ཕྱིར། 

ཁྱབ་པ་ཡོད་དེ། སུན་འབྱིན་གྱིས་སྔར་མེད་ཅུང་ཟད་ཀྱང་སྒྲུབ་པ་མིན་གྱི་འདོད་པའི་

བསྒྲུབ་བྱ་ངེས་པའི་གེགས་བྱེད་པ་ཡིན་པའི་ཕྱིར་རོ། །འདོད་པ་མ་གྲུབ་པས་སྒྲུབ་

བྱེད་མིན་པར་མ་ཟད་དེ་ལྟ་བུའི་སྐྱོན་བརྗོད་ཆོས་ཅན། སུན་འབྱིན་ཡང་མིན་པར་

ཐལ། རྒོལ་བའི་འདོད་པ་ལས་ཕྱིན་ཅི་ལོག་ཏུ་གྲུབ་པ་མེད་པ་མ་ཡིན་ནམ་སྟེ་ཡིན་

པའི་ཕྱིར། རྟགས་གྲུབ་སྟེ། འགལ་བས་ཕྱིན་ཅི་ལོག་ཏུ་སྒྲུབ། མ་ངེས་པས་ངེས་པ་

ཕྱིན་ཅི་ལོག་ཏུ་སྒྲུབ་ཀྱང་དེས་གང་ཡང་མི་སྒྲུབ་པས་སོ་ཞེ་ན། སུན་འབྱིན་པ་ཆོས་

ཅན། འདོད་པས་ཕྱིན་ཅི་ལོག་ཏུ་གྲུབ་པ་ཁོ་ནས་ནི་དེར་བཞག་པ་མ་ཡིན་པར་ཐལ། 

འོ་ན་ཅི་ཞེ་ན་སྒྲུབ་བྱེད་ཀྱི་ངེས་པར་བྱེད་པའི་ནུས་པ་བཅོམ་པས་ཕ་རོལ་གྱི་འདོད་

པའི་གེགས་བྱེད་པའི་སྒོ་ནས་དེར་བཞག་པའི་ཕྱིར་རོ། །

བུ་སྟོན་རིན་ཆེན་གྲུབ།

རྟགས་གྲུབ་སྟེ། འགལ་བ་ངེས་བརྗོད་པས་ཕྱིན་ཅི་ལོག་ཏུ་གྲུབ་པའི་སྒོ་ནས་

གེགས་བྱེད་ལ་མ་གྲུབ་པ་བརྗོད་པས་ངེས་བྱེད་ཀྱི་ནུས་པ་བཅོམ་ནས་གེགས་བྱེད་

དོ། །དེ་ལྟ་མིན་ན་སུན་འབྱིན་ལ་དོན་ཕྱིན་ཅི་ལོག་ཏུ་སྒྲུབ་པའམ་ངེས་པ་ཕྱིན་ཅི་ལོག་

གང་དགོས། དང་པོ་ལྟར་ན། འདི་ལྟར་གཞལ་བྱ་ཉིད་ལ་སོགས་པ་མ་ངེས་པ་བཞི་

དག་ལ་ཡང་ཆོས་ཅན། སུན་འབྱིན་མི་འཇུག་པར་ཐལ། དོན་ཕྱིན་ཅི་ལོག་ཏུ་གྲུབ་པ་

ཡོད་པ་མ་ཡིན་པའི་ཕྱིར། གཉིས་པའོ་ཞེ་ན། སྒྲ་གཅིག་སྒྲུབ་ཀྱི་རྟགས་སུ་བཀོད་པ་

མིག་གིས་བཟུང་བ་ཉིད་ལ་ཡང་ཆོས་ཅན། སུན་འབྱིན་མི་འཇུག་པར་ཐལ། ངེས་པ་

ཕྱིན་ཅི་ལོག་ཏུ་གྲུབ་པ་ཅི་ཞིག་ཡོད་དེ་མེད་པའི་ཕྱིར། རྟགས་གྲུབ་སྟེ། སྒྲ་དང་མ་

འབྲེལ་བའི་ཕྱིར་རོ། །རྟགས་རྒོལ་ཕྱིར་རྒོལ་གཉིས་ཀ་ལ་གྲུབ་པར་བསྟན་པར་བྱ་བའི་

རྟགས་གཉིས་ཀ་ལ་མ་གྲུབ་པ་ནི་གཏན་ཚིགས་ངེས་པའི་ཕྱིན་ཅི་ལོག་ཡིན་ནོ་ཞེ་ན། 

དེ་ཙམ་གྱིས་ཕྱིན་ཅི་ལོག་གྲུབ་པ་འོ་ན་ནི་ཐེ་ཚོམ་ཟ་བ་དང་གང་རུང་ལ་མ་གྲུབ་པར་

བརྗོད་པ་འདིར་ཡང་ཕྱོགས་ཆོས་ངེས་པར་བསྟན་པར་བྱ་བ་ལ་སུན་འབྱིན་པས་མ་

ངེས་པར་བསྟན་པས་ཕྱིན་ཅི་ལོག་ཡིན་ནོ། །

གསུམ་པ་ནི། གཏན་ཚིགས་ཡང་དག་ཆོས་ཅན། རྒོལ་བའི་འདོད་པའི་བསྒྲུབ་

བྱ་སྒྲུབ་པ་ཡིན་ཏེ། རྒོལ་བའི་འདོད་བའི་བསྒྲུབ་བྱ་སྒྲུབ་པ་ལ་ལྟོས་ཏེ་ཚུལ་གསུམ་

ཚད་མས་ངེས་པའི་རྟགས་ཡིན་པའི་ཕྱིར། འགལ་བའི་རྟགས་ཆོས་ཅན། ཕྱིར་རྒོལ་

བའི་སུན་འབྱིན་པ་སྟེ་བསྒྲུབ་བྱ་ཕྱིན་ཅི་ལོག་ཏུ་གྲུབ་པར་འགྱུར་བ་ཡིན་ནོ། །འདོད་

པའི་བསྒྲུབ་བྱ་ལ་ལྟོས་ཏེ་ཕྱོགས་ཆོས་གྲུབ་ཅིང་ཁྱབ་པ་ཕྱིན་ཅི་ལོག་ཏུ་ངེས་པའི་

ཕྱིར། ཁོ་ན་ཞེས་པ་མ་ངེས་པ་གཅོད་པ་སྟེ་ཁྱབ་པ་ལ་ཐེ་ཚོམ་ཟ་ན་མ་ངེས་པར་བསྟན་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ལ། དེའི་སྒོ་ནས་སུན་འབྱིན་པར་བསྟན་པ་དེའི་ཕྱིར་རོ། །

བཞི་པ་ནི། ཕྱོགས་གཉིས་ལ་ཡོད་མེད་ཀྱི་ཕྱོགས་ཆོས་དགུར་ཀུན་བཏུས་སུ་

བསྟན་པ་དེ་དག་ནི་མཐུན་ཕྱོགས་ལ་ཁྱབ་པར་ཡོད་པ་ལ་གསུམ་སྟེ། སྒྲ་རྟག་སྟེ། 

གཞལ་བྱ་ཡིན་པའི་ཕྱིར་ཏེ། མི་མཐུན་ཕྱོགས་ལ་ཁྱབ་པར་ཡོད་པའོ། །སྒྲ་མི་རྟག་སྟེ། 

བྱས་པའི་ཕྱིར། མི་མཐུན་ཕྱོགས་ལ་གཏན་མེད་པའོ། །སྒྲ་ཆོས་ཅན། རྩོལ་བ་ལས་

བྱུང་སྟེ། མི་རྟག་པའི་ཕྱིར། མི་མཐུན་ཕྱོགས་ཀྱི་ཕྱོགས་གཅིག་གློག་ལ་ཡོད་ནམ་

མཁའ་ལ་མེད་པ་སྟེ་རེའུ་མིག་དགུའི་སྟེང་མ་གསུམ་ལ་བྲིའོ། །མཐུན་ཕྱོགས་ལ་མེད་

པ་ལ་གསུམ་སྟེ། སྒྲ་རྟག་སྟེ། བྱས་པའི་ཕྱིར། མི་མཐུན་ཕྱོགས་ལ་ཁྱབ་པར་ཡོད་

པའོ། །གསོན་པོའི་ལུས་ནི་ཆོས་ཅན། བདག་དང་བཅས་པ་ཡིན་ཏེ། སྲོག་ལ་སོགས་

པ་དང་ལྡན་པའི་ཕྱིར་རོ། །གཉིས་ཀ་ལ་མེད་པའོ། །སྒྲ་རྟག་སྟེ། རྩོལ་བ་ལས་བྱུང་བའི་

ཕྱིར། མི་མཐུན་ཕྱོགས་ནམ་མཁའ་སོགས་ལ་ཡོད་གློག་སོགས་ལ་མེད་པ་སྟེ་བར་མ་

གསུམ་ལ་བྲིའོ། །མཐུན་ཕྱོགས་ལ་ཆ་གཉིས་པ་ལ་གསུམ་སྟེ། སྒྲ་རྩོལ་བ་ལས་མ་བྱུང་

སྟེ། མི་རྟག་པའི་ཕྱིར་ཏེ། ཞེས་པ་མཐུན་ཕྱོགས་ཀྱི་ཕྱོགས་གཅིག་ནམ་མཁའ་ལ་མེད་

གློག་ལ་ཡོད་མི་མཐུན་ཕྱོགས་ལ་ཁྱབ་པར་ཡོད་དོ། །སྒྲ་མི་རྟག་སྟེ། རྩོལ་བ་ལས་བྱུང་

བའི་ཕྱིར། ཞེས་པ་མཐུན་ཕྱོགས་ལ་གཉིས་ཀ་མི་མཐུན་ཕྱོགས་ལ་མེད་པའོ། །སྒྲ་

རྟག་སྟེ། ལུས་ཅན་མ་ཡིན་པའི་ཕྱིར་རོ། །འདི་རྡུལ་ཕྲན་རྟག་པར་འདོད་པ་དང་སྒོ་

བསྟུན་ནས་མཐུན་ཕྱོགས་རྡུལ་ཕྲན་ལ་མེད་ནམ་མཁའ་ལ་ཡོད། མི་མཐུན་ཕྱོགས་

བུམ་པ་སོགས་ལ་མེད་ལས་ལ་ཡོད་པ་སྟེ། འོག་མ་གསུམ་ལ་བྲིས་པའི་སྟེང་འོག་ཡང་

དག་གཏན་ཚིགས་ཏེ། 

བུ་སྟོན་རིན་ཆེན་གྲུབ།

ལོགས་གཉིས་དག་ལ་འགལ་བ་གནས། །

དབུས་དང་ཟུར་ལ་མ་ངེས་པ། །

ལྔ་པོ་ཐེ་ཚོམ་གཏན་ཚིགས་ཡིན། །

ཞེས་སོ། །

ལྔ་པ་ལ། མེད་པ་དང༌། གཞན་པའི་མི་མཐུན་ཕྱོགས་ལ་རྩོད་པ་སྤང་བ་གཉིས་

ཀྱི་དང་པོ་ནི། མི་མཐུན་ཕྱོགས་ཆོས་ཅན། དེ་ལ་ལྟོས་ནས་རྟགས་ཡོད་པའམ་མེད་

པའི་དབྱེ་བར་ཇི་ལྟར་འགྱུར་ཏེ་དེ་དངོས་མེད་ཡིན་ཞིང་མེད་པ་ནི་གཞི་སྟེ་རྟེན་བྱེད་

ནུས་པ་མ་ཡིན་པའི་ཕྱིར་རོ་ཞེ་ན། རྩོད་པ་འདི་ལ་མེད་པ་ལ་རྟགས་ཇི་ལྟར་འགོག་སྟེ་

དགག་ཏུ་མེད་པར་ཐལ། དགག་སྒྲུབ་ཀྱི་གཞི་མིན་པའི་ཕྱིར། འདོད་ན། བསལ་བས་

མེད་པ་ལ་མེད་པ་འཐད་དོ། །མི་མཐུན་ཕྱོགས་ནི་མཐུན་ཕྱོགས་དེ་མ་ཡིན་པའི་

མཚན་ཉིད་ཡིན་པས་གཞན་འགལ་གཉིས་ཀྱང་མི་མཐུན་ཕྱོགས་ཡིན་པས་རྟགས་

ཡོད་པ་འཐད་དོ་ཞེས་བཤད་ཟིན་ཏོ། །

གཉིས་པ་ལ། རྩོད་པ་ནི། གལ་ཏེ་དེ་མ་ཡིན་པའི་མཚན་ཉིད་ཡིན་པས་གཞན་

པས་འདི་མཐུན་ཕྱོགས་ཡིན་ན་གཏན་ཚིགས་ཡང་དག་མེད་པར་ཐལ་བར་འགྱུར་ཏེ་

བུམ་པ་ལ་སོགས་པའི་ཆོས་ཅན་ཐམས་ཅད་བསྒྲུབ་བྱའི་ཆོས་མི་རྟག་པ་ལས་ཆོས་

གཞན་དང་ལྡན་པས་མི་མཐུན་ཕྱོགས་ཡིན་ལ་དེ་ལ་ཞུགས་པས་ཀྱང་མ་ངེས་པར་

འགྱུར་བའི་ཕྱིར་རོ་ཞེ་ན། ལན་ལ་གསུམ་སྟེ། ལོ་ཀ་ན་དགག་སྒྲ་སྐབས་ཀྱི་ཆོས་

གཞན་དང་ལྡན་པ་ལ་མི་འཇུག་པ་དང༌། མཚན་ཉིད་གཞན་གྱི་ཤུགས་ཀྱིས་བསྒྲུབ་

བྱའི་ཆོས་ལྡན་མི་མཐུན་ཕྱོགས་མིན་པར་བསྟན། དོན་བསྡུ་བའི་དང་པོ་ནི། གཏན་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཚིགས་མེད་པར་ཐལ་བར་མི་འགྱུར་ཏེ། བསྟན་བཅོས་བྱེད་པ་ལོ་ཀ་པའི་སྒྲའི་དོན་ལས་

འདས་པར་ནི་མི་འཇུག་ལ་ལོ་ཀ་ན་སྐབས་ཀྱི་ཆོས་གཞན་དང་ལྡན་པ་ལ་དགག་སྒྲ་མི་

འཇུག་སྟེ་བྲམ་ཟེའི་སྒྲ་འཇུག་པའི་རྒྱུ་བྲམ་ཟེའི་རིགས་ལས་གཞན་དང་ལྡན་པ་ལས། 

བྲམ་ཟེ་མ་ཡིན་པ་ཞེས་བྱ་བ་མི་བརྗོད་པ་བཞིན་ནོ། །དེའི་རྒྱུ་མཚན་བྲམ་ཟེ་དེའི་རིགས་

དང་ལྡན་པའི་ཕྱིར་སྐྱེས་བུ་དེ་ཉིད་བྲམ་ཟེ་ཡིན་ལ་བྲམ་ཟེ་ལས་ཆོས་གཞན་སེར་སྐྱ་

སོགས་དང་འབྲེལ་བའི་ཕྱིར་བྲམ་ཟེ་མ་ཡིན་པ་ཡང་ཡིན་ཞེས་འཇིག་རྟེན་ན་རྟོགས་ཤིང་

ཐ་སྙད་བྱེད་པ་མེད་དོ། །འོ་ན་ཇི་ལྟར་བྲམ་ཟེ་མིན་པར་ཐ་སྙད་བྱེད་ཅེ་ན། བརྗོད་པར་

འདོད་པ་བྲམ་ཟེའི་རིགས་ཀྱི་ཆོས་མི་བསྟེན་པའི་དངོས་པོ་ལ་བྲམ་ཟེ་མིན་པར་ཐ་སྙད་

བྱེད་པ་ཡིན་ནོ། །དགག་སྒྲས་གཞན་བརྗོད་པར་འདོད་པས་ཆོས་གཞན་ལའང་བྲམ་ཟེ་

མིན་པར་བརྗོད་དོ་ཞེ་ན། དགག་པའི་སྒྲའི་ཡུལ་གཞན་ཡིན་ཡང་བརྡ་སྦྱོར་བ་ནི་ཡུལ་

རྣམ་པར་ཕྱེ་ནས་འཇུག་པའི་ཕྱིར་རོ། །སྒྲ་བརྡའི་རྗེས་སུ་བྱེད་ལ་ཆོས་གཞན་ལྡན་ཙམ་

ལ་བརྡར་མ་བྱས་པར་བྲམ་ཟེའི་ཆོས་བཀག་པའི་གཞི་ལ་བརྡ་འཇུག་པ་བཞིན་དུ་བསྒྲུབ་

བྱའི་ཆོས་སྤངས་པའི་གཞི་ལ་མི་མཐུན་ཕྱོགས་སུ་བརྗོད་དོ། །

གཉིས་པ་ནི། བསྒྲུབ་བྱའི་ཆོས་དང་ལྡན་ཡང་དེ་ལས་ཆོས་གཞན་དང་ལྡན་པ་

ཆོས་ཅན། དེ་ལྟར་མི་མཐུན་ཕྱོགས་སུ་རྟོགས་པ་མ་ཡིན་ནོ། །དེས་མི་མཐུན་ཕྱོགས་

ཡིན་ན་མཐུན་ཕྱོགས་ཀྱི་མཚན་ཉིད་ཤེས་བྱ་ལ་འགལ་བའི་ཕྱིར། ཡང་ལོ་ཀའི་དབང་

དང་འགལ་བར་མ་ཟད་ཅེས་པའོ། །རྟགས་མ་གྲུབ་ན། མཐུན་ཕྱོགས་ཀྱི་མཚན་ཉིད་

འདི་ལ་ཆོས་ཅན། གལ་ཏེ་བསྒྲུབ་བྱའི་ཆོས་ཀྱི་སྤྱི་ཁོ་ནའི་མཚུངས་པ་དགོས་པར་

ཐལ། བསྒྲུབ་བྱའི་ཆོས་ཀྱིས་མཚུངས་པ་ཞེས་བྱ་བ་དགོས་ལ་ཆོས་གཞན་དང་ལྡན་

དུ་མི་རུང་བའི་ཕྱིར། འདོད་ན། ཤེས་བྱ་འདིར་ཆོས་ཅན། མཐུན་པའི་ཕྱོགས་འགའ་

ཡང་མེད་པར་འགྱུར་ཏེ། བསྒྲུབ་བྱའི་ཆོས་ཀྱི་སྤྱི་ཁོ་ནས་མཚུངས་པ་རྣམ་པ་དེ་ལྟ་བུ་

ནི་འགའ་ཡང་མི་སྲིད་པའི་ཕྱིར་རོ། །

གསུམ་པ་ནི། ཆོས་གཞན་དང་ལྡན་པས་མི་མཐུན་ཕྱོགས་ཡིན་ན་ཧ་ཅང་ཐལ་

བ་དེའི་ཕྱིར་བསྒྲུབ་བྱའི་ཆོས་ལས་ལྡོག་ཆོས་གཞན་མ་སྤངས་པའི་བུམ་པ་དང་ལ་

སོགས་པ་སྣམ་བུ་ནི་ཆོས་ཅན། སྒྲ་གཅིག་སྒྲུབ་ཀྱི་མཐུན་ཕྱོགས་སུ་བྱེད་དོ། །བསྒྲུབ་

བྱའི་ཆོས་མི་རྟག་པའི་སྤྱི་དང་འབྲེལ་ཞིང་མི་སྟོང་བའི་ཕྱིར་རོ། །བསྒྲུབ་བྱའི་ཆོས་

ལས་ལྡོག་ཆོས་གཞན་དང་ལྡན་པ་ཐམས་ཅད་ཆོས་ཅན། མི་མཐུན་ཕྱོགས་ཞེས་བྱ་

བའི་སྒྲས་ནི་དེ་ཐམས་ཅད་རྟོགས་པས་ཁྱབ་པ་མ་ཡིན་ནོ། །བསྒྲུབ་བྱའི་ཆོས་ཀྱིས་སྤྱི་

སྟོང་པ་སྲིད་པའི་ཕྱིར། ཁྱབ་པ་ཡོད་དེ། མཐུན་ཕྱོགས་ཡིན་པ་དེས་ནའོ། །འོ་ན་ཅི་མི་

མཐུན་ཕྱོགས་ཡིན་ཞེ་ན། བསྒྲུབ་བྱའི་ཆོས་དེས་སྟོང་པའི་གཞི་མི་མཐུན་ཕྱོགས་

ཡིན་པའི་ཕྱིར་གཞན་པ་མི་མཐུན་ཕྱོགས་སུ་བཟུང་ཡང་རྟགས་ཡང་དག་མེད་པར་

ཐལ་བའི་སྐྱོན་མེད་དོ། །

གཉིས་པ་ལ། བསྟན་བཤད་གཉིས་ཀྱི་དང་པོ་ནི། གཏན་ཚིགས་ཀྱི་སྐབས་

མདོར་བསྡུས་ནས་བརྗོད་པར་འདོད་ན་རྟགས་ཡང་དག་གཉིས་བསྟན་རིགས་ཀྱི་

ཡང་རྒྱུ་སྤྱིའི་ཕྱིར་དེ་ལྟར་ཕྱོགས་ཆོས་རྣམས་རྣམ་པ་དགུར་ཕྱེ་སྟེ་སྐབས་སུ་མ་

བབ་པོ་ཞེ་ན། ཕྱོགས་ཆོས་སུ་གྲུབ་པ་གཉིས་ནི་གཏན་ཚིགས་ཡང་དག་ཡིན་ལ། 

གཉིས་ནི་ལྔ་པ་འགལ་རྟགས་སོ། །ཅིའི་དོན་དུ་ན་རང་བཞིན་དང་འབྲས་བུ་གོ་བྱེད་

དུ་གྲུབ་པར་བྱེད་པའི་དོན་དུ་དེ་གཉིས་ཡང་དག་དང་འགལ་བ་ཡིན་གྱི་གཞན་མིན་

ནོ་ཞེས་བསྟན། ཁྱད་པར་ཐུན་མོང་མིན་པ་དང་སྤྱི་དངོས་ཀྱི་མ་ངེས་པ་དང་པོ་

གཉིས་ལྡོག་པ་ཅན་དང་རྗེས་འགྲོ་གཅིག་བུ་ཅན་གྱི་རྟགས་ཡང་དག་ཡིན་ཞེས་པའི་

རྩོད་པའི་གནས་པའི་ཕྱིར་བསྟན། ལྷག་མ་གསུམ་པོ་ལྡོག་པའི་ཁྱབ་པ་གཙོ་ཆེ་སྟེ་

མི་མཐུན་ཕྱོགས་ཐམས་ཅད་ལས་ལྡོག་པ་ངེས་ན་གོ་བྱེད་དུ་བསྟན་པའི་དོན་དུ་

བསྟན་པས་ཐམས་ཅད་སྐབས་སུ་བབ་བོ། །

གཉིས་པ་ལ། རྟགས་ཡང་དག་དང་འགལ་བ་གཉིས། ཁྱད་པར་དང་སྤྱི་གཉིས། 

ལྷག་མ་གསུམ་བསྟན་པའི་དགོས་པ་བཤད་པ་གསུམ་གྱི་དང་པོ་ལ། བསྟན་བཤད་

བསྡུ་གསུམ་ལས། དང་པོ་ལ། རང་བཞིན་དང་འབྲས་བུ་དག་ཁོ་ན་བསྒྲུབ་བྱའི་ཆོས་

ལ་བདག་ཉིད་དེ་རང་བཞིན་འབྲེལ་པ་གྲུབ་པའི་ཕྱིར་ཆོས་དེ་ཆོས་ཅན་སྒྲུབ་ན་གོ་བར་

བྱེད་པ་དང་ཆོས་དེ་ལས་ལྡོག་པ་དེའི་དངོས་འགལ་ཆོས་ཅན་ལ་སྒྲུབ་ན་ཕྱིན་ཅི་ལོག་

ཏུ་གོ་བར་བྱེད་པ་ཡིན་ནོ་ཞེས། སྒྲ་མི་རྟག་སྟེ། བྱས་པའི་ཕྱིར་དང༌། རྩལ་མ་ཐག་ཏུ་

བྱུང་བའི་ཕྱིར་རོ་ཞེས་བྱ་བའི་གཏན་ཚིགས་གཉིས་དང༌། སྒྲ་རྟག་སྟེ། བྱས་པའི་ཕྱིར་

དང༌། རྩལ་མ་ཐག་ཏུ་བྱུང་བའི་ཕྱིར་ཞེས་འགལ་བ་གཉིས་བསྟན་ཏོ། །བྱས་པ་རང་

བཞིན་ཡིན་ལ་རྩོལ་བྱུང་འབྲས་བུའོ། །

གཉིས་པ་ལ་བཞི་སྟེ། རྩོལ་བྱུང་འབྲས་བུའི་གཏན་ཚིགས་སུ་བསྟན། རང་

བཞིན་ལོགས་སུ་ཕྱེ་བའི་དགོས་པ། རྟགས་གཉིས་སུ་ཕྱེ་བའི་དགོས་པ། མ་དམིགས་

པའི་དཔེར་བརྗོད་ཆད་པའི་རྩོད་སྤང་ལས། དང་པོ་ལ། མཐུན་ཕྱོགས་ལ་མ་ཁྱབ་པར་

བསྟན། མི་རྟག་པའི་འབྲས་བུར་སྒྲུབ་པ་གཉིས་ཀྱི་དང་པོ་ནི། རྩོལ་བྱུང་འབྲས་བུ་ཡིན་

པའི་རྒྱུ་མཚན་གང་ན་རང་བཞིན་ལས་གཞན་པ་འབྲས་བུའི་གཏན་ཚིགས་ནི་ཆོས་

ཅན། མཐུན་པའི་ཕྱོགས་ཐམས་ཅད་ལ་ཁྱབ་པར་ཡོད་པ་མི་སྲིད་དེ། བསྒྲུབ་བྱའི་

ཆོས་ཀྱི་རང་བཞིན་ལྡོག་མིན་ལ་བསྒྲུབ་བྱའི་ཆོས་ལ་ཁྱབ་པར་མེད་པའི་ཕྱིར། རྟགས་

གྲུབ་སྟེ། འབྲས་རྟགས་ཀྱི་བསྒྲུབ་བྱའི་ཆོས་རྒྱུ་ཡིན་ལ་རྒྱུ་ནི་འབྲས་བུ་ལ་འཁྲུལ་བས་

རྒྱུ་ལ་འབྲས་བུས་མ་ཁྱབ་པའི་ཕྱིར་རོ། །འབྲས་བུའི་རྟགས་ནི་ཆོས་ཅན། མཐུན་པའི་

ཕྱོགས་ལ་ཡོད་མེད་རྣམ་པ་གཉིས་སུ་འཇུག་པ་ཡིན་ནོ། །མཐུན་ཕྱོགས་ལ་ཡོད་ལ་

ཁྱབ་བྱེད་དུ་མེད་པ་དེའི་ཕྱིར་དེ་བཞིན་དུ་རྩོལ་བྱུང་ཡང་རྣམ་པ་གཉིས་སུ་འཇུག་

པས་དེའི་འབྲས་བུ་ཡིན་ཏེ། འདི་ལྟར་རྒྱུ་མི་རྟག་པ་ཡིན་པ་ཙམ་གྱིས་ནི་དུས་ཐམས་

ཅད་དུ་འབྲས་བུ་རྩལ་མ་ཐག་ཏུ་བྱུང་བ་ཅན་གྱི་ཤེས་པ་རྩོམ་པ་སྟེ་བསྐྱེད་པ་མ་ཡིན་

ཏེ། རྐྱེན་མ་ཚང་བ་དང་གེགས་སྲིད་པའི་ཕྱིར་རོ། །རྩོལ་བྱུང་འབྲས་རྟགས་དེ་ནི་ཆོས་

ཅན། མཐུན་ཕྱོགས་ལ་ཡོད་མེད་རྣམ་པ་གཉིས་སུ་གནས་སོ། །མཐུན་ཕྱོགས་ལ་

ཡོད་ལ་ཁྱབ་པར་མེད་པ་དེས་ན་སྟེ་དེའི་ཕྱིར་རོ། །

གཉིས་པ་ལ། བསྟན་བཤད་བསྡུ་གསུམ་གྱི་དང་པོ་ནི། དཔྱོད་པ་པ་ན་རེ། 

རྩལ་མ་ཐག་ཏུ་བྱུང་བའི་ཤེས་པ་དེ་ཡུལ་མི་རྟག་པའི་འབྲས་བུ་ཡིན་ནོ། །ཞེས་བྱ་བ་

འདི་ཇི་ལྟར་རྟོགས་ཏེ་མི་རྟོགས་སོ། །ཡུལ་སྒྲ་རྩོལ་བ་ལ་མ་ལྟོས་པའི་རྟག་པ་ཉིད་རྩོལ་

བས་བསྐྱེད་པའི་ཤེས་པས་གཟུང་བྱ་ཡིན་པའི་ཕྱིར་རོ་ཞེ་ན། དུང་སྒྲ་ཆོས་ཅན། དེ་

འཛིན་པའི་ཤེས་པ་ནི་ངེས་པར་རྩལ་མ་ཐག་ཏུ་བྱུང་བར་རིགས་པ་མ་ཡིན་པར་ཐལ། 

རྩོལ་བའི་སྔར་ཡོད་པའི་རྟག་པ་ཡིན་པའི་ཕྱིར། ཁྱབ་པ་ཡོད་དེ། སྒྲ་རྟག་ན་སྒྲའི་སྒྲིབ་

བྱེད་སེལ་བ་དང་དབང་པོ་དང་ཡུལ་སྒྲ་དག་ལ་རྩོལ་བ་ཉེ་བར་སྦྱོར་བ་སྟེ་ཕན་

འདོགས་པ་མེད་པའི་ཕྱིར། དེ་འཛིན་ཤེས་པ་རྩོལ་བ་ལ་མི་ལྟོས་པས་ཁྱབ་བོ། །ཡུལ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དབང་ལ་ཕན་མི་འདོགས་མོད་སྒྲིབ་པ་སེལ་ལོ་ཞེ་ན། སྒྲ་ཆོས་ཅན་དེ་ལ་དམིགས་

པའི་སྒྲིབ་བྱེད་ནི་སྲིད་པ་མ་ཡིན་པར་ཐལ། རྟག་པའི་ཕྱིར། ཁྱབ་པ་ཡོད་དེ། རྟག་ན་

ཁོ་བོས་མི་མཐོང་བའི་སྒྲིབ་བྱེད་འགའ་ཞིག་ཡོད་དུ་ཆུག་ཀྱང་སྒྲིབ་བྱེད་དེའི་བདག་

ཉིད་ཉམས་པར་མ་བྱས་པས་དེ་ལས་ཐ་མི་དད་ཀྱི་ཤེས་པ་བསྐྱེད་པའི་ནུས་པ་ཟློག་

པར་མི་རུང་བའི་ཕྱིར་རོ། །མ་གྲུབ་བོ་ཞེ་ན། རྟག་པ་ཆོས་ཅན། དེ་ལ་སྒྲིབ་པས་ཅུང་

ཟད་བྱེད་པ་ཞེས་བྱ་བ་མ་ཡིན་པར་ཐལ༌། དེ་ལ་ཁྱད་པར་བསྐྱེད་པ་མེད་པར་ནི་སྟེ་

དེའི་ཕྱིར། ཁྱད་པར་ཅུང་ཟད་མི་བྱེད་པར་ཡང་ཇི་ལྟར་གང་གིས་སྒྲིབ་པར་བྱེད་པའི་

གཞན་འགལ་བའམ་ཁྱད་པར་སྒྲུབ་པའི་ལྷན་ཅིག་བྱེད་པ་ཡིན་ཏེ་དེར་འགལ་ལོ། །

གཉིས་པ་ལ། རྩོད་པ་ལ། ཁྱད་པར་མི་སྐྱེད་ཀྱང་སྒྲིབ་བྱེད་དུ་མཐོང་སྟེ་ལྡོག་

པའམ་སྒྲུབ་པ་གང་གིས་སྒྲིབ་པར་བྱེད་པར་འདོད་པ་རྩིག་པ་ལ་སོགས་པས་བུམ་པ་

ལ་སོགས་པ་དག་ལ་ཤེས་པ་སྐྱེད་པའི་ནུས་པ་ལ་གེགས་བྱེད་པའི་ཁྱད་པར་ཅི་ཞིག་

སྐྱེད་པའི་ཤེས་པ་སྐྱེད་པའི་ནུས་པ་སྔར་ཡོད་ཅི་ཞིག་ཉམས་པར་བྱས་ཏེ་རྗེས་སུ་

འགྲོ་ལྡོག་མེད་པའི་ཕྱིར་མི་བྱེད་ཀྱང་གེགས་ཡིན་ན་རྟག་པ་ལ་ཡང་འདོད་དོ་ཞེ་ན། 

ལན་ལ་གཉིས་ཏེ། མི་རྟག་པ་ལ་གེགས་འཐད་པར་བསྟན། རྟག་པ་ལ་མི་འཐད་པར་

བསྟན་པའི་དང་པོ་ལ། ཁྱད་པར་མི་བྱེད་ཀྱང་ཤེས་པ་མི་སྐྱེ་བས་གེགས་ཀྱི་ཐ་སྙད་

འཐད་པ་དང༌། ཁྱད་པར་བྱེད་པའི་གེགས་ཀྱི་དོན་འཐད་པ་གཉིས་ཀྱི་དང་པོ་ལ། རྣམ་

ཤེས་སྐྱེད་པའི་རྒྱུ་ངོས་གཟུང༌། དེ་གེགས་བྱེད་ཚུལ་གཉིས་ཀྱི་དང་པོ་ནི། རྩིག་

སོགས་དེ་དག་བུམ་སོགས་ཀྱི་ངོ་བོར་གྱུར་པའི་ཉམས་སྐྱེད་ཀྱི་ཁྱད་པར་ཅུང་ཟད་

བྱེད་པར་ནི་མི་སྨྲའི་འོན་ཀྱང་རྒྱུ་མ་ཚང་བས་དམིགས་པའི་ཤེས་པ་མི་སྐྱེ་བས་

བུ་སྟོན་རིན་ཆེན་གྲུབ།

གེགས་སུ་བརྗོད་དོ། །འོ་ན་རྒྱུ་དེ་གང་ཞེ་ན། བུམ་པའི་སྐད་ཅིག་ཐམས་ཅད་ཆོས་ཅན། 

གང་ཟག་ཐམས་ཅད་ཀྱི་དབང་པོའི་ཤེས་པའི་རྒྱུ་ཡིན་པས་ཁྱབ་པ་མ་ཡིན་ནོ། །དབང་

སོགས་དང་མ་ཚོགས་པ་སྲིད་པའི་ཕྱིར། འོན་ཀྱང་ཕན་ཚུན་ལྷན་ཅིག་ཏུ་འདུས་པར་

གྱུར་པའི་ཡུལ་དང་དབང་པོ་དང་སྣང་བ་དག་ཆོས་ཅན། གེགས་མེད་ན་དབང་པོའི་

རྣམ་པར་ཤེས་པའི་རྒྱུ་ཡིན་ཏེ། གེགས་མེད་ན་ཕན་ཚུན་ཏེ་གཅིག་གིས་གཅིག་ལ་

ཕན་པའི་ཁྱད་པར་སྒྲུབ་པ་ཅན་གྱི་སྐད་ཅིག་སྔ་མ་རང་གི་ངང་གིས་འགག་པ་ན་གཞན་

དབང་ཤེས་ཀྱི་དངོས་རྒྱུ་སྐྱེད་པའི་ཕྱིར། ཕན་ཚུན་ཁྱད་པར་བྱེད་པར་གང་ལས་ཤེས་

ན། ཡུལ་ནི་ཆོས་ཅན། དབང་ཤེས་བསྐྱེད་པའི་དོན་གཞན་སྔ་མ་དབང་པོ་དང་སྣང་བ་

ལ་ལྟོས་པར་མི་རུང་བར་ཐལ། དེས་དབང་ཤེས་བསྐྱེད་པ་ལ་དབང་པོ་དང་སྣང་བས་

ཕན་གདགས་པར་བྱ་བ་མ་ཡིན་པའི་ཕྱིར། དེ་བཞིན་དུ་གཞན་གཉིས་ལའང་སྦྱར་

རོ། །ཁ་ཅིག་ན་རེ། ས་བོན་ལ་སོགས་པའི་ཁྱད་པར་དང་པོ་སྐྱེད་པའི་ནུས་པ་ཉེ་བར་

ཚོགས་པའི་རྒྱུ་ཉིད་ལས་སྐྱེས་པའི་ཕྱིར་ཕན་ཚུན་ཁྱད་པར་མི་འགྲུབ་ཀྱང༌། རེ་རེ་

རྐྱང་པས་སྐྱེད་མི་ནུས་པས་ལྟོས་པ་བཞིན་དུ་མིག་སོགས་ཀྱང་ཕན་འདོགས་བྱེད་མ་

ཡིན་པ་ལའང་ལྟོས་སོ་ཞེ་ན། 

འདིར་འབྲས་བུ་གཉིས་ཏེ། ཚོགས་པ་ཙམ་ལས་སྐྱེས་པ་དང༌། ཚོགས་པ་

ཡོངས་སུ་འགྱུར་བ་ལས་སྐྱེས་པའོ། །

དང་པོ་ནི། རྒྱུ་ཚོགས་པ་ཙམ་ནི་ཚོགས་པའི་རྒྱུ་ལས་འབྲས་བུ་དངོས་སུ་

སྐྱེད་ནུས་སུ་སྐྱེས་པའི་ཕྱིར་ཚོགས་ནས་ཕན་ཚུན་ཁྱད་པར་སྒྲུབ་པ་ལ་མི་ལྟོས་པར་

འབྲས་བུ་བསྐྱེད་དོ། །



  535  

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གཉིས་པའི་རྒྱུ་ཚོགས་ནས་ཀྱང་དུས་ཅུང་ཟད་ཅིག་བསྡད་ནས་འབྲས་བུ་སྐྱེད་

པ་ནི་ཕན་ཚུན་ཚོགས་པའི་རྒྱུ་ལས་འབྲས་བུ་དངོས་སུ་སྐྱེད་ནུས་སུ་མ་སྐྱེས་པའི་

ཕྱིར་རྒྱུ་གཞན་གྱི་འབྲས་བུ་དངོས་སུ་སྐྱེད་ནུས་སུ་སད་པར་བྱེད་དགོས་ལ་ཚོགས་

པ་ལས་གཞན་གྱིས་སད་པར་བྱེད་མི་ནུས་པས་ཚོགས་པ་ཕན་ཚུན་ཕན་གདགས་

ནས་འབྲས་བུ་དངོས་སུ་སྐྱེད་ནུས་སུ་སད་པར་བྱེད་དོ། །དེས་ན་ཐག་རིང་པོ་ན་

གནས་པ་ནི་ཕན་ཚུན་ཕན་མི་འདོགས་ལ་རྒྱུད་གཅིག་ལ་སྐད་ཅིག་ཐ་དད་ཀྱང་ནུས་

པ་སད་མི་ནུས་པས་རྒྱུད་གཞན་གྱིས་སད་པར་བྱེད་དགོས་སོ། །དེ་ལ་རྒྱུ་གཉིས་

པའི་དབང་དུ་བྱས་ནས་སྣང་བ་ནས་མུན་པར་ཞུགས་པ་ལྟ་བུ་ལ་ཕན་ཚུན་ཁྱད་པར་

བསྒྲུབ་པའི་ཕྱིར་ལྟོས་པ་ཡོད་ཀྱི་ཐམས་ཅད་ཀྱི་ཚེ་མ་ཡིན་པས་སྐྱོན་མེད་དོ། །ཕན་

ཚུན་ཁྱད་པར་བསྐྱེད་པ་དེ་ལྟ་མ་ཡིན་ན་ཕན་ཚུན་ཉེ་བར་འགྲོ་བའི་རྒྱུ་དང་འབྲེལ་པའི་

ནུས་པའི་རང་བཞིན་ཚོགས་པ་སྔ་ཕྱི་ཆོས་ཅན། རྟག་ཏུ་བསྐྱེད་པའམ་མི་བསྐྱེད་པར་

འགྱུར་རོ་སྟེ་འབྲས་བུ་ཤེས་པ་དངོས་སུ་བསྐྱེད་མི་བསྐྱེད་ཀྱི་ཁྱད་པར་མེད་པར་ཐལ། 

ནུས་པ་ཁྱད་པར་མེད་པའི་ཕྱིར་ཏེ། ནུས་པའི་རྒྱུ་ཁྱད་མེད་པའི་ཕྱིར་རོ། །

འོ་ན་ཐམས་ཅད་ཀྱི་ཚེ་ཕན་འདོགས་པས་ཤེས་པ་སྐྱེད་དོ་ཞེ་ན། ཡུལ་དང་

དབང་པོ་དང་སྣང་བ་དེ་དག་ཀྱང་ཆོས་ཅན། མཐོང་བའི་གེགས་ཐོགས་པར་བྱེད་པ་

རྩིག་སོགས་གཞན་གྱིས་ཡུལ་དབང་གི་བར་དུ་མ་ཆོད་ན་ཕན་ཚུན་སྣང་བ་དང་དབང་

པོས་དབང་ཤེས་བསྐྱེད་པ་ལ་ཡུལ་སྔ་མས་ཕན་འདོགས་ཡུལ་གྱི་དབང་ཤེས་བསྐྱེད་

པ་ལ་དབང་སྣང་སྔ་མས་ཕན་འདོགས་པ་ཡིན་ཏེ། གསུམ་པ་ལ་རྩིག་སོགས་ཀྱིས་

བར་དུ་མ་ཆོད་པའི་ཡུལ་རུང་བ་དེ་ཉིད་གསུམ་པོ་ཕན་ཚུན་དབང་སྣང་གི་དབང་ཤེས་

བུ་སྟོན་རིན་ཆེན་གྲུབ།

བསྐྱེད་པ་ལ་ཡུལ་སྔ་མས་ཕན་འདོགས་པ་དང་ཡུལ་གྱིས་དབང་ཤེས་བསྐྱེད་པ་ལ་

དབང་སྣང་སྔ་མས་ཕན་འདོགས་པ་དེ་དག་གི་ལྷན་ཅིག་བྱེད་པ་ཡིན་པའི་ཕྱིར་རོ། །

གཉིས་པ་ནི། བུམ་མིག་བར་གྱི་རྩིག་པ་ཆོས་ཅན། མིག་ཤེས་ཀྱིས་བུམ་པ་

དམིགས་པའི་གེགས་ཡིན་ཏེ། དེ་ཡོད་སྟོབས་ཀྱིས་ཡུལ་བུམ་པ་དེ་འཛིན་པའི་མིག་

གི་རྣམ་པར་ཤེས་པ་མི་སྐྱེ་བའི་ཕྱིར། རྟགས་གྲུབ་སྟེ། ཡུལ་བུམ་དང་མིག་གི་དབང་

པོའི་བར་ཆོད་རྩིག་སོགས་སྔར་ནས་ཡོད་ན་བར་ཆད་མེད་པའི་དུས་ན་ཕན་ཚུན་ཉེ་

བར་འགྲོ་བའི་རྒྱུ་ཡོད་པས་དེ་དང་ལྷན་ཅིག་བྱེད་པ་ལས་ནུས་པའི་སྐད་ཅིག་གཞན་

སྐྱེ་བ་བཞིན་དུ་འདིར་ནུས་པའི་རྒྱུ་ཉེ་བར་འགྲོ་བའི་རྒྱུ་དང་ལྷན་ཅིག་བྱེད་པ་དག་མེད་

པས་འབྲས་བུ་ནུས་པའི་སྐད་ཅིག་གཞན་དབང་ཤེས་དངོས་སུ་སྐྱེད་ནུས་ཏེ་མི་སྐྱེ་

བའི་ཕྱིར་དེའི་འབྲས་བུ་ཤེས་པ་མི་སྐྱེ་བས་གེགས་ཡིན་གྱི་ཡུལ་ལ་ཁྱད་པར་བྱས་

པས་མ་ཡིན་ནོ། །གལ་ཏེ་དང་པོ་ནས་བསྒྲིབས་པའི་བུམ་པ་སོགས་ལ་དེ་ལྟ་ཡིན་ཡང་

མཐོང་འཕྲོ་ལ་སྒྲིབ་པ་གསར་དུ་ཞུགས་ནས་མི་མཐོང་བ་དེ་ལ་སྒྲིབ་པས་ཁྱད་པར་མ་

བྱས་ན་ཤེས་པ་ཅི་སྟེ་མི་སྐྱེ་ཞེ་ན། ཡུལ་དབང་ལ་བར་ཆོད་གསར་ཞུགས་ཡོད་པ་ན་

ཆོས་ཅན། ཡུལ་དེ་འཛིན་པའི་དབང་ཤེས་མི་སྐྱེ་སྟེ། ཡུལ་དེ་འཛིན་པའི་དབང་ཤེས་

སྐྱེ་བའི་རྒྱུ་མ་ཚང་བའི་ཕྱིར་རོ། །ཅིའི་ཕྱིར་ན། དེ་དུས་ན་བར་ཆད་ཉེ་བས་སྔར་སྐྱེས་

པའི་ཤེས་པ་སྐྱེད་པའི་ནུས་པ་འགག་པའི་ཕྱིར་དང༌། འགག་པ་དེ་ལས་སྐྱེ་བར་འདོད་

པ་ཤེས་པའི་རྒྱུའི་ནུས་པ་གཞན་ཡང་མ་སྐྱེས་པའི་ཕྱིར་རོ། །མི་སྐྱེ་བའི་རྒྱུ་མཚན་རྒྱུ་

མེད་པས་ཏེ་ཡུལ་སྐད་ཅིག་སྔ་མ་ཤེས་པ་སྐྱེད་ནུས་ཡིན་ཡང་ཡུལ་སྐད་ཅིག་ཕྱི་མ་

ཤེས་པ་སྐྱེད་ནུས་སུ་སྐྱེད་པའི་རྒྱུ་མ་ཡིན་པས་རྒྱུ་མེད་པ་ཡིན་ནོ། །དེས་ན་སྐད་ཅིག་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

བར་ཆད་དང་ལྡན་ན་ཤེས་པའི་རྒྱུ་སྔ་མ་འགག་ད་ལྟར་བ་མ་སྐྱེས་པས་རྒྱུ་མ་ཚང་

བས་ཡུལ་དམིགས་པའི་ཤེས་པ་མི་སྐྱེ་བས་དེའི་གེགས་སུ་སྒྲོ་བཏགས་ནས་རྩིག་པ་

ལ་སོགས་པ་སྒྲིབ་པར་བརྗོད་ཀྱི་རང་གི་རྒྱུ་ལས་སྐྱེས་པའི་རུང་བ་སྟེ་ཤེས་པ་སྐྱེད་

ནུས་པའི་རང་བཞིན་ནམ་དངོས་པོའི་རང་བཞིན་དུ་གྱུར་པའི་གེགས་བྱེད་པའི་ཕྱིར་

ནི་སྒྲིབ་པར་བརྗོད་པ་མ་ཡིན་ཏེ་རུང་བར་གྱུར་གྲུབ་ཟིན་དེ་ནི་རང་གི་ངོ་བོ་ལས་

གཞན་དུ་མི་འཕོ་སྟེ་འཕོ་བར་བྱ་བ་མི་ནུས་པའི་ཕྱིར་རོ། །

གཉིས་པ་ལ་གསུམ་སྟེ། དངོས་པོ་སྐད་ཅིག་མ་ལ་ཁྱད་པར་སྒྲུབ་ནུས་པ་དང༌། 

གེགས་ཀྱི་ཁྱད་པར་བྱེད་པར་རྣམ་ཤེས་ཐ་དད་པའི་རྟགས་ཀྱིས་སྒྲུབ་པ་དང༌། ཁྱད་

པར་མི་བྱེད་ན་གེགས་སུ་འགལ་བར་བསྟན་པ་གསུམ་གྱི་དང་པོ་ནི། སྒྲིབ་པས་ཁྱད་

པར་ཅུང་ཟད་མི་བྱེད་པ་ལས་ཡང་ན་ཁྱད་པར་བྱེད་པར་སྟོན་པ་ནི་བསྟན་པ་གཅིག་

པུའི་ངོ་བོ་མིན་པར་དངོས་པོ་སྐད་ཅིག་མ་རྣམས་ནི་ཤིན་ཏུ་ཐག་རིང་པོ་ན་གནས་

ཀྱང་ཕན་ཚུན་དབང་པོ་དང་ཡུལ་དག་ལ་སྒྲིབ་པས་ཕན་འདོགས་ལ་སྒྲིབ་པ་ལ་དབང་

ཡུལ་གྱིས་ཕན་འདོགས་པ་སྲིད་པ་ཡང་ཡིན་ཏེ། དེའི་རྒྱུ་མཚན་ནི་བསམ་པར་མི་

ནུས་ཏེ། ཁབ་ལེན་ཐག་རིང་པོ་ན་འདུག་པས་ཀྱང་ལྕགས་འདྲེན་པ་བཞིན་དུ་རྒྱུ་དང་

རྐྱེན་གྱི་ནུས་པའི་རབ་དབྱེ་མཐའ་དག་ནི་ཐམས་ཅད་མཁྱེན་པས་མངོན་སུམ་དུ་

མཁྱེན་གྱི་ཐམས་ཅད་མཁྱེན་པ་མ་ཡིན་པས་བསམ་གྱིས་མི་ཁྱབ་པའི་ཕྱིར་རོ། །འོན་

ཀྱང་ངོ་བོ་འམ་ཁྱད་པར་ཐོབ་པ་ལ་དོན་གཞན་ཡོད་མེད་རྗེས་སུ་བྱ་ས་དེ་རྒྱུ་ཡིན་པ་

ཙམ་ཞིག་བསམ་པར་ནུས་སོ། །སྦྱོར་བ་ནི། ཐག་རིང་པོ་ན་གནས་པའི་ཡུལ་དབང་

རྩིག་གསུམ་གྱི་དངོས་པོ་སྐད་ཅིག་མ་རྣམས་ཆོས་ཅན། ཕན་ཚུན་ཕན་འདོགས་སྲིད་

བུ་སྟོན་རིན་ཆེན་གྲུབ།

པའིི་ཐ་སྙད་དུ་བྱ་རུང་སྟེ། དོན་གཞན་ཕན་ཚུན་ལྟོས་ནས་འབྲས་བུའི་ངོ་བོའམ་ཁྱད་

པར་བསྐྱེད་པའི་ཕྱིར་རོ། །

གཉིས་པ་ནི། ཐག་རིང་པོ་ན་གནས་པའང་རྒྱུ་ཡིན་པ་དེས་ན་གལ་ཏེ་དབང་པོ་

ཡུལ་གྱི་བར་ན་གནས་པའི་སྒྲིབ་པས་ཡུལ་དབང་དེ་གཉིས་ལ་རྣམ་པར་ཤེས་པ་

བསྐྱེད་པ་དང་མཐུན་པའི་ཁྱད་པར་ནུས་པ་མེད་པ་ཆེས་ཆེར་ཏེ་རབ་ཏུ་གྱུར་པ་བྱེད་

པ་ཡང་ཡིན་ཏེ་དེ་ཡང་དབང་པོ་བསྒྲིབས་པའི་ཡུལ་གྱིས་དབང་ཤེས་སྐྱེད་པའི་ནུས་

པ་སྒྲིབ་པས་ཉམས་པར་བྱེད་ཀྱི། དབང་པོ་མ་བསྒྲིབས་ན་མཐོང་བ་ཡིན་པས་བར་ན་

གནས་པ་ཞེས་སྨོས་སོ། །དེ་ཡང་བར་ཆོད་ཅན་གྱི་ཡུལ་དབང་སྐད་ཅིག་དང་པོ་ནི་

སྒྲིབ་བྱེད་དང་ལྷན་ཅིག་ཚོགས་པའི་ཡུལ་དབང་གི་ཉེར་ལེན་རྒྱུ་བྱས་སྒྲིབ་བྱེད་ཀྱི་

ཉེར་ལེན་རྒྱུས་རྐྱེན་བྱས་ནས་རྣམ་ཤེས་སྐྱེད་མི་ནུས་སུ་བསྐྱེད་པ་ཡིན་ལ་སྐད་ཅིག་

གཉིས་པ་ལ་སོགས་པ་ནི་ཡུལ་དབང་སྔ་མས་ཉེར་ལེན་རྒྱུ་བྱས་སྒྲིབ་བྱེད་ཀྱིས་རྐྱེན་

བྱས་ནས་རྣམ་ཤེས་སྐྱེད་མི་ནུས་སུ་བསྐྱེད་པ་ཡིན་ལ་དེ་བཞིན་དུ་ཡུལ་དབང་གི་

རྐྱེན་དང་སྒྲིབ་བྱེད་ཀྱི་རྒྱུ་ལས་སྒྲིབ་བྱེད་སྐྱེས་ཏེ་སྣང་མུན་ནམ་ཚ་གྲང་གི་རེག་པ་

བཞིན་ནོ། །སྒྲིབ་པའི་ནུས་པ་རྗེས་སུ་འགྲོ་ལྡོག་གི་རྟགས་ལས་རྟོགས་པས་དེ་སྟོན་པ་

ནི་སྒྲ་འཛིན་པ་ལ་སྒྲིབ་པའི་བྱེ་བྲག་རེ་ལྡེ་དང་སྣམ་བུ་དང་རྩིག་པ་ལ་སོགས་པ་དང་དྲི་

དང་རེག་བྱ་ལ་རས་སྲབ་མོ་དང་གོས་ཉིས་ལྟབ་ཏུ་བྱས་པ་དང་ལྭ་བ་ལ་སོགས་པ་

ཡིན་ལ་རོ་ལ་སྒྲིབ་པའི་བྱེ་བྲག་མེད་དོ། །སྒྲིབ་པ་དེ་དག་གིས་སྒྲ་དང་ལ་སོགས་པ་དྲི་

རེག་བྱ་རྣམས་སྒྲིབ་པ་སྲབ་ན་བསལ་བ་དང༌། ཅུང་ཟད་མཐུག་ན་མི་གསལ་བར་ཐོས་

པ་དང་མནམས་པ་དང་རེག་པར་མཐོང་བའི་ཕྱིར་རོ། །སྦྱོར་བ་དང་སྒྲ་དང་རྣ་དབང་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

བར་གྱི་རྩིག་སོགས་འབྲིང་པོ་ཆོས་ཅན། སྒྲ་རྣ་ལ་སྒྲ་འཛིན་དབང་ཤེས་གསལ་འཛིན་

དུ་སྐྱེད་པའི་ནུས་པ་དང་མི་མཐུན་པ་ཆེས་ཆེར་བྱེད་དེ། དེས་སྒྲ་རྣ་ལ་སྒྲ་འཛིན་དབང་

ཤེས་མི་གསལ་བར་འཛིན་པར་སྐྱེད་ནུས་སུ་བྱེད་པའི་ཕྱིར་རོ། །

གསུམ་པ་ནི། གེགས་ཀྱི་ཁྱད་པར་བྱེད་པ་དེ་ལྟ་མ་ཡིན་ན་སྒྲ་རྣ་བར་གྱི་སྒྲིབ་

བྱེད་རྩིག་པ་ནི་ཆོས་ཅན་སྒྲ་རྣ་འདིའི་སྒྲིབ་པ་འདི་ཡིན་ནོ། །ཞེས་ཉེ་བར་བསྡུ་བ་

འབྲེལ་པ་ནི་རྣམ་པར་རྟོག་པར་སྤྲུལ་པ་ཉིད་དུ་འགྱུར། རྟོག་པས་སྒྲ་རྣའི་སྒྲིབ་བྱེད་དུ་

ཉེ་བར་བསྡུས་ཀྱང་སྒྲ་རྣ་གང་ལ་ཡང་ཁྱད་པར་ཅུང་ཟད་ཀྱང་མི་བྱེད་པའི་ཕྱིར། ཁྱབ་

པ་ཡོད་དེ། དེ་ལྟ་ན་ལ་ལར་སྒྲིབ་པ་དེ་ཡོད་ཀྱང་གཏན་ནས་མེད་པ་དང་ཁྱད་པར་ཅུང་

ཟད་མི་བྱེད་པར་མཚུངས་པའི་ཕྱིར་རོ། །འདོད་ན། དེ་ཆོས་ཅན། སྒྲ་རྣའི་སྒྲིབ་བྱེད་དུ་

དངོས་པོ་ལ་བརྟེན་པ་སྟེ་སྒྲིབ་བྱེད་ཀྱི་དོན་བྱེད་ནུས་པ་མ་ཡིན་པར་ཐལ། སྒྲ་རྣའི་སྒྲིབ་

བྱེད་དུ་དངོས་པོ་ལ་མེད་པར་རྟོག་པས་སྤྲུལ་པ་ཡིན་པའི་ཕྱིར། ཁྱབ་པ་ཡོད་དེ་སྒྲིབ་

པར་སྒྲོ་བཏགས་པའི་རྗེས་སུ་བྱེད་པ་ཅན་གྱི་སྒྲིབ་པའི་དོན་བྱེད་ནུས་པ་ཡང་ཡོད་པ་

མ་ཡིན་ནོ། །བློ་གསལ་བའི་རྒྱུ་མཚན་གྱིས་མེར་ཉེ་བར་བཏགས་པའི་བྲམ་ཟེའི་ཁྱེའུ་

འཚེད་པའི་དོན་སྒྲུབ་བྱེད་པར་མི་འགྱུར་བ་ཡིན་ནོ། །དངོས་པོ་སྒྲོ་བཏགས་ཀྱི་རྗེས་

སུ་མི་བྱེད་པ་དེའི་ཕྱིར་སྒྲིབ་པ་དང་མེ་ལ་སོགས་པར་སྒྲོ་འདོགས་པའི་རྟོག་པ་དེ་ཡོད་

ཀྱང་རྟོག་པ་དེས་དངོས་པོ་འགྱུར་བ་གཞན་དུ་སྐྱེ་བ་མ་ཡིན་གྱི་དངོས་པོ་རྣམས་ནི་

རང་གི་ངོ་བོ་ཇི་ལྟ་བ་བཞིན་ལས་མ་འདས་པར་དོན་བྱེད་པར་གནས་པ་ཉིད་དོ། །དེ་

ལྟ་ཡིན་པ་དེས་ན། སྒྲ་དང་རྣ་བའི་དབང་པོ་ལ་སོགས་པ་ཆོས་ཅན། བར་ན་སྒྲིབ་པ་

ཡོད་ཀྱང་ཡུལ་གསལ་བར་འཛིན་པའི་ཤེས་པ་བསྐྱེད་པར་འགྱུར། སྒྲིབ་པར་ཁྱད་

པར་བྱས་པ་མེད་ན་ཡུལ་གསལ་འཛིན་གྱིི་ཤེས་པ་བསྐྱེད་ལ་སྒྲིབ་པ་ཡོད་ཀྱང་དེ་

དག་ལ་ཁྱད་པར་ཅུང་ཟད་ཀྱང་མ་བྱས་པའི་ཕྱིར། འདོད་ན། དེ་ལྟར་ཡང་མ་ཡིན་པས་

བསལ་ལོ། །སྒྲ་རྣ་བར་གྱི་སྒྲིབ་བྱེད་རྩིག་པ་ཆོས་ཅན། སྒྲ་རྣ་ལ་དེས་ཁྱད་པར་བྱས་

པར་རྟོགས་པ་ཡིན་ནོ། །དེ་མེད་ན་སྒྲ་རྣས་སྒྲ་གསལ་འཛིན་དུ་བསྐྱེད་པ་ལ་དེ་ཡོད་

སྟོབས་ཀྱིས་སྒྲ་རྣས་སྒྲ་གསལ་འཛིན་ཤེས་པ་མི་བསྐྱེད་པ་དེའི་ཕྱིར་རོ། །

གཉིས་པ་ལ། བསྟན་བཤད་བསྡུ་གསུམ་གྱི་དང་པོ་ནི། མི་རྟག་པ་ལ་ཁྱད་པར་

ཉམས་པ་དང་སྐྱེ་བ་ཡོད་པ་དེ་ལྟར་སྒྲ་རྟག་པ་རྣམས་ནི་སྒྲིབ་བྱེད་འགའ་ཞིག་ཡོད་ན་

རུང་བའི་མཚན་ཉིད་ཀྱི་ཁྱད་པར་ནུས་ལྡན་ཉམས་པའམ་ནུས་མེད་ཀྱི་ཁྱད་པར་སྐྱེ་

བ་མ་ཡིན་ནོ། །

གཉིས་པ་ལ། ཐལ་བ་འགོད། ཁྱབ་པ་སྒྲུབ་པ་གཉིས་ཀྱི་དང་པོ་ནི། རྟག་པ་ལ་

ཉམས་སྐྱེ་མེད་པ་དེས་ན་གལ་ཏེ་སྒྲ་རྟག་པ་དེ་དག་སྒྲ་འཛིན་ཤེས་པ་བསྐྱེད་པའི་རང་

བཞིན་ཡིན་ན། སྒྲ་དེ་སྒྲ་འཛིན་སྐྱེད་པའི་ནུས་ལྡན་དུ་རྟག་གམ་ནུས་མེད་དུ་རྟག །དང་

པོ་ལྟར་ན། སྒྲ་ཆོས་ཅན། གང་ཟག་ཐམས་ཅད་ལ་བསྒྲིབས་པ་ཡོད་མེད་ཀྱི་དུས་

ཐམས་ཅད་ཀྱི་ཚེ་རང་གི་ཡུལ་ཅན་སྒྲ་འཛིན་གྱི་ཤེས་པ་ཐམས་ཅད་བསྐྱེད་པར་ཐལ། 

སྒྲ་འཛིན་སྐྱེད་པའི་ནུས་ལྡན་དུ་རྟག་པའི་ཕྱིར། གཉིས་པ་ལྟར་ན། སྒྲ་ཆོས་ཅན། སྒྲིབ་

པ་མེད་པའི་དུས་ནམ་ཡང་རུང་ཡུལ་ན་གནས་པའི་གང་ཟག་གང་ལ་ཡང་སྒྲ་འཛིན་

འགའ་ཡང་སྐྱེད་པ་མ་ཡིན་པར་ཐལ། དེ་ལྟ་མ་ཡིན་ན་སྟེ་སྒྲ་འཛིན་སྐྱེད་པའི་ནུས་མེད་

དུ་རྟག་པའི་ཕྱིར། འབྲས་བུ་མི་བྱེད་པའི་དུས་བཞིན་ཞེས་བྱ་བ་འདི་ནི་མཐའ་གཅིག་

ཏུ་ངེས་པར་ཚད་མས་གྲུབ་པ་ཡིན་ནོ། །

གཉིས་པ་ལ། འགལ་སྤོང་གི་ལན་དང༌། དེ་དགག་པའི་དང་པོ་ནི། སྒྲ་རྟག་ཀྱང་

སྒྲ་འཛིན་རེེས་འགའ་བསྐྱེད་པ་མི་འགལ་ཏེ། འདི་སྙམ་དུ་སྒྲིབ་པས་ནུས་པ་ལྡོག་པའི་

ཕྱིར། རྟག་ཏུ་སྒྲ་ཐམས་ཅད་མ་ཐོས་པ་ནི་མ་ཡིན་གྱི་འོན་ཀྱང་སྒྲ་དེ་དག་རྟོགས་པ་ལ་

རྩོལ་བའམ་གཞན་ཡང་རུང་སྟེ་ལྷན་ཅིག་བྱེད་པ་ཅུང་ཟད་ཡོད་པས་སྒྲ་རྟོགས་པ་ཡིན་

ནོ། །འོ་ན་དེ་ཉེ་བ་ན་སྒྲ་ཐམས་ཅད་གཅིག་ཅར་ཐོས་པར་འགྱུར་རོ་ཞེ་ན། སྒྲ་སོ་སོ་ལ་

གསལ་བར་བྱེད་པའི་རྩོལ་བ་སོགས་རྐྱེན་སོ་སོར་ངེས་པས་རྐྱེན་གང་ཉེ་བ་དེ་ཐོས་

སོ། །རྐྱེན་དེས་ཅི་བྱས་པས་ལྷན་ཅིག་བྱེད་པར་འགྱུར་ན་དབང་པོ་ལ་ཕན་འདོགས་པ་

ཡིན་ལ་དབང་པོ་སྒྲའི་ལྷན་ཅིག་བྱེེད་པ་ཡིན་པས་སམ། གཞན་སྒྲ་ལ་ཕན་འདོགས་ན་

ཡང་རུང་སྟེ་གསལ་བྱེད་ཕན་འདོགས་པ་ཡང་ནུས་པ་འཇོག་པ་དང་སྨིན་པ་དང་ཉེ་བར་

གནས་པ་གསུམ་ལས་སྒྲ་རྟག་པ་ལ་ནུས་པ་འཇོག་སྨིན་གཉིས་མི་འཐད་པས་ཉེ་བ་ཙམ་

གྱིས་ཕན་འདོགས་སོ། །ལྷན་ཅིག་བྱེད་པ་ན་གནས་སྐབས་རེས་འགའ་འདི་དག་གིས་

རེས་འགའ་འགའ་ཞིག་ཏུ་ཐོས་པ་ནི་ལྷན་ཅིག་བྱེད་པ་དེས་བྱས་པ་ཡིན་སྙམ་ན། 

གཉིས་པ་ལ། རྒྱུས་འབྲས་བུ་བསྐྱེད་པ་རྐྱེན་ལ་ལྟོས་པ་བསྟན་པ་དང༌། རྟག་

པ་ལ་དེ་མི་འཐད་པར་བསྟན་པ་གཉིས་ཀྱི་དང་པོ་ནི། ཁོ་བོ་ཅག་ལྷན་ཅིག་བྱེད་པ་ཉེ་

བ་ལ་ལྟོས་པའི་ས་བོན་ལ་སོགས་པ་མཐོང་ཡང་རྒྱུ་རྣམས་ཀྱིས་ལྷན་ཅིག་བྱེད་པ་སྤོང་

བ་ནི་མ་ཡིན་ཏེ། འོན་ཀྱང་རྒྱུ་རྣམས་ནི་ཆོས་ཅན། རྐྱེན་དེའི་འབྲས་བུ་བསྐྱེད་པའི་

གནས་སྐབས་ཀྱི་ཕན་འདོགས་པའི་དོན་ལ་ལྟོས་པ་ཉིད་དོ། །རྐྱེན་དེ་ལས་ཁྱད་པར་

ནུས་ལྡན་ཐོས་པ་དག་འབྲས་བུ་ལ་ཉེ་བར་སྦྱོར་བའི་ཕྱིར་རོ། །

གཉིས་པ་ལ་གཉིས་ཏེ། རྐྱེན་ལ་ལྟོས་ན་མི་རྟག་པར་བསྟན། རྟག་ན་རྐྱེན་ལ་

ལྟོས་པ་འགལ་བར་བསྟན་པའི་དང་པོ་ནི། རྒྱུ་འབྲས་བུ་བསྐྱེད་པ་རྐྱེན་ལ་ལྟོས་པ་དེ་

བཞིན་དུ་གལ་ཏེ་སྒྲ་ཡང་རྐྱེན་འགའ་ཞིག་ལ་ལྟོས་ནས་འབྲས་བུ་ཤེས་པ་སྐྱེད་པར་

བྱེད་ན་ནི་བྱེད་ལ་རག་སྟེ་ཚུལ་འདི་མི་འགོག་གི །འོན་ཀྱང་སྒྲ་ཆོས་ཅན། སྔར་གྱི་

བཞིན་ལ་ངེས་པ་ཞེས་བྱ་བ་རྟག་པ་དེ་ལྟར་ནི་མི་འགྱུར་བར་ཐལ། རྐྱེན་ལ་ལྟོས་ནས་

འབྲས་བུ་སྐྱེད་པར་བྱེད་པའི་ཕྱིར། ཁྱབ་པ་ཡོད་དེ། རྐྱེན་ལས་ཁྱད་པར་གསར་དུ་

སྐྱེད་ན་སྔར་གྱི་རང་བཞིན་དེ་ནི་ཉམས་པའི་ཕྱིར་ཏེ་དངོས་སུ་ཕན་འདོགས་པའི་

ཕྱོགས་ལ་ལྟོས་པར་བྱ་བའི་རྐྱེན་རྩོལ་བའམ་བརྒྱུད་པས་ཕན་འདོགས་པའི་ཕྱོགས་

ལ་རྩོལ་བས་ལེགས་པར་བྱས་པ་སྟེ་ཕན་བཏགས་པའི་དབང་པོའམ་གཞན་ཕྲད་

པའམ་བདག་ལས་རང་བཞིན་གཞན་ཐོབ་པའི་ཕྱིར་སྔར་གྱི་རང་བཞིན་ཉམས་

སོ། །གལ་ཏེ་གསལ་བྱེད་ཀྱི་ཕན་འདོགས་པ་ཉེ་བ་ཙམ་ཡིན་ནོ་ཞེ་ན། གསལ་བྱེད་ཀྱི་

རྐྱེན་ཆོས་ཅན། སྒྲས་སྒྲ་འཛིན་ཤེས་པ་བསྐྱེད་པའི་དོན་གཞན་ལྟོས་པར་བྱ་བའི་ཕྱིར་

རྐྱེན་མ་ཡིན་པར་ཐལ། སྒྲ་ལ་ཕན་འདོགས་པ་མ་ཡིན་པའི་ཕྱིར། ཞེས་བྱ་བ་དང་སྒྲ་

དེའི་ཕན་པ་སྒྲའི་བདག་ཉིད་མ་ཡིན་གྱི་དོན་གཞན་ཉིད་ཡིན་པས་སྔར་གྱི་རང་བཞིན་

ལ་ངེས་སོ་ཞེ་ན། ཕན་པ་འདི་ནི་ཆོས་ཅན། སྒྲ་དེའི་ཡིན་ནོ་ཞེས་འབྲེལ་པ་མེད་པར་

ཐལ། སྒྲ་ལ་དོན་གཞན་སྒྲ་དང་དེ་བྱུང་གི་འབྲེལ་པ་མེད་པའི་ཕྱིར་རོ། །སོགས་པ་ཕན་

པ་གཞན་རྟོག་ན་ཐུག་པ་མེད་པར་ཐལ་བར་ཡང་ལེའུ་གཉིས་པར་བཤད་ཟིན་ཏོ། །

སྐྱོན་གཞན་ཡང༌། སྒྲ་དེ་ཆོས་ཅན། ཉན་ཤེས་ཀྱི་ཤེས་བྱ་སྟེ་དམིགས་རྐྱེན་མ་

ཡིན་པར་འགྱུར་ཏེ། དེ་ལས་དོན་གཞན་རྐྱེན་གྱིས་བྱས་པའི་ཕན་པ་ཉིད་ལས་ཉན་

པའི་ཤེས་པ་བསྐྱེད་པའི་ཕྱིར་རོ། །

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གཉིས་པ་ནི། རྐྱེན་ལ་ལྟོས་པ་ལས་མི་རྟག་པས་ཁྱབ་པ་དེའི་ཕྱིར། རྟག་པར་

ཁས་བླངས་པའི་སྒྲ་འདི་ནི་ཆོས་ཅན། དབང་པོའི་དབང་པོ་དང་ཡུལ་ཕྲད་པའམ་

བདག་སྐྱེས་བུའམ། གཞན་རྩལ་བ་ལ་སོགས་པ་ཡང་རུང་སྟེ་རང་གི་ཡུལ་ཅན་གྱི་

ཤེས་པ་བསྐྱེད་པ་ལ་ཤེས་པ་སྐྱེད་པའི་རྐྱེན་འགའ་ཞིག་ལ་ལྟོས་པ་ནི་མ་ཡིན་པར་

ཐལ་ཏེ། དབང་པོ་ལ་སོགས་པ་ཤེས་པ་སྐྱེད་པའི་རྐྱེན་ཐམས་ཅན་དེ་ལ་ཁྱད་པར་ཅུང་

ཟད་ཀྱང་མི་བྱེད་པའི་ཕྱིར། དེའི་རྒྱུ་མཚན་རྟག་པ་ལ་ཁྱད་པར་ཅུང་ཟད་བྱར་མི་ནུས་

ལ་ཅུང་ཟད་མི་བྱེད་པ་ལྟོས་བྱ་མིན་ནོ། །རྟག་པ་རྐྱེན་ལ་ལྟོས་པ་བཀག་པ་འདིས་ནི་

དབང་པོ་དང་སྒྲ་ལ་རྩོལ་བ་ཉེ་བར་སྦྱོར་བའི་ཕྱིར་རྩོལ་བ་འབྲས་བུ་དང་བཅས་པར་

གཞན་གྱིས་བརྗོད་པ་ཡང་བསལ་བ་ཡིན་ཏེ། ཕན་འདོགས་པ་མེད་པའི་ཕྱིར་རོ། །སྒྲ་

ལ་ཕན་ནི་མི་འདོགས་ཀྱང་དབང་པོ་ལ་ཕན་འདོགས་སོ་ཞེ་ན། རྩོལ་བས་དབང་པོ་ལ་

ཕན་བཏགས་ནས་ཤེས་པ་བསྐྱེད་ནས་ཀྱང་སྒྲའི་ལྷན་ཅིག་བྱེད་པར་འགྱུར་ཏེ། རྩོལ་

བ་ལ་ལྟོས་པར་བྱ་བ་ཡིན་པའི་ཕྱིར་རོ། །སྒྲ་རྟག་ན་དབང་པོ་ལ་ཕན་འདོགས་པའི་

རྩོལ་བ་ལ་ལྟོས་པ་མེད་པའི་ཕྱིར་དབང་པོ་ལ་ཕན་འདོགས་པའི་རྩོལ་བ་སྒྲ་དེའི་རྐྱེན་

དུ་འདོད་པ་དེ་ཡང་བསལ་བ་ཡིན་ནོ། །

གསུམ་པ་ནི། རྟག་པ་རྐྱེན་ལ་མི་ལྟོས་པ་དེའི་ཕྱིར་དམིགས་པར་བྱ་བར་ནུས་

པའི་རང་བཞིན་སྒྲ་དེ་ཆོོོས་ཅན། ཤེས་པས་རྟག་ཏུ་དམིགས་པར་འགྱུར། རང་གི་རང་

བཞིན་ཤེས་པའི་དམིགས་རྐྱེན་བྱེད་ནུས་ལས་མ་འཕོས་པར་རྟག་པའི་ཕྱིར། ཁྱབ་པ་

ཡོད་དེ། གལ་ཏེ་མཐུན་རྐྱེན་འགའ་ཞིག་ལས་ཉན་ཤེས་ཀྱི་དམིགས་རྐྱེན་བྱེད་པའི་

ནུས་པ་ཐོབ་པ་མ་ཡིན་པའམ། འགལ་རྐྱེན་འགའ་ཞིག་ལས་ནུས་པ་དེ་ནམ་ཡང་

བུ་སྟོན་རིན་ཆེན་གྲུབ།

ཉམས་པར་མི་འགྱུར་བ་དེ་ལྟ་ན་སྒྲ་དེ་རྟག་པར་འགྱུར་བ་ཡིན་ཏེ། རེས་འགའ་

དམིགས་རྐྱེན་བྱེད་ན། རྟག་པར་འགལ་ཏེ་ཉན་པའི་ཤེས་པ་བསྐྱེད་པའི་དམིགས་རྐྱེན་

བྱེད་པའི་ནུས་པ་སྒྲ་དེ་ལས་དོན་གཞན་མ་ཡིན་པའི་ཕྱིར་རོ། །ནུས་པ་སྒྲ་ལས་དོན་

གཞན་ཡིན་ན་ཡང་འབྲེལ་བར་མི་རུང་ཐུག་པ་མེད་ཤེས་བྱ་མ་ཡིན་པའི་སྐྱོན་དུ་

འགྱུར་བའི་ཕྱིར་རོ། །འདོད་ན། དུང་སྒྲ་ལྟ་བུ་འདི་རྩོལ་བ་མ་བརྩམས་པ་དང་བརྩམས་

ཀྱང་རྒྱུན་ཆད་པའི་རྗེས་སུ་ནི་ནམ་ཡང་མ་དམིགས་ལ་རྩོལ་བའི་དེ་མ་ཐག་ཏུ་

དམིགས་པས་བསལ་ལོ། །རྩོལ་བའི་དེ་མ་ཐག་ཏུ་དམིགས་པ་དེས་ན། སྒྲ་དེའི་བདག་

ཉིད་ལས་ཆོས་ཅན། རྩོལ་བ་འདི་ཕན་པ་ཅུང་ཟད་བྱེད་པར་རྟོགས་པ་ཡིན་ཏེ། རྩོལ་

བའི་བྱེད་པ་པོའི་ཆོས་ཏེ་རྩོལ་བ་ལས་གསར་དུ་སྐྱེ་བར་མཐོང་བའི་ཕྱིར་རོ། །རྩལ་མ་

ཐག་ཏུ་བྱུང་བའི་ཉན་པའི་ཤེས་པ་ཆོས་ཅན། རྒྱུ་སྒྲ་མི་རྟག་པའི་རང་བཞིན་ཅན་གྱི་

འབྲས་བུ་གྲུབ་བོ། །དོན་གཞན་སྔ་མ་སྒྲ་གཅིག་པའི་རང་བཞིན་ཅན་ཡོད་མེེད་རྗེས་སུ་

འགྲོ་ལྡོག་བྱེད་པ་ཡིན་པ་དེའི་ཕྱིར་རོ། །དེ་ཡང་གང་དུ་རྒྱུའི་རང་གི་ངོ་བོ་རྗེས་སུ་

དཔོག་པ་དེར་ས་ཕྱོགས་གཞན་ཆོས་ཅན་ཡིན་ལ་ཁྱད་པར་རྗེས་སུ་དཔག་པར་བྱ་བ་

དེར་རང་ཆོས་ཅན་ཡིན་ནོ། །

གསུམ་པ་ནི། རྩོལ་བའི་སྔར་ཡང་ཡོད་པའི་སྒྲ་གཅིག་པ་ཆོས་ཅན། དེ་འཛིན་

པའི་ཉན་པའི་ཤེས་པ་ནི་རྩལ་མ་ཐག་ཏུ་བྱུང་བ་སྟེ་སྐྱེ་བར་ངེས་པ་མིན་པར་ཐལ་ཏེ། 

དེས་དེ་འཛིན་ཉན་ཤེས་བསྐྱེད་པའི་སྒྲིབ་བྱེད་བར་ཆོད་སེལ་བ་དང་དབང་པོ་དང་

ཡུལ་སྒྲ་ལ་རྩོལ་བ་དེ་རྣམ་ཀུན་ཏེ་སྒྲ་ལ་ཕན་འདོགས་པ་དང་སྒྲའི་ལྷན་ཅིག་བྱེད་པ་

གང་གི་སྒོ་ནས་ཀྱང་ཉེ་བར་སྦྱོར་བ་མེད་པའི་ཕྱིར་རོ། །ཁྱབ་པ་མེད་ན། སྒྲ་ཆོས་ཅན། 

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

རེས་འགའི་ཚེ་འབྲས་བུ་ཉན་ཤེས་བསྐྱེད་པར་མི་བྱེད་པ་མིན་པར་ཐལ། དེས་ཉན་ཤེས་

པ་གྲུབ་རྐྱེན་ལ་ལྟོས་པ་མེད་པར་རྟག་པའི་ཕྱིར། ཁྱབ་པ་དེ་གཉིས་འགལ་བའི་ཕྱིར་

རོ། །རྩོལ་བ་དང་ལྷན་ཅིག་འབྲས་བུར་བྱེད་པ་མི་འཐད་དོ། །དེས་ན་རྩལ་མ་ཐག་བྱུང་

གི་ཤེས་པ་འདི་འདྲ་ནི་ཆོས་ཅན། འགའ་ཞིག་ཏུ་མི་རྟག་པ་དེ་སྒྲུབ་ན་རྟགས་ཡང་དག་

ཡིན་སྲིད་དེ། འགའ་ཞིག་ཏུ་མི་རྟག་པ་སྒྲུབ་པ་ལ་ལྟོས་ཏེ་ཕྱོགས་ཆོས་གྲུབ་བསྒྲུབ་བྱའི་

ཆོས་མི་རྟག་པའི་རེས་འགའ་བའི་འབྲས་བུར་ཚད་མས་གྲུབ་པའི་ཕྱིར་རོ། །

གཉིས་པ་ལ། རང་བཞིན་གྱི་རྟགས་བྱས་པ་ལོགས་སུ་ཕྱེ་བའི་དང༌། འབྲས་

བུའི་དཔེར་བརྗོད་རྩོལ་བྱུང་ལོགས་སུ་བྱས་པའི་དགོས་པ་གཉིས་ཀྱི་དང་པོ་ནི། རྩོལ་

བྱུང་གི་རྟགས་དཔེར་བརྗོད་པ་འདི་ཉིད་ཀྱིས་རང་བཞིན་དང་འབྲས་བུའི་གཏན་

ཚིགས་ཀྱི་མཚན་ཉིད་ཚུལ་གསུམ་གྱི་ཡུལ་གཏན་ཚིགས་ཡང་དག་གཉིས་ཀ་བསྟན་

པ་ཡིན་ཡང་འབྲས་བུའི་གཏན་ཚིགས་ཀྱི་ཕྱོགས་ཆོས་དཔེར་བརྗོད་པ་བས་རང་

བཞིན་གྱི་ཕྱོགས་ཆོས་བྱས་པ་ལོགས་ཤིག་ཏུ་བྱས་པ་ནི་རྟགས་ཐམས་ཅད་མཐུན་

ཕྱོགས་ཀྱི་ཕྱོགས་གཅིག་ལ་ཡོད་པ་དེའི་བདག་ཉིད་ཁོ་ན་གོ་བྱེད་དུ་རྟོགས་པར་མི་

འགྱུར་བར་མཐུན་ཕྱོགས་ལ་ཁྱབ་པའི་རྟགས་ཡོད་པར་ཤེས་པར་བྱ་བའི་ཕྱིར་

རོ། །གལ་ཏེ་མཐུན་ཕྱོགས་ལ་ཁྱབ་མ་ཁྱབ་ཀྱི་རྟགས་ཀྱི་དབྱེ་བ་འཆད་ན་མཚན་ཉིད་

ཀྱང་བཤད་དགོས་ལ་མཚན་ཉིད་རང་དོན་ལས་རྟོགས་ན་དབྱེ་བའང་རྟོགས་སོ་ཞེ་ན། 

མི་མཁས་པ་རྟགས་ཀྱི་དོན་ཀྱང་ཇི་ལྟ་བ་བཞིན་བརྗོད་མི་ཤེས་པ་ལ་བརྗོད་ཚུལ་

ཤེས་པའི་དོན་དུ་བསྟན་དགོས་པ་དེ་བཞིན་དུ་མཐུན་ཕྱོགས་ལ་ཁྱབ་པའི་རྟགས་ཀྱི་

དོན་རང་དོན་དུ་མཚན་ཉིད་ཀྱི་སྒོ་ནས་བཤད་ཀྱང་གཞན་གྱི་དོན་གྱི་རྗེས་སུ་དཔག་

བུ་སྟོན་རིན་ཆེན་གྲུབ།

པར་གཏན་ཚིགས་ཀྱི་ངག་བརྗོད་པའི་དབང་དུ་བྱས་པ་ནི་བྱིས་པ་རྣམས་ཀྱི་མཐུན་

ཕྱོགས་ལ་ཁྱབ་མ་ཁྱབ་བྱེ་བྲག་ཏུ་རྟོགས་པར་བྱ་བའི་ཕྱིར་དབྱེ་བ་བརྗོད་དོ། །དེས་ན་

འདིར་དབྱེ་བ་ཙམ་ཞིག་ཕྱོགས་གླང་ངམ་ཁོ་བོས་བཤད་ཀྱི་མཚན་ཉིད་ནི་རང་དོན་དུ་

བཤད་པ་དེ་ཉིད་ཡིན་ནོ། །

གཉིས་པ་ནི། འོ་ན་མཐུན་ཕྱོགས་ཀྱི་ཕྱོགས་གཅིག་ལ་མེད་པའི་རང་བཞིན་

གྱི་རྟགས་གོ་བྱེད་དུ་དཔེར་བརྗོད་དགོས་སོ་ཞེ་ན། འབྲས་བུའི་གཏན་ཚིགས་ཀྱི་

དཔེར་བརྗོད་པ་འདིས་ནི་མཐུན་ཕྱོགས་ཀྱི་ཕྱོགས་གཅིག་ལ་བརྟེན་པར་ཡོད་པའི་

རང་བཞིན་རྟགས་ཀྱི་དཔེར་བརྗོད་པ་ཡང་བཤད་པར་རིག་པར་བྱའོ། །དེ་ཉིད་ཀྱིས་

ནི་ཕྱོགས་གཅིག་ལ་ཡོད་པ་གཉིས་ཀྱིས་དཔེར་བརྗོད་པ་ཡང་འདྲ་བར་ཏེ་མཐུན་མོང་

དུ་རྩལ་མ་ཐག་ཏུ་བྱུང་བའི་ཕྱིར་ཞེས་གསུངས་ཏེ། དེ་ལྟ་མིན་ན་མེ་ཡོད་དེ། དུ་བ་ཡོད་

པའི་ཕྱིར། ཞེས་དཔེར་བརྗོད་པར་རིགས་སོ། །འདིས་ཇི་ལྟར་གཉིས་ཀ་བརྗོད་པར་

ནུས་ན་རྩལ་མ་ཐག་ཏུ་བྱུང་བའི་བསལ་བ་སྟེ་ཤེས་པ་དེ་དང་སྐྱེ་བ་ཅན་དག་ལ་དེ་ལྟར་

རྩལ་མ་ཐག་ཏུ་བྱུང་བའི་ཕྱིར་ཞེས་པའི་སྒྲ་འདིས་བརྗོད་པའི་ཕྱིར་ཏེ་ཤེས་པ་འབྲས་

བུ་ཡིན་ལ་སྐྱེ་བ་རང་བཞིན་ཡིན་པས་གཉིས་ཀ་བརྗོད་པ་ཡིན་ནོ། །

གསུམ་པ་ལ། ཡོངས་གཅོད་དང༌། རྣམ་གཅོད་ཀྱི་དགོས་པ་གཉིས་ལས་དང་

པོ་ནི། ཅིའི་ཕྱིར་རང་བཞིན་དང་འབྲས་བུ་གཉིས་སུ་ཕྱེ་ཞེ་ན། དོན་གཞན་གང་མེད་ན་

དོན་གཞན་དེ་མི་འབྱུང་བའི་ཡོད་པ་དེ་ནི་འབྲེལ་ཡུལ་དུ་གྱུར་པའི་བསྒྲུབ་བྱའི་ཆོས་

དེ་དང་འཁྲུལ་བར་མི་འགྱུར་བས་གོ་བྱེད་ཡིན་ནོ་ཞེས་ཤེས་པར་བྱ་བའི་དོན་དུ་

འབྲས་རྟགས་དེ་རབ་ཏུ་ཕྱེ། རང་གི་བདག་ཉིད་དེ་བདག་གི་བའི་རྟགས་ཕྱོགས་གཅིག་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ལ་ཡོད་པ་རྩོལ་བྱུང་ལ་མི་རྟག་པའམ་ཤི་་་ཤ་པ་ལ་ཤིང་ལྟ་བུ་མ་ཡིན་པར་རྣམ་པར་

དབྱེར་མེད་པ་ཅན་ཤིང་ལ་ཤི་་་ཤ་པ་ལྟ་བུ་དེ་ནི་དབྱེར་མེད་པའི་བདག་དེ་དང་འཁྲུལ་

བར་མི་འགྱུར་བས་གོ་བྱེད་དོ་ཞེས་ཤེས་པར་བྱ་བའི་དོན་དུ་རང་གཞིན་གྱི་རྟགས་དེ་

རབ་ཏུ་ཕྱེ་བས་འགྲེལ་བ་གཉིས་སུ་ངེས་པས་རྟགས་གཉིས་སུ་ངེས་སོ། །

གཉིས་པ་ནི། འདིས་ནི་གཞན་གྱིས་བརྟགས་པའི་ལྡན་པ་ཅན་མེ་ལ་དུ་བ་ལྟ་

བུའམ། སོགས་ཀྱི་སྒྲས་དོན་གཅིག་ལ་འདུ་བ་ཅན་མི་རྟག་པ་ལ་བྱས་པའམ། ལྡན་

པར་གྱུར་པ་དང་འདུས་པ་ལ་སོགས་ལ་བརྟེན་པའི་རྟགས་གང་དག་ལ་དེའི་ནང་ནས་

བསྒྲུབ་བྱའི་ཆོས་ལ་བཤད་ཟིན་པ་དེ་འདྲ་བའི་འབྲེལ་པ་གཉིས་པོ་ཡོད་པ་མིན་པའི་

རྟགས་དེ་དག་ཆོས་ཅན། གཏན་ཚིགས་ཡང་དག་མིན་ཏེ། བསྒྲུབ་བྱའི་ཆོས་འཁྲུལ་པ་

སྲིད་པའི་ཕྱིར། ཞེས་བཤད་པ་ཡིན། རྟགས་དེ་དག་བསྒྲུབ་བྱའི་ཆོས་ལ་འབྲེལ་པ་

ཡོད་པ་ཡིན་ན་ཡང་འབྲེལ་པ་དེ་ཉིད་ཁྱབ་པ་ངེས་པའམ་རྟོགས་པའི་སྒྲུབ་བྱེད་ཡིན་

པས་ལྡན་འདུས་ཅི་བྱ། བསྒྲུབ་བྱའི་ཆོས་མེད་ན་རྟགས་མི་འབྱུང་བའི་འབྲེལ་བ་ཉིད་

ཁྱབ་པ་ངེས་པ་ཡིན། ཁྱབ་པ་ངེས་པ་མེད་པ་ནི་ལྡན་འདུ་གྲུབ་ཀྱང་སྒྲུབ་བྱེད་མིན་ནོ། །

བཞི་པ་ལ། རྩོད་ལན་གཉིས་ལས། དང་པོ་ནི། གལ་ཏེ་ཇི་སྐད་བཤད་པའི་

མཚན་ཉིད་བལྟར་རུང་མ་དམིགས་པ་ཅན་གྱི་མི་དམིགས་པ་ཐམས་ཅད་མིན་པར་

འགའ་ཞིག་ཀྱང་ཆོས་ཅན་ཅིའི་ཕྱིར་ལོགས་སུ་དཔེར་མ་བརྗོད་དེ་བརྗོད་དགོས་

སོ། །རང་བཞིན་དང་འབྲས་བུར་མ་འདུས་པའི་གཏན་ཚིགས་གསུམ་པ་མ་ཡིན་ནམ་

སྟེ་ཡིན་པའི་ཕྱིར་རོ་ཞེ་ན། ལན་ལ་བཞི་སྟེ། རང་བཞིན་མི་དམིགས་པའི་རང་བཞིན་

བུ་སྟོན་རིན་ཆེན་གྲུབ།

གཏན་ཚིགས་སུ་བསྡུ། བསྡུ་བྱ་རང་བཞིན་མི་”དམིགས
1
་པའི་སྤྲོས་པ་ལ་བཤད། 

འདུས་པའི་དོན་བསྡུ། སྡུད་བྱེད་རང་བཞིན་ལ་རྩོད་པ་སྤང་བའི་དངོས་པོ་རང་བཞིན་

དུ་འདུས་པའི་རྟགས་དགོད། དེའི་ཕྱོགས་ཆོས་སྒྲུབ། དོན་བསྡུ་བའི་དང་པོ་ནི། རང་

བཞིན་མི་དམིགས་པ་དེ་ཡང་ཆོས་ཅན། རང་བཞིན་གྱི་རྟགས་དཔེར་བརྗོད་པས་

དེའང་དོན་གྱིས་དཔེར་བརྗོད་པ་ཁོ་ན་སྟེ་དེའི་རིགས། རང་བཞིན་གྱི་གཏན་ཚིགས་

ཀྱི་ཁོངས་སུ་འདུས་པའི་ཕྱིར་རོ། །

གཉིས་པ་ནི། མི་དམིགས་པ་ནི་མེད་པ་སྒྲུབ་པར་བྱེད་པ་ཡིན་ལ་མེད་པ་ཡང་

འགའ་ཞིག་ཁོངས་སུ་མི་འདུའོ་ཞེ་ན། འདི་ལ་མེད་པའི་དོན་གྲུབ་ཟིན་པས་ཐ་སྙད་དུ་

རུང་བ་སྒྲུབ་པ་དང༌། རུང་བ་སྒྲུབ་མི་ནུས་པའི་རྩོད་པ་སྤང༌། ཐ་སྙད་དྲན་པར་བྱེད་

ཚུལ་དང་གསུམ་གྱི་དང་པོ་ལ། བསྟན་བཤད་གཉིས་ཀྱི་དང་པོ་ནི། འདུས་ཚུལ་འདི་

ལྟར་དམིགས་པར་རུང་བ་སྟེ་འོས་པའི་རང་བཞིན་མེད་པ་དག་ལ་ནི་མི་དམིགས་པ་

ལས་གཞན་པའི་མེད་པ་ཉིད་མེད་པས་མི་དམིགས་པ་གྲུབ་པ་ན་མེད་པའི་དོན་གྲུབ་

ཟིན་པ་དེས་ན་མེད་པའི་དོན་མི་སྒྲུབ་པའོ། །འོ་ན་ཅི་སྒྲུབ། བུམ་པ་དམིགས་རུང་མི་

དམིགས་པ་ཆོས་ཅན། དེ་ཆོས་ཅན་ལ་ཡོད་པ་ལས་དེ་ཙམ་གྱི་རྒྱུ་མཚན་ཅན་སྣང་

རུང་གི་བུམ་པ་མེད་དོ་ཞེས་པའི་སྒྲ་དང་ངེས་པའི་ཤེས་པ་སྟེ་མེད་པའི་ཐ་སྙད་བྱར་

རུང་བ་བསྒྲུབ་པར་བྱ་སྟེ། ཆོས་ཅན་ལ་བུམ་པ་མེད་པའི་ཐ་སྙད་བྱ་རུང་སྒྲུབ་པ་ལ་

རྟགས་སུ་བཀོད་པ་ཚུལ་གསུམ་ཚང་བའི་ཕྱིར། 

གཉིས་པ་ནི། བལྟར་རུང་གི་རང་བཞིན་མེད་པའི་དོན་ནི་མི་དམིགས་པ་ལས་

1  [མ་ཕྱི། ༢༢༤ན༧ན།   -དམིགས    * དམིགས]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གཞན་མ་ཡིན་ལ་དེ་ཡང་གྲུབ་ཟིན་པས་ན་བསྒྲུབ་བྱ་མིན་གྱི་འོན་ཀྱང་མི་དམིགས་པ་

དེའི་རྒྱུ་མཚན་ཅན་མེད་པའི་ཤེས་པ་དང་སྒྲ་ཚོགས་པའི་ཐ་སྙད་དུ་བྱ་རུང་བ་བསྒྲུབ་

པར་བྱ་བ་ཡིན་ནོ་ཞེས་བྱ་བ་འདི་ནི་ལེའུ་གཉིས་པར་བཤད་ཟིན་ཏོ། །

གཉིས་པ་ལ། རྩོད་པ་ནི། དམིགས་རུང་མི་དམིགས་པ་ཆོས་ཅན། དེ་ལས་

མེད་ངེས་ཐ་སྙད་དེ་ལྟར་རྟོགས་པ་ཇི་ལྟར་འགྱུར་ཏེ་མི་འགྱུར་རོ། །རྒྱུ་མཚན་ཏེ་རྒྱུ་

ཡོད་ཀྱང་རྒྱུ་མཚན་ཅན་འབྲས་བུ་ཡོད་པར་ངེས་པ་མེད་པའི་ཕྱིར་རོ་ཞེ་ན། ལན་ལ་

བསྟན་བཤད་གཉིས་ཀྱི་དང་པོ་ནི། གང་ཡོད་ན་བལྟར་རུང་བ་མ་མཐོང་བ་ཆོས་ཅན། 

དེ་ལས་ནི་ཆོས་ཅན་ལ་མེད་ངེས་ཀྱི་བློ་སྒྲ་སྟེ་ཐ་སྙད་བྱ་རུང་ཐེ་ཚོམ་མེད་པར་སྒྲུབ་

ནུས་པར་འགྱུར་ཏེ། མེད་ངེས་ཐ་སྙད་དེ་འབྲས་བུ་ཡིན་ཡང་མཐུན་དཔེར་རྒྱུ་མཚན་

དེ་ཙམ་གྱིས་མེད་ཅེས་བྱ་བའི་ཐ་སྙད་འདི་གྲུབ་པས་ཏེ་ཞུགས་ཟིན་པས་ཁྱབ་པ་ངེས་

ཕྱོགས་ཆོས་གྲུབ་པའི་ཕྱིར་རོ། །

གཉིས་པ་ལ། ཁྱབ་པ་ངེས་ཚུལ། ཕྱོགས་ཆོས་ངེས་ཚུལ། དེེས་ན་སྒྲུབ་བྱེད་

དུ་འགྱུར་ཚུལ་གྱི་དང་པོ་ནི། དམིགས་རུང་མི་དམིགས་པས་མ་ངེས་ཐ་སྙད་བྱ་རུང་

སྒྲུབ་པ་ཆོས་ཅན། དེ་གཉིས་ཀྱི་འབྲེལ་པ་མ་ཤེས་པ་གང་གིས་ཁྱབ་པ་ངེས་པ་མེད་

པར་འགྱུར་བ་འདི་ཐ་སྙད་ལ་གདོད་གཞུག་ཅིང་རྟོགས་པར་བྱ་དགོས་པ་ནི་མ་ཡིན། 

འོན་ཀྱང་མཐུན་དཔེར་བལྟར་རུང་བའི་དངོས་པོ་མ་མཐོང་བ་ལ་མེད་དོ་ཞེས་བྱ་བའི་

ཐ་སྙད་འདི་གྲུབ་ཟིན་པའི་ཕྱིར་རོ། །

གཉིས་པ་ནི། ཐ་སྙད་གྲུབ་ཟིན་ན་གང་ལ་བསྒྲུབ་པར་བྱ་ཞེ་ན། དེ་ལ་གྲུབ་པའི་

མཐུན་དཔེ་ཉེ་བར་བརྗོད་པ་མེད་པར་གྲུབ་པ་དག་ལ་མེད་པའི་ཐ་སྙད་དེ་རྟོགས་ཀྱང་

རྩོད་གཞིར་ཡུལ་ཏེ་རྒྱུ་མཚན་དམིགས་རུང་མི་དམིགས་པ་ཡོད་ན་ཡང་རྣམ་པ་ཅི་

ཞིག་ལྟར་རྒྱུ་མཚན་གཞན་ལས་མེད་པའི་ཐ་སྙད་དུ་བྱས་སོ། །ཞེས་རྒྱུ་མཚན་ལ་

རྨོངས་པས་ཡུལ་ཅན་ཏེ་རྒྱུ་མཚན་ཅན་མེད་པའི་ཐ་སྙད་མི་དྲན་པ་དེ་ལ་ཁྱོད་ཀྱིས་རྒྱུ་

མཚན་འདི་ཉིད་ལས་སྔར་ཡང་མེད་པའི་ཐ་སྙད་དུ་བྱས་སོ་ཞེས་དྲན་པར་བྱེད་

དོ། །རྒྱུ་མཚན་ལ་རྨོངས་ནས་སྒྲུབ་མི་ནུས་སོ་ཞེ་ན། མེད་པའི་ཐ་སྙད་ལ་ཡུལ་གང་

དུ་ཡང་དམིགས་རུང་མི་དམིགས་པ་ལས་རྒྱུ་མཚན་གཞན་ནི་འགའ་ཡང་ཡོད་པ་མ་

ཡིན་ལ་དམིགས་རུང་མི་དམིགས་པ་ལ་མེད་པའི་ཐ་སྙད་དེ་ཡང་འདིས་སྔར་ལན་

གཅིག་མ་ཡིན་པར་སྤྱད་དེ་ཞུགས་ཟིན་ཏེ་འདོད་པ་ཡོངས་སུ་གཅོད་པ་ལ་མི་འདོད་

པ་རྣམ་པར་གཅད་དགོས་ལ་དེ་ཡང་དམིགས་རུང་མི་དམིགས་པ་ལས་ཡིན་པས་

ཐམས་ཅད་ཀྱིས་གྲུབ་ཟིན་པའི་ཕྱིར། དམིགས་རུང་མི་དམིགས་པ་དང་མེད་པའི་ཐ་

སྙད་འདི་དག་གི་འབྲེལ་པ་བསྒྲུབ་པར་བྱ་དགོས་པ་མིན་ནོ། །

གསུམ་པ་ནི། ཡོད་ན་བལྟར་རུང་བ་མ་མཐོང་བ་ཆོས་ཅན། དེ་ཆོས་ཅན་ལ་

གྲུབ་ན་དེའི་རྒྱུ་མཚན་ཅན་མེད་པར་ངེས་པའི་ཤེས་པ་དང་བརྗོད་པའི་སྒྲ་དག་སྟེ་མེད་

པའི་ཐ་སྙད་དུ་བྱ་རུང་བ་ཉིད་དེ་ལ་ཐེ་ཚོམ་མེད་པར་སྒྲུབ་ནུས་པ་ཉིད་དེ། ཆོས་ཅན་

ལ་མེད་པའི་ཐ་སྙད་བྱ་རུང་སྒྲུབ་པ་ལ་ཚུལ་གསུམ་ཚང་བའི་རྟགས་ཡིན་པ་དེའི་ཕྱིར། 

དཔེར་ན། བ་ལང་ཆེན་མོ་ལ་ཐ་སྙད་ཞུགས་ཀྱང་ཆུང་བ་ལ་མ་དྲན་པ་ལ། ཆུང་བ་འདི་

ནི་ཆོས་ཅན། བ་ལང་གི་ཐ་སྙད་བྱར་རུང་སྟེ། ལྐོག་ཤལ་ལ་སོགས་པ་འདུས་པའི་

ཕྱིར། ཞེས་པ་བཞིན་ནོ། །

གསུམ་པ་ནི། འབྲེལ་པ་གྲུབ་ན་རྒྱུ་མཚན་མཐོང་བཞིན་ཐ་སྙད་མི་འཇུག་པ་མི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

འཐད་དོ་ཞེ་ན། ཡུལ་རྒྱུ་མཚན་དམིགས་རུང་མི་དམིགས་པ་ཡོད་ན་ཡང་དེ་མེད་པའི་

ཕྱིར་ཐ་སྙད་ཀྱི་རྒྱུ་མཚན་ཡིན་པ་ལ་རྨོངས་པས་རྩོད་གཞི་འདིར་གཞན་དག་ཡུལ་

འདིའི་རྗེས་སུ་མ་བརྗོད་པ་སྟེ་ཐ་སྙད་མི་བྱེད་ཅིང་མ་རྟོགས་པར་མེད་པའི་ཐ་སྙད་གྲུབ་

ཟིན་པའི་མཐུན་དཔེ་དང་དམིགས་རུང་མི་དམིགས་པར་ཆོས་མཐུན་པའི་ཕྱིར་མེད་

པའི་ཐ་སྙད་དེ་དམིགས་རུང་མི་དམིགས་པའི་རྒྱུ་མཚན་ཅན་ཡིན་ནོ་ཞེས་བརྡ་རྨོངས་

པ་ལ་དྲན་པར་བྱེད་པ་འབའ་ཞིག་ཏུ་ཟད་དེ་ཇི་ལྟར་ཏེ་དཔེར་ན་དོན་གཞན་དེ་ཡོད་ན་

ཡོད་པའི་རྗེས་འགྲོ་བྱེད་པར་མངོས་སུམ་གྱིས་མཐོང་བ་དང༌། དོན་གཞན་དེ་མེད་ན་

ཡོད་པར་མ་མཐོང་བའི་མི་དམིགས་པས་ལྡོག་པ་གྲུབ་པས་རྒྱུ་འབྲས་ཀྱི་དོན་གྲུབ་པ་

ལ་རྒྱུ་དང་འབྲས་བུའི་ཐ་སྙད་དུ་རུང་བ་ཉིད་སྒྲུབ་པ་སྟེ་དྲན་པར་བྱེད་པ་བཞིན་

ནོ། །གལ་ཏེ་རྒྱུ་འབྲས་ནི་དངོས་པོ་གཉིས་འབྲེལ་པ་ཡིན་གྱི་མཐོང་མ་མཐོང་དངོས་

པོ་དངོས་མེད་ལ་མི་འཐད་དོ་ཞེ་ན། རྒྱུ་ཡོད་མེད་ཀྱི་རྗེས་སུ་འབྲས་བུ་ཡོད་མེད་དུ་

བྱེད་པ་ཉིད་འབྲེལ་པ་ཡིན་གྱི་གཞན་མེད་པས་དོན་གཞན་རྗེས་སུ་འགྲོ་ལྡོག་བྱེད་པོ་

དང་བྱས་པ་དེ་གཉིས་ལ་ནི་འབྲས་བུ་དང་སོགས་པ་རྒྱུ་དང་བསྐྱེད་བྱ་སྐྱེད་བྱེད་ཀྱི་སྒྲ་

ཐ་སྙད་སླ་ཞིང་ཟོར་ཡང་བའི་དོན་དུ་བཀོད་པ་ཡིན་ནོ། །

གསུམ་པ་ནི། རྣམ་འཇོག་གི་རྒྱུ་དམིགས་རུང་མི་དམིགས་པ་ལས་རྣམ་

གཞག་གི་འབྲས་བུ་མེད་པའི་ཐ་སྙད་བྱ་རུང་རབ་ཏུ་གྲུབ་པ་སྟེ་སྒྲུབ་པའི་རྟགས་འདི་ནི་

ཆོས་ཅན། ཕྱོགས་ཆོས་ཅན་གྱི་གཏན་ཚིགས་ཀྱི་རབ་ཏུ་དབྱེ་བ་བཤད་པ་ལས་རང་

བཞིན་གཏན་ཚིགས་ལས་རིགས་ཐ་དད་པར་ནི་དཔེར་མ་བརྗོད་ཀྱང་སྐྱོན་མེད་དེ། 

དེའི་རིགས་རང་བཞིན་གཏན་ཚིགས་ཀྱི་ནང་དུ་འདུས་པའི་ཕྱིར་རོ། །

བུ་སྟོན་རིན་ཆེན་གྲུབ།

གཉིས་པ་ལ་བཞི་སྟེ། རང་བཞིན་མི་དམིགས་པ་ཐ་སྙད་དུ་སྒྲུབ་ཏུ་བསྟན། མི་

དམིགས་པའི་རྟགས་ཀྱི་ནུས་པ་བསམ། སྣང་རུང་མི་དམིགས་པའི་སྦྱོར་བ་དབྱེ་བ། 

གཙོ་བོ་མ་དམིགས་པས་འགོག་པ་ལ་རྩོད་པ་སྤང་བའི་དང་པོའི་རྟགས་དགོད། 

ཕྱོགས་ཆོས་སྒྲུབ་པའི་དང་པོ་ནི། ས་ཕྱོགས་དང་ཤེས་པའི་རང་བཞིན་གྱི་དམིགས་

རུང་མི་དམིགས་པ་ཆོས་ཅན། དེ་ལས་ནི་ཆོས་ཅན་ལ་ཁྱད་པར་བྱེད་པའི་རང་བཞིན་

མེད་པའི་ཐ་སྙད་དུ་བྱར་རུང་བ་ཉིད་བསྒྲུབ་པར་བྱ་སྟེ། ཆོས་ཅན་ལ་མེད་པའི་ཐ་སྙད་

བྱ་རུང་སྒྲུབ་ན། ཚུལ་གསུམ་ཚང་བའི་རྟགས་ཡིན་པའི་ཕྱིར། ཐ་སྙད་དངོས་ནི་འདོད་

པ་ལ་རག་ལས་པས་རྒྱུ་མཚན་ཡོད་ཀྱང་འདོད་པ་མ་ཚང་ན་མི་འཇུག་པ་སྲིད་པ་སྒྲུབ་

པ་མ་ཡིན་ལ། འབྲེལ་པ་དངོས་པོར་གྱུར་ན་རུང་བའི་རྒྱུ་ནུས་པ་ཐོགས་མེད་ཀྱི་རྗེས་

སུ་འབྲས་བུ་ཐ་སྙད་མངོན་སུམ་དུ་འགྱུར་བའི་དངོས་པོ་བསམ་རུང་བ་བསྒྲུབ་བྱར་མི་

འགྱུར་བས་རྒྱུ་མཚན་དང་རྒྱུ་མཚན་ཅན་གྱི་འབྲེལ་པ་འདོད་པས་བྱས་པའི་རུང་བ་

ཉིད་བསྒྲུབ་བྱར་ཆོས་མཆོག་བཞེད་དོ། །

གཉིས་པ་ལ། ཁྱབ་པ་ཚང་བ་དང༌། ཕྱོགས་ཆོས་ཚང་བར་སྒྲུབ་པ་གཉིས་ཀྱི་

དང་པོ་ནི། དེའི་ཁྱབ་པ་ཡང་གཞི་གཞན་དུ་མེད་པའི་ཐ་སྙད་དམིགས་རུང་མི་

དམིགས་པ་དེ་”ཙམ
1
་ལས་གྲུབ་པ་ན་དེ་དང་ཁྱད་པར་མེད་པའི་ཕྱིར་གཅིག་ལ། ཐ་

སྙད་ཞུགས་པས་གཞན་ལའང་ཐ་སྙད་བྱར་རུང་བར་གྲུབ་བོ། །དམིགས་རུང་མི་

དམིགས་པ་ཚད་མས་གྲུབ་པ་ན་དེའི་བདག་ཉིད་དུ་གྱུར་པའི་མེད་པའི་དོན་གྲུབ་

ཟིན་པས་མེད་པའི་ཐ་སྙད་སྒྲུབ་པ་ཡིན་ནོ་ཞེ་ན། ལེའུ་གཉིས་པ་དང་འདིར་ཡང་

1  [མ་ཕྱི། ༢༢༦ན༧ན།   ཅམ    * ཙམ]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

བཤད་ཟིན་ཏོ། །

གཉིས་པ་ལ། དྲིས་ལན་གཉིས་ཀྱི་དང་པོ་ནི། མེད་པའི་བདག་ཉིད་དུ་གྱུར་

པའི་མི་དམིགས་པ་དེ་ཉིད་ཚད་མས་ཇི་ལྟར་འགྲུབ་ཅིང་མེད་པ་དེ་མེད་པར་ངེས་པ་

འགའ་ཞིག་གི་རྒྱུ་ཡང་ཇི་ལྟར་འགྱུར་ཞེ་ན། 

ལན་ལ། མི་དམིགས་པ་ཁྱད་པར་ཅན་དམིགས་པའི་མངོན་སུམ་གྱིས་གྲུབ་

པར་བསྟན། དེ་ལས་གཞན་གྱི་གྲུབ་པ་དགག་པ་གཉིས་ཀྱི་དང་པོ་ལ། ཁྱད་པར་ཅན་

དམིགས་པས་གྲུབ་ཚུལ། དེས་ན་མི་དམིགས་པ་མངོན་སུམ་གྱིས་གྲུབ་པར་བསྟན་

པའི་དང་པོ་ལ། བསྟན་བཤད་ཤིན་ཏུ་བཤད་པ་གསུམ་གྱི་དང་པོ་ནི། ཇི་འདྲ་བ་ཞིག་

མི་དམིགས་པར་འདོད་མི་ཤེས་ན་བདག་ལ་དྲིས་སོ་སྙམ་ན། ཉེས་པ་འདི་ནི་མེད་

དེ། མེད་ཚུལ་འདི་ལྟར་བུམ་པ་དང་མ་འདྲེས་པའི་ས་ཕྱོགས་གཅིག་གི་དམིགས་

པའི་ཤེས་པ་རང་གི་ཉམས་སུ་མྱོང་བ་ལས་ས་ཕྱོགས་འདི་ནི་དམིགས་སོ་ཞེས་བྱ་

བའམ་བུམ་པ་ནི་མི་དམིགས་སོ་ཞེས་རྟོག་པ་ཅན་གྱི་དགག་སྒྲུབ་ཀྱི་བློ་ནི་སྐྱེ་བར་

འགྱུར་བ་ཡིན་ནོ། །

གཉིས་པ་ནི། ཡུལ་ཅན་ཤེས་པ་མེད་པ་གང་ལས་ཡུལ་མེད་པའི་ཐ་སྙད་དུ་

འགྱུར་བ་བུམ་པ་ལ་སོགས་པའི་དངོས་པོ་རྣམས་རང་གི་ཡུལ་ཅན་གྱི་ཤེས་པ་མེད་

པ་ཙམ་གྱིས་ནི་བུམ་སོགས་འདི་མི་དམིགས་སོ་ཞེས་བྱ་བ་བུམ་སོགས་མེད་པའི་ཐ་

སྙད་དུ་འཇོག་ནུས་ཀྱི་ཤེས་པ་མེད་པ་དེ་ལྟར་ངེས་པར་འགྱུར་བ་མ་ཡིན་ནོ། །འོ་ན་

ཅི་ལས་མེད་པའི་ཐ་སྙད་དུ་འཇོག་ནུས་ཀྱི་ཤེས་པ་མེད་པའི་མ་དམིགས་པར་ངེས་

པར་འགྱུར་ཞེ་ན། བུམ་པ་རང་ལས་ཁྱད་པར་དུ་བུམ་མེད་དུ་གྱུར་པས་ཁྱད་པར་དུ་

བུ་སྟོན་རིན་ཆེན་གྲུབ།

བྱས་པ་ཅན་གྱི་ས་ཕྱོགས་འཛིན་པའི་ཤེས་པ་ཡོད་པ་ལས་ཤེས་པ་མེད་པར་ངེས་ལ་

དེ་ལས་མེད་པའི་ཐ་སྙད་འཇུག་སྟེ་དེ་ཅིའི་ཕྱིར་ན་གཉིད་ལོག་པ་ལ་སོགས་པ་འགའ་

ཞིག་ཏུ་དོན་ཐམས་ཅད་མ་རྟོགས་ན་ཤེས་པའི་དངོས་པོ་མེད་པར་མི་རྟོགས་ཏེ། དྲན་

པ་མེད་པའི་ཕྱིར་རོ། །ཤེས་པ་མེད་པ་ལས་ཤེས་པ་མེད་པར་མི་རྟོགས་པ་དེའི་ཕྱིར་

ས་ཕྱོགས་དག་པ་འགའ་ཞིག་མངོན་སུམ་དུ་གྱུར་ན་དེ་མངོན་སུམ་དུ་མཐོང་བའི་ཚད་

མའི་སྟོབས་ཀྱིས་ས་ཕྱོགས་འདི་ནི་དམིགས་སོ་”ཞེའམ
1
་གཞན་བུམ་པ་མི་དམིགས་

སོ་ཞེས་བྱ་བའི་དགག་སྒྲུབ་ཀྱི་རྣམ་པར་རྟོག་པ་གཉིས་འབྱུང་བར་འགྱུར་རོ། །དེས་

ན་མངོན་སུམ་གྱི་ཤེས་པ་མེད་པར་ངེས་ལ་དེས་སྣང་རུང་གི་དོན་མེད་པའི་ཐ་སྙད་དུ་

བྱ་བ་ཡིན་ནོ། །

གསུམ་པ་ལ། ཁྱད་པར་ཅན་དམིགས་པ་རང་རིག་གིས་གྲུབ་པར་བསྟན། 

གཞན་རིག་གིས་གྲུབ་པ་དགག །དོན་བམ་པོ་དང་མི་མཚུངས་པར་བསྟན་པ་གསུམ་

གྱི་དང་པོ་ནི། ཤེས་པ་གཅིག་དམིགས་པས་དོན་གཞན་མི་དམིགས་པར་ངེས་པའི་

རྒྱུ་མཚན་གང་གི་ཕྱིར་དོན་གྱི་ཁྱད་པར་བུམ་མེད་རྟོགས་པ་ནི་མྱོང་བའི་ཕྱིར་དག་

འཛིན་ལས་འགྱུར་ལ་མྱོང་བའི་ཁྱད་པར་དག་འཛིན་སྒྲུབ་པ་རྣམ་པ་དེ་ལྟ་བུའི་ཁྱད་

པར་ཅན་དག་འཛིན་གྱི་བདག་ཉིད་རང་རིག་གིས་ཉམས་སུ་མྱོང་བ་ལས་ཡིན་

ནོ། །”བུམ
2
་མེད་དག་འཛིན་གྱིས་གྲུབ་དག་འཛིན་རང་རིག་གིས་གྲུབ་པ་དེས་ན་རང་

ཉིད་རང་རིག་གིས་གྲུབ་པའི་ཁྱད་པར་དག་འཛིན་ནི་དོན་གྱི་གཟུང་བྱའི་དོན་ས་

ཕྱོགས་ཀྱང་ཁྱད་པར་དུ་བྱེད་པ་སྟེ་བུམ་ཡོད་རྣམ་པར་གཅོད་པ་ཡིན་ནོ། །ཡང་ན་དག་

1  [མ་ཕྱི། ༢༢༧ན༢ན།   ཞོའམ    * ཞེའམ]

2  [མ་ཕྱི། ༢༢༧ན༥ན།   བུད    * བུམ]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

འཛིན་གྱི་ས་ཕྱོགས་བུམ་མེད་ཁྱད་པར་དུ་བྱེད་པ་ཡིན་ཏེ། ས་ཕྱོགས་བུམ་མེད་

རྟོགས་པ་དག་འཛིན་རྟོགས་པ་ལ་རག་ལས་པའི་ཕྱིར་རོ། །

གཉིས་པ་ནི། མྱོང་བ་དག་འཛིན་རང་རིག་གིས་གྲུབ་པ་དེ་ལྟ་མ་ཡིན་པར་

ཤེས་པ་གཞན་ལས་ངེས་སོ་ཞེ་ན། ས་ཕྱོགས་བུམ་མེད་ཆོས་ཅན། སྒྲུབ་བྱེད་ཐུག་པ་

མེད་པ་ལ་ལྟོས་པར་འགྱུར། དེའི་སྒྲུབ་བྱེད་མྱོང་བའི་ཁྱད་པར་དག་འཛིན་ཡང་མྱོང་

བ་གཞན་གྱི་ཁྱད་པར་ལས་སྒྲུབ་དགོས་པ་ཡིན་ལ་མྱོང་བ་གཞན་དེ་ལ་རང་རིག་ཡོད་

ན་དག་འཛིན་ལའང་མཚུངས་ལ་མེད་ན་དེའི་མྱོང་བ་གཞན་ལས་སྒྲུབ་དགོས་པ་ཡིན་

པའི་ཕྱིར། འདོད་ན། དོན་དང་ཤེས་པའི་ཁྱད་པར་འགའ་ཡང་གྲུབ་པར་མི་འགྱུར་རོ། །

གསུམ་པ་ལ། ཤེས་པའི་ཁྱད་པར་རང་རིག་གིས་འགྲུབ་ན་དོན་གྱི་ཁྱད་པར་

རང་རིག་གིས་འགྲུབ་བོ་ཞེ་ན། དོན་ནི་ཆོས་ཅན། རང་གི་ངོ་བོ་ཡོད་པའི་ཁྱད་པར་

དག་གིས་ཡོད་པའམ་ཁྱད་པར་དེ་རང་ཉིད་ཀྱིས་འགྲུབ་པ་སྟེ་རྟོགས་པ་མ་ཡིན་ཏེ། 

རིག་པ་མིན་པའི་ཕྱིར་རོ། །འོ་ན་ཅི་ལས་འགྲུབ་ཅེ་ན། དོན་རང་གི་ཡུལ་ཅན་གྱི་ཤེས་

པའི་ཡོད་པ་དང་ཁྱད་པར་དག་གི་དོན་གྱིས་ཡོད་པ་དང་ཁྱད་པར་འགྲུབ་སྟེ་རྒྱུ་མཚན་

ངེས་ན་དོན་གྱིས་ཡོད་པ་དང་ཁྱད་པར་རང་དབང་དུ་གྲུབ་པ་མ་ཡིན་ནོ། །དོན་ངེས་པ་

ཤེས་པ་ལ་ལྟོས་པ་དེ་བཞིན་དུ་མྱོང་བ་དག་འཛིན་ནི་མྱོང་བ་རྫས་གཞན་གྱི་ཡོད་པ་

དང་ཁྱད་པར་དག་ལས་དེ་གྲུབ་པ་སྟེ། སྒྲུབ་དགོས་པ་མ་ཡིན་ཏེ། རང་རིག་གིས་གྲུབ་

པའི་ཕྱིར། རྟགས་མ་གྲུབ་ན། འགྲོ་བ་འདིར་ཆོས་ཅན། ཤེས་པ་དང་ཤེས་བྱ་ཐམས་

ཅད་མི་རྟོག་པར་ཐལ་བར་འགྱུར༌། ཤེས་པ་རང་རིག་གིས་མ་གྲུབ་པའི་ཕྱིར་རོ། །

གཉིས་པ་ལ། བསྟན་བཤད་གཉིས་ཀྱི་དང་པོ་ནི། མེད་པར་ངེས་པའི་རྒྱུ་ནི་

བུ་སྟོན་རིན་ཆེན་གྲུབ།

ཁྱད་པར་ཅན་དམིགས་པ་ཡིན་གྱི་ཤེས་པ་མེད་པ་ཙམ་མ་ཡིན་པ་དེའི་ཕྱིར་ཤེས་པ་

གཅིག་ལ་འགྲེ་བའི་རང་བཞིན་ཁྱད་པར་ཅན་ས་ཕྱོགས་དག་པ་མྱོང་བ་ལས་ཤེས་པ་

གཅིག་ལ་འགྲེ་བ་གཞན་བསལ་བའི་བུམ་འཛིན་མེད་པ་ནི་གཞན་མ་ཡིན་ཏེ། ཁྱད་

པར་ཅན་མྱོང་བ་དེ་ཉིད་བུམ་འཛིན་མེད་པ་མ་ཡིན་དགག་ཡིན་པ་དེའི་ཕྱིར། དེར་མ་

ཟད་བུམ་པ་དེ་མི་དམིགས་པ་ཡང་བུམ་པ་དེ་ལས་ཐ་དད་པའི་ཁྱད་པར་ཅན་ས་

ཕྱོགས་དག་པ་དམིགས་པ་ཉིད་ཡིན་པ་དེས་ན་མི་དམིགས་པ་མ་ཡིན་དགག་འདི་ནི་

མངོན་སུམ་ཉིད་ཀྱིས་གྲུབ་པ་ཡིན་ནོ། །

གཉིས་པ་ནི། ཁྱད་པར་ཅན་དམིགས་པ་ཉིད་བུམ་འཛིན་གྱི་དངོས་པོ་མེད་པ་

དང་བུམ་པ་མི་དམིགས་པ་ཡིན་པའི་རྒྱུ་མཚན་གང་གི་ཕྱིར་བུམ་པ་དང་མ་འབྲེལ་བ་

ཉམས་སུ་མྱོང་བ་བུམ་པ་དང་མ་འབྲེལ་བའི་ཡུལ་ཅན་ཉིད་ཀྱི་ས་ཕྱོགས་དག་པའི་

རྣམ་པ་མཐའ་གཅིག་ཏུ་སོ་སོར་ངེས་པ་དེ་ལས་གཞན་བུམ་འཛིན་བསལ་བ་ནི་གཞན་

མ་ཡིན་ཏེ་དེ་ཉིད་ཡིན་ནོ། །མྱོང་བ་དག་འཛིན་དེ་ཉིད་ནི་ས་ཕྱོགས་དག་པའི་རྣམ་པ་

དེ་ངེས་པ་ཡིན་པའི་ཕྱིར། ས་ཕྱོགས་དག་འཛིན་དེ་ཉིད་ཡོད་ཅེས་ངེས་པར་བྱེད་པ་

ཉིད་གཞན་མྱོང་བ་བུམ་འཛིན་མེད་དོ་ངེས་པར་བྱེད་དེ་འདིར་ཤུགས་ཀྱིས་ཞེས་མི་

སྦྱོར། འོན་ཀྱང་དེར་སྣང་རུང་གི་བུམ་པ་ཡོད་ན་ས་ཕྱོགས་དག་པ་དམིགས་པར་མི་

འགྱུར་བ་ལས་དམིགས་པ་ངེས་པའི་ཤུགས་ཀྱིས་གཞན་སྣང་རུང་གི་བུམ་པ་མེད་དོ་

ཞེས་ངེས་པར་བྱེད་དོ། །ནམ་གྱི་ཚེ་ངེས་ན། སྣང་རུང་མི་དམིགས་པས་གཞན་མེད་

པར་ཐ་སྙད་བྱེད་པའི་ཚེ་ངེས་པས་ན་འདི་མངོན་སུམ་གྱི་བྱེད་པ་མིན་ནོ། །མངོན་

སུམ་གྱི་བྱ་བ་རྣལ་མ་ནི་འདི་དམིགས་ལ་འདི་མི་དམིགས་སོ་ཞེས་པ་ཉིད་ཡིན་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ནོ། །ཁྱད་པར་ནི་དམིགས་པས་ལས་གཞན་མེད་པར་ངེས་པ་དེའི་ཕྱིར་ས་ཕྱོགས་

དག་པ་གཅིག་ཏུ་ངེས་པར་དམིགས་པ་ནི་གཞན་བུམ་པ་མི་དམིགས་པ་ཡིན་ཏེ། གང་

ལས་གང་མེད་པར་ངེས་པ་དེ་ནི་དམིགས་པར་རིགས་པའི་ཕྱིར་རོ། །བུམ་པ་མི་

དམིགས་པ་མ་ཡིན་དགག་ཏུ་གྱུར་པ་དེ་སྣང་རུང་གི་བུམ་པ་མེད་པའི་ཐ་སྙད་འགྲུབ་

པའི་རྒྱུ་ཡིན་ཏེ། སྣང་རུང་གི་བུམ་པ་མ་དམིགས་པར་ངེས་པའི་རྒྱུ་ཡིན་པའི་ཕྱིར། དེ་

ཡང་རང་རིག་པའི་མངོན་སུམ་གྲུབ་པ་ཡིན་པས་ཤེས་པའི་རྒྱུ་བྱེད་ཅིང་མངོན་སུམ་

གྱིས་གྲུབ་པས་རྩོད་པ་གཉིས་ཀ་སྤངས་པ་ཡིན་ནོ། །

གཉིས་པ་ལ་བཞི་སྟེ་མུན་ནང་དུ་ལག་པ་བྱུགས་པ་ལས་དང་རྐྱེན་གཞན་ཚང་

བའི་མ་དམིགས་པ་དང༌། ཡུལ་ཅན་མེད་པའི་རྟགས་ཀྱིས་དང༌། དངོས་པོ་མེད་པའི་

ཚད་མས་མེད་པར་རྟོགས་པས་ཁྱད་པར་ཅན་དམིགས་པ་ལ་མི་ལྟོས་པ་དགག་པ་

བཞིའི་དང་པོ་ལ། ཁས་བླངས་བརྗོད་པ་ནི། གལ་ཏེ་རང་ལས་ཁྱད་པར་ཅན་ཤེས་པ་

གཅིག་ལ་འགྲེ་བའི་ཤེས་པ་མེད་ཀྱང་ལ་ལར་མེད་པའི་ཐ་སྙད་ཀྱི་བློ་འགྱུར་བ་མ་ཡིན་

ནམ་སྟེ་ཡིན་ནོ། །དཔེར་ན་མུན་ཁུང་དུ་ལག་པ་བྱུགས་པས་བུམ་པ་མེད་པར་ངེས་པ་

བཞིན་ནོ་ཞེ་ན། དགག་པ་ནི། མུན་ཁུང་དེར་ཡང་ལག་པ་བྱུགས་པས་དེ་ལྟར་བུམ་

མེད་དུ་རྟོགས་པ་ཆོས་ཅན། ཁྱད་པར་ཅན་དམིགས་པ་ལ་མི་ལྟོས་པར་བུམ་མེད་

རྟོགས་པ་མ་ཡིན་ཏེ། ཤེས་པ་གཅིག་ལ་འགྲེ་བའི་བྱུགས་པའི་ལག་པའི་ནང་གི་རེག་

པ་བུམ་པའི་རེག་བྱས་དག་པའི་ཁྱད་པར་ཅན། དམིགས་པ་ལས་གཞན་བུམ་པ་མེད་

པར་རྟོགས་པའི་ཕྱིར་རོ། །གལ་ཏེ་ལག་པ་བྱུག་དགོས་སྙམ་པའི་རྩོལ་བ་ལས་འབྲས་

བུ་སྟོན་རིན་ཆེན་གྲུབ།

བུ་ལག་པ་བྱུགས་པར་རྟོགས་པ་ཡིན་གྱི་རིག་པ་དམིགས་པས་མིན་ནོ་ཞེ་ན། “རྩོལ
1
་

བ་ཡོད་ཀྱང་བྱུགས་པར་རྗེས་སུ་དཔག་མི་ནུས་ཏེ་རྒྱུ་ལས་འབྲས་བུ་ངེས་པར་འགྱུར་

བ་མ་ཡིན་པའི་ཕྱིར། རྩོལ་བ་མེད་ཀྱང་བླ་སྟེ་མུན་ཁུང་དུ་ལག་པ་གྱེན་དུ་འགྲེང་སྟེ་

གཉིད་རྩོམ་པ་ན་འོག་ཏུ་ལྷུང་བ་དམིགས་པས་བྱུགས་པར་རྟོགས་པས་རྩོལ་བ་རྟོགས་

པའི་ཡན་ལག་མ་ཡིན་ཞིང་འཁྲུལ་ལོ། །ནང་གི་རིག་པའི་ཁྱད་པར་དམིགས་པ་གང་

ལ་ཡུལ་ནས་ཡུལ་དུ་རྒྱུ་བའི་ལག་པ་སྔོན་དུ་མཐོང་ནས་ངའི་ལག་པས་བྱུགས་སོ་

ཞེས་བྱ་བར་འགྱུར་བ་རེག་པའི་ཁྱད་པར་དམིགས་པ་དེ་ཉིད་ལས་བུམ་པ་མེད་པར་

རྟོགས་པ་ཡིན་ཏེ། རེག་པའི་ཁྱད་པར་དམིགས་པ་དེ་མེད་ན་གཉིད་ལོག་སོགས་ཀྱི་

ཚེ་བྱུགས་པ་ཡོད་ཀྱང་བུམ་པ་མེད་པར་མི་རྟོགས་པའི་ཕྱིར་རོ། །ཛྙཱ་ན་ཤྲཱི་ནི། བར་

སྣང་སྟོང་པའི་རེག་པ་ལ་འཆད་དོ། །

གཉིས་པ་ལ། ཁས་བླངས་ནི། གལ་ཏེ་བུམ་པ་དམིགས་པའི་རྐྱེན་རྣམས་ཡོད་

པ་ན་དམིགས་སུ་རུང་བ་བུམ་པ་དེ་མི་དམིགས་པས་བུམ་པ་མེད་པ་གྲུབ་བོ། །དེའི་

ཕྱིར་གཉིད་ལོག་པ་དང་མྱོས་པ་དང་བརྒྱལ་བ་ལ་སོགས་པའི་གནས་སྐབས་སུ་བུམ་

སོགས་འགའ་ཞིག་མེད་པར་རྟོགས་པར་མི་འགྱུར་ཏེ། དེ་ན་དམིགས་པའི་རྐྱེན་དབང་

པོའི་ནུས་པ་མ་ཉམས་པ་འབྲས་བུ་བྱེད་ནུས་དང་རུང་བའི་ཡིད་ལ་བྱེད་པ་ལ་སོགས་

ཉིད་མེད་པའི་ཕྱིར་རོ། །དེས་ན་ཁྱད་པར་ཅན་ཤེས་པ་གཅིག་ལ་འགྲེ་བའི་དམིགས་པ་

མེད་པའི་ཕྱིར་གཉིད་ལོག་སོགས་དེར་བུམ་སོགས་འགའ་ཡང་མེད་པར་མ་རྟོགས་པ་

ནི་མ་ཡིན་ནོ། །འོ་ན་ཅིས་མི་རྟོགས་ཤེ་ན། རྒྱུ་ཚོགས་པ་ཅན་གྱིས་དམིགས་སུ་རུང་

1  [མ་ཕྱི། ༤༢༨བ༣ན།   རྩལ    * རྩོལ]



  559  

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

བ་དེ་འདྲ་བའི་མི་དམིགས་པ་ཉིད་མེད་པའི་ཕྱིར་རོ་ཞེ་ན། དགག་པ་ནི། མ་དམིགས་

པར་བརྗོད་པར་བྱ་བ་འདིར་ཡང་ཁྱོད་ཀྱིས་ཁྱད་པར་དང་པོ་དམིགས་པའི་རྒྱུ་གཞན་

ཡོད་པ་ན་ཞེས་བྱ་བ་ཆོས་ཅན། དབང་སོགས་ལས་དམིགས་པའི་ཤེས་པ་འཇུག་པ་

སྟེ་སྐྱེ་བར་སྟོན་བྱེད་དུ་ཐལ། དབང་པོ་ལ་སོགས་པ་དེ་དག་རང་འབྲས་ཤེས་པ་བསྐྱེད་

པ་ལ་ནུས་པ་ཉམས་པ་མེད་པར་སྟོན་པར་བྱེད་པ་ཡིན་པའི་ཕྱིར། ཁྱབ་པ་ཡོད་དེ། 

གང་གི་ཚེ་དབང་སོགས་དེ་དག་གི་འབྲས་བུ་ཤེས་པ་འཇུག་པ་ན་རྩོམ་པ་དེའི་ཚེ་

དབང་སོགས་དེ་དག་ནུས་པ་མ་ཉམས་པར་འགྱུར་གྱི་འབྲས་བུ་མི་སྐྱེ་ན་ནུས་པ་མ་

ཉམས་པར་འགལ་བའི་ཕྱིར་རོ། །འབྲས་བུ་ཤེས་པ་འཇུག་པ་དེ་ཡང་དམིགས་པ་ཉིད་

ཡིན་པའི་ཕྱིར་རོ། །ཁྱོད་ཀྱིས་ཁྱད་པར་གཉིས་པ་དམིགས་སུ་རུང་བ་མ་དམིགས་

པས་ཤེས་བརྗོད་པས་ཀྱང་ཆོས་ཅན། ཁྱད་པར་ཅན་དམིགས་པ་དེ་ཉིད་ཀྱི་དོན་

གཞན་དང་མ་འདྲེས་པའི་རྣམ་པ་གཅིག་ཏུ་ངེས་པར་བསྟན་པར་ཐལ་ཏེ། ཁྱད་པར་

ཅན་དམིགས་ལ་དོན་གཞན་དམིགས་རུང་མ་དམིགས་པར་བསྟན་པའི་ཕྱིར། དེ་

གཉིས་འདོད་ན། ཁྱད་པར་དང་པོས་ཁྱད་པར་ཅན་དམིགས་པ་དང་གཉིས་པས་

གཞན་མ་དམིགས་པར་བསྟན་པ་དེའི་ཕྱིར་ཁྱེད་ཀྱིས་ཀྱང་ཁྱད་པར་ཅན་དམིགས་པ་

ཉིད་གཞན་མི་དམིགས་པ་ཡིན་པར་དོན་གཞན་གྱིས་བརྗོད་དོ། །

གསུམ་པ་ལ། བསྟན་བཤད་གཉིས་ཀྱི་དང་པོ་ནི། དམིགས་པ་ཉིད་མི་

དམིགས་པ་ཡིན་པ་ལས་གཞན་དུ་ཡུལ་བུམ་སོགས་ཀྱིས་དོན་མེད་པ་ཉིད་ནི་ཡུལ་

ཅན་མི་དམིགས་པ་ལས་རྟོགས་པར་འགྱུར་ན་ཡུལ་ཅན་མེད་པ་ཆོས་ཅན། དེས་

བུམ་མེད་སྒྲུབ་ན་སྒྲུབ་བྱེད་ཐུག་མེད་ལ་ལྟོས་པར་འགྱུར། དེ་ཡང་ཡུལ་ཅན་

བུ་སྟོན་རིན་ཆེན་གྲུབ།

དམིགས་པ་མེད་པ་ཉིད་གཞན་གྱིས་སྒྲུབ་དགོས་དེ་ཡང་གཞན་གྱིས་སྒྲུབ་དགོས་

པ་ཡིན་པའི་ཕྱིར་རོ། །

གཉིས་པ་ནི། ཁྱད་པར་ཅན་དམིགས་པས་གྲུབ་པ་དེ་ལྟ་མ་ཡིན་ཏེ། གལ་ཏེ་

རང་གི་ཡུལ་ཅན་གྱི་ཤེས་པ་མེད་པས་ཡུལ་བུམ་སོགས་ཀྱི་དངོས་པོ་མེད་པར་གྲུབ་

ན། ཡུལ་ཅན་དེ་མེད་པ་ཆོས་ཅན། དེས་ཡུལ་གྱི་དངོས་པོ་མེད་པར་སྒྲུབ་ན་སྒྲུབ་བྱེད་

ཐུག་པ་མེད་པ་དགོས་པར་འགྱུར། དེ་ཡང་མི་དམིགས་པ་གཞན་གྱིས་སྒྲུབ་དགོས། 

གཞན་དེའང་གཞན་གྱིས་སྒྲུབ་དགོས་པའི་ཕྱིར། འདོད་ན། དེ་ལས་ཡུལ་གྱི་དངོས་པོ་

མེད་པར་མི་རྟོགས་པ་ཉིད་དུ་འགྱུར། དེས་ཡུལ་གྱི་དངོས་པོ་མེད་པར་སྒྲུབ་ན་སྒྲུབ་

བྱེད་ཐུག་མེད་དགོས་པའི་ཕྱིར་རོ། །སྐྱོན་མེད་དེ། ཤེས་པ་བཞིན་དུ་རང་རིག་གིས་

གྲུབ་བོ་ཞེ་ན། མྱོང་བ་མེད་པ་ནི་ཆོས་ཅན། རང་ཉིད་ཀྱིས་གྲུབ་པ་སྟེ་རྟོགས་པ་མ་ཡིན་

ཏེ། མེད་དགག་ཡིན་པའི་ཕྱིར། ཁྱབ་པ་མེད་ན། ཡུལ་མེད་དགག་དེ་ཆོས་ཅན། དེ་

ཡང་རང་ཉིད་ལས་རྟོགས་པར་ཐལ། རང་ཉིད་ལས་རྟོགས་པའི་ཡུལ་ཅན་མེད་དགག་

དེ་དང་མེད་དགག་ཏུ་ཁྱད་པར་མེད་པའི་ཕྱིར་རོ། །དེའི་རྒྱུ་མཚན་མྱོང་བ་ནི་རིག་པའི་

རང་བཞིན་ཡིན་པའི་ཕྱིར་བདག་ཉིད་ཀྱི་ཁྱད་པར་རང་རིག་ལས་སྒྲུབ་བྱེད་གཞན་ལ་

ལྟོས་པ་མེད་པ་ཡིན་གྱི་མེད་པ་ནི་རང་ཉིད་ཀྱིས་གྲུབ་པ་དེ་ལྟ་མ་ཡིན་ཏེ། རིག་པ་མིན་

པའི་ཕྱིར་རོ། །

བཞི་པ་ལ། ཁས་བླངས་བརྗོད་པ་ནི། གཞོན་ནུ་མ་ལེན་ན་རེ། གལ་ཏེ་གང་

ལས་སྒྲུབ་བྱེད་ཐུག་མེད་ཀྱི་སྐྱོན་འདིར་འགྱུར་བ་དངོས་པོ་རྣམས་ཀྱི་རང་གི་ཡུལ་

ཅན་གྱི་ཤེས་པ་མེད་པ་ཡུལ་ཅན་གྱི་དངོས་མེད་པར་གྲུབ་པ་མ་ཡིན་ལ། ཁྱེད་ཀྱིས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

རང་ལས་ཁྱད་པར་ཅན་གྱི་ཤེས་པ་ཡོད་པ་ལས་ཀྱང་ཡུལ་མེད་པར་འགྲུབ་པ་མ་ཡིན་

ནོ། །འོ་ན་ཅི་ལས་འགྲུབ་ཅེ་ན། བུམ་པ་དམིགས་པ་མེད་དོ་ཞེས་བྱ་བ་དངོས་པོ་མེད་

པ་ལ་དམིགས་པ་གང་ཡིན་པ་དེ་ཉིད་ལས་ཡུལ་བུམ་མེད་ཀྱི་ཐ་སྙད་དུ་གྱུར་པ་ཡིན་

ལ། དེ་ཡང་མངོན་སུམ་ནི་མེད་པའི་ཡུལ་ཅན་དུ་འགལ་བའི་ཕྱིར་དེས་མ་བཟུང་བ་

འཛིན་པས་རང་རྒྱུད་པ་ཡིན་གྱི་དྲན་པ་མིན་པས་དངོས་པོ་མེད་པ་ཞེས་བྱ་བའི་ཚད་

མ་ཡིན་ནོ་ཞེ་ན། 

འདི་དགག་པ་ལ་གསུམ་སྟེ། སྤྱིར་དངོས་མེད་དངོས་སུ་རྟོགས་པ་དང༌། བྱེ་བྲག་

ཏུ་རང་རྒྱུད་པ་དང༌། ཚད་མ་ཡིན་པ་དགག་པའི་དང་པོ་ལ། ཆོས་མཆོག་ན་རེ། ཚད་མ་

ཡིན་ན་ཡུལ་ལས་དངོས་སུའམ། བརྒྱུད་ནས་སྐྱེ་བས་ཁྱབ་པས་དངོས་མེད་ལས་སྐྱེ་མི་

སྲིད་པས་དེ་རྟོགས་ཀྱི་ཚད་མ་མེད་ཅེས་འཆད་དོ། །རེ་ཞིག་འདི་ལྟར་སྦྱར་ཏེ་ཐལ་བ་

དགོད། རྟགས་སྒྲུབ། དོན་བསྡུ་བའི་དང་པོ་ནི། འདོད་ཚུལ་དེ་ལྟ་ན་འོ་ན་དངོས་པོ་མེད་

པ་དེ་ཆོས་ཅན། རྟགས་ལ་མ་བརྟེན་པར་གཞན་རིག་ཚད་མས་དངོས་སུ་རྟོགས་པ་དེ་

ག་ལས་འགྱུར་ཏེ་མི་འགྱུར་བར་ཐལ། གང་གིའང་རྒྱུ་མིན་པའི་ཕྱིར་རོ། །

གཉིས་པ་ནི། རྟགས་མ་གྲུབ་ན། དངོས་པོ་མེད་པ་ནི་ཆོས་ཅན། དངོས་སམ་

བརྒྱུད་པས་འགའི་ཡང་རྒྱུ་མ་ཡིན་ཏེ། ནུས་པ་མེད་པའི་ཕྱིར་ཏེ། རྟགས་མ་གྲུབ་ན། 

དངོས་མེད་དུ་འགལ་ཏེ། ནུས་པ་ནི་དངོས་པོ་མཚན་ཉིད་དེ་རང་བཞིན་ཡིན་པའི་ཕྱིར་

རོ། །དང་ཞེས་པ་མཐར་སྦྱར་བ་རིམ་པ་བཞིན་ནོ། །གཞན་ཡང་དངོས་མེད་དེ་ཆོས་

ཅན། དེ་ལས་འབྲས་བུ་སྐྱེ་བ་རྟག་ཏུ་འབྱུང་བར་ཐལ་བར་འགྱུར། དེ་ལས་འབྲས་བུ་

སྐྱེད་པའི་ནུས་པ་ཉམས་པ་མེད་པར་རྟག་པའི་ཕྱིར་རོ། །ཁྱབ་པ་ཡོད་དེ། རྟག་ན་

འབྲས་བུ་སྐྱེད་པ་རྐྱེན་ལ་ལྟོས་པ་མེད་པའི་ཕྱིར། མ་གྲུབ་སྟེ། ལྟོས་སོ་ཞེ་ན། དངོས་

མེད་ཆོས་ཅན། རྐྱེན་ལས་ཁྱད་པར་ཐོབ་པར་ཐལ་ཏེ། རྐྱེན་ལ་ལྟོས་ནས་འབྲས་བུ་

སྐྱེད་པའི་ཕྱིར། ཁྱབ་པ་ཡོད་དེ། རྐྱེན་ལ་ལྟོས་པ་ནི་རྐྱེན་ལས་ཁྱད་པར་ཐོབ་པའི་

མཚན་ཉིད་ཡིན་པའི་ཕྱིར། འདོད་ན། དེ་ཆོས་ཅན། དངོས་པོ་མེད་པར་མི་འགྱུར་བར་

ཐལ། རྐྱེན་ལས་ཁྱད་པར་ཐོབ་པའི་ཕྱིར། ཁྱབ་པ་ཡོད་དེ། ཁྱད་པར་སྔ་མ་དོར་ནས་

གཞན་གསར་དུ་ཐོབ་པ་དེ་ཡང་དངོས་པོའི་མཚན་ཉིད་ཡིན་པའི་ཕྱིར་རོ། །དེར་མ་

ཟད་སྐྱོན་འདི་ཡང་ཡོད། དངོས་པོ་མེད་པ་ཞེས་བྱ་བའི་སྒྲས་དངོས་པོ་བཀག་པ་

བརྗོད་པ་ཡིན་ཏེ། དེས་ན་དངོས་པོ་མེད་པ་ལས་སྐྱེའོ་ཞེས་བྱ་བའི་ངག་གི་དོན་ནི་

དངོས་པོ་ལས་མི་སྐྱེའོ་ཞེས་རྒྱུ་དངོས་པོ་ཡིན་པ་བཀག་པ་བྱས་པར་འགྱུར་ཏེ་དགག་

པའི་བསྡུ་བ་གཞི་མཐུན་ནམ་ཐ་དད་གང་དང་འབྲེལ་བའི་དོན་དེ་ལས་གཞན་བཟློག་

པར་བྱེད་དེ་བྲམ་ཟེ་དངོས་པོ་མེད་པ་དང་དངོས་པོས་བྱས་པ་མེད་ཅེས་པ་བཞིན་

ནོ། །དགག་པའི་བསྡུ་བ་ཕྱི་མའི་ཚིག་གི་དོན་མེད་པའི་རྫས་ལ་འཇུག་པས་སྐྱོན་མེད་

དོ་ཞེ་ན། དངོས་པོ་བཀག་པ་དེ་ལྟར་མ་ཡིན་ན་དངོས་པོ་མེད་པ་ཞེས་དོན་དངོས་པོ་

ཉིད་འགའ་ཞིག་མིང་གཞན་གྱིས་བརྗོད་པར་འགྱུར་རོ། །

གསུམ་པ་ནི། དངོས་མེད་དེ་ནི་ཆོས་ཅན། རྟགས་ལ་མ་བརྟེན་པར་གཞན་

རིག་ཚད་མའི་ཁྱད་པར་གྱི་དངོས་སུ་རྟོགས་པ་སྲིད་པ་མ་ཡིན་ནོ། །རྒྱུ་མ་ཡིན་པ་

དེའི་ཕྱིར་རོ། །

གཉིས་པ་ནི། ས་ཕྱོགས་དག་པ་མངོན་སུམ་གྱིས་མཐོང་བའི་དེ་མ་ཐག་པར་

བུམ་མེད་ལ་རྟོག་པ་ཡང་ཆོས་ཅན། མངོན་སུམ་གྱིས་གཟུང་བ་མི་འཛིན་པའི་རང་

རྒྱུད་པར་མི་འགྱུར་བར་ཐལ། མངོན་སུམ་དེའི་སྟོབས་ལས་སྐྱེས་པའི་ངེས་ཤེས་ཡིན་

པའི་ཕྱིར། ཁྱབ་པ་ཡོད་དེ། དེ་ལྟ་ན་ནི་མངོན་སུམ་དེ་ཉིད་བུམ་མེད་དེ་ལ་རྟོགས་པར་

ནུས་པ་ཡིན་པའི་ཕྱིར། མངོན་སུམ་དེ་ཉིད་ཚད་མར་འགྱུར་གྱི་དེས་རྟོགས་ཟིན་ལ་

འཇུག་པའི་རྟོག་པ་དེ་ཚད་མ་མིན་ནོ། །མངོན་སུམ་མེད་པས་ཡུལ་ཅན་མིན་པས་ཡུལ་

མ་ཡིན་པ་ལ་ཚད་མར་འགལ་ལོ་ཞེ་ན། མངོན་སུམ་གྱི་ས་ཕྱོགས་དག་པ་དེའི་རྣམ་པ་

ངེས་པའི་ཤུགས་ཀྱིས་གཞན་བུམ་ཡོད་སྤོང་བའི་ཕྱིར་བུམ་མེད་ལ་མངོན་སུམ་གྱི་རྣམ་

པའི་སྟོབས་ཀྱིས་ཐ་སྙད་བྱེད་པས་ན་མངོན་སུམ་ཚད་མ་ཡིན་ཏེ། དཔེར་ན། མངོན་

སུམ་གྱི་གཟུང་བ་ལ་མངོན་སུམ་གྱི་སྟོབས་ཀྱིས་ཐ་སྙད་བྱེད་པས་མངོན་སུམ་ཚད་མ་

ཡིན་པ་བཞིན་ནོ། །དེའང་ས་ཕྱོགས་རྣམ་པ་གཞན་བུམ་པ་དང་འདྲེས་ན་བུམ་ཡོད་དེ་

སྤོང་བ་མེད་པའི་ཕྱིར་མ་འདྲེས་པ་ངེས་པས་འདྲེས་པས་གཞན་སྤོང་ངོ་། །

གསུམ་པ་ནི། མངོན་སུམ་ཉིད་མེད་པ་ལ་ཚད་མ་ཡིན་པ་དེའི་ཕྱིར་མངོན་

སུམ་གྱི་རྗེས་སུ་འདི་ན་བུམ་པ་མེད་དོ་སྙམ་པའི་མི་དམིགས་པའི་རྣམ་རྟོག་འདི་ནི་

ཆོས་ཅན། ཚད་མ་མ་ཡིན་ནོ། །ས་ཕྱོགས་དག་འཛིན་གྱི་ཚད་མ་གཞན་གྱི་སྟོབས་

ལས་སྐྱེས་པའི་ངེས་ཤེས་ཡིན་གྱི་རང་རྒྱུད་པ་མིན་པའི་ཕྱིར། རྟགས་གྲུབ་སྟེ། དབང་

པོ་ལ་བརྟེན་པ་མ་ཡིན་ཏེ། མེད་པ་སྐྱེད་བྱེད་མིན་པའི་ཕྱིར་རོ། །རྟགས་ལ་མི་བརྟེན་

ཏེ། མེད་པ་ལ་རྟགས་མེད་པར་གཏན་ཚིགས་ཐིགས་པར་བཤད་པའི་ཕྱིར་རོ། །རྟགས་

མ་གྲུབ་སྟེ། སྣང་རུང་མི་དམིགས་པའི་རྟགས་ལས་རྟོགས་སོ་ཞེ་ན། ས་ཕྱོགས་དག་

པ་མཐོང་བ་གང་གིས་དེ་མ་ཐག་པར་ས་ཕྱོགས་དམིགས་སོ་བུམ་པ་མི་དམིགས་སོ་

ཞེས་སྒྲུབ་པ་དང་དགག་པའི་རྣམ་པར་རྟོགས་པར་འགྱུར་བའི་རྒྱུ་དེ་ལྟར་ས་ཕྱོགས་

དག་འཛིན་དུ་སྐྱེས་པ་དེ་ནི་དོན་མཐོང་བའི་མངོན་སུམ་ཉིད་ཡིན་ནོ། །དཔེར་ན་སྔོན་

པོ་མཐོང་བ་ན་དམིགས་པ་འདི་ནི་སྔོན་པོ་ཡིན་གྱི་སེར་པོ་ནི་མ་ཡིན་ནོ་ཞེས་བྱ་བ་ལྟ་

བུའོ། །དེས་ན་དམིགས་པ་དགག་སྒྲུབ་མངོན་སུམ་གྱིས་མཐོང་ནས་རྟོག་པ་བསྐྱེད་

པས་ན་དགག་པའི་མངོན་སུམ་གྱིས་བུམ་པ་མེད་པར་ངེས་པས་བུམ་མེད་ལ་མངོན་

སུམ་ཉིད་ཚད་མ་ཡིན་ལ་མེད་པ་མངོན་སུམ་གྱིས་ངེས་ཀྱང་བལྟར་མི་རུང་བ་དག་

ཀྱང་ཡོད་སྲིད་པས་མེད་པའི་ཐ་སྙད་ལ་ཐེ་ཚོམ་ཟ་བས་ན་སྣང་རུང་མི་དམིགས་པས་

མངོན་སུམ་གྱིས་ངེས་པའི་བུམ་པ་མེད་པའི་ཐ་སྙད་དུ་བྱེད་པ་ཡིན་ནོ། །དམིགས་པ་

དགག་སྒྲུབ་མངོན་སུམ་གྱིས་རྟོགས་པ་དེའི་ཕྱིར་དེའི་རྗེས་ཀྱི་སྒྲུབ་རྟོགས་རྟོགས་ཟིན་

ལ་འཇུག་པས་ཚད་མ་མིན་པ་བཞིན་དུ་དགག་རྟོགས་ཀྱང་རྟོགས་ཟིན་ལ་འཇུག་པས་

ཚད་མིན་དུ་བསྟན་པའི་ཕྱིར་དེ་དག་ནི་ཚད་མ་མ་ཡིན་ནོ་ཞེས་གཉིས་ཀ་བརྗོད་དོ། །

གཉིས་པ་ནི། བལྟར་རུང་ལ་ཁྱད་པར་ཅན་གྱི་ཤེས་པས་མེད་པར་རྟོགས་ན་

བལྟར་མི་རུང་ལ་མེད་པར་ཇི་ལྟར་རྟོགས་ཤེ་ན། མི་སྣང་བ་དམིགས་པ་ཆོས་ཅན། 

གཞན་དུ་གཞག་པ་ཡོད་ངེས་ཐ་སྙད་འགོག་ནུས་པར་འགྱུར་ཏེ། ཡོད་མེད་ངེས་པར་

མི་རུང་བའི་ཕྱིར། དཔེར་ན། སེམས་ཅན་གཞན་ལ་སྒྲུབ་བྱེད་ཀྱི་རྟགས་ཡང་དག་མེད་

པ་ཅན་གྱི་རྣམ་རྟོག་དང་འདོད་ཆགས་ལ་སོགས་པ་ཡོད་མེད་དུ་མི་འགྲུབ་པ་བཞིན། 

དེས་ན་དེ་དག་ཆོས་ཅན། རྟགས་མི་མཐུན་ཕྱོགས་ལ་ལྡོག་པ་སྒྲུབ་པར་ནུས་པ་མ་

ཡིན་ཏེ། འབྲས་བུ་རྟགས་མི་མཐུན་ཕྱོགས་ལ་མེད་པར་ངེས་པ་མེད་པ་ཅན་ཡིན་པའི་

ཕྱིར་རོ། །ཡང་དག་པའི་གཏན་ཚིགས་ལ་ཆོས་ཅན། མི་མཐུན་ཕྱོགས་ལས་ལྡོག་པ་

སྒྲུབ་བྱེད་དང་པོ་སྣང་རུང་མ་དམིགས་པའི་དབང་དུ་བྱས་པ་སྟེ་དགོས་པ་ཡིན་ཏེ། མི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

མཐུན་ཕྱོགས་ལ་མེད་པར་ངེས་དགོས་པའི་ཕྱིར། རྟགས་གྲུབ་སྟེ། མི་མཐུན་ཕྱོགས་

ལ་མེད་པ་ལ་སོགས་པའི་ཚུལ་གསུམ་ངེས་པས་བསྒྲུབ་བྱ་སྒྲུབ་པའི་ཕྱིར་རོ། །

གསུམ་པ་ནི། སྣང་རུང་མི་དམིགས་པ་འདི་ཇི་ལྟར་སྦྱར་བར་བྱ་ཞེ་ན། བསྟན་

བཤད་གཉིས་ཀྱི་དང་པོ་ནི། སྣང་རུང་མི་དམིགས་པ་རང་གི་སྦྱོར་བ་དག་ལ་དགག་

བྱའི་རང་བཞིན་དང་ཁྱབ་བྱེད་དང་རྒྱུ་དགག་པའི་སྒོ་ནས་མི་དམིགས་པ་དེའི་རང་གི་

ངོ་བོ་རྟགས་སུ་སྦྱོར་བའམ་སྒྲུབ་པའི་སྒོ་ནས་སྦྱོར་ན་དགག་བྱའི་དོན་ལ། དོན་བྱེད་

ཀྱི་ངོ་བོ་རྟགས་སུ་སྦྱོར། གཅིག་རྒྱུ་མ་ཚང་བ་མེད་པར་འབྱུང་བ་ཡོད་པ་ན་གཞན་

ཡོད་པ་ལས་མེད་པའི་ཕྱིར། ལྷན་ཅིག་མི་གནས་འགལ་ཡིན་པའི་ཕྱིར་རོ། །འམ་ཞེས་

པ་ཕན་ཚུན་སྤང་འགལ་སྡུད་པའོ། །

གཉིས་པ་ལ། འབྲེལ་ཡུལ་བཀག་པ་དང༌། འགལ་ཟླ་སྒྲུབ་པའི་སྦྱོར་བ་གཉིས་

ཀྱི་དང་པོ་ནི། གང་གི་ཚེ་མེད་པར་ངེས་པའི་ཐ་སྙད་ཀྱི་འབྲས་བུ་ཅན་ཏེ་རྒྱུ་རྟགས་མི་

མཐུན་ཕྱོགས་ལས་ལྡོག་པ་སྒྲུབ་པའི་མི་དམིགས་པ་དེ་རང་ཉིད་དགག་བྱ་མེད་པར་

བསྒྲུབ་པའི་ཕྱིར། རྟགས་སུ་རབ་ཏུ་སྦྱོར་བ་དེའི་ཚེ་མི་དམིགས་པ་རང་གི་ངོ་བོ་ཉིད་

ཀྱིས་སྦྱོར་བ། དཔེར་ན། འདི་ནང་དུ་བ་མེད་དེ། མི་དམིགས་པའི་ཕྱིར་རོ་ཞེས་པ་རང་

བཞིན་མི་དམིགས་པ་དང༌། འདི་ན་ཤི་་་ཤ་པ་མེད་དེ། ཤིང་མེད་པའི་ཕྱིར་རོ། །ཞེས་

པ་ཁྱབ་བྱེད་མི་དམིགས་པ་དང༌། འདི་ན་དུ་བ་མེད་དེ། མེ་མེད་པའི་ཕྱིར་ཞེས་བྱ་བ་

རྒྱུ་མི་དམིགས་པ་ལྟ་བུའོ། །

གཉིས་པ་ལ། ལྷན་ཅིག་མི་གནས་འགལ་དང༌། ཕན་ཚུན་སྤང་འགལ་སྒྲུབ་པའི་

སྦྱོར་བ་གཉིས་ཀྱི་དང་པོ་ནི། ཡང་ན་དགག་བྱ་གྲང་རེག་ལ་སོགས་པའི་དོན་ལ་གནོད་

བུ་སྟོན་རིན་ཆེན་གྲུབ།

བྱེད་མེ་ལ་སོགས་པའི་ངོ་བོ་ཉེ་བར་བཀོད་པའི་སྒོ་ནས་མི་དམིགས་པ་དེ་ཉིད་རབ་ཏུ་

སྦྱོར་ཏེ། དཔེར་ན། འདི་ན་གྲང་བའི་རེག་པ་མེད་དེ། མེ་ཡོད་པའི་ཕྱིར་རོ་ཞེས་བྱ་བ་

རང་བཞིན་འགལ་དམིགས་ལྟ་བུ་སྟེ། དེ་ལ་སོགས་པ་རྒྱས་པར་སྔར་དཔེར་བརྗོད་པ་

བཞིན་ནོ། །དོན་ལ་གནོད་བྱེད་ལྷན་ཅིག་མི་གནས་པའི་འགལ་བ་དེ་ཡང་ཇི་ལྟར་

རྟོགས་ཤེ་ན། གཞི་འགའ་ཞིག་ཏུ་གནོད་བྱ་རྒྱུ་མ་ཚང་བ་མེད་པ་ཅན་རྒྱུན་དུ་འབྱུང་

བ་ལས་གཞན་གནོད་བྱེད་སྟོབས་ལྡན་ཡོད་ན་ཡོད་སྟོབས་ཀྱིས་མེད་པའི་ཕྱིར་གནོད་

བྱ་གནོད་བྱེད་གཉིས་ཡུལ་གཅིག་ལ་གནས་པར་འགལ་བར་རྟོགས་ཏེ། དཔེར་ན། 

གྲང་བ་དང་དྲོ་བའི་རེག་པ་བཞིན་ནོ། །

གཉིས་པ་ལ། དངོས་འགལ་དང༌། བརྒྱུད་འགལ་གཉིས་ཀྱི་དང་པོ་ལ། བསྟན་

པ་ནི། ཕན་ཚུན་ཐ་དད་གྲུབ་པ་སྟེ་གང་ཞིག་གང་གཅད་ལྡོག་ཏུ་གནས་པའི་ཕྱིར་བརྟན་

པའི་དངོས་པོ་སྟེ། རྟག་པ་ཡོངས་སུ་སྤངས་ཙམ་ཉིད་འཇིག་པ་ཡིན་པ་དེ་གཉིས་

འགལ་བ་བཞིན་ནོ། །དེ་ཉིད་བཤད་པ་ནི། ལྷན་ཅིག་མི་གནས་འགལ་བས་ཡང་ན་ཕན་

ཚུན་སྤངས་ཏེ་གནས་པའི་མཚན་ཉིད་ཀྱིས་བདག་ཉིད་གཅིག་ཏུ་འགལ་བ་ཡིན་ཏེ། 

རྟག་མི་རྟག་བཞིན་ནོ། །སྔ་མ་ནི། རང་བཞིན་གཉིས་ལ་གནས་ལ་འདི་ནི་གཅིག་མེད་

པ་ཙམ་ཡིན་པས་ཐ་སྙད་དུ་བཀོད་དོ། །

གཉིས་པ་ལ་ལྔ་སྟེ། བསྟན། བཤད། དེས་སྒྲུབ་བྱེད་ཤིན་ཏུ་རྒྱས་པར་བཤད་

དེས་འགལ་བ་གཞན་བཤད། རྩོད་པ་སྤང་”བའི
1
་དང་པོ་ནི། མི་རྟག་པར་ཚད་མས་

གྲུབ་པས་རྟག་པ་ལ་གནོད་པའི་ཕྱིར་ཡང་རྟག་པ་དང་ཚད་མའི་རྒྱུ་རྟགས་བྱས་པ་

1  [མ་ཕྱི། ༢༣༢ན༧ན།   པའི    * བའི]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

འགལ་ཏེ། དཔེར་ན། ལྟོས་བཅས་དང་ངེས་དངོས་བཞིན་ནོ། །

གཉིས་པ་ནི། དངོས་འགལ་ལས་ཡང་ན་ཏེ་གནོད་བྱ་འགའ་ཞིག་གི་དེ་ཉིད་ལ་

ཚད་མས་གནོད་པར་བྱེད་པ་ཡིན་ན་ཚད་མ་དེའི་རྒྱུ་རྟགས་དང་ཡང་གནོད་བྱ་འགལ་

བར་འགྱུར་ཏེ། དཔེར་ན། ངེས་མ་ངེས་དངོས་འགལ་ལྟོས་བཅས་ལས་ངེས་མེད་ཚད་

མས་གྲུབ་པས་ངེས་པ་ལ་གནོད་པས་ལྟོས་པ་དང་ངེས་པའི་དངོས་པོ་འགལ་བ་

བཞིན་ནོ། །

གསུམ་པ་ལ། ཐལ་བ་དགོད། ཁྱབ་པ་སྒྲུབ། མ་ངེས་པ་སྤང་བའི་དང་པོ་ནི། 

ངེས་དངོས་ལ་གནོད་པའི་ཚད་མ་ཡང་འཇིག་པ་དེའི་རྒྱུ་བྱས་ཡོད་ཀྱི་རྒྱུ་ལས་གཞན་

ཡོད་དོ་ཞེ་སྨྲ་བ་རྣམས་ཀྱིས་སྐྱེ་བ་དང་ལྡན་པར་ཁས་བླངས་པ་བྱས་ཡོད་དག་ནི་

ཆོས་ཅན། འཇིག་པར་ངེས་པ་མེད་པར་ཐལ། འཇིག་པ་དེའི་ངོ་བོར་འགྱུར་བ་རང་རྒྱུ་

ལས་རྒྱུ་གཞན་ལ་ལྟོས་པའི་ཕྱིར་རོ། །”རྟགས
1
་ཁས་བླངས་སོ། །

གཉིས་པ་ནི། རྗེས་ཁྱབ་ཡོད་དེ། གང་ཞིག་དོན་གང་གིས་ངོ་བོར་འགྱུར་བ་

རང་རྒྱུ་ལས་རྒྱུ་གཞན་ལ་ལྟོས་པ་དེ་ནི་དོན་དེའི་ངོ་བོར་ངེས་པར་འགྱུར་བ་མ་ཡིན་

ཏེ། གོས་སེར་པོར་འགྱུར་བ་ཚོན་ལ་ལྟོས་པས་སེར་པོར་མ་ངེས་པ་བཞིན་ནོ། །ཁས་

བླངས་པ་རྟགས་མཚོན་པའོ། །

གསུམ་པ་ནི། འཇིག་པ་དེའི་རྒྱུ་ཕྱིས་འབྱུང་རྣམས་ཀྱང་འཇིག་པ་བསྐྱེད་པ་

དེར་ངེས་པའི་ཕྱིར་ལྟོས་བཅས་ངེས་དངོས་དང་འགལ་བའི་སྐྱོན་མེད་དོ་ཞེ་ན། ད་ལྟའི་

བྱས་ཡོད་འཇིག་པའི་རྒྱུ་ཕྱིས་འབྱུང་རྣམས་ཆོས་ཅན། ད་ལྟའི་བྱས་ཡོད་འཇིག་པར་

1  [མ་ཕྱི། ༢༣༢བ༣ན།   རྟག    * རྟགས]

བུ་སྟོན་རིན་ཆེན་གྲུབ།

བསྐྱེད་པར་ངེས་པ་མ་ཡིན་པར་ཐལ་ཏེ། ད་ལྟའི་བྱས་ཡོད་འཇིག་པར་བསྐྱེད་པ་ལ་རྒྱུ་

དེ་དག་ཚང་བ་དང་གེགས་མེད་པར་མ་ངེས་པའི་ཕྱིར་རོ། །དེའི་རྒྱུ་མཚན། རང་གི་

རྒྱུ་ཚོགས་ལ་རག་ལས་ནས་གྲུབ་པའི་བུམ་པ་ཆོས་ཅན། འཇིག་པ་ལ་མངོན་དུ་

ཕྱོགས་པའི་རྒྱུ་གཞན་མི་དགོས་པར་ཐལ། རྒྱུ་གཞན་ལ་མངོན་དུ་ཕྱོགས་པའི་རྒྱུ་

གཞན་མི་དགོས་པར་ཐལ། རྒྱུ་གཞན་ལ་རག་མ་ལས་པར་གྲུབ་ཟིན་པའི་ཕྱིར། འཇིག་

བྱེད་ཆོས་ཉིད་ཡིན་ན་སྐད་ཅིག་མར་འདོད་དགོས་ཏེ། སྐད་ཅིག་མིན་ན་མི་འཇིག་

པར་ཁྱད་པར་མེད་པས་སྔར་མི་འཇིག་པ་བཞིན་ཕྱིས་ཀྱང་མི་འཇིག་པས་ན་ཕྱིས་

འཇིག་ན་སྔར་ནས་རང་བཞིན་གྱི་འཇིག་གོ་ཞེས་པ་ཛྙཱ་ན་ཤྲཱིའོ། །ཆོས་མཆོག་ནི། མ་

ངེས་པའི་རྒྱུ་མཚན་གཞིག་བྱའི་དངོས་པོ་དེ་ཡོད་ན་དེ་ཆོས་ཅན། རང་གི་རྒྱུ་ཚོགས་

པ་ལ་རག་ལས་པ་གཞིག་བྱ་དེ་ལ་མངོན་དུ་ཕྱོགས་པ་འཇིག་པར་སྒྲུབ་བྱེད་གཞན་

དག་ཀྱང་ཡོད་པར་འགྱུར་བ་ནི་མ་ཡིན་པར་ཐལ་ཏེ། འཇིག་རྒྱུ་རྣམས་གཞིག་བྱེད་ལ་

རག་མ་ལས་པའི་ཕྱིར་རོ། །འཇིག་བྱེད་ནི་གཞིག་བྱ་ལ་རག་ལས་ཀྱི་རྒྱུ་གཞན་ལ་མི་

ལྟོས་སོ་ཞེ་ན། འཇིག་རྒྱུ་དེ་གཞིག་བྱ་དེ་ཙམ་ལ་ལྟོས་ཀྱི་གཞན་ལ་མི་ལྟོས་པའི་ཆོས་

ཡིན་ན་ཡང་གཞིག་བྱ་དེ་ཆོས་ཅན། སྐད་ཅིག་མར་འདོད་པར་འགྱུར། དེ་ལས་སྐད་

ཅིག་གཉིས་པར་འཇིག་རྒྱུ་གྲུབ། དེ་ཉིད་ལས་སྐད་ཅིག་གསུམ་པར་འཇིག་པའི་ཕྱིར། 

འོ་ན་སྐད་ཅིག་གཉིས་གནས་པས་སྐད་ཅིག་མར་འགལ་ཞེ་ན། སྐད་ཅིག་སྨོས་པ་ནི་

དུས་ཅུང་ཟད་མཚོན་པ་སྟེ། ལོ་ལ་སོགས་པར་གནས་པ་ལྡོག་པའོ། །

གཞིག་བྱ་ལས་འཇིག་བྱེད་སྐྱེ་བས་སྐད་ཅིག་མ་ཡིན་ནོ་ཞེ་ན། དངོས་པོ་དེ་

ཉིད་ལ་སྔ་ཕྱི་ཁྱད་པར་མེད་པའི་ཕྱིར་སྔར་འཇིག་པ་མེད་པ་སྐད་ཅིག་གཉིས་སུ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གནས་པ་ནི་ཕྱིས་ཀྱང་འཇིག་པ་མེད་པར་ཐལ་བའི་ཕྱིར་རོ། །འོ་ན་སྐད་གཅིག་

གཉིས་གནས་ནའང་འཇིག་པ་རྒྱུ་བཅས་སུ་འགྱུར་རོ་ཞེ་ན། ཁྱོད་མི་འདོད་པ་བརྗོད་

པ་ཡིན་གྱི་གནས་ལུགས་ལ་བུམ་པ་དེའམ་བུམ་པ་དེའི་རྒྱུ་མི་རྟག་པ་ཉིད་ཀྱིས་རྒྱུ་

ངེས་པར་བྱེད་པའི་རང་བཞིན་ཡིན་ན། བུམ་པའི་རྟག་པ་དེའི་ངོ་བོའམ་དེའི་རྒྱུ་མི་

རྟག་པ་དེ་སྐྱེད་པར་བྱེད་པར་ཅི་སྟེ་མི་འདོད་དེ་འདོད་པས་བུམ་པ་ལས་འཇིག་བྱེད་

སྐྱེ་དེ་ལས་འཇིག་གོ་ཞེས་བརྒྱུད་པས་ཅི་ཞིག་བྱ་སྟེ་མཐའ་རིང་ཞིག་ནས་འཇིག་ན་

ཡང་བུམ་པའམ་དེའི་རྒྱུ་དེའི་རང་གི་ངོ་བོ་ཉིད་འཇིག་པའམ་འཇིག་བྱེད་དེའི་ངོ་བོར་

ནུས་པའི་ཕྱིར་རོ། །

བཞི་པ་ནི། ལྟོས་བཅས་དང་ངེས་དངོས་འགལ་བར་བརྗོད་པ་འདིས་ནི་རེས་

འགའ་བའི་ངོ་བོ་ཉིད་ལྟོས་པ་མེད་པ་དང་འགལ་བ་ཡང་བཤད་པ་ཡིན་ཏེ། ལྟོས་པ་

ཡོད་མེད་དངོས་འགལ་རེས་འགའ་བ་ལྟོས་བཅས་ཀྱི་ཁྱབ་བྱ་ཡིན་པའི་ཕྱིར་ཏེ། གང་

རེས་འགའ་བ་དེ་ནི་ལྟོས་མེད་མ་ཡིན་ཏེ། གོས་ཚོན་བཞིན། ཞེས་པ་དང༌། ལྟོས་མེད་

ལ་ངེས་པར་འགྱུར་བས་ཁྱབ་པས་རེས་འགའ་བ་དང་འགལ་ཏེ། ལྟོས་མེད་ཀྱི་ཁྱབ་

སྒྲུབ་ཀྱི་སྦྱོར་བ་བཞིན་ནོ། །དེ་བཞིན་དུ་འདི་ན་བ་མོའི་རིག་པ་མེད་དེ། ལྕགས་གོང་

འབར་བ་ཡོད་པའི་ཕྱིར། ཞེས་སོགས་མཚོན་ནོ། །

ལྔ་པ་ནི། གལ་ཏེ་ལྟོས་བཅས་ངེས་པ་མེད་པ་དང་ངེས་པ་འགལ་བ་དེ་ལྟ་བུ་

དག་ཀྱང་ཕན་ཚུན་སྤངས་ཏེ་གནས་པའི་མཚན་ཉིད་ཁོ་ནས་འགལ་བ་ཡིན་ཏེ། ལྟོས་

བཅས་ཀྱིས་ཉེ་བར་གཞག་པའི་ངེས་པ་མེད་པས་ངེས་པ་ལ་གནོད་པའི་ཕྱིར་

རོ། །ལྟོས་བཅས་ཀྱི་རྟགས་ལ་བརྟེན་པའི་ཚད་མས་ནི་ངེས་པའི་འགལ་ཟླ་ངེས་མེད་

བུ་སྟོན་རིན་ཆེན་གྲུབ།

ཉེ་བར་འཇོག་ཅིང་སྒྲུབ་པར་བྱེད་པ་ཡིན་ནོ། །དེས་ན་རྟགས་རང་ཉིད་ཀྱིས་འགལ་བ་

མིན་གྱི་འགལ་ཟླ་སྒྲུབ་བྱེད་ཡིན་ལ། གནོད་པ་ནི། འགལ་ཟླ་དེ་ཉིད་ཀྱིས་གནོད་པ་

ཡིན་ཏེ། དེའི་ཕྱིར་ཚད་མས་གནོད་པས་འགལ་བ་ནི་སྔ་མ་ལས་གཞན་མ་ཡིན་པས་

དབྱེ་བ་མི་འཐད་དོ་ཞེ་ན། བདེན་ཏེ། འོན་ཀྱང་རང་ཉིད་དངོས་སུ་མི་འགལ་ཡང་

དངོས་སུ་འགལ་བའི་ཁྱབ་པའི་རང་བཞིན་གྱིས་ཀྱང་དོན་དུ་སྟེ་ཤུགས་ཀྱིས་ཏེ་

འགལ་བ་ཡིན་ཏེ། ཁྱབ་བྱེད་སྤངས་ན་ཁྱབ་བྱ་ཡང་སྤོང་བ་ཡིན་པའི་ཕྱིར། འགལ་བའི་

ཁྱབ་བྱ་དེ་རྟགས་སུ་ཉེ་བར་བཀོད་པས་མི་དམིགས་པའི་སྦྱོར་བར་འགྱུར་ཞེས་

བསྟན་པའི་ཕྱིར་ཚད་མས་གནོད་པའི་ཕྱིར་ཞེ་ན། དེ་སྐད་བརྗོད་དེ། དཔེར་ན། དཔེར་

བརྗོད་མ་ཐག་པའི་རེས་འགའ་བས་ལྟོས་མེད་འགོག་པའི་སྦྱོར་བ་དེ་ཉིད་བཞིན་ནོ། །

བཞི་པ་ལ། རྩོད་པ་ནི། ཅི་སྟེ་མེད་པའི་ཐ་སྙད་སྣང་རུང་མི་དམིགས་པས་སྒྲུབ་

ཅིང་ཡོད་པའི་ཐ་སྙད་མི་སྣང་བ་མི་དམིགས་པས་འགོག་ན་སློབ་དཔོན་ཕྱོགས་གླང་ལ་

སོགས་པས་གཙོ་བོ་དང་སྐྱེས་བུ་ལ་སོགས་པ་དེ་དག་ནི་ཡོད་པ་མ་ཡིན་ཏེ། མི་

དམིགས་པའི་ཕྱིར་རོ་ཞེས་བྱ་བའི་མི་དམིགས་པའི་སྦྱོར་བ་དེ་ལ་ཇི་ལྟར་མེད་པའི་

སྒྲུབ་པ་ཡོད་པའི་ཐ་སྙད་འགོག་པར་འགྱུར་ཏེ། མི་དམིགས་པ་གཉིས་ལས་གཅིག་

ཀྱང་མེད་པའི་ཕྱིར་རོ། །ཇི་ལྟར་མི་འགྱུར་ཞེ་ན། གཙོ་བོ་ལ་སོགས་པའི་སྒྲའི་བརྗོད་

བྱའི་དོན་ཡོན་ཏན་གསུམ་གྱི་མཚན་ཉིད་ཅན་ལ་སོགས་པའི་དགག་པ་ལ་དགག་བྱའི་

ཆོས་ཅན་བརྗོད་པའི་ཚིག་སྦྱོར་བ་མེད་པར་འགྱུར་ཏེ། བརྗོད་བྱ་ཆོས་ཅན་དེ་བཀག་

པའི་ཕྱིར། ཆོས་ཅན་གྱི་ཚིག་མེད་པས་དེ་ལ་དགག་བྱའི་ཆོས་དེ་མ་བཀག་པའི་ཕྱིར་

ཏེ། ཡུལ་ཆོས་ཅན་མེད་པའི་དགག་པ་མི་རུང་བའི་ཕྱིར་རོ་ཞེ་ན། 

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ལན་ལ་སྦྱོར་བའི་དོན་གསུམ་བསྟན། རྟོག་ལྡན་གྱི་འཇུག་ཡུལ་དཔྱད། སློབ་

དཔོན་གྱི་ལུང་འགལ་སྤང་བ་གསུམ་གྱི་དང་པོ་ལ། གཙོ་བོའི་སྒྲས་བརྗོད་བྱ་མི་

འགོག །ཕྱི་རོལ་གྱི་གཙོ་བོ་རང་མཚན་འགོག་ལ་རང་མཚན་དང་བརྗོད་བྱ་གཅིག་

མིན་པས་སྐྱོན་འདི་ནི་མེད་དེ་མེད་ཚུལ་འདི་ལྟར་ཞེས་སྟོན་པ་ལ། བསྟན་བཤད་

གཉིས་ཀྱི་དང་པོ་ནི། ཐོག་མ་མེད་པའི་རྟོག་པའི་བག་ཆགས་ལས་བྱུང་བའི་རྣམ་པར་

རྟོག་པ་ཡོངས་སུ་སྒྲུབ་པའི་གཟུང་བའི་རྣམ་པ་དངོས་པོ་ཡོད་མེད་གཉིས་ཀ་ལ་བརྟེན་

པའི་སྒྲ་དོན་གྱི་ཆོས་ནི་རྣམ་པ་གསུམ་ཡིན་པས་གཙོ་བོའི་སྒྲ་དོན་དེ་ཆོས་ཅན། དེ་ཕྱི་

རོལ་གྱི་གཙོ་བོའི་དངོས་པོའི་ཉེར་ལེན་ཅན་ཏེ་འབྲས་བུ་མིན་པར་སྒྲུབ་པ་ལ་སྒྲ་དོན་

དེ་ནི་ཕྱི་རོལ་གྱི་གཙོ་བོའི་དངོས་པོའི་ཉེར་ལེན་ཅན་དེ་ལྟར་དམིགས་རུང་མི་

དམིགས་པའི་ཕྱིར་ཞེས་པ་གཏན་ཚིགས་ཡིན་ཏེ་གཙོ་བོའི་རྗེས་སུ་འགྲོ་ལྡོག་བྱེད་

པར་མ་དམིགས་པ་ཡིན་ནོ། །སྒྲ་དོན་དེ་ཉིད་ནི་ཆོས་ཅན། སྒྲ་དོན་ཙམ་དུ་མེད་པར་

སྒྲུབ་པ་མ་ཡིན་ཏེ། དེའི་རྒྱུ་མཚན་གྱི་སྒྲ་སྦྱོར་བའི་དངོས་ཡུལ་ཡིན་པའི་ཕྱིར་རོ། །

གཉིས་པ་ལ་བཞི་སྟེ། ཆོས་ཅན། བསྒྲུབ་བྱའི་ཆོས། རྟགས་ཀྱི་དོན། སྒྲ་དོན་

མི་འགོག་པར་བསྟན་པའི་དང་པོ་ལ། སྒྲ་དོན་གྱི་རང་བཞིན། དབྱེ་བ། དེ་ཆོས་ཅན་དུ་

སྒྲུབ་པ། དེ་རང་མཚན་ཡིན་པ་དགག་པ། དོན་བསྡུ་བ་དང་ལྔའི་དང་པོ་ནི། རྗོད་བྱེད་

ཀྱི་སྒྲ་འདི་དག་ཆོས་ཅན། རང་གི་མཚན་ཉིད་ཀྱི་ཡུལ་ཅན་ཏེ། རྗོད་བྱེད་ནི་མ་ཡིན་ཏེ། 

ཐོག་མ་མེད་པའི་དུས་ཅན་གྱི་བག་ཆགས་ལས་བྱུང་བའི་རྣམ་པར་རྟོག་པ་ལ་སྣང་

བའི་དོན་ཡུལ་ཏེ་བརྗོད་བྱ་ཉིད་དུ་བདག་གིར་ཏེ་འཛིན་པར་བྱེད་པའི་ཕྱིར། རྟགས་མ་

གྲུབ་བོ་ཞེ་ན། སྒྲ་དོན་དེ་ནི་ཆོས་ཅན། འཆད་པ་པོའི་རྣམ་པར་རྟོག་པ་ལ་བརྟེན་པ་སྟེ་

བུ་སྟོན་རིན་ཆེན་གྲུབ།

སྣང་བ་ཡིན་ཏེ། ཇི་ལྟར་རྟོག་པ་ལ་སྣང་བའི་དངོས་པོ་བཞིན་བསྟན་པར་འདོད་པས་དེ་

ལ་འཆད་པ་པོ་དངོས་སུ་སྒྲ་སྦྱོར་བའི་ཕྱིར་དང༌། ཉན་པ་པོའི་རྣམ་པར་རྟོག་པ་ལ་

བརྟེན་པ་སྟེ་སྣང་བ་ཡིན་ཏེ། རྗོད་བྱེད་ཀྱི་སྒྲས་ཉན་པ་པོ་ལ་དེའི་རྣམ་པ་ཅན་གྱི་རྣམ་

རྟོག་བསྐྱེད་པའི་ཕྱིར་རོ། །ཁྱབ་པ་ཡོད་དེ། དེ་ལྟ་ན་རྟོག་པ་ལ་སྣང་བའི་དོན་ཉིད་སྒྲའི་

བརྗོད་བྱར་རིགས་སོ། །དེ་ལྟ་ནའང་རང་མཚན་སྒྲའི་ཡུལ་ཡིན་ནོ་ཞེ་ན། དོན་རང་

མཚན་གྱི་རང་བཞིན་ནི་ཆོས་ཅན། སྒྲ་དེའི་ཡུལ་ཏེ་བརྗོད་བྱ་ཉིད་དུ་ངེས་པར་ནུས་པ་

མ་ཡིན་པར་ཐལ། སྒྲའི་ཉེ་བར་ལེན་པ་སྟེ་རྒྱུ་འཆད་པ་པོའི་ཤེས་པ་དང་འབྲས་བུ་ཉན་

པ་པོའི་རྟག་པའི་ཤེས་པ་ལ་སྣང་བ་མ་ཡིན་པའི་ཕྱིར་རོ། །

གཉིས་པ་ནི། སྒྲ་དོན་ཐམས་ཅད་རྟོག་པ་ལ་སྣང་བའི་དོན་ཡིན་ན་གསུམ་དུ་ཇི་

ལྟར་དབྱེ་ཞེ་ན། གཟུགས་སྒྲ་ལ་སོགས་ཡོད་པའི་རྣམ་པ་ཅན་གྱི་རྣམ་པར་རྟོག་པ་དེ་

ནི་ཡོད་པར་སྣང་བའི་ཤེས་པ་དེས་བསྐྱེད་ཅིང་བསྒོས་པའི་རྣམ་པ་མཚུངས་པ་ཅན་གྱི་

ཤེས་པ་སྐྱེད་པར་ནུས་པའི་བག་ཆགས་ལས་བྱུང་བའི་ཕྱིར་རྟོག་པ་དེ་ལ་སྣང་བའི་

རྣམ་པ་དེ་ལ་ཡོད་པའི་ངོ་བོར་རྣམ་པར་ཞེན་པའི་དབང་གིས་དངོས་པོ་ཡོད་པའི་ཆོས་

བརྗོད་དོ། །དེ་བཞིན་དུ་ནམ་མཁའ་ལ་སོགས་མེད་པ་དང་ལུས་ཅན་ལ་ས་ལ་སོགས་

པ་ཡོད་མེད་གཉིས་ཀ་ལས་སྦྱར་ཏེ་སྒྲ་དོན་ནི་ཞེན་པ་ཇི་ལྟ་བ་བཞིན་ཡིན་གྱི་དེ་ཁོ་ན་

ཉིད་ཇི་ལྟ་བ་བཞིན་མ་ཡིན་པས་རྣམ་རྟོག་ལ་སྣང་བ་ལ་དངོས་པོ་དང་དངོས་མེད་དང་

གཉིས་ཀར་ཞེན་པའི་དབང་གིས་དངོས་པོ་དང་དངོས་པོ་མེད་པ་དང་གཉིས་ཀའི་

ཆོས་ཏེ་གསུམ་དུ་བརྗོད་དོ། །

གསུམ་པ་ནི། སྒྲ་དོན་གྱི་རང་བཞིན་དེ་ལྟ་བུ་ཡིན་པ་དེའི་ཕྱིར་གཙོ་བོའི་སྒྲ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དོན་དེ་ནི་ཆོས་ཅན་གྱི་ཕྱི་རོལ་གྱི་གཙོ་བོའི་ཉེར་ལེན་ཅན་དུ་མེད་པར་སྒྲུབ་པའི་ཆོས་

ཅན་ཡིན་ནོ། །སྒྲ་དོན་གྱི་ཆོས་ཅན་དེ་ལ་གནས་པ་སྟེ་ཡོད་པར་བཟུང་བ་ལ་བརྟེན་པ་

རྣམས་སྤྱི་གཙོ་བོའི་སྒྲ་བརྗོད་པ་ལས་བློ་ལ་སྣང་བའི་དོན་འདི་ཕྱི་རོལ་གྱི་གཙོ་བོའི་

དངོས་པོ་ཉེ་བར་ལེན་པ་ཅན་ཡིན་ནམ་འོན་ཏེ་མ་ཡིན་ནོ་ཞེས་ཡོད་མེད་ཉིད་དུ་

སེམས་ཤིང་དཔྱོད་པར་བྱེད་པའི་གཞི་ཡིན་པའི་ཕྱིར་ཏེ། མི་མཐོང་བའི་དོན་དཔྱོད་

པ་ནི་སྒྲ་དོན་དེའི་རྒྱུ་མཚན་ཅན་ཡིན་མིན་དཔྱོད་པ་ལས་གཞན་མེད་པའི་ཕྱིར། 

རྟགས་གཉིས་པ་ནི། དེ་ཕྱི་རོལ་གྱི་གཙོ་བོའི་དངོས་པོའི་ཉེ་བར་ལེན་པ་ཅན་མ་ཡིན་

པར་སྒྲུབ་པ་ལ་དེ་ཆོས་ཅན་དུ་མེད་ཅེས་སྤང་བརའོས་པ་མ་ཡིན་པའི་ཕྱིར་ཏེ། དེ་

སྤངས་ན་བསྒྲུབ་བྱ་ཆོས་ཀྱི་གཞི་མེད་པའི་ཕྱིར་དང༌། ཆོས་ཅན་དུ་སོ་སོ་རང་གིས་

རིག་པའི་སྟོབས་ཀྱིས་རིག་པའི་ཕྱིར་རོ། །འདིར་སྒྲ་དོན་རྟོག་པའི་ཤེས་པ་ཉིད་ཡིན་

པས་རང་རིག་མངོན་སུམ་གྱིས་འགྲུབ་ལ་དོན་དུ་ཞེན་ཅིང་བརྟགས་པས་བརྗོད་བྱ་

ཡིན་ཞེས་ཤཱཀྱ་བློ་དང༌། ཆོས་མཆོག་ལ་སོགས་པ་འཆད་དོ། །

བཞི་པ་ནི། སྒྲ་དོན་དེ་ཉིད་རང་མཚན་ཡིན་ཏེ། རང་མཚན་དུ་ཞེན་པའི་ཕྱིར་

རོ་ཞེ་ན། སྒྲ་དོན་དེ་ཉིད་ཆོས་ཅན། སྒྲ་དོན་ཉིད་རང་གི་མཚན་ཉིད་ཡིན་ནོ་ཞེས་ནི་

བདེན་པར་བརྗོད་པར་མི་ནུས་ཏེ། མ་ཐོབ་པ་མ་འོངས་པ་དང་འགག་པ་འདས་པའི་

དོན་དག་ལ་ཡང་རང་མཚན་མེད་ཀྱང་སྒྲ་དོན་དེ་མི་ལྡོག་པའི་ཕྱིར་དང༌། རྟགས་

གཉིས་པ་ནི། བུམ་པ་ལ་སོགས་པའི་དངོས་པོ་ལ་ཡན་ལག་ཅན་ལ་སོགས་པ་ཕྱིན་ཅི་

ལོག་གི་རྣམ་པར་མངོན་པར་ཞེན་པ་མུ་སྟེགས་བྱེད་གཞན་གྱི་ཤེས་པ་ལ་ཡང་རང་

མཚན་མི་སྣང་ཡང་ཕྱིན་ཅི་ལོག་གི་སྒྲ་དོན་སྣང་བའི་ཕྱིར་རོ། །

བུ་སྟོན་རིན་ཆེན་གྲུབ།

ལྔ་པ་ནི། སྒྲ་ཐམས་ཅད་མཐའ་གཅིག་ཏུ་མ་བརྟགས་པས་དོན་དམ་པར་རང་

མཚན་ཁོ་ན་ལ་འཇུག་གོ་ཞེ་ན། ལྟ་བའི་བྱེ་བྲག་རྟག་ཆད་ལ་སོགས་གཞན་ཏེ་ཐ་དད་པ་

དག་གི་དོན་རྣམས་ལ་ནི་ཆོས་ཅན། རྗོད་བྱེད་ཀྱི་སྒྲ་རྣམ་དག་འཇུག་པར་མི་འགྱུར་བར་

ཐལ། སྒྲ་འཇུག་པའི་རྒྱུ་མཚན་རང་མཚན་དུ་མེད་པའི་ཕྱིར། འདས་པ་དང་མ་སྐྱེས་པའི་

དོན་ལ་ཡང་ཆོས་ཅན། ད་ལྟ་སྒྲ་མི་འཇུག་པར་ཐལ། ད་ལྟར་རང་མཚན་དུ་མེད་པའི་

ཕྱིར་རོ། །ཚིག་འགའ་ཞིག་ཀྱང་ཆོས་ཅན། རྫུན་པའི་དོན་ཅན་ཉིད་དུ་མི་འགྱུར་བར་ཐལ། 

བརྗོད་བྱ་དོན་དམ་བརྗོད་པས་ཁྱབ་པའི་ཕྱིར། རྒྱུ་མཚན་དེའི་ཕྱིར་རྗོད་བྱེད་ཀྱི་སྒྲ་འདི་

དག་བློ་རྟོག་པ་ལ་སྣང་བའི་དོན་གྱི་ཡུལ་ཅན་ཏེ་རྗོད་བྱེད་དུ་འདོད་དོ། །

གཉིས་པ་ནི། རྟོག་པ་ལ་སྣང་བའི་གཙོ་བོའི་སྒྲ་དོན་དེ་ལ་ཇི་ལྟར་འདོད་པ་སྟེ་

བརྟགས་པའི་རང་བཞིན་གྱིས་ཉེ་བར་ལེན་པ་ཅན་མ་ཡིན་པ་བསྒྲུབ་པར་བྱ་བ་ལ། 

གསུམ་པ་ནི། དེ་ལྟ་བུའི་རང་བཞིན་གྱི་ཉེར་ལེན་ཅན་དེ་ལྟར་དམིགས་རུང་མི་

དམིགས་པའི་ཕྱིར་ཞེས་པ་སྒྲུབ་བྱེད་ཀྱི་ཆོས་ཡོད་པའི་ཕྱིར་སྒྲུབ་པར་བྱེད་པའི་ཆོས་

ཕྱོགས་ཆོས་སུ་མ་གྲུབ་པ་མ་ཡིན་ནོ། །

བཞི་པ་ནི། སྦྱོར་བ་དེ་ལྟར་བཀོད་པའི་སྐབས་འདིར་ཆོས་ཅན། སྒྲས་བསྐྱེད་

པའི་རྣམ་པར་རྟོག་པ་ལ་སྣང་བའི་དོན་དེ་ཉིད་ལ་མེད་ཅེས་བསྙེན་པར་ནུས་པ་ཡང་མ་

ཡིན་ཏེ། རྣམ་རྟོག་ལ་སྣང་བའི་དོན་དེ་ཉིད་ཉན་པ་པོའི་བློ་ལ་གཞག་པའི་དོན་དུ་སྒྲ་སྦྱོར་

བའི་ཕྱིར། ཁྱབ་པ་ཡོད་དེ། སྒྲ་དོན་དེ་མེད་ན་སྒྲ་སྦྱོར་བ་དེ་མི་རུང་བའི་ཕྱིར་རོ། །

གཉིས་པ་ལ། བསྟན་བཤད་བསྡུ་གསུམ་གྱི་དང་པོ་ནི། སྒྲ་དོན་དགག་པར་མི་

འཐད་པ་ལས་གཞན་ཡང་སྒྲ་དོན་བསྙེན་པ་མེད་པ་གྲུབ་ཟིན་པ་འབྲས་བུ་དོན་གཉེར་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གྱི་རྟོག་ལྡན་རྣམས་ཀྱིས་ཆོས་ཅན། འབྲས་བུ་ཡོད་མེད་ཕྱོགས་ཀྱི་བྱེ་བྲག་གིས་

དཔྱོད་པ་ན་དངོས་པོ་ཉིད་ལ་ནི་དཔྱད་པར་བྱ་སྟེ། དངོས་པོ་དེ་ལས་དེའི་དོན་དུ་

གཉེར་བྱའི་འབྲས་བུ་འབྱུང་ཞིང་རག་ལས་པའི་ཕྱིར་རོ། །

གཉིས་པ་ནི། ཇི་ལྟར་འབྲས་བུ་འབྱུང་བ་དངོས་པོ་ལ་རག་ལས་ཤེ་ན། སྒྲའི་

དོན་ནི་ཆོས་ཅན། སྒྲ་དོན་ཡོད་ཀྱང་སྐྱེས་བུའི་དོན་དུ་གཉེར་བྱའི་འབྲས་བུའི་དོན་ཅུང་

ཞིག་འགྲུབ་པ་མ་ཡིན་ལ། མེད་ཀྱང་རུང་སྟེ་འབྲས་བུའི་དོན་ཅུང་ཞིག་ཉམས་པ་མ་

ཡིན་ཏེ། ཇི་ལྟར་སྒྲ་དོན་ལ་འབྲས་བུའི་དོན་བྱེད་ནུས་པར་མངོན་པར་ཞེན་པ་བཞིན་

དུ་དེ་ཁོ་ན་ཉིད་ལ་འབྲས་བུའི་དོན་བྱེད་ནུས་པ་མ་ཡིན་པའི་ཕྱིར་དང༌། དེ་ཁོ་ན་ཉིད་

དེ་རང་མཚན་ལ་འབྲས་བུའི་དོན་བྱེད་པར་གནས་པ་ཇི་ལྟ་བཞིན་དུ་བློས་འདོད་པ་

མེད་པའི་ཕྱིར་རོ་ཞེས་ཤཱཀྱ་བློ་འཆད་དོ། །སྒྲ་དོན་ལ་སྐྱེས་བུའི་དོན་རག་མ་ལས་པ་

དེའི་ཕྱིར་དུས་ཐམས་ཅད་ཀྱི་ཚེ་འབྲས་བུ་དོན་གཉེར་གྱི་རྟོག་ལྡན་འདི་ཡོད་པ་དང་

མེད་པར་དཔྱོད་པ་འཇུག་པ་ན་རྣམ་པར་རྟོག་པའི་སྣང་བ་སྒྲ་དོན་ལ་དཔྱོད་པ་སྤངས་

ཏེ་དངོས་པོ་གང་ལ་སྐྱེས་བུའི་དོན་དུ་གཉེར་བྱའི་འབྲས་བུའི་དོན་འདི་འབྲེལ་པའི་

དངོས་པོ་ཉིད་ལ་གནས་པ་སྟེ་སྤྱོད་པའི་ཡུལ་དུ་བྱེད་དེ། ཇི་ལྟར་ཏེ། དཔེར་ན། གྲང་

བ་སེལ་བ་དེ་ལ་སོགས་པའི་འཚེད་པ་དང་སྲེག་པ་ལ་མེ་རང་མཚན་དགོས་པ་བཞིན་

ནོ། །དེ་སྒྲ་དོན་གྱིས་ཀྱང་འགྲུབ་སྟེ་མེར་ངེས་པའི་ཕྱིར་ཞེ་ན། མེའི་སྒྲའི་དོན་ནི་ཆོས་

ཅན། སྐྱེས་བུ་དེ་ལ་གྲང་བ་སེལ་བ་ལ་སོགས་པ་ནུས་པ་མ་ཡིན་ཏེ། དེ་སྐྱེས་བུས་

ཉམས་སུ་མྱོང་བར་གྱུར་ཀྱང་གྲང་བ་སེལ་བ་དེ་མེད་པའི་ཕྱིར་རོ། །འདིས་དོན་དུ་

མེད་པར་བསྟན་སྔར་གྱི་མ་ཐོབ་པ་ལ་སོགས་པས་རྣམ་པ་དོན་གྱིས་མ་སྐྱེས་པར་

བུ་སྟོན་རིན་ཆེན་གྲུབ།

བསྟན་ནོ། །

གསུམ་པ་ནི། སྒྲ་དོན་གྱིས་དོན་བྱེད་མི་ནུས་པ་དེའི་ཕྱིར། སྲེག་པའི་དོན་བྱ་

བ་དོན་དུ་གཉེར་བ་འདིས་ཆོས་ཅན། མེའི་སྒྲ་དོན་ལ་ཆེད་དུ་གཉེར་ཞིང་ལྷུར་བྱེད་

པར་རིགས་པ་མ་ཡིན་ཏེ། ཆེད་དུ་གཉེར་བྱའི་དོན་དེ་མེའི་སྒྲ་དོན་གྱིས་མི་ནུས་པའི་

ཕྱིར། དཔེར་ན། འཁྲིག་པ་འདོད་པའི་འདོད་པ་དང་ལྡན་པ་དག་འཁྲིག་པ་སྤྱོད་མི་ནུས་

པའི་མ་ནིང་གཟུགས་བཟང་བ་དང་ངན་པ་བརྟག་པ་ལ་ལྷུར་གཉེར་བ་ནི་རིགས་པ་མ་

ཡིན་པ་བཞིན་ནོ། །

གསུམ་པ་ལ། གང་ཡང་ཀུན་བཏུས་ལས། འདི་སྐད་དུ་བརྟགས་པའི་ཆོས་མི་

དམིགས་པ་ཞེས་གྲངས་ཅན་གྱིས་བརྟགས་པའི་གཙོ་བོ་ལ་སོགས་པའི་མི་དམིགས་

པའི་ཆོས་སུ་བཤད་པ་དེའི་དོན་ཅི་ཡིན་ཏེ་ཁྱེད་སྒྲ་དོན་དངོས་པོའི་ཉེར་ལེན་ཅན་དུ་

མི་དམིགས་པ་དང་འགལ་ཞེ་ན། མི་འགལ་ཏེ། རྟོགས་པའི་ཤེས་པའི་ཡུལ་ཡིན་པ་

ཉིད་ཀྱིས་སྒྲའི་དོན་ཉིད་ལ་བརྟགས་པར་བརྗོད་པ་ཡིན་ཏེ། བརྟག་བྱ་ནི་བརྟགས་པ་

ཡིན་ཏེ་བལྟ་བྱ་དེ་བལྟས་པ་བཞིན་རྟོག་ཡུལ་ཡང་བརྟག་བྱ་ཡིན་པས་ན་གཙོ་བོ་ལ་

སོགས་པའི་སྒྲ་དོན་ནི་བརྟགས་པ་ཡིན་ལ། དེ་ཕྱི་རོལ་གྱི་དངོས་པོ་ལ་བརྟེན་པར་ཏེ་

ཉེར་ལེན་ཅན་དུ་མི་དམིགས་པ་ཉིད་ནི་བརྟགས་པ་དེའི་སྒྲུབ་བྱེད་ཀྱི་ཆོས་ཡིན་ནོ་

ཞེས་སློབ་དཔོན་གྱི་དགོངས་པ་འདི་ཡིན་ནོ། །

གསུམ་པ་ནི། དོན་བསྡུ་བ་དང་སྐྱོན་སྤོང་གི་སྐབས་འབྲེལ་བའི་ཕྱིར་སྟོན་པ་ནི། 

རང་བཞིན་མི་དམིགས་པ་དེ་ནི་ཆོས་ཅན། རང་བཞིན་གཏན་ཚིགས་དཔེར་བརྗོད་པ་

ཉིད་ཀྱིས་དེའང་དོན་གྱིས་དཔེར་བརྗོད་པ་ཡིན་ནོ། །དེའི་རིགས་རང་བཞིན་གཏན་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཚིགས་ཀྱི་ནང་དུ་འདུས་པ་ཡིན་ནོ། །ཞེས་བྱ་བ་འདི་ནི་དོན་ལ་གནས་པ་ཡིན་ཏེ་དེའི་

ཕྱིར་རོ། །རྒྱུ་དང་ཁྱབ་བྱེད་མི་དམིགས་པ་གཉིས་ཀྱང་བརྒྱུད་ནས་རང་བཞིན་མི་

དམིགས་པ་ཡིན་པས་རང་བཞིན་གཏན་ཚིགས་སུ་འདུས་པར་ལྷ་དབང་བློ་དང༌། 

ཤཱཀྱ་བློས་གསལ་བར་བཤད་དོ། །ཡང་ན་འབྲས་བུ་དང་རང་བཞིན་གྱི་རྟགས་ཀྱི་

ལྡོག་ཁྱབ་བརྗོད་པ་ཉིད་ལས་རྒྱུ་མི་དམིགས་པ་དང་ཁྱབ་བྱེད་མི་དམིགས་པའི་དཔེར་

བརྗོད་གྲུབ་པའི་ཕྱིར་ལོགས་སུ་མ་བསྟན་ཞེས། 

རྣམ་འགྲེལ་ལས། 

རྒྱུ་དང་ངོ་བོ་ལྡོག་ཉིད་ཀྱིས། །

དོན་ལྡོག་པ་ལ་བརྗོད་པ་ལས། །

མི་དམིགས་དཔེ་ནི་གྲུབ་པའི་ཕྱིར། །

ཐ་དད་པར་ནི་མ་བཤད་དོ། །

ཞེས་སོ། །

རྒྱན་ནི་འབྲེལ་པ་མེད་ན་གོ་བྱེད་ཡང་དག་མེད་ལ། འབྲེལ་པ་གཉིས་སུ་ངེས་

པས་མི་དམིགས་པ་དང་མེད་པ་བདག་གཅིག་པའི་འབྲེལ་པ་ཡིན་ཏེ། རང་གི་ངོ་བོར་

གྱུར་པའི་ཆོས་དངོས་པོ་གཞན་གྱིས་དབེན་པ་ཉིད་ལ་བུམ་པ་མེད་པ་ཞེས་ཐ་དད་

པའི་ཚུལ་དུ་སྟོན་པ་ཡིན་ནོ། །གཞན་གྱིས་དབེན་པ་པའི་དངོས་པོ་ཉིད་གཞན་མེད་པ་

ཡིན་ལ་གཞན་གྱིས་དབེན་པའི་དངོས་པོ་དམིགས་པ་ཉིད་གཞན་མི་དམིགས་པ་ཡིན་

པའི་ཕྱིར་ཏེ། རི་བོང་རྭ་དང་བོང་བུའི་རྭ་ལྟར་སྟོང་པའི་དངོས་མེད་ཀྱིས་དངོས་མེད་

སྒྲུབ་པ་མ་ཡིན་ནོ། །དེས་ན་རྟགས་ཆོས་བདག་གཅིག་འབྲེལ་པ་ལ་བརྟེན་པའི་ཕྱིར་

མི་དམིགས་པ་རང་བཞིན་དུ་འདུས་སོ། །མི་དམིགས་པ་ཐམས་ཅད་རང་བཞིན་མི་

དམིགས་པར་འདུས་པའི་ཕྱིར་དང་རང་བཞིན་གཏན་ཚིགས་སུ་བསྡུས་པའི་ཕྱིར་

ཡང་དགག་རྟགས་ཐམས་ཅད་རང་བཞིན་དུ་འདུས་ཏེ། དེ་ལྟ་མིན་ན་འགལ་བ་

དམིགས་པའི་རྟགས་རྣམས་ཕྱོགས་ཆོས་ཀྱི་རབ་དབྱེའི་སྐབས་སུ་ལོགས་སུ་དཔེར་

བརྗོད་པར་རིགས་སོ། །དེས་ན་འགལ་བ་དམིགས་པའི་རྟགས་ལ་སོགས་པ་རྣམས་

བརྒྱུད་ནས་རང་བཞིན་མི་དམིགས་པ་ཡིན་ལ། དེ་རང་བཞིན་དུ་འདུས་པས་ལོགས་

སུ་དཔེར་བརྗོད་མི་དགོས་ལ་རང་བཞིན་དུ་འདུས་པའི་རང་བཞིན་མི་དམིགས་པ་ལ་

དབྱེ་ན་འདི་ལྟར་ཞེས་རང་གི་སྦྱོར་བ་ཞེས་འཆད་པ་བཞིན་གནས་སོ། །སྡུད་བྱེད་དུ་

གྱུར་པའི་རང་བཞིན་གཏན་ཚིགས་དེ་ཡང་སྒྲ་འཇིག་པར་སྒྲུབ་པ་ལ་བྱས་པ་བཀོད་ན་

ཁྱད་པར་གྱི་བྱེ་བྲག་ལ་ལྟོས་པ་འམ་ཡོད་པ་ཉིད་བཀོད་ན་བྱེ་བྲག་མེད་པར་འབའ་

ཞིག་སྟེ་དག་པ་ཡིན་པ་བཞིན་དུ་གཞན་ཐམས་ཅད་ཀྱང་དེ་འདྲ་བར་བསྟན་པར་བྱ་བ་

ཡིན་ནོ་ཞེས་ལེའུ་གཉིས་པར་བརྗོད་ཟིན་ཏོ། །

བཞི་པ་ལ། རྩོད་ལན་གཉིས་ཀྱི་དང་པོ་ནི། སྒྲ་གཅིག་སྒྲུབ་ལ་ཡོད་པ་དག་པའི་

རྟགས་སུ་འགྱུར་བ་ཡིན་པ་དེ་ལ་གལ་ཏེ་ཡོད་པའི་རང་བཞིན་ཏེ་བདག་ཉིད་གཏན་

ཚིགས་ཡིན་ན་ཡོད་པ་ཇི་ལྟར་བསྒྲུབ་བྱ་མིན་ཏེ་ཡིན་པར་ཐལ། འདོད་ན། ཡོད་པའི་

སྤྱི་གྲུབ་ཟིན་པས་ཡོད་པའི་བྱེ་བྲག་བསྒྲུབ་བྱར་འགྱུར་བ། བྱེ་བྲག་ནི་བསྒྲུབ་བྱ་དག་

ཏུ་འགལ་ཏེ། རྗེས་འགྲོ་མེད་པའི་ཕྱིར་ཟེར་བ་ལ། ཁོ་ན་རེ། འོ་ན་ཡོད་པ་རྟགས་སུ་

འདོད་པ་ལ་ཡང་ཁྱད་པར་འདོད་དགོས་ལ་ཡོད་པའི་ཁྱད་པར་ཏེ་གཏན་ཚིགས་དག་

ཏུ་འགལ་ཏེ་རྗེས་འགྲོ་མེད་པའི་ཕྱིར་རོ། །དེ་ཉིད་བཤད་པ་ནི། སེར་སྐྱ་པ་རྣམས་གལ་

ཏེ་ཡོད་པ་མི་རྟག་པ་ཉིད་དམ་གཞན་ཞེས་མ་ངེས་པ་བརྗོད་པ་སྟེ་བདག་མེད་པ་ལ་

སོགས་པ་སྒྲུབ་པ་ལ་གཏན་ཚིགས་ཡིན་ན་ཡོད་པ་དེ་བསྒྲུབ་པར་བྱ་བ་ཡང་ཅི་མི་

འདོད་དེ་འདོད་པས་ཡོད་པ་བསྒྲུབ་བྱ་ལ་ཡིན་ཏེ། དེས་ན་གཙོ་བོ་ནི་ཡོད་པ་ཡིན་ཏེ། 

ཁྱད་པར་རྣམས་ལ་རྗེས་སུ་འགྲོ་བ་མཐོང་བའི་ཕྱིར་ཟེར་བ་ལ་གཞན་དག་ཡོད་པ་དེ་

གཏན་ཚིགས་ཡིན་པ་དེ་ལྟར་བསྒྲུབ་པར་བྱ་བ་ཡིན་ན་གཙོ་བོ་ལ་སོགས་པའི་མཚན་

ཉིད་དང་ལྡན་པའི་ཁྱད་པར་ཅན་བསྒྲུབ་བྱར་འགྱུར་དགོས་ན་ཁྱད་པར་གཙོ་བོ་ཡོད་

པ་ནི། སྒྲུབ་པར་ནུས་པ་མ་ཡིན་ཏེ། རྗེས་སུ་འགྲོ་བ་མེད་པའི་ཕྱིར་ཞེས་གྲགས་ཏེ། 

ཇི་སྐད་དུ། ཀུན་བཏུས་ལས། རྗེས་དཔག་ཚད་མའི་ཡུལ་སྤྱི་ཡིན་པར་མི་

ཤེས་པའི་ཕྱིར་ཁྱད་པར་གཙོ་བོའི་ཡོད་པ་རང་གི་མཚན་ཉིད་པ་བསྒྲུབ་བྱར་བྱེད་པ་

ཡིན་ནོ་ཞེས། 

ཚད་མའི་ཡུལ་ནི་མི་ཤེས་ཕྱིར། །

བསྒྲུབ་བྱའི་ཆོས་ཀྱང་སྒྲུབ་པར་བྱེད། །

རྒྱས་པའི་ཚིག་ཡིན་མ་བརྗོད་དོ། །

གཙོ་དང་རྗེས་འགྲོ་རྗེས་འགྲོ་མིན། །

ཞེས་བཤད་པ་ཡིན་ནོ། །

ཁོ་ན་རེ། འོ་ན་ཡོད་པ་རྟགས་སུ་འདོད་པ་ལའང་ཁྱད་པར་དགོད་དགོས་ལ། 

ཁྱད་པར་དེ་བསྒྲུབ་བྱར་བྱ་བ་ཉིད་དུ་འགལ་བར་ནི་མི་ཟད་དོ། །འོ་ན་ཅི་རུ་འགལ་ཞེ་

ན། གཏན་ཚིགས་སུ་ཡང་འགལ་ཏེ། རྗེས་འགྲོ་མེད་པའི་སྐྱོན་མཚུངས་པའི་ཕྱིར་

རོ། །མ་གྲུབ་པ་མ་ཡིན་ཏེ། གཏན་ཚིགས་དཔེ་ལ་རྗེས་སུ་འགྲོ་བ་མེད་པ་ཅན་ནི་

བསྒྲུབ་བྱ་གྲུབ་པ་སྟེ་སྒྲུབ་བྱེད་ཀྱི་ཡན་ལག་མ་ཡིན་ཏེ། རྗེས་འགྲོ་མེད་པའི་རྟགས་དེ་

ལས་བསྒྲུབ་བྱ་ལ་ཐེ་ཚོམ་ཟ་བའི་ཕྱིར་རོ་ཞེ་ན། 

ལན་ལ་མཚན་ཉིད་ཡོད་མེད་དང༌། གནོད་བྱེད་ཡོད་མེད་ཀྱི་བསྒྲུབ་བྱ་སྒྲུབ་

བྱེད་མི་མཚུངས་པའི་དང་པོ། ཡོད་པ་ལ་བསྒྲུབ་བྱའི་མཚན་ཉིད་མེད་པ་དང༌། སྒྲུབ་

བྱེད་ཀྱི་མཚན་ཉིད་ཡོད་པར་བསྟན། དེས་ན་མི་མཚུངས་པར་བསྟན་པའི་དང་པོ་ལ། 

ཡོད་པ་སྒྲུབ་ན་དགོས་ནུས་མེད་པའི་སྐྱོན་བརྗོད། འདོད་པའི་བསྒྲུབ་བྱ་ལ་སྐྱོན་དེ་མི་

མཚུངས་པར་བསྟན། དོན་བསྡུ་བའི་དང་པོ་ལ་སྤྱི་སྒྲུབ་མི་དགོས། ཁྱད་པར་སྒྲུབ་མི་

ནུས་པ་གཉིས་ཀྱི་དང་པོ་ལ་ནི། ཡོད་པ་བསྒྲུབ་བྱ་མིན་ན་སྒྲུབ་བྱེད་ཀྱང་མིན་པའི་

སྐྱོན་འདི་ནི་མེད་དེ། ཚུལ་འདི་ལྟར་བསྟན་བཤད་གཉིས་ཀྱི་དང་པོ་ནི། དངོས་པོ་ཡོད་

པ་དེའི་ཁྱད་དེ་བྱེ་བྲག་ལ་ཡོད་པའི་ཡོད་པ་ཙམ་ཞིག་ནི་ཆོས་ཅན། རྒོལ་བས་ཕྱིར་

རྒོལ་གྱི་ངོར་སྤྱི་དེའི་རང་བཞིན་གྱི་ཆོས་ཅན་འགའ་ཞིག་ལ་སྒྲུབ་ན་གཞན་དོན་

སྐབས་ཀྱི་བསྒྲུབ་བྱ་མ་ཡིན་ཏེ། སྤྱི་དེ་དང་ལྡན་པའི་ཆོས་ཅན་འགའ་ཞིག་ལ་དེ་སྒྲུབ་

པས་དང་ཕྱིར་རྒོལ་བས་”བསྒྲུབ
1
་བྱར་འདོད་པའི་དོན་འགའ་ཞིག་ཀྱང་གྲུབ་པར་མི་

འགྱུར་བའི་ཕྱིར། ཡོད་པ་ཙམ་དེ་འདྲ་བ་ནི་ཕྱིར་རྒོལ་བས་ཀྱང་བཀག་པ་མེད་དེ། 

གྲུབ་ཟིན་པའི་ཕྱིར་རོ། །

གཉིས་པ་ནི། ཁོ་བོ་ཅག་ཐམས་ཅད་དུ་ཡོད་པ་སྒྲུབ་ན་ཡོད་པའི་ཁྱད་པར་

བསྒྲུབ་པར་བྱ་བར་འགྱུར་བར་སྨྲ་བ་ནི་མ་ཡིན་པས་ཡོད་པའི་ཁྱད་པར་རྟགས་སུ་

འགྱུར་དགོས་པའི་སྐྱོན་མེད་དོ། །འོན་ཀྱང་ཆོས་འགའ་ཞིག་ཡོད་དོ་ཞེས་དངོས་པོ་

1  [མ་ཕྱི། ༢༣༨ན༣ན།   སྒྲུབ    * བསྒྲུབ]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཙམ་གྱི་ཁྱད་པར་ཏེ་ཡོད་ཙམ་སྒྲུབ་པའི་སྐབས་འདིར་འགའ་ཞིག་ཡོད་པ་ཙམ་དུ་བསྒྲུབ་

པའི་སྒྲུབ་བྱེད་འགོག་པ་ནི་མ་ཡིན་ཏེ། ཡོད་པའི་རང་བཞིན་གྱི་ཁྱད་པར་མ་བསྟན་པར་

ཆོས་འགའ་ཞིག་ཡོད་པ་ཙམ་ལ་རྟོག་པ་པོ་འགའ་ལ་ཡང་འགལ་བ་མེད་པའི་ཕྱིར། ཁྱབ་

པ་ཡོད་དེ། འགལ་ན་འགའ་ཞིག་སྒྲུབ་པའམ་འགོག་པས་སོ། །འོ་ན་གེགས་མེད་པར་

ཡོད་པ་འགྲུབ་བོ་ཞེ་ན། གེགས་མེད་པ་འོན་ཀྱང་རྟག་པ་ལ་སོགས་པའི་ཁྱད་པར་མེད་

པར་དེ་ལྟར་འགའ་ཞིག་ཡོད་དོ་ཞེས་སྒྲུབ་པ་ཆོས་ཅན། རང་གི་འདོད་པའི་དོན་གཙོ་བོ་

རྟག་པ་གཅིག་པུ་ལ་སོགས་པ་ཅི་ཞིག་རྒྱས་པ་སྟེ་གྲུབ་པར་མི་འགྱུར་བར་ཐལ། རང་གི་

འདོད་པ་གཙོ་བོ་རྟག་པ་ལ་སོགས་པ་འདིའི་ཁྱད་པར་འགའ་ལ་ཡང་སྐབས་དང་སྒྲ་གང་

གིས་ཀྱང་མ་རེག་པར་བསྒྲུབ་བྱར་སྨྲས་པའི་ཕྱིར་རོ། །

གཉིས་པ་ནི། བསྟན་བཤད་གཉིས་ཀྱི་དང་པོ་ནི། ཡོད་ཙམ་སྒྲུབ་པས་དོན་མི་

འགྲུབ་པ་དེའི་ཕྱིར་རྟག་པ་གཅིག་པུའི་གཙོ་བོ་ཡོད་དོ་ཞེས་གཞན་རྩོད་པ་དང་རང་

འདོད་པའི་ཁྱད་པར་གྱིས་ཟིན་པ་ཉིད་རྒོལ་བ་འདིས་བསྒྲུབ་པར་བྱ་བ་ཡིན་ནོ། །ཁྱད་

པར་གྱིས་ཟིན་པ་དེ་འདིར་བསྒྲུབ་བྱ་ཡིན་ན་ཡང་གཙོ་བོར་ཡོད་པ་ཆོས་ཅན། ནུས་

ཡུལ་གྱི་བསྒྲུབ་བྱའི་ཆོས་མ་ཡིན་པར་ཐལ། གཏན་ཚིགས་ཀྱི་ཁྱབ་བྱེད་དུ་ཆོས་ཅན་

གཞན་ལ་རྗེས་འགྲོ་མེད་པའི་ཕྱིར་རོ། །རིམ་པ་དེས་ན་ཡོད་པ་བསྒྲུབ་བྱ་ཡིན་ན་ཁྱད་

པར་བསྒྲུབ་བྱར་འགྱུར་བ་ཡིན་ཞེས་བརྗོད་ཀྱི་རྒྱུ་མཚན་མེད་པར་ཁྱད་པར་བསྒྲུབ་

བྱར་འགྱུར་དགོས་པ་མིན་ལ་སྐྱོན་མེད་པར་ཁྱད་པར་ལ་རྩོད་པའང་མིན་ནོ། །

གཉིས་པ་ནི། ཁྱད་པར་བསྒྲུབ་བྱ་ཡིན་ཡང་རྗེས་འགྲོ་མེད་པའི་སྐྱོན་མེད་དེ། 

སྤྱི་རྗེས་སུ་འགྲོ་བའི་ཕྱིར་ཞེ་ན། ཆོས་ཅན་གཙོ་བོའི་མཚན་ཉིད་དེ་ཐ་དད་མེད་པས་

བུ་སྟོན་རིན་ཆེན་གྲུབ།

གཅིག་པུ་དང་མི་འཇིག་པས་རྟག་པ་དང་ཡོན་ཏན་གསུམ་གྱི་བདག་ཉིད་ཡིན་པས་

བདེ་བ་དང་དུ་ཿཁ་དང་གཏི་མུག་ལ་སོགས་པའི་བདག་ཉིད་གཞན་བྱེད་པ་པོའི་

ལོངས་སྤྱད་བྱ་ཡང་རུང་སྟེ་གཙོ་བོ་དེའི་རང་གི་ངོ་བོ་ཉིད་རྣམ་པ་རྒྱས་བསྡུས་ཇི་

ལྟར་རུང་བས་ཁྱད་པར་དུ་བྱས་པ་ཅན་དུ་གྱུར་པ་སྒྲུབ་པར་འགྱུར་ན། ཁྱད་པར་

གཙོ་ཡོད་དེ་ནི་དེ་ཆོས་ཅན། ནུས་ཡུལ་གྱི་བསྒྲུབ་བྱའི་ཆོས་མ་ཡིན་པར་ཐལ། 

ཆོས་ཅན་གཞན་ལ་རྗེས་སུ་འགྲོ་བ་མེད་པའི་ཕྱིར། གང་ཡང་ཡོད་པ་ཙམ་རྗེས་སུ་

འགྲོ་བ་དེ་གྲུབ་མོད་རྗེས་འགྲོ་ཅན་གྱི་ཡོད་ཙམ་དེ་གྲུབ་པས་ནི་འདོད་དོན་ཅུང་ཟད་

ཀྱང་བྱར་ཏེ་གྲུབ་པ་མེད་དོ། །

གཉིས་པ་ལ། རྩོད་ལན་གཉིས་ཀྱི་དང་པོ་ལ། གལ་ཏེ་ཡོད་པ་སྒྲུབ་ན་རྗེས་འགྲོ་

མེད་ཅིང་གྲུབ་ཟིན་པ་དེ་བཞིན་དུ་མེ་ལ་སོགས་པ་སྒྲུབ་པ་ལ་མེ་ཙམ་སྒྲུབ་བམ། ཡུལ་

ཁྱད་པར་དུ་བྱས་པའི་མེ་སྒྲུབ། དང་པོ་ལྟར་ན་གྲུབ་ཟིན་སྒྲུབ་པར་ཐལ། དེ་ལ་ཡང་མེ་

ཙམ་ཡོད་པ་ལ་ནི་རྩོད་པ་འགའ་ཡང་མེད་དེ་གྲུབ་ཟིན་པའི་ཕྱིར། གཉིས་པ་ལྟར་ན། 

མངོན་པར་འདོད་པའི་ཡུལ་ལ་སོགས་པས་ཁྱད་པར་དུ་བྱས་པ་ཅན་གྱི་གཞི་ལ་ལྟ་

བུས་ཁྱད་པར་དང་ལྡན་པའི་མེ་ནི་རྟགས་ཀྱིས་མི་འགྲུབ་བོ། །རྗེས་འགྲོ་མེད་པའི་ཕྱིར་

ཞེ་ན། ལན་ལ་སྤྱི་མི་ལྡན་རྣམ་གཅོད་དུ་སྒྲུབ་པའི་སྐྱོན་མེད་པར་བསྟན། དེ་གཙོ་ཡོད་

སྒྲུབ་པ་ལ་མི་མཚུངས་པར་བསྟན། སྒྲ་དོན་རང་མཚན་གྱི་ཉེར་ལེན་ཅན་དུ་སྒྲུབ་མི་

ནུས་པར་བསྟན། སྤྱི་མི་ལྡན་རྣམ་གཅོད་དུ་བསྒྲུབ་པ་ལ་གྲུབ་ཟིན་གྱི་སྐྱོན་མེད་པར་

བསྟན། བསྒྲུབ་བྱ་རྗེས་འགྲོ་མེད་ཀྱང་སྐྱོན་དུ་མི་འགྱུར་བའི་རྒྱུ་མཚན་དང་ལྔའི་དང་

པོ་ནི། ཆོས་ཅན་གྱིས་ཁྱད་པར་དུ་བྱས་པ་བསྒྲུབ་བྱའི་ཆོས་ཡིན་ཡང་རྗེས་འགྲོ་མེད་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

པའི་སྐྱོན་མེད་དེ། གཞི་ཆོས་ཅན་དེས་བསྒྲུབ་བྱའི་ཆོས་དེས་གཞན་ལྡན་རྣམ་གཅོད་

ཀྱིས་ཁྱད་པར་དུ་བྱེད་པ་ནི་མ་ཡིན་ཏེ། མི་ལྡན་པ་རྣམ་པར་གཅོད་པས་ཁྱད་པར་དུ་

བྱས་པའི་ཕྱིར་རོ་ཞེས་མང་དུ་བཤད་ཟིན་ཏོ། །ཁྱབ་པ་སྟོན་པ་ན་ཆོས་ཅན་གྱིས་མི་

ལྡན་པ་རྣམ་པར་གཅོད་པའི་མེ་མ་གྲུབ་པས་རྗེས་འགྲོ་མེད་ཅེ་ན། བདེན་མོད་ཀྱི། གང་

ན་དུ་བ་ཡོད་པ་དེ་ན་མེ་ཡོད་ཅེས་ཁྱད་པར་མེད་པར་གཞི་ཕྱིར་འཕངས་པས་ཆོས་

ཅན་ཡང་འཕངས་ཏེ་གཞི་མེད་ཀྱི་མེ་མེད་པའི་ཕྱིར། གཞིས་མི་ལྡན་པ་རྣམ་པར་

”གཅོད
1
་པ་དེའི་ཕྱིར་ཤེས་འདོད་ཆོས་ཅན་དེར་ནི་དེ་དང་མི་ལྡན་པ་རྣམ་པར་གཅོད་

པའི་མེའི་སྤྱི་ཉིད་ཆོས་ཅན་རྟགས་ཀྱིས་བསྒྲུབ་པར་བྱ་བ་ཡིན་ནོ། །རྟགས་ཡང་དག་

གི་གོ་བྱ་ཡིན་པའི་ཕྱིར་རོ། །

གཉིས་པ་ནི། མེ་ཡོད་ཀྱིས་ཆོས་ཅན་འཕེན་པ་དེ་བཞིན་དུ་ཡོད་ཙམ་བསྒྲུབ་

བྱའི་ཆོས་སུ་བྱས་པ་ཁྱབ་པའི་དུས་སུ་ཁྱད་པར་གཙོ་བོ་འཕེན་པས་འདིར་ཡང་གཙོ་

བོ་ལ་སོགས་པ་འགའ་ཞིག་ལ་ཡོད་པ་ཙམ་མི་ལྡན་པ་རྣམ་གཅོད་དུ་སྒྲུབ་བོ་ཞེ་ན། 

ཡོད་ཙམ་ཆོས་ཅན། གཙོ་བོ་འགའ་ཞིག་ལ་མ་འབྲེལ་རྣམ་གཅོད་དུ་སྒྲུབ་ན་བསྒྲུབ་བྱ་

སྐྱོན་མེད་མ་ཡིན་ཏེ། ཆོས་ཅན་གཙོ་བོ་ལ་སོགས་པའི་སྒྲས་བརྗོད་པར་བྱ་བའི་དོན་

ཉིད་འགའ་ཡང་མེད་པའི་ཕྱིར། ཡོད་ཙམ་གྱིས་ཁྱད་པར་འཕེན་པ་ལ་ཁྱད་པར་དེ་སྒྲུབ་

དགོས་པ་ལ། ཡོད་ཙམ་དེ་ནི་ཆོས་ཅན། གཙོ་བོས་ཁྱད་པར་དུ་བྱས་པ་མེད་པ་ཁོ་ན་

ཡིན་ཏེ། གཙོ་བོ་མེད་པའི་ཕྱིར། རྟགས་མ་གྲུབ་སྟེ། གཙོ་བོ་དེ་ཇི་ལྟར་མེད་དེ་ཡོད་

དོ། །དེ་ཡང་ཅི་ཞིག་ལྟར་ཤེས་པར་བྱ་བ་དང་ཤེས་ན་སྒྲས་བརྗོད་བྱ་དང་བརྗོད་ནས་

1  [མ་ཕྱི། ༢༣༩ན༤ན།   གཅེད    * གཅོད]

བུ་སྟོན་རིན་ཆེན་གྲུབ།

ཚད་མས་གཞལ་བྱ་ཉིད་དུ་གྲུབ་པ་ཁོ་ན་ཡིན་པས་ཤེས་བྱ་སོགས་ཀྱིས་མི་ལྡན་རྣམ་

གཅོད་ཀྱིས་ཁྱད་པར་དུ་བྱས་པའི་ཡོད་པ་ཙམ་སྒྲུབ་བོ་ཞེ་ན། ཅི་དེ་ནི་ཤེས་བྱ་ཡོད་

དོ་ཞེས་པ་དེ་ཙམ་གྱིས་གཙོ་བོ་དེ་འགྲུབ་པར་འགྱུར་རམ་སྟེ་གཙོ་བོའི་དོན་ནི་ཤེས་

བྱ་ཡིན་པར་འགྱུར་རོ། །གཙོ་བོ་ཤེས་བྱ་ཙམ་དུ་གྲུབ་པ་དེ་ལྟ་ན་ཡང༌། ཤེས་བྱ་ཆོས་

ཅན། དེ་གྲུབ་པས་རང་གི་འདོད་པའི་གཙོ་བོ་ཅི་ཞིག་འགྲུབ་པར་འགྱུར་ཏེ་གྲུབ་པ་

མིན་ནོ། །དེ་གཙོ་བོ་ཡིན་པར་རང་མི་འདོད་པའི་ཕྱིར་རོ། །

གསུམ་པ་ལ། ཁས་བླངས་ནི། གལ་ཏེ་བློས་བསྐྱེད་པ་སྟེ་སྤྲུལ་པའི་རྣམ་རྟོག་

ལ་སྣང་བ་ནི་སྒྲའི་དོན་དུ་ཡིན་ལ་སྒྲ་དོན་དེ་ནི་ཕྱི་རོལ་གྱི་གཙོ་བོ་རང་གི་མཚན་ཉིད་

ཀྱིས་ཉེ་བར་ལེན་པ་ཅན་ཉིད་དུ་བསྒྲུབ་པར་བྱ་བ་ཡིན་ནོ་ཞེ་ན། སྒྲ་དོན་རང་མཚན་

གྱིས་འབྲས་བུར་བསྒྲུབ་པར་བྱ་བ་ཡིན་དུ་ཟད་མོད། འོན་ཀྱང་སྒྲུབ་མི་ནུས་ཏེ། གཙོ་

བོའི་སྒྲ་དོན་ཆོས་ཅན། དེ་དེ་ལ་གཙོ་བོ་རང་མཚན་གྱིས་ཁྱད་པར་ཅན་དུ་སྒྲུབ་མི་

ནུས་ཏེ། དེ་གཙོ་བོ་ལ་སོགས་པའི་མཚན་ཉིད་ཀྱིས་ཁྱད་པར་རྟག་པ་གཅིག་པུ་ལ་

སོགས་པའི་རྟེན་ཏེ་གཞི་མ་ཡིན་པའི་ཕྱིར། དེས་ན། སྒྲ་དོན་དེ་ཡང་ཆོས་ཅན། སྒྲའི་

དོན་ཙམ་དུ་རྣམ་པར་གནས་པ་ཡིན་ནོ། །ཁྱད་པར་གཞན་མེད་པའི་སྒྲ་དོན་ཡིན་པའི་

ཕྱིར། སྒྲ་དོན་ཙམ་དུ་གནས་པ་དེ་ལྟ་ཡིན་དང་སྟེ་དེའི་ཕྱིར་སྔ་མ་བཞིན་དུ་བརྗོད་བྱའི་

དངོས་པོ་འགའ་ཞིག་ཡོད་དོ་ཞེས་བསྒྲུབ་པར་བྱ་བར་འགྱུར་རོ། །སྔར་གྱི་རྟགས་མ་

གྲུབ་ཅེ་ན། གཙོ་བོའི་སྒྲའི་དོན་རང་ཉིད་ནི་ཆོས་ཅན། རྟག་པ་གཅིག་པུ་ལ་སོགས་

པའི་ཡོན་ཏན་གྱི་ཁྱད་པར་འགའ་ཞིག་ལ་བརྟེན་པ་མ་ཡིན་ཏེ། དེ་དག་ལ་ཉེ་བར་ལེན་

པའི་ཆོས་རྟག་པ་གཅིག་པུ་ལ་སོགས་པར་འདོགས་པ་སྟེ་ཞེན་ཅིང་བརྟགས་པའི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཕྱིར། གཙོ་བོའི་སྒྲ་དོན་ཆོས་ཅན། གཙོ་བོའི་རང་མཚན་གྱི་ཉེར་ལེན་ཅན་ཡིན་པ་མི་

སྲིད་དོ། །ཉེ་བར་ལེན་པ་གཙོ་བོ་རང་མཚན་མ་གྲུབ་པའི་ཕྱིར་ཏེ། སྒྲ་དོན་ལ་ཉེར་ལེན་

དུ་བརྟགས་པ་དེའི་ཕྱིར་རོ། །དེ་དག་བསྡུ་བ་ནི། སྒྲ་དོན་དེ་དག་ལ་ཆོས་ཅན། གཙོ་

བོའི་དོན་རང་མཚན་གྱི་ཉེ་བར་ལེན་པ་ཅན་ཉིད་སྒྲུབ་པ་ནི་དོན་མེད་དོ། །དེ་ལ་དོན་

ཡོད་པ་ཙམ་ཉིད་སྒྲུབ་པ་ཡིན་གྱི་དོན་གྱི་ཁྱད་པར་གཙོ་བོའི་ཉེར་ལེན་ཡོད་པར་སྒྲུབ་

པ་ནི་མ་ཡིན་པའི་ཕྱིར། རྟགས་སྒྲ་དོན་འདི་དག་ནི་ཁྱད་པར་གཙོ་བོའི་ཉེར་ལེན་ཅན་

དུ་མེད་པ་ཡིན་པས་སོ། །དེའང་གཙོ་བོའི་ཉེར་ལེན་ཅན་དུ་སྒྲོ་བཏགས་པ་ཡིན་པ་

དེས་ནའོ། །

བཞི་པ་ནི། དོན་ཙམ་གྱིས་ཉེར་ལེན་སྒྲུབ་ན་དོན་མེད་ན་མེ་ཙམ་སྒྲུབ་ནའང་

དོན་མེད་དོ་ཞེ་ན། གཞན་དུ་ནི། མེའི་སྤྱི་དེ་ཉིད་ཆོས་ཅན། ཤེས་འདོད་ཆོས་ཅན་ལ་

བསྒྲུབ་པར་བྱ་བ་ཡིན་ཏེ། ཤེས་འདོད་ཆོས་ཅན་དེར་དོན་ལ་ཡོད་ཀྱང་ཚད་མ་མ་གྲུབ་

ཅིང་དོན་གཉེར་ཡོད་པའི་ཕྱིར་རོ། །

ལྔ་པ་ལ། རྩོད་པ་ནི། གལ་ཏེ་ཤེས་འདོད་ཅན་དེར་ཡང་མེ་ཙམ་བསྒྲུབ་བྱ་ཡིན་

ན་བསྒྲུབ་བྱས་ཁྱབ་པ་བསྟན་དགོས་པས་ཤེས་འདོད་ཆོས་ཅན་དེ་དང་མི་ལྡན་པ་མ་

ཡིན་པའི་མེའི་སྤྱིས་རྟགས་ལ་ཁྱབ་པ་མེད་དེ། དེ་དང་རྟགས་ལྷན་ཅིག་རྗེས་སུ་འགྲོ་

བ་མ་གྲུབ་པ་ཉིད་མ་ཡིན་ནམ་སྟེ་ཡིན་པའི་ཕྱིར་རོ་ཞེ་ན། ལན་ལ་བཞི་སྟེ། བསྒྲུབ་བྱའི་

ཆོས་ཀྱིས་ཁྱབ་པ་བསྟན་པར་བྱ་བ་དང༌། བསྒྲུབ་བྱས་ཁྱབ་པ་བསྟན་མི་དགོས་པ་

དང༌། བསྒྲུབ་བྱ་བརྗོད་པ་ཁྱབ་པ་སྟོན་པའི་ཡན་ལག་མ་ཡིན་པ་དང༌། དེ་སློབ་དཔོན་

གྱིས་ཀྱང་བཤད་པར་བསྟན་པའི་དང་པོ་ནི། ཆོས་ཅན་དང་འབྲེལ་པའི་མེའི་སྤྱི་དེ་ལྟ་

བུ་སྟོན་རིན་ཆེན་གྲུབ།

བུས་ནི་འགའ་ཡང་རྗེས་སུ་འགྲོ་བའི་ཁྱབ་པ་བྱེད་པ་མེད་པས་སྐྱོན་མེད་དེ་ཕྱིར་རྒོལ་

གཞན་ལ་ལ་མེ་ལྡན་དུ་སྒྲུབ་པར་བྱེད་པས་ན། གང་ན་དུ་བ་ཡོད་པ་དེ་”ན
1
་མེ་ཡོད་དེ་

ཞེས་དུ་བ་མེ་མེད་ན་མི་འབྱུང་བར་གཞི་ངེས་མེད་ཀྱི་དུ་བ་ལ་གཞི་ངེས་མེད་ཀྱིས་ཁྱབ་

པ་བསྟན་པར་བྱ་བ་ཡིན་པ་དེ་ལྟར་གཞི་ངེས་མེད་ཀྱི་མེ་ཙམ་གྱིས་ཁྱབ་པ་གྲུབ་པ་དེ་ནི་

ཆོས་ཅན་གང་དུ་དུ་བ་རང་ཉིད་འཁྲུལ་མེད་དུ་སྣང་བ་དེ་ཉིད་དུ་མེ་ཡོད་རྟོགས་པའི་བློ་

སྐྱེད་པར་བྱེད་དོ། །དོན་ནི། རྟགས་ཆོས་ཅན། བསྒྲུབ་བྱ་སྒྲུབ་བྱེད་ཡང་དག་ཏུ་འགྱུར་

བ་ལ་བསྒྲུབ་བྱའི་ཆོས་ཀྱིས་ཁྱབ་པ་ངེས་དགོས་ཏེ། སྒྲུབ་བྱེད་ཡང་དག་ཏུ་འགྱུར་བ་

བསྒྲུབ་བྱའི་ཆོས་ཀྱིས་ཁྱབ་པ་ངེས་པ་ཡོད་མེད་ཀྱི་རྗེས་སུ་བྱེད་པའི་ཕྱིར་རོ། །

གཉིས་པ་ནི། སྒྲུབ་ངག་ཡང་དག་དེ་ལ་ཆོས་ཅན། བསྒྲུབ་བྱ་འགྲུབ་པ་ལ་བསྒྲུབ་

བྱ་དངོས་སུ་བསྟན་པ་ནི་སྤྱི་ཡང་མི་དགོས་ཏེ། ཆོས་ཅན་དེ་ལ་རྟགས་མཐོང་བའི་

ཕྱོགས་ཆོས་དང་རྟགས་ཆོས་ཀྱི་འབྲེལ་པ་བསྟན་པ་ཙམ་གྱིས་འདོད་པ་སྟེ་བསྒྲུབ་བྱ་

ཤུགས་ཀྱིས་འགྲུབ་པའི་ཕྱིར་རོ། །ཁྱབ་པ་ཡོད་དེ། བསྒྲུབ་བྱ་དེ་མ་བསྟན་ན་ཡང་བསྒྲུབ་

བྱ་འགྲུབ་ན། བསྒྲུབ་བྱ་འགྲུབ་པ་ཇི་ལྟར་ཆོས་ཅན། དེའི་ཁྱད་པར་ཅན་བསྒྲུབ་བྱའི་རྗེས་

སུ་འགྲོ་བའི་ཁྱབ་པ་བསྟན་དགོས་པ་ཡིན་ཏེ་མ་ཡིན་ནོ། །གལ་ཏེ་མེ་ཙམ་གྱིས་ཁྱབ་པ་

གྲུབ་པས་ལ་མེ་ལྡན་དུ་སྒྲུབ་མི་ནུས་སོ་ཞེ་ན། ཕྱོགས་ཆོས་ཁྱབ་པ་ངེས་པས་བསྒྲུབ་བྱ་

འགྲུབ་པ་དེའི་ཕྱིར་དུ་བ་འདི་མེ་མེད་ན་མི་འབྱུང་བར་གྲུབ་པའི་ཤུགས་ཉིད་ཀྱིས་དེ་

གྲུབ་པའི་ཕྱོགས་དེར་མེ་མི་ལྡན་པ་རྣམ་པར་གཅོད་པར་བྱེད་པའི་ཕྱིར། ཕྱོགས་དེ་དེ་

ལྟར་ཏེ་མེ་དང་ལྡན་པར་བསྒྲུབ་པར་བྱ་བ་ཡིན་པར་བརྗོད་དོ། །

1  [མ་ཕྱི། ༢༤༠ན༧ན།   ནི    * ན]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གསུམ་པ་རྟགས་ནི། འདིའི་ཁྱབ་པ་ནི་ཆོས་ཅན། དེ་ལྟར་བསྒྲུབ་བྱས་ཁྱབ་པ་

ཉེ་བར་བཀོད་པ་སྔོན་དུ་འགྲོ་བ་ཅན་མ་ཡིན་ཏེ། བསྒྲུབ་བྱ་དངོས་སུ་བརྗོད་པ་ནི་སྒྲུབ་

ངག་གམ་ཁྱབ་པ་སྟོན་པ་འདི་ལ་ཡན་ལག་མ་ཡིན་པའི་ཕྱིར་རོ། །རྟགས་མ་གྲུབ་ན། 

དམ་བཅའ་བ་ཆོས་ཅན། སྒྲུབ་བྱེད་ལས་སུས་ཟློག་པར་བྱེད་དེ་ཟློག་ཏུ་མེད་པར་ཐལ། 

སྒྲུབ་ངག་གམ་ཁྱབ་པ་སྟོན་པ་ལ་བསྒྲུབ་བྱ་དེ་སྔོན་དུ་འགྲོ་བ་སྟེ་དངོས་སུ་བརྗོད་

དགོས་པ་ཅན་ཡིན་པའི་ཕྱིར་རོ། །

བཞི་པ་ནི། རྟགས་ལ་བསྒྲུབ་བྱའི་ཆོས་ཁྱབ་པ་བསྟན་པས་ཆོག་པ། དེ་སྐད་དུ་

ཡང༌། ཀུན་བཏུས་ལས་བསྟན་པར་བྱ་བ་སྟེ་ཞེས་དྲང་ངོ། །གང་ན། དུ་བ་ལ་སོགས་པའི་

རྟགས་ནིའོ། །ཇི་ལྟར། བསྒྲུབ་བྱའི་ཆོས་དང་མི་འཁྲུལ་བར་རོ། །གང་དུ་ན། རྩོད་གཞི་

ལས་གཞན་དུ་མཐུན་དཔེ་ལ་སོགས་པར་རོ། །བསྟན་པའི་དགོས་པ་བསྒྲུབ་བྱའི་ཆོས་

ལ་མི་འཁྲུལ་བའི་རྟགས་བསྒྲུབ་བྱའི་ཆོས་ཅན་དེ་ལ་རབ་ཏུ་གྲུབ་པར་གྱུར་ན་ཆོས་ཅན་

བསྒྲུབ་བྱའི་ཆོས་དེ་དང་ལྡན་པར་རྟོགས་པར་འགྱུར་བ་ཡིན་ཞེས་བཤད་དོ། །

གསུམ་པ་ནི། མེ་སོགས་སྒྲུབ་ན་དགོས་ནུས་ཡོད། ཡོད་པ་ཙམ་སྒྲུབ་ན་

དགོས་མེད་པ་དེའི་ཕྱིར་མེ་ལ་སོགས་པ་སྒྲུབ་པ་ལ་ཁྱད་པར་ཡོངས་སུ་བཟུང་བའི་

ཕྱིར་ཁ་ན་མ་ཐོ་བ་མེད་པ་གཞན་དུ་ཡོད་པ་སྒྲུབ་པ་ཡང་ཁ་ན་མ་ཐོ་བ་མེད་པ་ནི་མ་

ཡིན་ཏེ། ཁྱད་པར་མ་གྲུབ་པའི་ཕྱིར་རོ། །

གཉིས་པ་ལ། བསྟན་བཤད་གཉིས་ཀྱི་དང་པོ་ནི། དངོས་པོ་ཡོད་པ་དེའི་ཁྱད་

པར་བཟུང་བ་མེད་པར་དངོས་པོ་ཡོད་པ་ཙམ་ཞིག་ཆོས་ཅན། སྒྲ་གཅིག་པའི་སྒྲུབ་

བྱེད་ཡང་དག་ཡིན་སྲིད་དེ། སྒྲ་གཅིག་སྒྲུབ་ལ་ཕྱོགས་ཆོས་དང་དེ་ཙམ་གྱི་ཁྱབ་བྱེད་

བུ་སྟོན་རིན་ཆེན་གྲུབ།

བསྒྲུབ་བྱའི་ཆོས་མི་རྟག་པས་ཁྱབ་པའི་རྗེས་འགྲོ་ཉམས་པ་མེད་པར་ངེས་པའི་རྟགས་

ཡིན་སྲིད་པའི་ཕྱིར་རོ། །

གཉིས་པ་ནི། དངོས་པོ་ཙམ་གྱི་ཁྱབ་པར་བྱེད་པ་མི་རྟག་པ་ཆོས་ཅན་འགའ་

ཞིག་ལ་བསྒྲུབ་པར་བྱ་བའི་ཆོས་ལ་བུམ་པ་ལ་སོགས་པའི་ཡོད་པའི་རང་བཞིན་གྱི་

ཁྱད་པར་ཡོངས་སུ་མ་བཟུང་བར་ཡོད་པ་ཙམ་སྒྲུབ་པར་བྱེད་པ་ཉིད་དུ་བཀོད་པ་

ཆོས་ཅན། རྟགས་ཡང་དག་ཡིན་སྲིད་དེ། ལ་ནི་ཕྱོགས་ཆོས་དང་མི་འཁྲུལ་བའི་རྗེས་

འགྲོའི་ཁྱབ་པ་ཉམས་པ་མེད་པར་ངེས་པའི་རྟགས་ཡིན་སྲིད་པའི་ཕྱིར། རྟགས་གྲུབ་

སྟེ། སྒྲ་གཅིག་སྒྲུབ་ལ་ཡོད་པ་རྟགས་སུ་བཀོད་པ་དེ་ལ་ཆོས་ཅན། གདོན་མི་ཟ་བར་

ཡོད་པའི་ཁྱད་པར་རྟགས་སུ་ཡོངས་སུ་གཟུང་བར་བྱ་བ་ནི་མ་ཡིན་ཏེ། ཡོད་པ་ཙམ་

རྟགས་སུ་བཟུང་བ་ལ་བརྟེན་ན་ཡང་སྒྲུབ་པར་བྱེད་པའི་ནུས་པ་ཡོད་པའི་ཕྱིར་རོ། །

གསུམ་པ་ནི། འོ་ན་ཡོད་ཙམ་བསྒྲུབ་བྱར་མཚུངས་སོ་ཞེ་ན། ཡོད་ཙམ་ཆོས་

ཅན། བསྒྲུབ་བྱ་ཉིད་ནི་མ་ཡིན་ཏེ། དེ་བསྒྲུབ་བྱར་བྱས་ན་སྒྲུབ་བྱེད་འབྲས་བུ་མེད་པ་

སྟེ་གྲུབ་ཟིན་པའི་ཕྱིར་དང༌། བསྒྲུབ་བྱར་མི་འདོད་པའི་ཕྱིར་རོ། །

གཉིས་པ་ལ། ཡོད་པ་བསྒྲུབ་བྱར་འདོད་པ་ལ་གནོད་བྱེད་བརྗོད། སྒྲུབ་བྱེད་

དུ་འདོད་པ་ལ་གནོད་བྱེད་མེད་པར་བསྟན་པའི་དང་པོ་ལ། བསྟན་བཤད་གཉིས་ལས་

དང་པོ་ནི། ཡོད་པ་སྒྲུབ་པ་ལ་བསྒྲུབ་བྱའི་སྒོ་ནས་སྐྱོན་བསྟན་པ་ལས་གཞན་སྒྲུབ་བྱེད་

ཀྱི་སྒོ་ནས་བསྟན་པ་ཡང་འཆད་པ་ནི། ཡོད་ཙམ་དེ་ཆོས་ཅན། ཇི་ལྟར་ནུས་ཡུལ་གྱི་

བསྒྲུབ་བྱ་ཡིན་ཏེ་མ་ཡིན་པར་ཐལ། དེ་སྒྲུབ་ཀྱི་རྟགས་ཡང་དག་མི་སྲིད་པའི་ཕྱིར། 

རྟགས་མ་གྲུབ་ཅེ་ན། གཙོ་བོ་ལྟ་བུ་ཡོད་པར་སྒྲུབ་པ་ལ་རྟགས་སུ་ཡོད་པ་ཁོ་ནའི་ཆོས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

སམ། མེད་པ་ཁོ་ནའི་ཆོས་སམ། ཡོད་མེད་གཉིས་ཀའི་ཆོས་གང་འགོད། དང་པོ་ལྟར་

ན། ཆོས་ཅན་དེ་ཡོད་པར་ཚད་མས་གྲུབ་ན་སྒྲུབ་དགོས་པར་འགལ་ལ། མ་གྲུབ་ན། 

གཙོ་བོ་ཆོས་ཅན། དེ་ལ་ཡོད་པ་ཁོ་ནའི་ཆོས་ཕྱོགས་ཆོས་སུ་གྲུབ་པ་མེད་པར་ཐལ། 

ཡོད་པར་མ་གྲུབ་པའི་ཕྱིར། གསུམ་པ་ལྟར་ན། ཕྱོགས་ཆོས་སུ་མ་གྲུབ་ན་མ་གྲུབ་

པར་འགྱུར་ལ། གྲུབ་ན། ཡོད་མེད་གཉིས་ཀ་ལ་བརྟེན་པའི་ཆོས་ཆོས་ཅན། གཙོ་བོ་

ཡོད་པར་སྒྲུབ་པ་ལ་ལྟོས་ཏེ། འཁྲུལ་པ་ཅན་མ་ངེས་པའི་རྟགས་སུ་ཐལ། གཙོ་བོ་ཡོད་

པར་སྒྲུབ་པ་ལ་ལྟོས་ཏེ་རྟགས་སུ་བཀོད་པ་ཕྱོགས་ཆོས་གྲུབ་པ་མཐུན་ཕྱོགས་མི་

མཐུན་ཕྱོགས་གཉིས་ཀ་ལ་འཇུག་པའི་ཕྱིར། གཉིས་པ་ལྟར་ན། ཕྱོགས་ཆོས་མ་གྲུབ་

ན་མ་གྲུབ་པར་འགྱུར་ལ། གྲུབ་ན། མེད་པ་ཁོ་ནའི་ཆོས་ཆོས་ཅན། གཙོ་བོ་ཡོད་པར་

སྒྲུབ་པ་ལ་ལྟོས་ཏེ་འགལ་བར་ཐལ། གཙོ་བོ་ཡོད་པར་སྒྲུབ་པ་ལ་ལྟོས་ཏེ་ཕྱོགས་ཆོས་

སུ་གྲུབ་མི་མཐུན་པའི་ཕྱོགས་ལ་འཇུག་པའི་རྗེས་འགྲོའི་ཁྱབ་པ་ངེས་པའི་ཕྱིར་རོ། །

གཉིས་པ་ལ། ཡོད་པ་སྒྲུབ་བྱེད་ཀྱི་རྟགས་མི་སྲིད། དེས་ན་ཡོད་པ་བསྒྲུབ་བྱ་

མིན་པར་བསྟན་པའི་དང་པོ་ལ། བསྟན་བཤད་གཉིས་ཀྱི་དང་པོ་ནི། ཡོད་པ་བསྒྲུབ་

པར་བྱ་བ་ལ་དེའི་གཏན་ཚིགས་ཐམས་ཅད་སྐྱོན་ཅན་ཡིན་ཞིང་སྐྱོན་གྱི་རིགས་

གསུམ་ལས་མི་འདའ་སྟེ་ཡོད་ཆོས་མ་གྲུབ་པ་དང༌། གཉིས་ཆོས་འཁྲུལ་བ་དང༌། མེད་

ཆོས་འགལ་བའོ། །

གཉིས་པ་ལ་གསུམ་སྟེ། ཡོད་ཆོས་མ་གྲུབ་པ་དང༌། གཉིས་ཆོས་འཁྲུལ་པར་

བསྟན་པ་དང༌། མེད་ཆོས་འགལ་བར་བསྟན་པའི་དང་པོ་ནི། ཆོས་གསུམ་པོ་དེ་ལ་

གལ་ཏེ་གཙོ་བོ་ཡོད་པར་སྒྲུབ་པ་ལ་དངོས་པོའི་ཆོས་གཏན་ཚིགས་སུ་བརྗོད་ན་ནི། 

བུ་སྟོན་རིན་ཆེན་གྲུབ།

གཙོ་བོ་དེ་ལ་ཆོས་ཅན། ཇི་ལྟར་ཡོད་ཆོས་ཕྱོགས་ཆོས་སུ་གྲུབ་པར་འགྱུར། ཡོད་

པར་མ་གྲུབ་པའི་ཕྱིར། ཁྱབ་པ་མེད་དེ། ཡོད་ཆོས་གྲུབ་ཀྱི་ཡོད་པ་མ་གྲུབ་བོ་ཞེ་ན། 

ཆོས་ཅན་གང་ཞིག་ལ་དངོས་པོའི་ཆོས་གཏན་ཚིགས་སུ་ཚད་མ་གྲུབ་པར་འདོད་པ་

དེ་ཇི་ལྟར་དངོས་པོར་མི་འདོད་དེ་དངོས་པོའི་རང་གི་ངོ་བོ་ཉིད་ལ་དངོས་པོའི་ཆོས་

ཞེས་བསྟན་པས་སོ། །འོ་ན་དངོས་པོའི་ཆོས་ཞེས་དྲུག་པའི་སྒྲས་ཆོས་ཅན་ལས་ཐ་

དད་དུ་བསྟན་པ་ཡིན་ཞེ་ན། ཁྱད་པར་གཞན་སྤོང་བའི་བརྗོད་ཚུལ་འགའ་ཞིག་ལ་ལྟོས་

ནས་དངོས་པོ་རང་གི་ངོ་བོ་ཉིད་ལ་དངོས་པོའི་ཆོས་ཞེས་ཆོས་ཅན་ལས་ཐ་དད་པ་ལྟ་

བུ་བསྟན་པ་ཡིན་ནོ། །ཆོས་དང་ཆོས་ཅན་བརྗོད་པའི་སྒྲ་དག་གིས་བརྗོད་པར་བྱ་བ་

ལ་ནི་ཁྱད་པར་འགའ་ཡང་ཡོད་པ་མ་ཡིན་ནོ་ཞེས་བྱ་བ་འདི་ནི་ཚད་མ་རྣམ་འགྲེལ་དུ་

གཏན་ལ་ཕབ་ཟིན་ཏོ། །

གཉིས་པ་ལ། གཉིས་ཀའི་ཆོས་དགག་ཆོས་དང༌། སྒྲུབ་ཆོས་འཁྲུལ་པར་

བསྟན་པའི་དང་པོ་ལ། གཙོ་བོ་ཡོད་པར་སྒྲུབ་པ་ལ་ཅི་སྟེ་གཉིས་ཀའི་ཆོས་རྩོལ་བྱུང་

མིན་པ་རྟགས་སུ་བརྗོད་ཅེ་ན། དགག་པ་ལ་རྟགས་དགོད། དཔེ་མ་གྲུབ་པ་སྤང༌། དོན་

བསྡུ་བའི་དང་པོ་ནི། རྩོལ་བྱུང་ལྡོག་པ་སྟེ་དགག་པ་ཙམ་ནི་ཆོས་ཅན། མེད་པ་ལ་ཡང་

མི་འགལ་བར་ཡོད་དེ། དངོས་པོའི་རང་བཞིན་ཁོ་ན་ལ་མི་བརྟེན་ཏེ་མི་གནས་པའི་

དགག་པ་ཡིན་པའི་ཕྱིར། རྟགས་མ་གྲུབ་ན། དེ་ཆོས་ཅན། དངོས་པོ་རང་བཞིན་ཁོ་

ནར་གནས་པའི་དགག་པ་མིན་ཏེ། མ་ཡིན་པར་དགག་པ་མ་ཡིན་པའི་ཕྱིར། དེའི་ཕྱིར་

དགག་པ་ལ་ཙམ་གཉིས་ཀའི་ཆོས་ཡིན་པས་ཡོད་པ་སྒྲུབ་ན་འཁྲུལ་ཏེ། དཔེར་ན། 

ལུས་ཅན་མ་ཡིན་པ་ཞེས་བྱ་བའི་ལུས་མེད་པ་ཉིད་དགག་པ་ཙམ་ནི་དངོས་པོ་རྣམ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཤེས་དང་ཉེ་བར་བརྗོད་པ་མེད་པ་དངོས་པོ་མེད་ལ་ཡང་འགྱུར་བ་བཞིན་ནོ། །

གཉིས་པ་ལ། མེད་པའི་རྟགས་མ་ངེས་པ་དང༌། དགག་སྒྲ་ལྔར་འདུས་པ་མ་

གྲུབ་པའི་དང་པོ་ལ། རྩོད་པ་ནི། ཉེ་བར་བརྗོད་པ་མེད་པ་ནི་ཆོས་ཅན། དགག་པའི་

ཡུལ་མ་ཡིན། དངོས་པོ་མེད་པའི་ཕྱིར་ཞེ་ན། ཅི་ད་ནི་དངོས་པོ་མེད་དེ་ཆོས་ཅན། 

དངོས་པོ་སྒྲུབ་པའི་ཡུལ་ཡིན་ནམ་སྟེ་མིན་པར་ཐལ། དངོས་པོ་དགག་པ་དགག་པའི་

ཡུལ་ཡིན་པའི་ཕྱིར། དངོས་པོ་བསྒྲུབ་པའི་ཡུལ་དེ་ཡང་མ་ཡིན་ནོ་ཞེ་ན། ད་ནི་དངོས་

མེད་ཆོས་ཅན། ཇི་ལྟར་དགག་པའི་ཡུལ་མ་ཡིན་ཏེ་ཡིན་པར་ཐལ། དེ་ལ་བསྒྲུབ་པའི་

ཡུལ་ཡིན་པས་བཀག་པའི་ཕྱིར། ཁྱབ་པ་ཡོད་དེ། དགག་པ་ནི་སྒྲུབ་པ་པོའི་རང་

བཞིན་ཡིན་པའི་ཕྱིར་རོ། །

གཉིས་པ་ལ། ཁས་བླངས་ནི། བརྡ་སྤྲོད་པ་རྣམས་གལ་ཏེ་དགག་པའི་སྒྲ་ནི་གླུ་

མི་ལེན་པ། ཤིད་ཟན་མི་ཟ་བ། ཚྭ་མི་ཟ་བ། གདོང་ཉི་མ་མི་མཐོང་བ། མ་ནིང་མ་ཡིན་

པ་ཡོད་དོ་ཞེས་གྲངས་ཡོངས་སུ་ཆད་པ་ལྔ་ཁོ་ན་ལ་གནས་པར་འདོད་པ་དེའི་ཕྱིར་

རོ། །ཉེ་བར་བརྗོད་པ་མེད་པ་ལ་ལུས་ཅན་ཉིད་མ་ཡིན་པ་དང་རྩོལ་བྱུང་མིན་པ་ལ་

སོགས་པའི་སྒྲ་འཇུག་པ་མ་ཡིན་ནོ། །སྒྲ་བཟང་པོ་མིན་པའི་ཕྱིར་ཞེ་ན། དགག་པ་ལ་

རྗེས་སུ་བརྩེ་བས་ན་ཀྱེ་མ་ཉོན་མོངས་པ་འདི་ནི་དཀའ་བས་འཚོ་སྟེ་བརྡ་ལས་བྱུང་

བའི་སྒྲ་དོན་གཅིག་ཁོ་ན་ལ་ངེས་པར་འཇུག་པར་འདོད་པའི་ཕྱིར། །དེའི་རྒྱུ་མཚན་

བརྡ་ལས་བྱུང་བའི་སྒྲ་ཆོས་ཅན། དོན་གཅིག་ཁོ་ན་ལ་འཇུག་པར་ངེས་པར་མི་ནུས་

ཏེ། འདོད་པ་ཙམ་གྱི་རྗེས་སུ་བྱེད་པའི་ཕྱིར། ལན་གཅིག་བརྡ་བྱས་པ་ངེས་སོ་ཞེ་ན། 

བརྡ་བྱེད་པ་དེའི་ལག་པས་བྲང་བརྡུང་ཞིང་སྐད་ཀྱིས་ཆོ་ངེས་བཏབ་ནས་བཟློག་ཀྱང་

བུ་སྟོན་རིན་ཆེན་གྲུབ།

འཇིག་རྟེན་པ་དངོས་མེད་ལ་ལུས་ཅན་མ་ཡིན་པའི་སྒྲ་སྦྱོར་བ་མི་ལྡོག་པའི་ཕྱིར་

རོ། །བཟློག་ཀྱང་མི་ལྡོག་པའི་རྒྱུ་མཚན་འབྲས་བུ་ཡོད་ཅེས་སྟོན་པ། དངོས་པོ་མེད་

ལ་ལུས་ཅན་མ་ཡིན་པའི་སྒྲ་བརྡ་སྦྱར་བ་ཆོས་ཅན། སྒྲ་བརྡ་སྦྱར་བའི་དགོས་པ་ཡོད་

དེ། བརྡ་སྦྱར་བ་ཇི་ལྟ་བ་བཞིན་དུ་སྒྲ་ལས་དོན་རྟོགས་པའི་ཕྱིར། ཁྱབ་པ་ཡོད་དེ། སྒྲ་

སྦྱོར་བའི་དགོས་པ་ཡང་སྒྲ་ལས་དོན་རྟོགས་པ་དེ་ཙམ་དུ་ཟད་པའི་ཕྱིར་རོ། །ལུས་

ཅན་མ་ཡིན་པའི་སྒྲས་དོན་མི་རྟོགས་ཏེ། སྒྲ་མི་ཟད་པའི་ཕྱིར་ཞེ་ན། འདོད་པའི་དགག་

སྒྲ་ལྔ་དང་མི་འདོད་པའི་སྒྲ་གཉིས་ཀར་ཡང་ཆོས་ཅན། དོན་མ་རྟོགས་པར་ཐལ། དོན་

རྟོགས་པའི་རྒྱུ་མཚན་ཁྱད་མེད་གཅིག་གིས་དོན་མི་རྟོགས་པའི་ཕྱིར། རྟགས་དོན་

རྟོགས་པར་འདོད་པའི་སྒྲ་ལྔ་དང་མི་འདོད་པའི་སྒྲ་དོན་རྟོགས་པའི་རྒྱུ་མཚན་ཁྱད་པར་

མེད་པའི་ཕྱིར་རོ། །དེའི་རྒྱུ་མཚན་སྒྲ་ལྔ་པོ་དེ་ལས་དོན་རྟོགས་པ་ཡང་བརྡ་སྦྱར་བ་ལ་

བརྟེན་པའི་ཕྱིར་ཡིན་ལ། བརྡ་སྦྱར་བ་དེ་ནི་གཞན་དུ་ལུས་ཅན་མ་ཡིན་པའི་སྒྲ་ལ་ཡང་

མཚུངས་པའི་ཕྱིར་རོ། །

གསུམ་པ་ནི། རྩོལ་བྱུང་ངམ་ལུས་ཅན་དེ་རྣམ་པར་གཅད་པ་ཙམ་དེ་ནི་ཆོས་

ཅན། གཙོ་བོ་ཡོད་པའི་གོ་བར་བྱེད་པ་ཉིད་བདག་གིར་བྱེད་པར་ཇི་ལྟར་འགྱུར་ཏེ་མི་

འགྱུར་རོ། །ཡོད་མེད་གཉིས་ཀ་ལ་ཡང་ཡོད་སྲིད་པའི་ཕྱིར། རྟགས་གོང་དུ་བསྒྲུབས་

པ་དེས་ན། ཁྱད་པ་ཡོད་དེ། རྟགས་ཡང་དག་དེ་མི་མཐུན་པའི་ཕྱོགས་ལ་འཇུག་སྲིད་

པའི་དགོས་པ་རྣམ་པར་ཆད་པས་ཐོབ་པ་ཡིན་པས་སོ། །

གཉིས་པ་ལ། གཉིས་ཆོས་འཁྲུལ་པར་བསྟན་པ་དང༌། མི་འཁྲུལ་བར་འདོད་པ་

དགག་པའི་དང་པོ་ནི། དགག་ཆོས་འཁྲུལ་པར་བསྟན་པ་འདིིས་དེར་མ་ཟད་གཉིས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཀའི་ཆོས་སྒྲུབ་ཆོས་ཞེས་སོགས་དེ་དག་ཀྱང་འཁྲུལ་པར་བཤད་པ་ཡིན་ནོ། །ཇི་ལྟར་

ན། ཤེས་བྱ་ཉིད་དང་བརྗོད་བྱ་དང་གཞལ་བྱ་ལ་སོགས་པའི་ཆོས་རྣམ་པར་དཔྱོད་པའི་

རང་བཞིན་མ་ཡིན་པ་སྒྲུབ་པའི་ངོ་བོ་དག་ཀྱང་ཆོས་ཅན། ཡོད་པ་ལ་མི་འཁྲུལ་བའི་

རྟགས་མ་ཡིན་ཏེ། ཡོད་མེད་གཉིས་ཀའི་ཆོས་ཐུན་མོང་བ་ཡིན་པའི་ཕྱིར། རྟགས་མ་

གྲུབ་སྟེ། དངོས་མེད་ཤེས་བྱ་མིན་ནོ་ཞེ་ན། དངོས་པོ་མེད་པ་དག་ཆོས་ཅན། ཤེས་བྱའི་

ཐ་སྙད་བྱར་རུང་སྟེ། དེ་ལ་ཡང་རྟོགས་པའི་བློས་དེ་མིན་བསལ་ནས་དེར་རྣམ་པར་

འཇོག་པའི་ཕྱིར། །རྟགས་གྲུབ་སྟེ། ཅི་ཞིག་ལྟར་དངོས་པོ་ཡོངས་སུ་བཅད་པ་ན་དངོས་

མེད་རྣམ་པར་བཅད་པས་སོ། །སྔ་མ་ལ་ཁྱབ་པ་ཡོད་དེ། ཤེས་བྱ་སོགས་སྨྲ་བ་པོ་དེའི་

རང་གི་ཚིག་གིས་ཡོད་མེད་གཉིས་ཀའི་ཆོས་སུ་སྨྲ་བས་ཤེས་བྱ་སོགས་འདི་བསྒྲུབ་བྱ་

ཡོད་པ་ལས་གཞན་ལ་ཡང་འཇུག་པ་དང་ཡོད་པ་ལ་ཡང་མ་འཁྲུལ་བའི་རྟགས་སུ་

བརྗོད་པའི་ཕྱིར་ཇི་ལྟར་སྨྱོན་པ་མ་ཡིན་ཏེ། འགལ་བར་བརྗོད་པའི་ཕྱིར་རོ། །

གཉིས་པ་ལ། ཁས་བླངས་བརྗོད་པ་ནི་སྒྲ་རྟག་པ་མི་རྟག་པར་སྒྲུབ་པ་ལ་རྟགས་

སུ་བཀོད་པའི་ཕྱོགས་དང་མཐུན་པའི་ཕྱོགས་ལས་གང་ཡང་རུང་བ་དང་ལ་སོགས་

པའི་སྒྲས་ཁས་བླངས་པའི་ཆོས་དག་ནི་ཆོས་ཅན། རྟག་མི་རྟག་གཉིས་ཀའི་ཆོས་ཡིན་

ཡང་འཁྲུལ་པའི་སྐྱོན་མེད་དོ། །མི་མཐུན་ཕྱོགས་ལ་མི་འཇུག་པའི་ཕྱིར་རོ། །ཁྱབ་པ་

ཡོད་དེ། གཏན་ཚིགས་ཀྱི་འཁྲུལ་པ་ནི་མི་མཐུན་པའི་ཕྱོགས་ལ་འཇུག་པས་འཁྲུལ་

པ་ཡིན་ཏེ། རྒྱུ་མཚན་དེས་ན་རྟགས་མ་གྲུབ་སྟེ་གང་རུང་དུ་ཐེ་ཚོམ་ཟ་བའི་ཕྱོགས་ལ་

ཞུགས་སོ་ཞེ་ན། ཕྱོགས་ཉིད་ནི་གཏན་ཚིགས་ཀྱི་འཁྲུལ་པའི་ཡུལ་མ་ཡིན་ནོ། །མི་

མཐུན་ཕྱོགས་སུ་ངེས་པ་མེད་པའི་ཕྱིར་རོ། །ཞེ་ན། 

དགག་པ་ལ་གཉིས་ཏེ། མི་མཐུན་ཕྱོགས་སུ་དངོས་པོ་ལ་གནས་པ་ལ་མི་

འཇུག་པས་དང༌། སྐྱེས་བུ་བརྟགས་པ་ལ་མི་འཇུག་པས་མི་འཁྲུལ་བ་ཡིན་པ་དགག་

པའི་དང་པོ་ནི། ཕྱོགས་དང་མཐུན་ཕྱོགས་གང་རུང་གིས་སྒྲ་གཅིག་པར་སྒྲུབ་པ་འདི་

དང་གང་ཞིག་མི་མཐུན་ཕྱོགས་སུ་གཏོགས་དངོས་པོ་ལ་བསྒྲུབ་བྱའི་ཆོས་མི་རྟག་པ་

མེད་པའོ་ཞེ་ན། འོ་ན་ད་ཕྱོགས་དང་མཐུན་ཕྱོགས་གང་རུང་ཆོས་ཅན། ཇི་ལྟར་རྟག་

མི་རྟག་གཉིས་ཀའི་ཆོས་སུ་འགྱུར་ཏེ་མི་འགྱུར་བར་ཐལ། མི་མཐུན་ཕྱོགས་རྟག་པ་

ལ་མི་འཇུག་པའི་ཕྱིར་རོ། །

གཉིས་པ་ལ། གཏན་ཚིགས་ཀྱི་མི་འཁྲུལ་བ་དངོས་པོར་མི་འགྱུར་པ་དང༌། 

རྗེས་དཔག་ཚད་མིན་དུ་ཐལ་བ་དང༌། དོན་བསྡུ་བའི་དང་པོ་ནི། དངོས་པོ་ལ་གཉིས་

ཀའི་ཆོས་ཡིན་ཡང་འདོད་པས་ཕྱོགས་དང་མཐུན་ཕྱོགས་སུ་བཟུང་བ་ལ་མི་འཇུག་

པས་འཁྲུལ་པ་མིན་ནོ་ཞེ་ན། གཏན་ཚིགས་ཀྱི་མི་འཁྲུལ་བ་ཆོས་ཅན། འདོད་པ་ཙམ་

གྱིས་བྱས་པའི་ཕྱོགས་དང་མཐུན་པའི་ཕྱོགས་ཀྱི་རྣམ་དབྱེ་ལ་ལྟོས་པ་ནི་མ་ཡིན་ཏེ། 

འདོད་པ་ཙམ་ལ་ལྟོས་མེད་ཀྱི་དངོས་པོར་གནས་པ་ཡིན་པའི་ཕྱིར་རོ། །དངོས་པོར་

གནས་པའི་ཁྱབ་པ་ཇི་ལྟར་སྟོན་ཞེ་ན། བྱས་པས་སྒྲ་གཅིག་སྒྲུབ་ཀྱི་གཏན་ཚིགས་ཀྱི་

མེད་ན་མི་འབྱུང་བ་ཁྱབ་པ་སྟོན་པའི་ངག་ཆོས་ཅན། འདོད་པས་ཕྱོགས་མཐུན་

ཕྱོགས་མི་མཐུན་ཕྱོགས་སོ་སོར་རྣམ་པར་བཞག་ནས་ཕྱོགས་མ་གཏོགས་པའི་བྱས་

པ་མི་རྟག་པ་ཡིན་ནོོ་ཞེས་ཁྱབ་པ་བསྟན་པར་བྱ་བ་ནི་མ་ཡིན་ཏེ། འོ་ན་ཇི་ལྟར་སྟོན་ཞེ་

ན། འདོད་པས་བྱས་པའི་ཕྱོགས་དང་མཐུན་ཕྱོགས་ཀྱི་རྣམ་དབྱེ་ལ་མི་ལྟོས་པར་བྱས་

པ་ཐམས་ཅད་མི་རྟག་པ་ཡིན་ནོ་ཞེས་དངོས་པོའི་སྟོབས་ཀྱིས་འོང་བའི་ཁྱབ་པ་ཉིད་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཚད་མས་བསྟན་པར་བྱ་བ་ཡིན་པའི་ཕྱིར། དེ་ཅིའི་ཕྱིར་ཞེ་ན། དེ་ལྟ་བྱས་པ་ཙམ་ལ་

མི་རྟག་པས་ཁྱབ་པ་གྲུབ་ན་ཆོས་བྱས་པ་མི་རྟག་པ་དེའི་གོ་བར་བྱེད་པར་འགྱུར་གྱི་

གཞན་དུ་ཕྱོགས་མ་གཏོགས་པའི་བྱས་པ་ལ་མི་རྟག་པས་ཁྱབ་པ་གྲུབ་ན་ནི་གོ་བྱེད་

མ་ཡིན་ནོ། །

གཉིས་པ་ལ། ཕྱོགས་འཁྲུལ་ཡུལ་མཐོང་བ་མདོར་བསྟན། རྗེས་དཔག་ཚད་

མིན་དུ་ཐལ་བ་རྒྱས་པར་བཤད་པའི་དང་པོ་ལ། གང་ཞིག་སྐྱེས་བུས་སྒྲུབ་པར་འདོད་

པ་དང་ལྡན་པའི་གཞི་དེ་ཕྱོགས་ཡིན་པས་ན་འདོད་པས་བཞག་པས་གཏན་ཚིགས་མི་

འཁྲུལ་པར་བསྒྲུབ་པའི་ཕྱིར་འཁྲུལ་ཡུལ་ཡང་ཕྱོགས་སུ་བྱེད་དོ་ཞེས་སྟོན་པ། གང་

འཁྲུལ་པའི་ཡུལ་དུ་མཐོང་བ་དེ་ཉིད་ཆོས་ཅན། འདོད་པ་དེས་ཕྱོགས་སུ་བྱེད་པ་སྲིད་

པར་འགྱུར་ཏེ། འདོད་པས་སྒྲུབ་བྱེད་ཀྱི་གཞིར་བྱེད་སྲིད་པའི་ཕྱིར། རྟགས་གྲུབ་སྟེ། 

ཕྱོགས་ཆོས་སུ་འདོད་པས་བཞག་ལ་སྐྱེས་བུའི་འདོད་པས་འཇུག་པ་ནི་དངོས་པོ་

གཞན་གྱི་དབང་མ་ཡིན་པ་དངོས་པོ་ཇི་ལྟ་བ་བཞིན་འཇུག་པ་མ་ཡིན་པའི་ཕྱིར། །

གཉིས་པ་ནི། འཁྲུལ་ཡུལ་ཕྱོགས་སུ་བྱས་ན་ཚད་མས་གནོད་པས་ཕྱོགས་

ལྟར་སྣང་ཡིན་ནོ་ཞེ་ན། ལྷ་སྦྱིན་གྱི་བུ་ཡིན་པའི་རྟགས་ལས་ཁ་ཕར་བལྟས་ཀྱི་སྐྱེས་

བུ་ཁ་དོག་སྔོ་བསངས་སུ་རྟོགས་པའི་ཡུལ་ལ་ནི་ཆོས་ཅན། སྐྱེས་བུ་སྔོ་བསངས་མིན་

པར་རྟོགས་པའི་མངོན་སུམ་དང་རྗེས་དཔག་ཚད་མ་ལ་སོགས་པས་གནོད་པ་ཡོད་པ་

མ་ཡིན་པར་ཐལ་ཏེ། སྐྱེས་བུ་སྔོ་བསངས་སུ་སྒྲུབ་པ་ལ་ཚུལ་གསུམ་ཚང་བའི་རྟགས་

ལ་བརྟེན་པའི་རྗེས་དཔག་ཚད་མའི་ཡུལ་ཡིན་པའི་ཕྱིར། རྟགས་ཁས་བླངས་ཏེ། 

ཕྱོགས་ལ་ཞུགས་པས་འཁྲུལ་པར་མི་འགྱུར་བར་ཁས་བླངས། ཕྱོགས་ལས་གཞན་

པའི་མི་མཐུན་ཕྱོགས་ལ་འཇུག་མི་སྲིད་པར་ཚད་མས་གྲུབ། ཕྱོགས་ཆོས་ཀྱང་ཚང་

བས་སོ། །ཁྱབ་པ་ཡོད་དེ། སྔོ་བསངས་སུ་འཇལ་བའི་ཚད་མ་སྟེ་བློ་ལ་སྔོ་བསངས་

མིན་པར་འཇལ་བའི་ཚད་མ་གཞན་གྱིས་གནོད་ན་སྔོ་བསངས་སུ་འཇལ་བ་དེ་ཚད་

མ་མ་ཡིན་པར་ཐལ་བའི་ཕྱིར་རོ། །རྗེས་དཔག་དེ་ལ་གནོད་པ་ཡོད་པས་ཚད་མ་མིན་

ཡང་གཞན་ཚད་མ་ཡིན་ནོ་ཞེ་ན། ཚད་མའི་མཚན་ཉིད་དང་ལྡན་པ་གཅིག་ལ་གནོད་

ན་གཞན་ལ་གནོད་པ་མེད་ཀྱང་དེའི་མཚན་ཉིད་སུན་ཕྱུང་བར་འགྱུར་ཏེ། ཡིད་བརྟན་

དུ་མེད་པའི་ཕྱིར། ཞེས་ལེའུ་གཉིས་པར་བཤད་ཟིན་ཏོ། །

གནོད་པ་མེད་པའི་ཡུལ་ཅན་ཡང་རྟགས་ཀྱི་མཚན་ཉིད་ཡིན་པས་མཚན་ཉིད་

ཚང་བའི་ཡུལ་ལ་གནོད་པ་མེད་དོ་ཞེ་ན་ནི། བསྒྲུབ་བྱ་མ་གྲུབ་པའི་གོང་དུ་ཆོས་ཅན། 

རྟགས་དེའི་མཚན་ཉིད་མ་ངེས་པ་ཅན་ཉིད་ཡིན་པར་ཐལ། རྟགས་ཀྱི་ཡུལ་ལ་གནོད་

པ་མི་སྲིད་པར་མ་ངེས་པའི་ཕྱིར། རྟགས་མ་གྲུབ་ན། བསྒྲུབ་བྱ་གྲུབ་ཟིན་པར་འགྱུར་

རོ། །འདོད་ན། བསྒྲུབ་བྱ་སྒྲུབ་པར་བྱེད་པ་གང་གི་དོན་དུ་མི་འཁྲུལ་བ་བསམ་པ་གང་

ཞིག་ཆོས་ཅན། བསྒྲུབ་བྱ་གང་གི་ཡང་སྒྲུབ་བྱེད་མ་ཡིན་པར་ཐལ། བསྒྲུབ་བྱ་གོ་བར་

བྱེད་པ་མ་ཡིན་པའི་ཕྱིར། རྟགས་བསྒྲུབ་བྱ་མ་གྲུབ་པར་རྟགས་ཀྱི་མཚན་ཉིད་མི་ངེས་

པ་དེ་ལྟ་ན་ཡང་སྟེ་དེའི་ཕྱིར་རོ། །

གསུམ་པ་ནི། ཕྱོགས་ལས་གཞན་ལ་ཁྱབ་པ་གྲུབ་པས་གོ་བྱེད་མ་ཡིན་པ་དེའི་

ཕྱིར་དངོས་པོ་ལ་རྟགས་གང་ཞིག་ཆོས་གང་གི་ཁྱབ་པ་ཚད་མས་གྲུབ་པ་དེ་བསྒྲུབ་བྱ་

དེའི་གོ་བར་བྱེད་པའམ་རྟགས་ལ་ཆོས་ཀྱིས་མ་ཁྱབ་པ་དེ་བསྒྲུབ་བྱ་དེའི་གོ་བྱེད་མ་

ཡིན་པའི་ཕྱིར་སྐྱེས་བུའི་འདོད་པས་དངོས་པོའི་ཆོས་རྟགས་བསྒྲུབ་བྱའི་ཆོས་ལ་མི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

འཁྲུལ་བར་རྣམ་པར་གནས་པ་མ་ཡིན་ཏེ། ཐམས་ཅད་གོ་བྱེད་དུ་ཐལ་བའི་ཕྱིར་

རོ། །ཁྱེད་ཀྱི་རྟགས་ནི་གང་གི་ཚེ་འཁྲུལ་པའི་ཡུལ་འདི་ཕྱོགས་སུ་བྱེད་པ་དེའི་ཚེ་ནི་

མི་འཁྲུལ་བ་གཞན་གྱི་ཚེ་ཕྱོགས་སུ་མི་བྱེད་པ་ན་སྒྲུབ་བྱེད་དེས་བསྒྲུབ་བྱའི་ཆོས་ལ་

འཁྲུལ་བའི་ཕྱིར་ཞེས་སྨྲ་བ་ཤིན་ཏུ་རྣམ་པར་དག་པའི་ཚད་མ་ཡིན་ནོ་ཞེས་བཞད་

གད་དུ་མཛད་པའོ། །

གསུམ་པ་ནི། དངོས་པོ་ཙམ་ཁྱབ་པའི་དོན་རྣམ་པར་གཅད་པ་མེད་པའི་ཆོས་

གཙོ་བོ་ཡོད་པར་སྒྲུབ་པ་ལ་གཏན་ཚིགས་སུ་བརྗོད་ན་ནི། ཕྱོགས་ཆོས་མ་གྲུབ་ན་མ་

གྲུབ་པར་འགྱུར་ལ། གྲུབ་ན། དངོས་པོ་ཙམ་རྣམ་པར་གཅད་པ་དེ་ནི་ཆོས་ཅན། གཙོ་

བོ་དངོས་པོ་ཡོད་པར་སྒྲུབ་པ་ལ་ལྟོས་ཏེ་དེའི་གཏན་ཚིགས་འགལ་བར་འགྱུར་ཏེ་

ཐལ། གཙོ་བོ་དངོས་པོ་ཡོད་པར་སྒྲུབ་པ་ལ་ལྟོས་ཏེ་ཕྱོགས་ཆོས་གྲུབ་མཐུན་ཕྱོགས་

དངོས་པོ་འགའ་ལ་ཡང་འཇུག་མི་སྲིད་པའི་ཕྱིར་དང༌། མི་མཐུན་ཕྱོགས་དངོས་པོ་

མེད་པ་མཐའ་དག་ལ་ཡོད་པར་ངེས་པའི་ཕྱིར་རོ། །

གཉིས་པ་ནི། ཡོད་པ་ཆོས་ཅན། ནུས་ཡུལ་གྱི་བསྒྲུབ་བྱ་མ་ཡིན་ནོ། །དེ་སྒྲུབ་

ཀྱི་རྟགས་ཡང་དག་མི་སྲིད་པ་དེས་ན་སྟེ་དེའི་ཕྱིར་རོ། །རྟགས་མ་གྲུབ་ན། ཡོད་པ་དེ་

ཆོས་ཅན། དེ་སྒྲུབ་ཀྱི་རྟགས་ཡང་དག་མི་སྲིད་དེ། ཡོད་མེད་གཉིས་ཀའི་ཆོས་རྣམས་

འདི་གསུམ་ག་ཡང་དེ་སྒྲུབ་པ་ལ་གཏན་ཚིགས་ཀྱི་མཚན་ཉིད་བསྟན་པ་མ་ཡིན་ལ་

གསུམ་ལས་རྣམ་པ་གཞན་ཡང་དེ་སྒྲུབ་ཀྱི་རྟགས་ཡང་དག་མི་སྲིད་པའི་ཕྱིར། རྟགས་

གོང་དུ་བསྒྲུབས་པ་དེའི་ཕྱིར། 

གཉིས་པ་ནི། དངོས་པོར་ཡོད་པ་དེ་ཙམ་གྱིས་ཁྱབ་པར་བྱེད་པ་སྐད་ཅིག་མ་

བུ་སྟོན་རིན་ཆེན་གྲུབ།

ལ་སོགས་པ་དངོས་པོའི་ཆོས་སྒྲ་ལྟ་བུ་ལ་སྒྲུབ་པ་ལ་སྒྲུབ་པར་བྱེད་པ་ཉིད་དུ་བཀོད་

པའི་ཡོད་པ་འདི་ལ་ནི་ཆོས་ཅན། གཏན་ཚིགས་ལྟར་སྣང་དུ་ཐལ་བ་དེར་མི་འགྱུར་

རོ། །འགལ་མ་ངེས་མ་གྲུབ་གང་ཡང་མིན་པའི་ཕྱིར། རྟགས་གྲུབ་སྟེ། ཡོད་པར་གྲུབ་

པའི་ཆོས་ཅན་སྒྲ་ལྟ་བུ་ལ་སྤྱི་ཡོད་ཙམ་དེ་གྲུབ་པས་མ་གྲུབ་པ་མ་ཡིན་ལ་གལ་ཏེ་རྣམ་

པ་ཅི་ཞིག་ལྟར་རྟགས་ཡོད་ཙམ་དེ་ལ་བསྒྲུབ་བྱའི་ཆོས་དེས་ཁྱབ་པ་ཚད་མས་ངེས་

པའི་”ཚེ
1
་ན་འགལ་བ་དང་མ་ངེས་པ་མ་ཡིན་པའི་ཕྱིར་རོ། །

གསུམ་པ་ནི། སྔར་བཤད་པ་དེ་ལྟར་རང་བཞིན་མཚན་ཉིད་དང་འབྲས་བུའི་

མཚན་ཉིད་རྣམ་པ་འདི་གཉིས་ནི་གཏན་ཚིགས་ཡང་དག་ཡིན་ལ། གཉིས་པོ་དེ་ཉིད་

རང་གི་ཁྱབ་པར་བྱེད་པ་བསྒྲུབ་བྱའི་ཆོས་དེ་ལས་ལྡོག་པའི་དངོས་འགལ་ཆོས་ཅན་

ལ་བསྒྲུབ་པར་བྱ་བ་ལ་འགལ་བ་ཡིན་གྱི་གཞན་ནི་ཡང་དག་གམ་འགལ་བ་མིན་ཏེ་གོ་

བྱེད་ལ་འབྲེལ་པ་དགོས་པས་ཡང་དག་དང་འགལ་བ་གཉིས་ལ་རང་གི་ཁྱབ་བྱེད་ལ་

འབྲེལ་པ་ཡོད་པས་གོ་བྱེད་ཡིན་ནོ། །ཞེས་བསྟན་པའི་ཕྱིར་ཕྱོགས་ཀྱི་ཆོས་རྣམ་པ་

བཞི་བཤད་དོ། །

གཉིས་པ་ནི། ཁྱད་པར་ཐུན་མོང་མ་ཡིན་པ་སྲོག་སོགས་དང་སྤྱི་གཞལ་བྱ་

ཉིད་དངོས་ཀྱི་མ་ངེས་པ་གཉིས་པོ་མ་ངེས་པ་དག་ཡིན་ཀྱང་ཁྱབ་པ་ངེས་པར་སྨྲ་བའི་

ཕྱིར་རྒོལ་བ་བསལ་བའི་ཕྱིར་ཕྱོགས་ཆོས་ཅན་གཉིས་གསུངས་ཏེ། མ་ངེས་པ་

གཉིས་པོ་དེ་ཡང་དག་གཏན་ཚིགས་ལྟར་སྣང་བ་འཆད་པའི་སྐབས་སུ་བབ་པ་ན་

བཤད་པར་བྱའོ། །

1  [མ་ཕྱི། ༢༤༥བ༤ན།   ཆེ    * ཚེ]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གསུམ་པ་ལ། བསྟན་བཤད་གཉིས་ཀྱི་དང་པོ་ནི། ཡང་དག་པའི་གཏན་ཚིགས་

ཀྱི་མཚན་ཉིད་ཚུལ་གསུམ་ལས་ལྡོག་པ་གཙོ་ཆེ་སྟེ་མི་མཐུན་ཕྱོགས་མཐའ་དག་

ལས་ལྡོག་པ་ངེས་དགོས་སོ། །ཞེས་བསྒྲུབ་པའི་ཕྱིར་ཕྱོགས་ཆོས་རྣམ་པ་གསུམ་

བཤད་དོ། །

གཉིས་པ་ལ། ལྡོག་པ་གཙོ་ཆུང་ན་གོ་བྱེད་མ་ཡིན། རྗེས་འགྲོ་གཙོ་ཆུང་ཡང་

གོ་བྱེད་ཡིན། དེ་དག་གི་གོ་བྱ་ལ་རྩོད་པ་སྤང་བའི་དང་པོ་ལ། རྗེས་འགྲོ་ཡོད་ཙམ་

དང༌། མཉམ་པ་དང༌། གཙོ་ཆེ་ཡང་གོ་བྱེད་མ་ཡིན་པ་དང༌། གོ་བྱེད་ལ་ལྡོག་པ་གཙོ་

ཆེ་དགོས་པ་དང༌། དོན་བསྡུ་བ་དང་ལྔའི་དང་པོ་ནི། འདི་ལྟར་ཕྱོགས་ཆོས་གྲུབ་ཅིང་

རྗེས་འགྲོ་ཡོད་ཙམ་གྱི་སྒོ་ནས་ནི་གཏན་ཚིགས་གོ་བྱེད་མ་ཡིན་ཏེ་རྟགས་མི་རྟག་པ་

ཉིད་ལས་བསྒྲུབ་བྱ་རྩོལ་བྱུང་མ་ཡིན་པ་ཉིད་མ་རྟོགས་པའི་ཕྱིར་རོ། །

གཉིས་པ་ནི། མི་རྟག་པ་འདི་ལས་ནི་རྩོལ་བྱུང་རྟོགས་པར་མི་འགྱུར་ཏེ། ལྡོག་

པ་མེད་པས་རྗེས་འགྲོ་འབའ་ཞིག་ཡིན་པའི་ཕྱིར་རོ་ཞེས་དགོས་ན། འོ་ན་རིག་བྱ་མ་

ཡིན་པའི་ཕྱིར་སྒྲ་རྟག་གོ་ཞེས་བྱ་བ་འདི་ཆོས་ཅན། གོ་བྱེད་དུ་འགྱུར། དེ་ལ་ཕྱོགས་

ཆོས་དང་རྗེས་སུ་འགྲོ་ལྡོག་ཆ་མཉམ་པའི་ཕྱིར་རོ། །

གསུམ་པ་ནི། རིག་བྱ་མིན་པ་སྒྲ་རྟག་པའི་གོ་བྱེད་མ་ཡིན་ཏེ། དེ་ལ་ཡང་རྗེས་

སུ་འགྲོ་བ་གཙོ་བོ་མ་ཡིན་པའི་ཕྱིར་རོ་ཞེ་ན། དཔེར་ན། སྒྲ་ཆོས་ཅན། རྩལ་མ་ཐག་ཏུ་

བྱུང་བ་ཡིན་ཏེ། མི་རྟག་པའི་ཕྱིར་རོ། །ཞེས་བྱ་བ་ལྟ་བུ་ཆོས་ཅན། གོ་བྱེད་དུ་ཐལ། 

ཕྱོགས་ཆོས་གྲུབ་མཐུན་པའི་ཕྱོགས་ལ་ཁྱབ་པའི་ཕྱིར། འདིར་རྗེས་འགྲོ་སྟོབས་དང་

ལྡན་པ་སྟེ་གཙོ་ཆེ་ཞིང་མི་མཐུན་པའི་ཕྱོགས་འགའ་ཞིག་ལ་མེད་པའི་ཕྱིར་ན་ལྡོག་པ་

བུ་སྟོན་རིན་ཆེན་གྲུབ།

སྟོབས་ཏེ་གཙོ་ཆུང་བ་ཡིན་པའི་ཕྱིར་རོ། །

བཞི་པ་ནི། མི་རྟག་པ་ཆོས་ཅན། རྩོལ་བྱུང་གོ་བྱེད་དུ་མི་འགྱུར་རོ། །མི་

མཐུན་པའི་ཕྱོགས་མཐའ་དག་ལས་མ་ལོག་པའི་ཕྱིར་རོ་ཞེ་ན། རྟགས་ཡང་དག་ལ་མི་

མཐུན་ཕྱོགས་ཐམས་ཅད་ལས་ལྡོག་ཁྱབ་ངེས་དགོས་པ་དེ་ལྟ་ན་ནི། འོ་ན། བྱས་པ་

ཆོས་ཅན། སྒྲ་ལ་མི་མཐུན་ཕྱོགས་རྟག་པ་རྣམ་པར་གཅད་པའི་རྒྱུ་མཚན་གྱི་སྒྲ་

གཅིག་པའི་གོ་བྱེད་ཡིན་པར་འགྱུར་ཏེ། གང་བྱས་པ་དེ་ཐམས་ཅད་ནི་མི་རྟག་པ་ཉིད་

ཡིན་གྱི་རྟག་པ་ནི་མིན་ནོ། །ཞེས་མི་མཐུན་ཕྱོགས་རྟག་པ་ཐམས་ཅད་ལས་ལྡོག་པར་

ངེས་པའི་རྟགས་ཆོས་ཅན་སྒྲ་ལ་གྲུབ་པས་གོ་བྱེད་ཡིན་པའི་ཕྱིར། ཁྱབ་པ་ཡོད་དེ་

རྟག་པ་རྣམ་པར་གཅད་པ་དེ་ལྟ་མ་ཡིན་ན་མི་རྟག་པར་སྒྲུབ་པའི་མི་མཐུན་པའི་ཕྱོགས་

མཐའ་དག་ལས་ལྡོག་པར་བསྟན་པར་མི་ནུས་པའི་ཕྱིར་རོ། །དེས་ན་ཆོས་ཅན་མི་

མཐུན་ཕྱོགས་སུ་ཐེ་ཚོམ་ཟ་ན་ལྡོག་པ་ངེས་པའི་རྟགས་ཆོས་ཅན་ལ་ཡོད་པར་ངེས་

པས་ཆོས་ཅན་ལ་མི་མཐུན་ཕྱོགས་རྣམ་པར་གཅད་པས་གོ་བྱེད་དུ་འདོད་པ་ཡིན་ཏེ། 

བསྒྲུབ་པའི་ཤུགས་ཀྱིས་རྟོགས་པར་མི་ནུས་པའི་ཕྱིར་རོ། །

ལྔ་པ་ནི། རྟགས་འདི་ཆོས་ཅན། རྗེས་འགྲོ་ཡོད་པ་ཙམ་དང་མ་མཉམས་དང་

རྗེས་འགྲོ་གཙོ་ཆེ་བ་ཙམ་གྱིས་བསྒྲུབ་བྱ་རྟོགས་པ་མ་ཡིན་ནོ། །བསྒྲུབ་བྱ་རྟོགས་པ་

ལ་མི་མཐུན་ཕྱོགས་རྣམ་པར་གཅད་དགོས་པ་དེས་ན་སྟེ་དེའི་ཕྱིར། གཉིས་པ་ནི། 

མཐུན་ཕྱོགས་ལ་ཁྱབ་པའི་རྗེས་སུ་འགྲོ་བ་གཙོ་བོ་མ་ཡིན་ཡང་མི་མཐུན་ཕྱོགས་

ཐམས་ཅད་ལས་ལྡོག་པའི་ཁྱབ་པ་ཡོད་ན་བསྒྲུབ་བྱ་རྟོགས་པ་ཡོད་པ་ཡིན་ཏེ། དཔེར་

ན། སྒྲ་གཅིག་སྟེ་རྩོལ་བ་ལས་བྱུང་བའི་ཕྱིར་རོ་ཞེས་བྱ་བ་ལྟ་བུའོ། །རྗེས་འགྲོ་གཙོ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཆུང་ཡང་ལྡོག་ཁྱབ་གཙོ་ཆེ་ན་གོ་བྱེད་ཡིན་པ་དེའི་ཕྱིར་གཏན་ཚིགས་རྩོལ་བྱུང་ཆོས་

ཅན། སྒྲ་ལ་རྟག་པ་རྣམ་པར་གཅད་པ་ཉིད་ཀྱིས་སྒྲ་གཅིག་པ་གོ་བར་བྱེད་པ་ཡིན་ཏེ། 

གང་རྩོལ་བ་ལས་བྱུང་བ་དེ་ནི་མི་རྟག་པ་ཉིད་དོ་ཞེས་མི་མཐུན་ཕྱོགས་རྟག་པ་མཐའ་

དག་ལས་ལྡོག་པར་ངེས་པ་ཆོས་ཅན་སྒྲ་ལ་ཡོད་པ་ངེས་པ་དེ་ལྟ་བུས་སྒྲ་གཅིག་པ་གོ་

བྱེད་ཡིན་པའི་ཕྱིར། ཁྱབ་པ་ཡོད་དེ། སྒྲ་དང་ས་ཕྱོགས་ལ་སོགས་པའི་ཆོས་ཅན་ལ་

མི་མཐུན་ཕྱོགས་རྟག་པ་དང་མེ་མེད་པ་ལ་སོགས་པ་རྣམ་པར་གཅད་པས་མི་མཐུན་

ཕྱོགས་ཐམས་ཅད་ལས་ལྡོག་པར་ངེས་པ་ཡིན་ལ་དེ་གོ་བྱེད་ཡིན་གྱི་རྗེས་འགྲོ་སྒྲུབ་

པའི་སྒོ་ནས་ནི་མ་ཡིན་ཏེ། མི་མཐུན་ཕྱོགས་སུ་ཐེ་ཚོམ་ཟ་བའི་ཆོས་ཅན་ལ་རྟགས་

འཇུག་པ་མི་མཐུན་ཕྱོགས་ཐམས་ཅད་ལ་ལྡོག་པར་མ་ངེས་པའི་ཕྱིར། རྣམ་པར་

གཅད་པས་ཆོས་ཅན་མི་མཐུན་ཕྱོགས་ལས་ལྡོག་པ་རྟོགས་ན་རྟགས་ཀྱི་ངག་འདིའི་

ནུས་པ་ཡོངས་སུ་རྫོགས་པ་སྟེ་བསྒྲུབ་བྱ་གྲུབ་ཟིན་པའི་ཕྱིར་རོ། །

གསུམ་པ་ལ། རྩོད་པ་ནི། རྟག་པ་དང་མེ་མེད་དེ་དག་ལས་ཐ་དད་པ་སྟེ་རྣམ་

པར་གཅད་ཙམ་ནི་སྒྲ་དང་ས་ཕྱོགས་ལ་སོགས་པ་ལ་གོ་བར་བྱ་བ་མ་ཡིན་ཏེ། རྟོགས་

པ་པོ་ལ་དགོས་པ་མེད་པའི་ཕྱིར་རོ། །འོན་ཀྱང་སྒྲ་འདི་ལ་མི་རྟག་པ་འདི་ཉིད་ཡིན་གྱི་

གཞན་རྟག་པ་ནི་མ་ཡིན་ནོ་ཞེས་དགག་སྒྲུབ་གཉིས་གཅིག་ཅར་བྱ་བ་ཡིན་ཏེ། མི་རྟག་

པའི་སྤྱི་དེ་ཉིད་མི་མཐུན་པ་རྟག་པ་དང་མ་འདྲེས་པ་སྟེ་རྣམ་པར་གཅད་པར་གོ་བར་བྱ་

བ་ཡིན་པའི་ཕྱིར་རོ་ཞེ་ན། དགག་པ་ནི། གལ་ཏེ་མི་རྟག་པ་དེ་དག་གདོན་མི་ཟ་བར་

གཞན་རྟག་པ་དང་མ་འདྲེས་པ་གོ་བར་བྱ་བ་ཡིན་ན། རྟག་རྩོལ་བྱུང་ཆོས་ཅན། དེ་དག་

གི་གཞན་རྟག་པ་དང་མ་འདྲེས་པ་དེ་ཉིད་གོ་བར་འགྱུར་མོད་གཞན་མེད་པར་ཐལ། 

བུ་སྟོན་རིན་ཆེན་གྲུབ།

རྟག་པ་བཅད་པ་དེ་ཙམ་གྱིས་འབྲས་བུ་ཡོངས་སུ་རྫོགས་པ་སྟེ་འདོད་པའི་ཡུལ་མི་

རྟག་པར་གྲུབ་ཟིན་པའི་ཕྱིར། རྟག་མི་རྟག་དངོས་འགལ་ཡིན་པས་གཅིག་བཅད་པས་

གཅིག་གྲུབ་པ་ཡིན་ནོ། །འོ་ན་མཚུངས་སོ་ཞེ་ན། ཁྱེད་མི་རྟག་པ་བསྒྲུབས་ན་དེའི་

ཤུགས་ཀྱིས་ཤེས་པ་གཞན་གྱིས་རྟག་པ་རྣམ་པར་གཅོད་པ་ཡིན་ལ་ངས་ནི་འཇུག་པ་

གཅིག་གིས་རྟག་པ་བཅད་པ་ཉིད་མི་རྟག་པར་བྱེད་པས་ཁྱད་ཆེའོ། །ཁྱེད་ལྟར་ན་

གཞན་རྣམ་པར་གཅོད་པ་མི་སྲིད་པར་འགྱུར་ཏེ། རྣམ་པར་མ་བཅད་པར་ཡོངས་སུ་

མི་གཅོད་ལ་ཁྱེད་ཡོངས་སུ་བཅད་ནས་རྣམ་པར་གཅོད་པའི་ཕྱིར་རོ། །རྣམ་གཅད་

དང་ཡོངས་གཅོད་ཁྱད་པར་གྱི། སྤྱི་ཅི་ཞིག་བྱ་ཞེས་གཏན་ཚིགས་ཀྱིས་ལྡོག་པ་

གཙོར་སྒྲུབ་པས་སྟོན་པར་བྱེད་དོ། །

གསུམ་པ་ལ། རྒྱུ་ཚོགས་པས་འབྲས་བུ་སྐྱེ་རུང་དཔག་པ་རང་བཞིན་དུ་བསྡུ་

བ་དང༌། ཚོགས་པ་གཅིག་པས་དོན་གཞན་དཔོག་པ་དང༌། བ་ལང་ལས་རྭ་ཅན་དང༌། 

ཆུ་ལས་གཞི་དང༌། ཆུ་སྐྱར་ལས་ཆུ་དཔོག་པ་རྣམས་འབྲས་རྟགས་སུ་བསྡུ་བ་དང༌། 

དེས་ཕྱོགས་གཞན་ལ་སྦྱར་བ་དང་དྲུག་གི་དང་པོ་ལ། རྩོད་པ་ནི། ཕྱོགས་ཆོས་ཅན་

དགུའི་ཞར་ལ་རྟགས་ཐམས་ཅད་གསུམ་དུ་བཤད་པ་ལ་རྒྱུའི་ནུས་པ་ཚོགས་པ་ཚང་

བས་འབྲས་བུ་སྐྱེ་བར་རུང་བ་རྗེས་སུ་དཔག་པ་གང་ཡིན་པ་དེ་ཆོས་ཅན། རྟགས་ཡང་

དག་ཡིན་པར་ཐལ། ཇི་ལྟར་གཏན་ཚིགས་རྣམ་པ་གསུམ་གྱི་ནང་དུ་འདུ་སྟེ་མི་འདུ་

བའི་ཕྱིར། ཁྱབ་པ་རྟགས་ཐམས་ཅད་གསུམ་དུ་འདུས་པ་འོ་ན་ཞེ་ན། 

ལན་ལ། བསྟན་བཤད་གཉིས་ཀྱི་དང་པོ་ནི། སྔར་ནས་ཀྱི་མྱུ་གུ་མ་བསྐྱེད་པའི་

ནས་ཀྱི་ས་བོན་དང་ཆུ་སོགས་ཀྱི་ཚོགས་པ་ཚང་ཙམ་ཆོས་ཅན། འབྲས་བུ་ནས་ཀྱི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

མྱུ་གུ་སྐྱེ་བར་རུང་བ་ཡིན་ཏེ། ནས་ཀྱི་ས་བོན་དང་ཆུ་སོགས་ཀྱི་ཚོགས་པ་ཚང་ཙམ་

ཡིན་པའི་ཕྱིར། དཔེར་ན། ནས་ཀྱི་མྱུ་གུ་བསྐྱེད་ཟིན་པའི་ཚོགས་པ་བཞིན་ཞེས་བྱེ་

བྲག་ཆོས་ཅན་ལ་སྤྱི་རྟགས་སུ་ཤཱཀྱ་བློ་འཆད་དོ། །འབྲས་བུ་སྐྱེ་རུང་ཞེས་པ་གེགས་

མེད་ན་ནུས་པ་སྐད་ཅིག་ཕྱི་མ་ཕྱི་མར་འགྱུར་བས་འབྲས་བུ་བསྐྱེད་ངེས་པ་ཡིན་པས་

བརྟག་པ་མཐའ་བཟུང་གི་འབྲས་བུ་བསྐྱེད་པ་སྟེ་འབྲས་བུ་སྐྱེ་བ་སྲིད་པ་དང་དོན་

གཅིག་གོ །དེ་ལྟར་ནུས་པའི་རྒྱུ་ཚོགས་པ་ཚང་བ་ཡིས་འབྲས་བུ་སྐྱེ་རུང་རྗེས་སུ་

དཔག་པ་གང་ཡིན་པ་དེ་ནི་ཆོས་ཅན། རང་བཞིན་གཏན་ཚིགས་ཡིན་པར་བརྗོད་དེ། 

རྟགས་ཆོས་བདག་གཅིག་འབྲེལ་པ་གྲུབ་པའི་རྟགས་ཡང་དག་ཡིན་པའི་ཕྱིར། རྟགས་

མ་གྲུབ་ན། འབྲས་བུ་སྐྱེ་རུང་ཆོས་ཅན། རྒྱུ་ཚོགས་པ་ཚང་ཙམ་གྱི་རྒྱུན་གྱི་ངོ་བོར་

ངེས་ཏེ། རྒྱུ་ཚོགས་པ་ཚང་ཙམ་གྱི་རྒྱུན་གྱི་རྒྱུ་རྐྱེན་ལས་ཇི་ལྟ་བ་བྱུང་ཞིང་རྒྱུ་རྐྱེན་

དོན་གཞན་ལ་ནི་མི་ལྟོས་པའི་ཕྱིར་རོ། །

གཉིས་པ་ལ་ཚོགས་པ་སྐྱེ་རུང་བ་དཔོག་པ་རང་བཞིན་དུ་བསྟན། ཚོགས་

པས་འབྲས་བུ་དཔག་མི་ནུས་པ་དང༌། རུང་བ་དཔག་ནུས་པ་དང༌། མ་ཚོགས་པས་

རུང་བ་དཔག་མི་ནུས་པར་བསྟན་པ་བཞིའི་དང་པོ་ནི། གཞན་ལ་མི་ལྟོས་པར་མ་གྲུབ་

སྟེ་སྐད་ཅིག་མ་ཐ་མ་ལ་ལྟོས་སོ་ཞེ་ན། འབྲས་བུ་སྐྱེ་རུང་འདི་ཡང་ཆོས་ཅན། རྒྱུ་

ཚོགས་པ་ཚང་ཙམ་གྱི་ངོ་བོ་དེ་ཙམ་དང་བདག་གཅིག་ཏུ་འབྲེལ་པའི་རང་བཞིན་ཡིན་

ཏེ་རྒྱུ་ཚོགས་པ་ཚང་ཙམ་ལས་ལྡོག་པ་ཐ་དད་ཇི་ལྟར་རྒྱུ་ཚོགས་པ་ཚང་ཙམ་གྱི་རྒྱུ་

རྐྱེན་ལས་ཇི་ལྟ་བ་བཞིན་བྱུང་ཞིང་ཉེ་བ་རྒྱུ་ཚོགས་པ་ཚང་ཙམ་གྱི་རྒྱུ་ལས་གཞན་ལ་

མི་ལྟོས་པའི་ཕྱིར། དེའང་སྐད་ཅིག་གཞན་ལ་མི་ལྟོས་པ་མིན་གྱི་རྒྱུན་ལ་ཡིན་

བུ་སྟོན་རིན་ཆེན་གྲུབ།

ནོ། །འབྲས་བུ་སྐྱེ་རུང་དཔོག་པ་དེ་ལ་ནི་རྒྱུའི་ཚོགས་པ་ཚང་ཙམ་རྣམས་ཀྱིས་

འབྲས་བུ་བསྐྱེད་པར་རུང་པ་ཉིད་འབའ་ཞིག་རྗེས་སུ་དཔོག་པ་འདི་ཆོས་ཅན། རང་

བཞིན་རྟགས་སུ་གྱུར་པ་ཁོ་ན་ཡིན་ཏེ། རྟགས་ཆོས་བདག་གཅིག་འབྲེལ་པ་གྲུབ་

པའི་རྟགས་ཡང་དག་ཡིན་པའི་ཕྱིར། རྟགས་གྲུབ་སྟེ། བསྒྲུབ་བྱའི་ཆོས་འབྲས་བུ་སྐྱེ་

བར་རུང་བ་ཉིད་ཀྱང་རྟགས་ཚོགས་པ་ཚང་ཙམ་དང་བདག་གཅིག་ཏུ་རྗེས་སུ་

འབྲེལ་པ་ཡིན་པས་ནའོ། །

གཉིས་པ་ལ། རྩོད་པ་ནི། ཡང་ཅིའི་ཕྱིར་རྒྱུ་ཚོགས་པ་ལས་འབྲས་བུ་ཁོ་ན་

ངེས་པར་རྗེས་སུ་དཔོག་པར་མི་བྱེད་དེ་འབྲས་བུ་སྐྱེ་རུང་བ་བདག་གཅིག་ཏུ་འབྲེལ་

པས་བསྐྱེད་ངེས་པའི་ཕྱིར་རོ་ཞེ་ན། འདི་ལ་ནུས་པ་ཐོགས་མེད་ལ་ཟེར་ན། རྟགས་

ཀྱིས་བསྒྲུབ་པའི་སྔོན་དུ་འབྲས་བུ་མངོན་སུམ་དུ་འགྱུར་བས་རྗེས་དཔག་དོན་མེད་

དོ། །ཚོགས་པ་ཚང་ཙམ་ལ་ཟེར་ན། གང་གི་ཕྱིར་མྱུ་གུའི་རྒྱུའི་རྫས་ཚོགས་པ་དག་

ཁོ་ནས་ཆོས་ཅན། རང་གི་འབྲས་བུ་མྱུ་གུ་སྐྱེད་པར་བྱེད་པར་ངེས་པ་ནི་མ་ཡིན་ཏེ། 

དེ་ལས་འབྲས་བུ་མྱུ་གུ་སྐྱེ་བ་ནི་ཚོགས་པ་ལས་སྐྱེ་བ་ཅན་གྱི་ནུས་པ་རྣམས་ཀྱི་ཕྱི་མ་

ཕྱི་མ་ཁྱད་པར་དུ་འགྱུར་བ་ལ་ལྟོས་པའི་ཕྱིར་རོ། །ཁྱབ་པ་ཡོད་དེ། ནུས་པ་འགྱུར་

བའི་བར་འདིར་གེགས་བྱེད་པ་སྲིད་པའི་ཕྱིར་དེ་ལས་འབྲས་བུ་རྗེས་སུ་དཔོག་ནུས་

པ་མ་ཡིན་ནོ། །

གསུམ་པ་ནི། འོ་ན་རུང་བའང་དཔག་མི་ནུས་སོ་སྟེ། ནུས་པ་འགྱུར་བ་ལ་

ལྟོས་ཤིང་གེགས་སྲིད་པའི་ཕྱིར་རོ་ཞེ་ན། འབྲས་བུ་སྐྱེ་བར་རུང་བ་ཉིད་ནི་ཚོགས་པ་

ལས་རྫས་གཞན་ལ་མི་ལྟོས་པའི་ཕྱིར་རྗེས་སུ་དཔག་པ་འགལ་བ་མེད་དོ། །རྗེས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དཔག་དེ་བཤད་པ་ནི། མྱུ་གུའི་རྒྱུ་ཚོགས་པ་ཚང་ཙམ་འདི་ཆོས་ཅན། གེགས་མེད་

ན་ནུས་པ་ཕྱི་མ་ནུས་ལྡན་དུ་འགྱུར་བས་འབྲས་བུ་མྱུ་གུ་སྐྱེད་པར་ནུས་པ་ཡིན་ཏེ། 

གེགས་མེད་རང་རྒྱུ་ལས་མྱུ་གུ་སྐྱེད་པའི་ནུས་ལྡན་དུ་འགྱུར་གྱི་ནུས་པར་འགྱུར་བའི་

ལྷན་ཅིག་བྱེད་པའི་རྐྱེན་ལྟོས་པར་བྱ་བ་གཞན་མེད་པའི་ཕྱིར། །རྟགས་མ་གྲུབ་ན། 

ཚོགས་པའི་འབྲས་བུ་སྐྱེ་རུང་ཉིད་ནི་ཆོས་ཅན། ཚོགས་པའི་རྒྱུན་གྱི་རྒྱུ་ལས་གཞན་

ལ་མི་ལྟོས་པ་ཞེས་བྱའོ། །ཚོགས་པའི་རྒྱུ་ལས་ནུས་པ་སྐྱེ་བ་ནི་རང་གི་རིགས་

ཚོགས་པ་སྔ་མ་ཙམ་གྱི་རྒྱུ་ཅན་ཉིད་ཡིན་པའི་ཕྱིར། 

བཞི་པ་ནི། སྤྱོད་པ་ལ་སོགས་པ་རྒྱུ་མ་ཚོགས་པས་ཀྱང་འབྲས་བུ་རྗེས་སུ་

དཔོག་པ་དགག་པའི་ཕྱིར་ཀྱང་ཞེས་པ་རྒྱུ་མ་ཚོགས་པས་འབྲས་བུ་ལྟ་ཞོག་རུང་བ་

ཡང་དཔག་མི་ནུས་ཞེས་སྟོན་པ། གཞི་འགའ་ཞིག་ལས་འབྲས་བུ་སྐྱེ་བར་རུང་བ་ཉིད་

ཆོས་ཅན། རྒྱུ་ཚོགས་མི་ཚོགས་གཉིས་ལས་རྒྱུ་ཚོགས་པ་དག་ཁོ་ནས་རྗེས་སུ་

དཔོག་པར་བྱེད་དེ། ཚོགས་པས་རྗེས་སུ་དཔོག་པར་བྱེད་ལ་མ་ཚོགས་པས་དཔག་

མི་ནུས་པའི་ཕྱིར། རྐྱེན་གཞན་དང་མ་ཚོགས་པའི་ནས་ཀྱི་ས་བོན་ནི་ཆོས་ཅན། དེ་

ལས་རང་གི་འབྲས་བུ་ནས་ཀྱི་མྱུ་གུ་རྗེས་སུ་དཔག་པ་མ་ཡིན་ནོ། །དེ་ལ་ཤིན་ཏུ་ནུས་

པ་མེད་པ་སྟེ་ནས་ཀྱི་མྱུ་གུ་དངོས་སུ་སྐྱེད་བྱེད་ཀྱང་མིན་གེགས་མེད་ན་ནུས་པ་ཕྱི་མ་

ཕྱི་མ་འགྱུར་བས་བསྐྱེད་ནུས་ཀྱང་མིན་པས་རང་འབྲས་ནས་ཀྱི་མྱུ་གུ་དཔོག་ན་ཚུལ་

གསུམ་མ་ཚང་བའི་ཕྱིར། འདི་ལྟར། ས་བོན་ནི་རྐྱེན་གཞན་དང་ཚོགས་ན་འབྲས་བུ་

བསྐྱེད་ནུས་ཡིན་ཏེ་ཞེས་དཔོག་ན་ཡང་དག་ཡིན་མོད་ཀྱི་འབྲས་བུ་སྐྱེ་རུང་སྒྲུབ་ན་

ཡང་དག་ལྷག་ལྡན་ནོ་ཞེས་ཆོས་མཆོག་གོ །མ་ཚོགས་པའི་ས་བོན་ལས་འབྲས་བུ་མྱུ་

བུ་སྟོན་རིན་ཆེན་གྲུབ།

གུ་དཔོག་པ་འདི་ཆོས་ཅན། ཡང་དག་པའི་ལྷག་མ་དང་ལྡན་པ་ཡིན་ཏེ། ཕྱོགས་ཆོས་

གྲུབ་མཐུན་ཕྱོགས་ལ་མཐོང་མི་མཐུན་པའི་ཕྱོགས་ལ་འཇུག་པ་མ་མཐོང་ཡང་ལྡོག་པ་

ལ་ཐེ་ཚོམ་ཟ་བའི་ཕྱིར། དཔེར་ན། ལུས་དང་དབང་པོ་དང་བློ་དག་ལས་སྐྱེས་བུ་འདི་ནི་

འདོད་ཆགས་དང་ལ་སོགས་པ་ཞེ་སྡང་གཏི་མུག་དང་ལྡན་པ་ཡིན་ནོ་ཞེས་རྗེས་སུ་

དཔག་པ་བཞིན་ནོ། །ལུས་ལ་སོགས་པ་ཆགས་ཡོད་ཀྱི་རྒྱུ་ཁ་ཡར་བ་ཡིན་པས་དཔག་

མི་ནུས་ཏེ། འདོད་ཆགས་ཞེ་སྡང་ལ་སོགས་པ་ནི་ཆོས་ཅན། བདག་དང་བདག་གིར་

མངོན་པར་ཞེན་པ་སྔོན་དུ་འགྲོ་བ་ཅན་ཡིན་ཏེ། བདག་འཛིན་སྔོན་དུ་སོང་བ་ཡོད་མེད་

ཀྱི་རྗེས་སུ་བྱེད་པའི་ཕྱིར། རྟགས་གྲུབ་སྟེ། ང་དང་ངའི་ཞེས་འཛིན་པ་མ་མཐོང་བ་ལ་

རྗེས་སུ་ཆགས་པ་དང་ཁོང་ཁྲོ་བ་མེད་པའི་ཕྱིར་རོ། །དེའི་རྒྱུ་མཚན་ཚུལ་བཞིན་མ་ཡིན་

པ་ཡིད་ལ་བྱེད་པ་རྟག་པ་དང་བདེ་བ་དང་བདག་དང་གཙང་བར་འཛིན་པ་མེད་པར་

ཆགས་སྡང་ལ་སོགས་པའི་ཉེས་པ་རྣམས་མི་སྐྱེ་བའི་ཕྱིར་རོ། །ལུས་རྒྱས་པ་དང་ལ་

སོགས་པ་དབང་པོ་རྟས་པ་བདག་འཛིན་སད་པའི་རྒྱུ་ཉིད་ཡིན་ཡང་དངོས་རྒྱུ་མིན་པས་

བདག་འཛིན་དང་བྲལ་བའི་ལུས་འབའ་ཞིག་པ་རྣམས་ལ་ཆགས་སྡང་སྐྱེད་པའི་ནུས་པ་

མེད་པས་སོ། །ལུས་དང་དབང་པོ་དང་བློས་ཕ་རོལ་པོ་ཆགས་ལྡན་དུ་དཔོག་པའི་

རྟགས་འདི་ཆོས་ཅན། ཡང་དག་པའི་ལྷག་མ་དང་ལྡན་པའི་འཁྲུལ་པ་ཡིན་ནོ། །ཕྱོགས་

ཆོས་གྲུབ་མཐུན་ཕྱོགས་ལ་མཐོང་མི་མཐུན་ཕྱོགས་རྡོའི་དུམ་བུ་ལ་སོགས་ལ་འཇུག་

པ་མ་མཐོང་ཡང་ལྡོག་ཁྱབ་ལ་ཐེ་ཚོམ་ཟ་བའི་རྟགས་ཡིན་པའི་ཕྱིར་རོ། །

གཉིས་པ་ལ། རྩོད་པ་ནི། རྒྱུ་དང་འབྲས་བུར་མ་གྱུར་བའི་དོན་གཞན་མུན་

ཁུང་དུ་ཨ་མྲའི་རོ་དང་ལ་སོགས་པ་སྣ་མའི་དྲི་དང་མེའི་རེག་བྱ་དམིགས་པ་ལས་དེ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དག་གི་གཟུགས་སྤྱི་རྟོག་པ་དང་ལ་སོགས་པ་མེའི་གཟུགས་ལས་རེག་པ་དཔོག་པ་

ཆོས་ཅན། དེ་ཇི་ལྟར་རྟགས་ཡང་དག་ཡིན་ཏེ་མིན་པར་ཐལ། རྟགས་གསུམ་དུ་མ་

འདུས་པའི་ཕྱིར་རོ་ཞེ་ན། ལན་ལ། བསྟན་བཤད་གཉིས་ཀྱི་དང་པོ་ལ། མུན་ནང་གི་

ཨ་མྲ་ཆོས་ཅན། གཟུགས་ཡོད་དེ། རོ་ཡོད་པའི་ཕྱིར་ཞེས་རོ་དང་དངོས་རྒྱུ་ཚོགས་

པ་གཅིག་ལ་རག་ལས་པའི་གཟུགས་ལ་སོགས་པར་བྱེད་པའི་རྟགས་རོ་དེ་ཡང་ཆོས་

ཅན། རྒྱུའི་ཆོས་རྗེས་སུ་དཔག་པའི་འབྲས་རྟགས་ཡིན་ཏེ། དོན་གཞན་རྒྱུའི་ཆོས་སྒྲུབ་

པ་ལ་ཚུལ་གསུམ་ཚང་བའི་རྟགས་ཡིན་པའི་ཕྱིར། དཔེར་ན། དུ་བས་བུད་ཤིང་གི་

འགྱུར་བ་རྗེས་སུ་དཔོག་པ་བཞིན་ནོ། །འབྲས་བུས་འབྲས་བུ་གཞན་དཔོག་པ་རྒྱུའི་

ཆོས་དཔོག་པ་མིན་ནོ་ཞེ་ན། རྒྱུ་ལས་གཞན་པའི་འབྲས་བུ་དཔོག་པ་དེར་ཡང་འབྲས་

བུ་གཞན་དེ་དངོས་སུ་སྐྱེད་པ་རྒྱུ་ནུས་པ་ཐོགས་མེད་དེ་ལྟ་བུ་ཁོ་ན་རྗེས་སུ་དཔོག་

པས་འབྲས་བུ་གཞན་དེའང་བརྒྱུད་ནས་དཔག་པར་འགྱུར་གྱི་རྒྱུ་མ་དཔག་པར་

འབྲས་གཞན་དེ་དངོས་སུ་དཔག་པ་མིན་ནོ། །

གཉིས་པ་ལ། ཚོགས་པ་གཅིག་ལ་རག་ལས་ཀྱི་འབྲེལ་པ་བསྟན། དུས་ཀྱི་སྒོ་

ནས་འཁྲུལ་མ་འཁྲུལ་དབྱེ། རིག་འབྲས་རྟགས་སུ་བསྡུ། ཕྱོགས་གཞན་ལ་སྦྱར་བའི་

དང་པོ་ནི། རོའི་རྒྱུ་རོ་སྔ་མ་ནི་གཟུགས་ཀྱི་ཉེ་བར་ལེན་པའི་རྒྱུ་གཟུགས་སྔ་མ་

གཟུགས་ད་ལྟར་བ་བསྐྱེད་པ་ལ་ནུས་པ་ཐོགས་མེད་དུ་ཞུགས་པའི་ལྷན་ཅིག་བྱེད་

པའི་རྐྱེན་ཡིན་ཞིང་སྐྱེད་པར་བྱེད་པའི་ཉེར་ལེན་ཡིན་ཏེ། དཔེར་ན། མེ་ནི་བུད་ཤིང་

སོལ་བ་སོགས་སུ་འགྱུར་བའི་ཁྱད་པར་གྱིས་ཉེ་བར་ལེན་པའི་རྒྱུ་བུད་ཤིང་གི་ལྷན་

ཅིག་བྱེད་པའི་རྐྱེན་ཡིན་ཞིང་དུ་བ་སྐྱེད་པའི་ཉེར་ལེན་ཡིན་པ་བཞིན་ནོ། །དེའི་རྒྱུ་

མཚན་འདི་ལྟར་རོ་རང་གི་རྒྱུ་འབྲས་རེ་བསྐྱེད་པར་བྱ་བ་ལ་མངོན་དུ་ཕྱོགས་པ་སྟེ་

བར་མ་ཆད་དུ་མེད་ན་རོ་མེད་པས་རོའི་ཉེར་ལེན་དེ་ཉིད་གཟུགས་ཀྱི་ཉེ་བར་ལེན་

པའི་རྒྱུ་གཟུགས་ཀྱི་རྡུལ་སྔ་མ་རྣམས་ཀྱི་གཟུགས་བསྐྱེད་པ་ལ་མངོན་སུམ་དུ་

འཇུག་པ་དེའི་རྒྱུ་སྟེ་རྐྱེན་ཡིན་ནོ། །རོའི་ཉེ་བར་ལེན་པའི་རྒྱུ་འཇུག་པ་དེ་ཡང་

གཟུགས་ཀྱི་ཉེ་བར་ལེན་པས་རྒྱུ་འཇུག་པ་ལྷན་ཅིག་བྱེད་པའི་རྐྱེན་དུ་ཡོད་པ་ཅན་

ཡིན་ནོ། །སྦྱོར་བ་ནི། བུ་རམ་གྱི་གོང་བུ་གཅིག་ལ་རོ་དང་དུས་མཉམ་དུ་གནས་པའི་

གཟུགས་ཆོས་ཅན། རོ་དང་དངོས་རྒྱུ་ཚོགས་པ་གཅིག་ལས་སྐྱེས་པ་ཡིན་ཏེ། རོའི་

དངོས་ཀྱི་ཉེར་ལེན་རྐྱེན་བྱས་དངོས་ཀྱི་ལྷན་ཅིག་བྱེད་པའི་རྐྱེན་གཟུགས་ཀྱིས་ཉེར་

ལེན་བྱས་ནས་དངོས་སུ་སྐྱེས་པའི་ཕྱིར་རོ། །རོ་གཟུགས་དངོས་རྒྱུ་ཚོགས་པ་གཅིག་

ལས་སྐྱེས་པ་དེའི་ཕྱིར་གཟུགས་ཀྱི་དངོས་ཀྱི་ཉེར་ལེན་གྱིས་རྒྱུ་རྐྱེན་དུ་ཡོད་པའི་རོ་

ཇི་ལྟ་བུ་ལས་བྱུང་བའི་རོས་གཟུགས་ཀྱི་དངོས་ཀྱི་ཉེར་ལེན་གྱིས་རྒྱུ་རྐྱེན་དུ་ཡོད་

པའི་རྒྱུ་དེ་ལྟ་བུ་རྗེས་སུ་དཔོག་པར་བྱེད་པ་ན་ཤུགས་ཀྱིས་རང་དང་དུས་མཉམ་པའི་

གཟུགས་དཔོག་པར་བྱེད་པ་ཡིན་གྱི་རྒྱུ་དཔག་པ་ལས་ལོགས་ཤིག་ཏུ་གཟུགས་

དངོས་སུ་དཔོག་པ་མིན་ནོ། །

གཉིས་པ་ནི། འོ་ན་མ་འོངས་པ་དཔོག་པ་ན་དེ་མི་འཐད་དོ་ཞེ་ན། རོས་

གཟུགས་དཔོག་པ་དེ་ལ་ཡང་འདས་པ་དང་དུས་གཅིག་པ་རྣམས་རྟོགས་ཀྱི་མ་འོངས་

པའི་གཟུགས་རྣམས་ནི་དཔག་ནུས་པ་མ་ཡིན་ཏེ། འཁྲུལ་པའི་ཕྱིར་ཏེ། མ་འོངས་པའི་

གཟུགས་སྐྱེ་བའི་མཐུན་རྐྱེན་མ་ཚང་བ་དང་གེགས་སྲིད་པའི་ཕྱིར་རོ། །

གསུམ་པ་ནི། རོས་གཟུགས་དཔོག་པ་སོགས་དེ་ཡང་ཆོས་ཅན། འབྲས་བུའི་

རྟགས་ཡིན་ཏེ། ངོ་བོ་དོན་གཞན་སྒྲུབ་པ་ལ་ཚུལ་གསུམ་ཚང་བའི་རྟགས་ཡིན་པའི་

ཕྱིར་རོ། །དེ་ལས་སྐྱེས་པའི་རྗེས་དཔག་ཆོས་ཅན། འབྲས་རྟགས་ལ་བརྟེན་པའི་རྗེས་

དཔག་ཡིན་ཏེ། ངོ་བོ་དོན་གཞན་སྒྲུབ་པའི་རྟགས་ལ་བརྟེན་པའི་རྗེས་དཔག་ཡིན་པ་

དེའི་ཕྱིར་རོ། །

བཞི་པ་ནི། རོས་གཟུགས་དཔོག་པ་འབྲས་རྟགས་ལས་སྐྱེས་པར་བསྟན་པ་

འདིས་ནི། གྲོག་མ་སྒོ་ང་དང་བཅས་ཏེ་རང་དབང་དུ་འཕོ་བ་དང་ཉ་རྫིང་བུ་སྤངས་ཤིང་

འཕར་བ་དང་སོགས་པ་གློག་འགྱུ་བ་དང་སྦལ་པ་སྐད་འབྱིན་པ་ལ་སོགས་པ་ལས་

ཆར་པ་དང་སོགས་པ་རླུང་ལ་སོགས་པ་རྗེས་སུ་དཔོག་པ་ཡང་རྒྱུའི་ཆོས་རྗེས་སུ་

དཔོག་པའི་འབྲས་རྟགས་ལས་སྐྱེས་པར་བཤད་པ་ཡིན་ནོ། །གྲོག་མ་འཕོ་བ་ལ་

སོགས་པས་ཆར་པ་དཔོག་པ་དེ་ལ་ཡང་ཆར་པའི་རྒྱུ་འབྱུང་བ་འགྱུར་བ་འགའ་ཞིག་

ཁོ་ན་གྲོག་མ་འཁྲུག་པ་དང་ལ་སོགས་པ་ཉ་འཕར་བ་ལ་སོགས་པའི་རྒྱུ་ཡིན་པས་ས་

ཆུག་ལ་སོགས་པར་ཆར་མ་མཐོང་བར་དེ་དག་མཐོང་ནས་འདས་པའམ་ད་ལྟར་བའི་

ཆར་པ་དཔོག་ན་རྒྱུ་ཆོས་དཔོག་པའི་འབྲས་རྟགས་ཡིན་ལ་མ་འོངས་པ་དཔོག་པ་

མིན་ནོ། །ཤཱཀྱ་བློ་ནི། ཆར་པ་དཔོག་པ་མིན་གྱི་ཆར་པ་འབྱུང་རུང་དཔོག་པར་བཤད་

དོ། །གཟུགས་ལས་རེག་པ་རྗེས་སུ་དཔོག་པ་ནི། འབྲས་བུའི་རྟགས་དངོས་ཡིན་ཏེ། 

གཟུགས་ལ་སོགས་པ་ནི་འབྱུང་བ་ཆེན་པོ་བཞི་ལ་བརྟེན་པ་སྟེ་སྐྱེས་ཤིང་ལྷན་ཅིག་

སྤྱོད་ལ་འབྱུང་བ་བཞི་རེག་བྱ་ཡིན་པའི་ཕྱིར་རོ། །དེ་ལ་བརྟེན་པའི་རྗེས་དཔག་ཀྱང་

འབྲས་བུའི་རྟགས་ལས་སྐྱེས་པ་ཡིན་ནོ། །

གསུམ་པ་ལ། རྩོད་པ་ནི། རྩིག་ཕུག་ནས་བལྟས་པས་གོང་བུའི་ཕྱོགས་གཅིག་

མཐོང་ནས་རྭ་མ་མཐོང་བ་ན་གོང་བུ་འདི་ཆོས་ཅན། རྭ་ཅན་ཡིན་ཏེ། བ་ལང་ཡིན་པའི་

ཕྱིར། ཞེས་བྱ་བ་གང་ཡིན་པ་དེ་ཆོས་ཅན། ཇི་ལྟར་རྟགས་གསུམ་དུ་འདུས་ཏེ་མ་

འདུས་པར་ཐལ། དོན་གཞན་དུས་མཉམ་པ་ཡོད་པར་སྒྲུབ་པའི་རྟགས་ཡིན་པའི་ཕྱིར་

རོ་ཞེ་ན། ལན་ལ་བསྟན་བཤད་གཉིས་ཀྱི་དང་པོ་ནི། བ་ལས་རྭ་ཅན་དཔོག་པ་དེ་ལ་

ཡང་ཚོགས་པ་ཅན་ཡན་ལག་རྭ་དེ་ཆོས་ཅན། བ་ལང་ཞེས་ཚོགས་པ་རྣམ་པར་

གཞག་པ་བ་ལང་ཐ་སྙད་བྱ་རུང་གི་རྒྱུ་ཡིན་ཏེ། དེ་དག་མེད་ན་དོན་གཞན་ཚོགས་པ་

རྣམ་པར་གཞག་པའི་བ་ལང་ཐ་སྙད་དེ་མེད་པའི་ཕྱིར། །དེའི་ཕྱིར་འབྲས་བུ་བ་ལང་

ཉིད་ལས་རྒྱུ་རྭ་ཅན་དཔོག་པ་ཡིན་ནོ། །

གཉིས་པ་ནི། ལྐོག་ཤལ་དང་རྭ་དང་སོགས་ཁོངས་ནས་ནོག་དང་མཇུག་མ་

དང་རྨིག་པ་ལ་སོགས་པའི་ཚོགས་པ་ནི་བ་ལང་ཡིན་ནོ། །དེ་དག་ཚོགས་པ་བ་ལང་

ཡིན་པ་དེའི་ཕྱིར། བ་ལང་ཞེས་ཚོགས་པ་རྣམ་པར་གཞག་པ་འདི་ནི་ཆོས་ཅན། 

ཚོགས་པ་ཅན་ཆ་ཤས་རྭ་དེའི་རྒྱུ་མཚན་ཅན་ཡིན་ཏེ། རྭ་དེ་རྒྱུ་མཚན་མེད་ན་མི་

འབྱུང་བའི་ཕྱིར། རྗེས་སུ་འགྲོ་ལྡོག་ངེས་པའི་བ་ལང་དེ་འགའ་ཞིག་ལ་ཡོད་ན་རང་གི་

རྒྱུ་མཚན་རྭ་ཅན་ཉེ་བར་སྟོན་པར་བྱེད་དོ། །བ་ལང་ཉིད་ལས་རྭ་ཅན་རྟོགས་པའི་རྗེས་

དཔག་ནི་ཆོས་ཅན། འབྲས་བུའི་རྟགས་ལས་སྐྱེས་པ་ཡིན་ནོ། །རྟགས་ཆོས་དེ་བྱུང་

འབྲེལ་པ་གྲུབ་པའི་རྟགས་ལས་སྐྱེས་པའི་ཕྱིར་རོ། །འདིར་བ་ལང་དུ་རྣམ་པར་གཞག་

པ་ལ་མི་འཁྲུལ་བའི་མཐོང་བའི་ཆ་ཕལ་ཆེར་ཆོས་ཅན་ཡིན། བ་ལང་ཐ་སྙད་བྱ་རུང་

དེའི་ཆོས་ཡིན་པས་རྟགས་སུ་བྱ། རྭ་ཅན་རྒྱུ་ཡིན་ནོ། །རྒྱུ་འབྲས་དངོས་མིན་ཏེ། རྭ་

ལ་སོགས་པ་བ་ལང་ཐ་སྙད་ཀྱི་རྣམ་འཇོག་རྒྱུ་ཡིན་པས་བཏགས་པ་ཡིན་ནོ། །མཐོང་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

བའི་ཆ་ཤས་ལ་ཐ་སྙད་བྱ་རུང་སྒྲུབ་ན་རང་བཞིན། མཐོང་བའི་ཆ་ཤས་ཀྱིས་མ་མཐོང་

བའི་རྭ་དཔོག་ན་འབྲས་རྟགས་ཏེ་རོ་གཟུགས་ཀྱིས་བཤད་ནས་འདིར་བ་ལང་སྟེ་རོ་

གཟུགས་ཀྱིས་བཤད་ནས་འདིར་བ་ལང་ཐ་སྙད་བྱ་རུང་ལས་རྣམ་འཇོག་རྒྱུ་དཔོག་

པ་འབྲས་རྟགས་བཏགས་པ་ཡིན་པས་དེ་འདྲ་ཡང་ཡོད་དོ་ཞེས་ཤེས་པའི་དོན་དུ་

བཀོད་དོ་ཞེས་ཆོས་མཆོག་བཞེད་དོ། །

བཞི་པ་ལ། རྩོད་པ་སྔར་བཞིན་ལས། ལན་ལ། བསྟན་བཤད་རྩོད་པ་སྤང་བའི་

དང་པོ་ནི། ཆུའི་བདག་ཉིད་མི་གཡོ་བ་དེ་འདྲ་བ་ཆོས་ཅན། གཞི་དེའི་འབྲས་བུ་ཡིན་

ཏེ། གཞི་ལས་གསར་དུ་མངོན་པར་གྲུབ་པའི་ཕྱིར། 

གཉིས་པ་ནི། ཆུ་བརྟན་པར་གནས་པ་མཐོང་ནས་གཏིང་མ་མཐོང་ཡང་གཞི་

ཡོད་པར་རྗེས་སུ་དཔོག་པར་བྱེད་པའི་རྟགས་གང་ཡིན་པ་དེ་ཡང་ཆོས་ཅན། འབྲས་

བུ་རྟགས་ཡིན་ཏེ། རྟགས་ཆོས་དེ་བྱུང་འབྲེལ་པ་གྲུབ་པའི་རྟགས་ཡང་དག་ཡིན་པའི་

ཕྱིར། རྟགས་གྲུབ་སྟེ། རྟགས་ཆུའི་བདག་ཉིད་མི་གཡོ་བ་དེ་འདྲ་བ་ནི་ཆོས་ཅན། 

གཞིའི་འབྲས་བུ་ཡིན་ཏེ། དོན་གཞན་སྔ་མ་གཞི་དེ་ལས་གྲུབ་པའི་ཕྱིར་རོ། །རྟགས་མ་

གྲུབ་ན། ཆུ་ཆོས་ཅན། གཞི་དེ་ལས་གནས་སྐབས་ཀྱི་ཁྱད་པར་མི་གཡོ་བར་གནས་

པ་ཐོབ་པར་མི་འཐད་པར་ཐལ། གཞི་དེ་ལས་ཕན་པ་ཉམས་སུ་མྱོང་བ་སྟེ་ཕན་པའི་

ཁྱད་པར་གང་ཡང་ཐོབ་པ་མེད་པའི་ཕྱིར། རང་གི་ངོ་བོར་གྱུར་པའི་ཕན་པ་མེད་ཀྱང་

ཕན་པ་དོན་གཞན་བྱེད་དོ་ཞེ་ན། ཕན་པ་ཆུ་ལས་དོན་གཞན་ཉིད་ཡིན་པ་ལ་ཡང་དེའི་

ཞེས་འབྲེལ་པ་མེད་པ་དང་ཕན་པ་གཞན་རྟོག་ན་ཐུག་པ་མེད་པར་བཤད་ཟིན་ཏོ། །

གསུམ་པ་ལ། ལྡན་པ་ལས་གནས་པ་དང༌། ལྷན་ཅིག་གྲོགས་ཀྱིས་ཕན་

བུ་སྟོན་རིན་ཆེན་གྲུབ།

འདོགས་པ་དང༌། གཞི་རྒྱུ་དོན་གཞན་དུ་འདོད་པ་དང༌། ལྟུང་བའི་གེགས་བྱེད་ཙམ་

གནས་བྱེད་དུ་འདོད་པ་དགག་པ་དང༌། དོན་བསྡུ་བའི་དང་པོ་ལ། ཁས་བླངས་ནི། གལ་

ཏེ་གཞི་དེ་ལས་ཆུའི་བདག་ཉིད་ཀྱི་ཁྱད་པར་སྐྱེས་པའི་ཕྱིར་ཆུ་དེ་ལྟར་མི་གཡོ་བར་

གནས་པ་ནི་མ་ཡིན་ནོ། །འོ་ན་ཅི་ལས་ཆུ་གནས་ཤེ་ན། གཞི་དེ་དང་ལྡན་པ་ལས་ཡིན་

ཏེ། ལྡན་པ་ནི་གང་ལས་ཆུ་མི་གཡོ་བར་གྱུར་པ་འབྲེལ་པར་བྱེད་པའི་བདག་ཉིད་ཅན་

ཡོན་ཏན་གཉིས་ལ་གནས་པ་སྐྱེ་བ་ཡིན་ནོ་ཞེ་ན། དགག་པ་ནི། ཇི་ལྟར་ལྡན་པ་དེ་གཞི་

ཆུ་དེ་དག་གི་ལྡན་པ་སྟེ་འབྲེལ་པ་ཡིན་ཏེ། གཞི་ཆུ་དེ་དག་ལས་སྐྱེས་པའི་ཕྱིར་ཡིན་

པའམ་དེ་དག་འཕྲོད་པ་འདུ་བའི་ཕྱིར་ཡིན་གྲང་སྟེ་རྣམ་པ་གཞན་མེད་པའི་ཕྱིར་རོ། །

གཉིས་པ་ལྟར་ན། ལྡན་པ་དེ་ཆོས་ཅན། ཇི་ལྟར་གཞི་ལ་མི་ལྟོས་པ་ཆུ་གཅིག་

ཉིད་ལ་འཕྲོད་པ་འདུ་བ་ཡིན་པར་ཐལ། གཞི་ཆུ་ལ་འཕྲོད་པ་འདུ་བ་ཡིན་པར་གཞི་

གྲུབ་ནས་གཞིས་ཕན་བཏགས་པ་མེད་པའི་ཕྱིར། དང་པོ་ལྟར་ན། ལྡན་པ་དེ་ཆོས་ཅན། 

ཆུ་གཅིག་ཉིད་ལས་སྐྱེ་བར་མི་འགྱུར་ཏེ་སྐྱེ་བར་ཐལ་ཞིང༌། ཆུ་ལས་སྐྱེ་ལ་གཞིས་ཕན་

བཏགས་པ་མེད་པའི་ཕྱིར། ཆུ་གཅིག་པུ་དེ་ལ་ལྡན་པ་བསྐྱེད་པའམ་འདུ་བའི་ནུས་པ་

མེད་པའི་ཕྱིར་རོ་ཞེ་ན། ཆུ་ཆོས་ཅན། གཞི་དང་ལྡན་པས་ཆུ་གནས་པའི་ལྡན་པ་དེ་

དང་ལྡན་པར་མི་འགྱུར་བར་ཐལ་ཏེ། སྐྱེ་བའམ་འཕྲོ་འདུ་དེ་ལ་གཞི་ཆུ་སོ་སོར་ནུས་

པ་མེད་པ་དེ་ནི་ཚོགས་ཀྱང་ནུས་མེད་དེ་འདྲ་བ་ཁོ་ན་ཡིན་པའི་ཕྱིར། རྟགས་གཞིས་

ཆུ་ལ་ཕན་འདོགས་པར་བྱེད་པ་མ་ཡིན་པར་ཁས་བླངས་ལྷན་ཅིག་པའི་གཞིས་ཕན་

མི་འདོགས་པར་ཚད་མས་གྲུབ་པའི་ཕྱིར་རོ། །   

གཉིས་པ་ནི། ལྷན་ཅིག་པའི་གཞི་ཆུ་ནི་ཆུ་ལ་དེ་ལས་གཞན་གཞིས་ཕན་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

འདོགས་གཞི་ལ་དེ་ལས་གཞན་པའི་ཆུས་ཕན་འདོགས་པར་བྱེད་པ་ལས་གནས་པའི་

ཁྱད་པར་ལྡན་པ་སྐྱེ་བའི་ཕྱིར་ཚོགས་ནས་ནུས་པ་ཡིན་ནོ་ཞེ་ན། དགག་པ་ལ་གྲུབ་

ཟིན་བསྐྱེད་བྱ་མིན་པར་བསྟན། དངོས་པོ་དོན་གཞན་གྱི་འབྲེལ་པ་རྒྱུ་འབྲས་ལས་

བཞག་པ་གཉིས་ཀྱིས་དང་པོ་ནི། ལྷན་ཅིག་པའི་གཞི་ཆུ་ཆོས་ཅན། ཕན་ཚུན་ཕན་

བཏགས་པ་དེ་གང་ཞིག་ཡིན་ཏེ་མིན་པར་ཐལ། ཕན་ཚུན་བསྐྱེད་བྱ་སྐྱེད་བྱེད་མ་ཡིན་

པའི་ཕྱིར། རྟགས་གྲུབ་སྟེ། གཞི་ཆུའི་རང་གི་ངོ་བོ་གྲུབ་ཟིན་པས་རྒྱུས་བསྐྱེད་པར་བྱ་

བ་མ་ཡིན་པའི་ཕྱིར་རོ། །དོན་གཞན་བྱེད་དོ་ཞེ་ན་ཡང༌། གཞི་ཆོས་ཅན། ཆུ་དེ་ལ་ཕན་

བཏགས་པ་མེད་པར་ཐལ། ཆུ་ལས་དོན་གཞན་གྱི་ངོ་བོ་ཁོ་ན་ལ་ཕན་འདོགས་བྱེད་

ཡིན་པའི་ཕྱིར་རོ། །ཕན་པ་གཞན་དང་གཞན་མིན་པའི་གཉིས་ཀ་མི་བྱེད་ཀྱང་ཉེ་བ་

ཉིད་ཕན་པ་ཡིན་ནོ་ཞེ་ན། གཞི་ཉེ་བ་ནི་ཆོས་ཅན། ཆུ་ལ་ཕན་འདོགས་པར་བྱེད་པ་མ་

ཡིན་པར་ཐལ། ཆུ་ལ་ཆུའི་ངོ་བོ་དང་དོན་གཞན་གཉིས་ཀ་ལྟར་ཏེ་གང་གི་སྒོ་ནས་ཀྱང་

ཕན་པ་བྱེད་པ་པོ་མ་ཡིན་པའི་ཕྱིར། ཁྱབ་པ་ཡོད་དེ། དེ་ལྟ་ན་ཆུ་ལ་ཁྱད་པར་ཅུང་ཟད་

ཀྱང་མི་བྱེད་པ་ཉིད་ཀྱིས་སོ་ཞེས་སྒྲའི་ཕན་པ་བསམ་པར་མང་དུ་བཤད་ཟིན་ཏོ། །

གཉིས་པ་ནི། གྲུབ་ཟིན་ལ་ཕན་འདོགས་པ་མེད་པ་དེའི་ཕྱིར་དངོས་པོ་དོན་

གཞན་གྱི་འབྲེལ་པ་མཚན་ཉིད་པ་ཐམས་ཅད་ནི་ཆོས་ཅན། རྒྱུ་དང་འབྲས་བུའི་དངོས་

པོ་ལས་རྣམ་པར་བཞག་པ་ཡིན་ཏེ། བསྐྱེད་བྱ་སྐྱེད་བྱེད་དངོས་པོ་ལས་བཞག་པ་ཡིན་

པའི་ཕྱིར། འོ་ན་རྟེན་དང་བརྟེན་པ་དང་གསལ་བྱ་གསལ་བྱེད་རྒྱུ་འབྲས་ཀྱི་ཐ་སྙད་དུ་

འགྱུར་ཞེ་ན། སྐྱེད་བྱེད་རྒྱུ་ཉིད་ཀྱིས་འབྲས་བུ་ལ་ཉེ་བར་སྦྱོར་བའི་བྱ་བའི་ཁྱད་པར་

གྱི་དབང་གིས་རྣམ་དབྱེ་ཐ་དད་ཀྱི་གསལ་བྱ་གསལ་བྱེད་ལ་སོགས་པར་བཞག་

བུ་སྟོན་རིན་ཆེན་གྲུབ།

གོ །མཁར་གཞོང་དང་ས་གཞི་དང་ལ་སོགས་པ་ཁྲི་ལ་སོགས་པ་རྣམས་ཀྱི་གཞིའི་

དངོས་པོ་འདི་ཡང་ཆོས་ཅན། དེ་ལ་བརྟེན་པའི་རྒྱ་ཤུག་དང་ཆུ་དང་ལ་སོགས་པ་ཀཱ་

པ་ལ་སྐྱེད་པར་བྱེད་པར་ནུས་པ་ཉིད་དེ། དོན་གཞན་ཕྱི་མ་རྒྱ་ཤུག་དང་ཆུ་དང་ཀ་པཱ་

ལའི་རྟེན་ཡིན་པའི་ཕྱིར་ཏེ། ཁྱབ་པ་རྟེན་བརྟེན་པ་རྒྱུ་འབྲས་བསྒྲུབ་པ་དེས་ནའོ། །སྐྱེད་

ནུས་ཉིད་གཞི་ཡིན་པ་དེའི་ཕྱིར། མཁར་གཞོང་དང་རྒྱ་ཤུག་ལ་སོགས་པ་འདི་དག་

ལ་རྟེན་དང་བརྟེན་པ་དེའི་བདག་ཉིད་ཀྱི་ཐ་སྙད་དང་ལ་སོགས་པ་བློ་དང་དོན་བྱེད་པ་

ནི་ཆོས་ཅན། བསྐྱེད་བྱ་སྐྱེད་བྱེད་ཀྱི་དངོས་པོ་ཉིད་ཀྱིས་བྱས་པ་ཡིན་ཏེ། ལྡན་པ་མེད་

ཅིང་ཡོད་ཀྱང་དག་བསྐྱེད་བྱ་སྐྱེད་བྱེད་དངོས་པོ་དེ་མེད་ན་མི་འབྱུང་བ་ཅན་ཡིན་པའི་

ཕྱིར་དང༌། བསྐྱེད་བྱ་སྐྱེད་བྱེད་ལས་ཕན་པ་དེ་ལས་ལྡན་པ་དེ་ལས་རྟེན་དང་བརྟེན་པ་

ཞེས་བརྒྱུད་པས་རྟེན་དང་བརྟེན་པར་རྟོགས་པ་དོན་མེད་པའི་ཕྱིར་རོ། །

གསུམ་པ་ནི། གྲུབ་ཟིན་གནས་པར་བྱེད་པའི་ཕྱིར་གཞི་ཡིན་གྱི་མ་གྲུབ་པ་

སྐྱེད་པར་བྱེད་པའི་ཕྱིར་ནི་གཞི་མ་ཡིན་ནོ་ཞེ་ན། ཆུ་གནས་པ་ཆུ་ལས་དོན་གཞན་

ཡིན་ན་ཆུ་གནས་བྱེད་དུ་མི་འཐད། ཆུ་ལས་དོན་གཞན་མ་ཡིན་པ་ཉིད་ནི་གྲུབ་ཟིན་

པས་གཞིས་གནས་པར་བྱ་མི་དགོས་སོ་ཞེས་ཕན་པ་དགག་པས་བཤད་པ་ཡིན་ནོ། །

བཞི་པ་ལ། ཆུ་ལྟུང་བའི་གེགས་བྱེད་པའི་ཕྱིར་ཆུ་གནས་པར་བྱེད་པ་ཡིན་གྱི་

གནས་པར་བསྐྱེད་པ་མིན་ལ། གེགས་དངོས་མེད་ཡིན་པས་དེ་ཉིད་དམ་གཞན་དུ་

བརྟག་བྱ་མིན་ནོ་ཞེ་ན། 

དགག་པ་ལ། གེགས་དངོས་པོ་བྱེད་པ་དགག །དངོས་མེད་བྱེད་པ་

དགག །གེགས་རྒྱུར་བསྟན་པའི་དང་པོ་ནི། གང་གི་བྱེད་པ་པོ་སྐྱེད་བྱེད་དུ་མི་འགྱུར་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

བ་གེགས་ཞེས་བྱ་བ་འདི་དངོས་པོའམ་དངོས་མེད་ཅི་ཞིག་དངོས་མེད་མིན་ཏེ་དངོས་

པོ་བྱ་བ་ཡིན་པས་སོ། །དངོས་པོ་ཡིན་ན་ལྟུང་བ་ལས་དོན་གཞན་ཡིན་ནམ་མིན། 

མིན་ན་ཆུ་གནས་པར་བྱེད་པ་པོ་གཞི་ཆོས་ཅན། ལྟུང་བ་སྐྱེད་བྱེད་དུ་ཐལ། དེས་ལྟུང་

བ་དེའི་ལྟུང་བའི་གེགས་བྱས་པ་གང་ཡིན་པ་དེ་ནི་ལྟུང་བ་ལས་དོན་གཞན་མ་ཡིན་

པའི་དངོས་པོ་ཉིད་བྱས་པའི་ཕྱིར་རོ། །དོན་གཞན་ཉིད་ཡིན་ནོ་ཞེ་ན་ནི། གཞི་ཆོས་

ཅན། ཇི་ལྟར་ལྟུང་བའི་གེགས་ཡིན་ཏེ་མིན་པར་ཐལ། ལྟུང་བ་ལས་དོན་གཞན་གྱི་

དངོས་པོ་དེ་ཉིད་དེ་ཁོ་ན་ལ་ཉེ་བར་སྦྱོར་བའི་ཕྱིར། ཁྱབ་པ་ཡོད་དེ། དེ་ལྟ་ན་ལྟུང་བའི་

རང་བཞིན་འགྱུར་བ་མེད་པའི་ཕྱིར་རོ། །གཞིས་བྱས་པའི་གེགས་ཀྱིས་ཆུ་མི་ལྟུང་

བར་ཁས་ལེན་པ་ལ་ཡང་བརྒལ་ཞིང་བརྟག་པ་མཚུངས་སོ། །ཇི་འདྲ་བ་ཞིག་ན། ཆུ་

ཆོས་ཅན། དེ་ཀོ་ཅི་སྟེ་མི་ལྟུང་སྟེ་ལྟུང་བར་ཐལ། དངོས་པོ་འགྲོ་བ་སྟེ་ལྟུང་བའི་ཆོས་

ཅན་ཡིན་ལ་གཞི་དེས་གེགས་བྱ་བའི་དངོས་པོ་བྱས་སུ་ཟིན་ཀྱང་ལྟུང་བ་དེའི་བདག་

ཉིད་དུ་གྱུར་པའི་ཁྱད་པར་ཉམས་པ་དང་སྐྱེས་པ་མེད་པའི་ཕྱིར་རོ་ཞེས་པའོ། །

འོན་ཏེ་གེགས་ལས་ལྟུང་བའི་དངོས་པོ་ལ་ཁྱད་པར་གྲུབ་བོ་ཞེ་ན། འོ་ན་

གེགས་སུ་མ་ཟད་ཁྱད་པར་དེ་ཡང་དོན་གཞན་ཡིན་ནམ་མིན། ཡིན་ན། ཆུ་ཆོས་ཅན། 

གེགས་ཀྱིས་ཁྱད་པར་བྱས་ཀྱང་ལྟུང་བར་ཐལ། གེགས་ཀྱིས་བྱས་པའི་ཁྱད་པར་དེ་

ཡང་ལྟུང་བ་ལས་བདག་ཉིད་གཞན་ཡིན་པའི་ཕྱིར། དངོས་པོ་ལྟུང་བ་དེའི་བདག་ཉིད་

ཁོ་ན་ཡིན་པའི་ཕྱིར། ཁྱད་པར་གྱིས་ཁྱད་པར་གཞན་བྱེད་ན་ཐུག་པ་མེད་པར་འགྱུར་

རོ། །ཁོ་ན་རེ། ལྟུང་བའི་བདག་ཉིད་དུ་གྱུར་བའི་གེགས་སམ་ཁྱད་པར་བྱེད་དོ་ཞེ་ན། 

གཞན་མུ་སྟེགས་པ་དག་མི་ལྟུང་བའི་ཆོས་དེ་ལྟ་བུར་གྱུར་པའི་བདག་ཉིད་བྱས་པ་ལ་

ནི་གེགས་སུ་ཁས་མི་ལེན་ཏེ། བླངས་ན་སྐྱེད་བྱེད་དུ་ཐལ་བའི་ཕྱིར་རོ། །

གཉིས་པ་ནི། གེགས་ལྟུང་བ་ལས་དོན་གཞན་དང་དོན་གཞན་མ་ཡིན་པ་མི་

བྱེད་པ་དེའི་ཕྱིར་ལྟུང་བ་མེད་པ་གེགས་ཡིན་ནོ་ཞེ་ན། ལྟུང་བ་བཀག་ཙམ་དེ་ཆོས་

ཅན། ཇི་ལྟར་རྒྱུ་འགའ་ཞིག་གིས་བྱེད་མི་ནུས་པར་ཐལ། དངོས་མེད་ཡིན་པའི་ཕྱིར། 

ཁྱབ་པ་ཡོད་དེ། ལྟུང་བ་མེད་པ་དེ་རྣམ་པ་འགའ་ཞིག་ལྟར་ཏེ་རང་གི་ངོ་བོ་རྒྱུས་བསྐྱེད་

པར་བྱ་བ་ཡིན་ན་དངོས་པོ་མེད་པར་མི་འཐད་པའི་ཕྱིར་དང༌། དོན་གཞན་ཡིན་ན་སྔ་

མ་བཞིན་དུ་ལྟུང་བའམ་ཐུག་པ་མེད་པར་ཐལ་བར་འགྱུར་བའི་ཕྱིར། ཡང་དངོས་པོ་

མེད་པ་ཞེས་བྱ་བའི་འགའ་ཞིག་ཡོད་པ་ནི་མ་ཡིན་ནོ། །དངོས་མེད་འབྲས་བུར་འགལ་

བ་དེའི་ཕྱིར་དངོས་པོ་མེད་པ་བྱེད་དོ་ཞེས་བྱ་བ་འདི་ནི་ཆོས་ཅན། དངོས་པོའི་བྱ་བ་

སྟེ་འབྲས་བུ་དངོས་པོ་ཡོད་པ་འགོག་པ་ཡིན་པར་ཐལ་ཏེ། འབྲས་བུའི་དངོས་པོ་མི་

བྱེད་དོ་ཞེས་བྱ་བའི་དོན་བརྗོད་པའི་ཕྱིར་རོ། །རྒྱུ་མཚན་དེས་ན་ལྟུང་བ་མེད་པ་བྱེད་

དོ་ཞེས་པས་གཞི་དེ་ལྟུང་བར་བྱེད་པ་མ་ཡིན་ནོ་ཞེས་གསལ་བར་བརྗོད་པར་བྱ་བར་

འགྱུར་ལ་གཞིས་ལྟུང་བ་མ་བྱས་པར་དེ་ཡང་འདོད་པ་ཉིད་དོ། །ཆུ་དེས་བྱས་པ་ནི་མ་

ཡིན་ཏེ། ལྟུང་བའི་ཆོས་ཅན་ཡིན་པས་ཆུ་རང་ཉིད་ལྟུང་བའི་ཕྱིར། དཔེར་ན། གནམ་

དུ་འཕངས་པའི་བོང་བ་དཔུང་ཤུགས་ཀྱི་དབང་གིས་སྟེང་དུ་སོང་ཡང་རང་ཉིད་ལྟུང་

བ་བཞིན་ནོ། །རང་ཉིད་ལྟུང་བའི་ཆོས་ཅན་དེ་ལྟ་ཡིན་དང་སྟེ་དེའི་ཕྱིར། གཞི་དེ་ཆོས་

ཅན། ཇི་ལྟར་ཆུ་དེ་གནས་པར་བྱེད་པ་ཡིན་ཏེ་མིན་པར་ཐལ། ཆུ་དེ་ལ་ཁྱད་པར་ཅུང་

ཟད་ཀྱང་མི་བྱེད་པའི་ཕྱིར། འདོད་ན། ཆུ་འདི་ཆོས་ཅན། ནམ་ཡང་གནས་པར་མི་

འགྱུར་བར་ཐལ། གེགས་མེད་ན་མི་གནས་ལ་གཞན་གང་གིས་ཀྱང་ལྟུང་བའི་གེགས་

བྱས་པ་མེད་པའི་ཕྱིར། རྟགས་གཞི་གནས་བྱེད་མིན་པ་དེའི་ཕྱིར་རོ། །

གསུམ་པ་ནི། རེས་འགའ་གནས་ཤིང་རྒྱུ་མེད་དུ་མི་གནས་པ་དེའི་ཕྱིར་ཆུ་

ལྟུང་བའི་གེགས་ཞེས་བྱ་བས་ཀྱང་གནས་བྱ་ཆུའི་ཉེར་ལེན་རྒྱུ་དང་ལྷན་ཅིག་བྱ་བའི་

ཡུལ་མཚུངས་པར་གནས་པ་སྐྱེ་བར་བརྗོད་པ་ཡིན་ནོ། །གནས་བྱའི་ཉེར་ལེན་གྱི་

ཡུལ་དུ་སྐྱེ་བ་ཉིད་གནས་པ་ཡིན་ལ་དེ་ཡང་དངོས་པོ་སྐད་ཅིག་མ་རྣམས་ལ་སྲིད་ཀྱི་

རྟག་པ་མིན་ནོ། །

ལྔ་པ་ནི། ཆུའི་གནས་པ་དེ་འདྲ་བ་ནི་ཆོས་ཅན། གཞི་ལས་སྐྱེས་པར་གྲུབ་

བོ། །དོན་གཞན་སྔ་མ་གཞི་རྐྱེན་དུ་ཡོད་མེད་རྗེས་སུ་འགྲོ་ལྡོག་བྱེད་པ་པོ་ཡིན་པ་དེའི་

ཕྱིར་རོ། །

ལྔ་པ་ལ། རྩོད་པ་སྔར་བཞིན་ལས། ལན་ལ་བསྟན་པ་ནི། ཆུ་སྐྱར་གྱི་ལུས་

གནས་པ་ཁྱད་པར་ཅན་ཡང་ཆོས་ཅན། ཆུ་དེའི་འབྲས་བུ་ཡིན་ཏེ། དོན་གཞན་སྔ་མ་

ཆུ་ལ་བརྟེན་པའི་ཕྱིར་རོ། །རྗེས་སུ་འཇུག་གོ་ཞེས་གཞི་ཆུའི་རྩ་བ་ལ་སྙེག་

པའོ། །བཤད་པ་ནི། ཆུ་སྐྱར་གྱི་ལུས་གནས་པ་ནི་ཆོས་ཅན། ཆུ་དེའི་འབྲས་བུ་ཉིད་དུ་

འབྲེལ་པ་ཡིན་ཏེ། དོན་གཞན་སྔ་མ་ཆུ་ལ་བརྟེན་པ་ཡིན་པའི་ཕྱིར་རོ། །ཁྱབ་པ་ཡོད་

དེ། ཆུ་དེ་ལས་ལུས་གནས་པ་གསར་དུ་ཐོབ་པས་སོ། །དེ་ཡང་ཡུལ་དཔག་ཚད་དུ་

མར་ཆད་པའི་མྱ་ངམ་གྱི་མཐའ་དང༌། ལ་སོགས་པ་དུས་དཔྱིད་དང༌། ཆུ་སྐྱར་གྱི་ལུས་

རང་དབང་དང་མ་ཉམས་པར་གནས་པ་གནས་སྐབས་ཀྱི་ཁྱད་པར་ལ་ལྟོས་ནས་ཆུ་གོ་

བར་བྱེད་པ་ཡིན་གྱི། དབྱར་ཆུ་མོད་པས་ཐམས་ཅད་དུ་གནས་ལ། ཆུ་ཡོད་པའི་མཐའ་

དང༌། གཟུང་བ་ལ་སོགས་པ་གཞན་དབང་ནི་ཆུ་མེད་ཀྱང་གནས་པས་གོ་བྱེད་མ་ཡིན་

ནོ། །འདིའི་ཆོས་ཅན་གང་ཡིན་ཀ་མ་ལ་ཤཱི་ལ་ན་རེ། ཆུ་སྐྱར་འདི་ནི་ཆུ་དང་འབྲེལ་པ་

ཡིན་ཏེ། ཆུ་སྐྱར་ཡིན་པའི་ཕྱིར་ཞེས་ཁྱད་པར་ཆོས་ཅན་ལ་སྤྱི་རྟགས་ཡིན་ནོ། །དུ་

བས་མེ་དཔོག་པ་ཡང་དེ་དང་འདྲ་སྟེ། ས་ཕྱོགས་ཆོས་ཅན་ཡིན་ན་དུ་བ་མཐོང་བའི་ས་

ཕྱོགས་ན་མེ་མེད་ལ་མེ་ཡོད་པར་དུ་བ་མ་མཐོང་བས་གཏན་ཚིགས་གཞི་ཐ་དད་དུ་

འགྱུར་བས་སོ། །

དཔེར་ན། མིག་ཤེས་རེེས་འགའ་བ་ཡིན་པས་རྒྱུ་གཞན་ལ་ལྟོས་པར་སྒྲུབ་པ་

རང་བཞིན་ཡིན་ཡང༌། རྒྱུ་རྗེས་སུ་དཔོག་པས་འབྲས་རྟགས་ཡིན་པ་བཞིན་དུ་འབྲས་

རྟགས་ཐམས་ཅད་དེ་བཞིན་ནོ་ཞེ་ན། འོ་ན་ཆུ་དོན་གཉེར་ཆུ་སྐྱར་ལས་ཆུ་ལྡན་གྱི་ས་

ཕྱོགས་ལ་འཇུག་པར་མི་འགྱུར་ཏེ། ས་ཕྱོགས་ཚད་མས་ཡུལ་དུ་མ་བྱས་པའི་ཕྱིར། 

རྟགས་མཐོང་བ་དང་ཆུ་སྐྱར་དང་ཆུ་ལས་གཞན་ཡིན་པའི་ཕྱིར་རོ། །དེ་ཆུའི་ཁོངས་སུ་

འདུ་ན་ཕྱུགས་རྫིའི་སྣོད་ཀྱི་དུ་བ་དང༌། རི་སུལ་ངེས་མེད་ཀྱི་རྨ་བྱའི་སྒྲ་ལས་ཡུལ་ངེས་

མེད་ཀྱི་མེ་དང་རྨ་བྱ་རྟོགས་པ་བཞིན་དུ་འདིར་ཡང་ཡིན་ན་ཡུལ་ངེས་པ་ལ་འཇུག་

པར་མི་འགྱུར་རོ། །གཞི་ཐ་དད་དུ་མི་འགྱུར་ཏེ། དུ་བ་མཐོང་བའི་ཡུལ་གཅིག་པུ་ཆོས་

ཅན་མིན་ཏེ། སྟེང་མཐོང་ཞིང་འོག་རྒྱུ་མཚན་ཁ་ཅིག་གིས་རྟོགས་པའམ་སྔར་མཐོང་

བ་དྲན་པའང་རུང་སྟེ་ཚད་མས་གྲུབ་པའི་ཚོགས་པ་ཆོས་ཅན་ཡིན་ནོ། །མུན་ཁུང་ཀུན་

ནས་བསྐོར་ཞིང་གཡོགས་པར་འོད་མ་དམིགས་པས་སྒྲོན་མ་མེད་པར་སྒྲུབ་པ་ལའང་

མཐོང་བ་དྲན་པའམ་ལུས་ཤེས་ཀྱིས་གྲུབ་པའི་ཁང་ནང་ཐམས་ཅད་ཆོས་ཅན་ཡིན་

ནོ། །ཚོགས་པའི་ཆོས་ཅན་དེའི་ཕྱོགས་གཅིག་ཆུ་མེ་དང་ལྡན་པ་དེ་ཆུ་སྐྱར་དང་དུ་

བའི་བརྒྱུད་རྒྱུ་ཡིན་པའི་ཕྱིར་བསྒྲུབ་བྱ་སྒྲུབ་བྱེད་གཞི་གཅིག་པ་ཡིན་ཏེ། གཉིས་ཀའི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

རྒྱུ་ཡིན་པའི་ཕྱིར། དེ་སྐད་དུ་དེ་ཡང་དུ་བའམ་དེའི་རྒྱུ་རྣམས་ཀྱི་གཞི་ཡིན་པའི་ཕྱིར་

རྒྱུ་ཉིད་དོ་ཞེས་སོ། །གཞི་དཔོག་པ་ལ་ཆུ་ཆོས་ཅན་ཡིན་རོ་ལ་སོགས་པ་དཔོག་ན་

གཟུགས་ཡིན་ནོ། །མིག་ཤེས་ལས་དཔག་པའི་མིག་ནི་ཡུལ་མ་ངེས་པ་ཡིན་ཡང་

ཡུལ་གྱི་ཁྱད་པར་ཚད་མ་གཞན་གྱིས་ངེས་པ་ཡིན་ནོ། །

དྲུག་པ་ནི། རྟགས་ཡང་དག་ཐམས་ཅད་གསུམ་དུ་བསྡུས་པའི་ཕྱོགས་འདིས་

གོ་བར་བྱེད་པ་གཞན་དག་ལ་ཡང་རྟགས་ཆོས་བདག་གཅིག་པའམ་དེ་བྱུང་གི་འབྲེལ་

པ་བསྒྲུབ་པར་བྱའོ། །བདག་གཅིག་འབྲེལ་པ་གྲུབ་ན་རང་བཞིན། དེ་བྱུང་འབྲེལ་པ་

གྲུབ་ན་འབྲས་རྟགས་སུ་འདུས་པ་དེའི་ཕྱིར། གཏན་ཚིགས་རྣམ་པ་གསུམ་ལས་

གཞན་པའི་ཕྱོགས་ཆོས་ཅན། ཆོས་ཅན་གོ་བྱེད་ཡང་དག་ནི་མེད་དེ། རྟགས་ཆོས་

འབྲེལ་པ་མེད་པའི་རང་བཞིན་ཡིན་པའི་ཕྱིར། ཁྱབ་པ་ཡོད་དེ། འབྲེལ་མེད་ནི་བསྒྲུབ་

བྱའི་ཆོས་མེད་ན་མི་འབྱུང་བར་ངེས་པ་མེད་པའི་ཕྱིར་རོ། །

གཉིས་པ་ལ། སྤྱིར་བསྟན། དབྱེ་བ་བྱེ་བྲག་ཏུ་བཤད་པའི་དང་པོ་ལ། བསྟན་

བཤད་བསྡུ་གསུམ་གྱི་དང་པོ་ནི། “ཚུལ
1
་གསུམ་དོན་ལ་མ་གྲུབ་པའམ་དེ་ལ་ཐེ་ཚོམ་

ཟ་བའི་རྟགས་ཆོས་ཅན། རྟགས་པ་པོ་ཕྱིར་རྒོལ་གྱི་བསྒྲུབ་བྱ་སྒྲུབ་བྱེད་ཀྱི་རྟགས་མིན་

ཏེ། བསྒྲུབ་བྱ་ཤེས་བྱེད་ཀྱི་ཡན་ལག་སྟེ་རྒྱུ་ཚུལ་གསུམ་ཚད་མས་མ་གྲུབ་པའི་ཕྱིར། 

ཁྱབ་པ་ཡོད་དེ། ཤེས་པར་བྱེད་པའི་ནུས་པ་ཡོད་པ་མིན་པའི་ཕྱིར་རོ། །གཉིས་པ་ནི་

རྒྱུ་ལ་སྐྱེད་བྱེད་དང་ཤེས་བྱེད་ཀྱི་རྒྱུ་གཉིས་ཀྱི་དང་པོ་ངེས་པ་ལ་མི་ལྟོས་པར་རུང་

བས་བསྐྱེད་ཀྱང་གཉིས་པ་ཚུལ་གསུམ་ངེས་པ་ལ་ལྟོས་ན་རྗེས་དཔག་སྐྱེད་པར་བྱེད་

1  [མ་ཕྱི། ༢༥༤བ༧ན།   ཆུལ    * ཚུལ]

བུ་སྟོན་རིན་ཆེན་གྲུབ།

པས་ན་ཤེས་པར་བྱེད་པའི་གཏན་ཚིགས་ཚུལ་གསུམ་གྱི་བདག་ཉིད་གང་གིས་ཤེས་

པར་བྱེད་པའམ་རྒྱུ་དེ་ཡིན་པའི་ཚུལ་གསུམ་པ་དེ་མ་གྲུབ་པ་མེད་པར་ངེས་པའམ་ཐེ་

ཚོམ་”ཟ་ན
1
་ཆོས་ཅན། བསྒྲུབ་བྱ་ཤེས་པར་བྱེད་པ་མ་ཡིན་ཏེ། ཚུལ་གསུམ་ཚད་

མས་མ་གྲུབ་པའི་ཕྱིར། དོན་ལ་བརྡ་བྱས་པའི་སྒྲ་དོན་གྱི་འབྲེལ་པ་དེ་མ་གྲུབ་པའམ་

ཐེ་ཚོམ་ཟ་བའི་སྒྲ་གོ་བྱེད་མ་ཡིན་པ་བཞིན་ནོ། །ཁྱབ་པ་ནི། གཏན་ཚིགས་ནི་ཚུལ་

གསུམ་ཚད་གྲུབ་ཀྱིས་བསྒྲུབ་བྱའི་དོན་གོ་བར་བྱེད་པ་ཡིན་ཏེ། བསྒྲུབ་བྱ་ཆོས་ཅན་

དང་མ་འབྲེལ་པ་ལས་བསྒྲུབ་བྱ་མི་རྟོགས་པའི་ཕྱིར། དཔེར་ན། ཚང་མང་དུ་མཐོང་

བའི་དུ་བ་ལ་རྒྱ་མཚོར་མེ་མི་རྟོགས་པ་བཞིན་ནོ། །དེས་ཕྱོགས་ཆོས་དགོས་པར་

བསྟན་ནོ། །བསྒྲུབ་བྱའི་ཆོས་དང་འབྲེལ་པ་མེད་པ་ལས་ཀྱང་བསྒྲུབ་བྱ་རྟོགས་པ་མ་

ཡིན་པའི་ཕྱིར་རྗེས་སུ་འགྲོ་ལྡོག་གི་ཁྱབ་པ་དགོས་ཏེ། དེ་ལྟ་མིན་ན་ཚ་རེག་སོགས་

ཐམས་ཅད་ལས་གྲང་རེག་སོགས་ཐམས་ཅད་རྟོགས་པར་ཐལ་བའི་ཕྱིར་རོ། །

གསུམ་པ་ནི། རྟགས་ལ་ཚུལ་གསུམ་ཚང་དགོས་པ་དེའི་ཕྱིར་རྟགས་ཆོས་

ཅན་དང་འབྲེལ་པའི་ཕྱོགས་ཆོས་དང་རྗེས་སུ་འགྲོ་ལྡོག་གི་ཁྱབ་པ་བསྒྲུབ་པར་བྱ་བ་

ཕྱིར་རྒོལ་བ་དང༌། སྒྲུབ་པར་བྱེད་པ་རྒོལ་བ་དག་ལ་མ་གྲུབ་པའམ་ཐེ་ཚོམ་ཟ་བའི་

ཆོས་རྟགས་སུ་བཀོད་པ་ན་གཏན་ཚིགས་ལྟར་སྣང་བ་ཡིན་ནོ། །

གཉིས་པ་ལ། བསྟན་བཤད་འགལ་བ་ལ་མི་འཁྲུལ་བ་མ་ངེས་པར་མི་འདུ་བར་

བསྟན་པའི་དང་པོ་ནི། །རྟགས་ཀྱི་མཚན་ཉིད་ཚུལ་གསུམ་པོ་དེ་ལ་ཕྱོགས་ཆོས་

གཅིག་རབ་ཏུ་མ་གྲུབ་སྟེ་དོན་ལ་མ་གྲུབ་པར་ངེས་ན་དོན་སྐྱོན་ཅན་དང༌། དེ་ལ་ཐེ་

1  [མ་ཕྱི། ༢༥༥ན༢ན།   ཟན    * ཟ་ན]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཚོམ་ཟ་ན་བློ་སྐྱོན་ཅན་གྱི་མ་གྲུབ་པའི་རྟགས་ལྟར་སྣང་དང་ལྡོག་པ་གཅིག་པུ་རབ་ཏུ་

མ་གྲུབ་ན་དོན་སྐྱོན་ཅན་དང༌། དེ་ལ་ཐེ་ཚོམ་ཟ་ན་བློ་སྐྱོན་ཅན་གྱི་འཁྲུལ་པ་ཅན་མ་

ངེས་པའི་གཏན་ཚིགས་ལྟར་སྣང་དང༌། ཁྱབ་པ་གཉིས་རྣལ་མར་མ་གྲུབ་ཅིང་ཕྱིན་ཅི་

ལོག་ཏུ་ངེས་ན་འགལ་བ་དང༌། བམ་ཞེས་པ་གཅིག་ཕྱིན་ཅི་ལོག་ཏུ་ངེས་གཅིག་ལ་ཐེ་

ཚོམ་ས་ན་འགལ་བའི་ལྷག་ལྡན་དང༌། ཁྱབ་པ་གཉིས་ཀ་ལ་ཐེ་ཚོམ་ཟ་ན་ཐུན་མོང་མ་

ཡིན་པའི་འཁྲུལ་པ་ཅན་མ་ངེས་པའི་རྟགས་ལྟར་སྣང་དུ་འགྱུར་རོ། །

གཉིས་པ་ལ། ཚུལ་རེ་རེ་མ་གྲུབ་པ་དང༌། གཉིས་གཉིས་མ་གྲུབ་པ་དང༌། 

རྟགས་ལྟར་སྣང་གཉིས་ཀྱི་དང་པོ་ལ། སྤྱིར་བསྟན། བྱེ་བྲག་ཏུ་བཤད་པའི་དང་པོ་ནི། 

ཕྱོགས་ཆོས་དང་ལྡོག་པའི་ཚུལ་རེ་རེ་མ་གྲུབ་པའམ་ཐེ་ཚོམ་ཟ་ན་མ་གྲུབ་པ་དང་མ་

ངེས་པའི་གཏན་ཚིགས་ལྟར་སྣང་བར་འགྱུར་རོ། །

གཉིས་པ་ལ། ཕྱོགས་ཆོས་དང་ལྡོག་པ་གཉིས་སུ་མ་གྲུབ་པའི་དང་པོ་ལ། དོན་

སྐྱོན་ཅན་དང་བློ་སྐྱོན་ཅན་གྱི་མ་གྲུབ་པ་དང་དོན་བསྡུ་བའི་དང་པོ་ལ། འགལ་བས་

དང་ཐ་དད་མེད་པས་མ་གྲུབ་པའི་དང་པོ་ལ། གཉིས་ཀ་ལ་མ་གྲུབ་པ་དང༌། ཕྱི་རྒོལ་

འདོད་པ་མ་གྲུབ་པ་དང༌། རྒོལ་བས་འདོད་པ་མ་གྲུབ་པ་དང༌། ལུང་ལས་མ་གྲུབ་པས་

དཔྱད་པ་དང་བཞིའི་དང་པོ་ནི། བསྒྲུབ་བྱའི་ཆོས་ཅན་དང་འགལ་ནས་འབྲེལ་པ་མ་

གྲུབ་ན་མ་གྲུབ་པའི་གཏན་ཚིགས་ལྟར་སྣང་ཡིན་ཏེ། དཔེར་ན། སྒྲ་གཅིག་སྟེ། མིག་

གིས་གཟུང་བྱ་ཡིན་པའི་ཕྱིར་རོ། །ཞེས་བྱ་བ་གཉིས་ཀ་ལ་མ་གྲུབ་པ་ལྟ་བུའོ། །

གཉིས་པ་ལ་ཤིང་འཆི་བར་ཕྱིར་རྒོལ་མི་འདོད། འཆི་བའི་སྒྲ་ལས་དོན་མི་

འགྲུབ། སྒྲ་སྤྱི་གྲུབ་ཀྱང་དངོས་པོའི་སྤྱི་མ་གྲུབ་པ་གསུམ་གྱི་དང་པོ་ནི། གཅེར་བུ་པ་

བུ་སྟོན་རིན་ཆེན་གྲུབ།

རྣམས། ཤིང་རྣམས་ནི་ཆོས་ཅན། སེམས་པ་ཅན་ཡིན་ཤུན་པ་ཐམས་ཅད་བཤུས་ན་

འཆི་བའི་ཕྱིར། མི་བཞིན་ནོ། །ཞེས་སྐམ་པ་ལ་འཆི་བར་བསམ་ནས་ཤིང་སེམས་ལྡན་

དུ་སྒྲུབ་པ་ནི། རྟགས་ཕྱིར་རྒོལ་བ་སངས་རྒྱས་པས་ཁས་མ་བླངས་ཏེ། རྒྱུ་མཚན་རྣམ་

པར་ཤེས་པ་དང་དབང་པོ་དང་ཚེ་ནི་སྲོག་སྟེ། དེའང་བསྟན་བཅོས་ལ་གྲགས་པ་མ་

ཡིན་གྱི་འཇིག་རྟེན་ལ་གྲགས་པ་སྟེ། རྣམ་ཤེས་ལ་མི་འཁྲུལ་བའི་དྲོད་དེ་དག་འགག་

པ་འཆི་བའི་མཚན་ཉིད་ཡིན་པར་སངས་རྒྱས་པ་ལ་གྲགས་པའི་ཕྱིར་རོ། །དེ་ལྟ་བུའི་

འཆི་བ་སངས་རྒྱས་པས་ཁས་ལེན་ན་སེམས་པ་ཅན་དུ་ཇི་ལྟར་ཁས་མི་ལེན་ཏེ་ལེན་

པས་དེ་བསྒྲུབ་བྱར་མི་འགྱུར་རོ། །

གཉིས་པ་ནི། ཤིང་ལས་སངས་རྒྱས་པ་འཆི་བའི་སྒྲ་འཇུག་པར་བྱེད་པས་

དེའི་བརྗོད་བྱའི་དོན་གྲུབ་པ་ཉིད་དོ་ཞེ་ན། འཆི་བའི་སྒྲ་ནི་ཆོས་ཅན། དེའི་དབང་གིས་

རྣམ་ཤེས་ལ་མི་འཁྲུལ་བའི་འཆི་བའི་དངོས་པོ་རྣམ་པར་གནས་པ་མ་ཡིན་ཏེ། འདོད་

པ་ཙམ་གྱིས་འཇུག་པའི་ཕྱིར། ཁྱབ་པ་མེད་ན། སྒྲ་ཐམས་ཅད་ཀྱིས་ཐམས་ཅད་འགྲུབ་

པར་ཧ་ཅང་ཐལ་བར་འགྱུར་བའི་ཕྱིར་རོ། །སྲོག་ཆགས་ཀྱི་འཆི་བ་ཤིང་ལ་མ་གྲུབ་པ་

དེའི་ཕྱིར་འཇིག་རྟེན་འདི་ཤིང་སྐམ་པ་ལ་འཆི་བར་བརྗོད་པ་ཡིན་ནོ། །རྣམ་ཤེས་ལ་

མི་འཁྲུལ་བའི་སྲོག་ཆགས་ཀྱི་འཆི་བ་ནི་སྐམ་པ་ཙམ་དེ་ལྟ་བུ་མ་ཡིན་ཏེ། སེམས་དང་

འབྲེལ་པར་མི་འཐོང་བའི་ཕྱིར་རོ། །རྒྱུ་མཚན་དེས་ན་སྐམ་པ་གྲུབ་ཀྱང་སྲོག་འགག་

པ་འདི་ནི་ཤིང་དག་ལ་མ་གྲུབ་བོ། །

གསུམ་པ་ནི། འཆི་བ་ཙམ་གྲུབ་པས་སྐམ་པ་དང་རྣམ་ཤེས་འགག་པའི་ཁྱད་

པར་བསམ་པས་ཅི་བྱ་ཞེ་ན། དེ་གཉིས་ལ་འཆི་བའི་སྒྲ་ཙམ་གྱིས་སྤྱི་གྲུབ་ཀྱི་དངོས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

པོའི་སྤྱི་མེད་པས་སྲོག་ལྡན་དུ་མི་གྲུབ་ཅེས་སྟོན་པ། འཆི་བའི་སྒྲ་ཙམ་ཆོས་ཅན། དེ་

ཡོད་པའི་ཕྱིར་དངོས་པོ་གོ་བར་བྱ་བའི་སེམས་པ་ཅན་དངོས་པོ་འགྲུབ་པ་ནི་མ་ཡིན་

ནོ། །དེ་གོ་བྱ་སེམས་པ་ཅན་ལ་སོགས་པའི་དངོས་པོ་ལ་ལྟོས་པ་མེད་པར་འདོད་པ་

ཙམ་གྱིས་འཇུག་པའི་ཕྱིར་རོ། །

གསུམ་པ་ལ། སྤྱིར་བསྟན། བྱེ་བྲག་ཏུ་བཤད་པའི་དང་པོ་ནི། ཤིང་ལ་རྣམ་ཤེས་

ལ་མི་འཁྲུལ་བའི་འཆི་བ་མ་གྲུབ་པར་བཤད་པ་འདིས་ནི་གྲངས་ཅན་ལ་བློ་སེམས་པ་

མེད་པར་སྒྲུབ་བྱེད་མི་རྟག་པ་ཉིད་དང༌། བྱེ་བྲག་པ་ལུས་དང་བྱེད་པ་ཉིད་དང་གནས་ལ་

སོགས་པ་རྣམས་ཁྱད་པར་དུ་འཕགས་པ་དབང་ཕྱུག་གི་བློ་སྔོན་དུ་འགྲོ་བ་ཅན་ཉིད་དང༌། 

ལ་སོགས་པ་ཆོས་ཅན་དེ་དག་དང་འབྲེལ་པའི་བསྒྲུབ་བྱ་དེ་དག་གི་སྒྲུབ་བྱེད་དབྱིབས་

ཀྱི་ཁྱད་པར་དང་སྡོད་ནས་འཇུག་པ་ལ་སོགས་པ་དག་ཀྱང་མ་གྲུབ་པར་བཤད་པ་ཡིན་

ནོ། །བློ་དང་གནས་ལ་སོགས་པ་དེར་ཡང་མི་རྟག་པ་དང་དབྱིབས་ཀྱི་སྒྲ་ཙམ་འབའ་

ཞིག་གྲུབ་ཀྱི་གྲངས་ཅན་འདོད་པའི་མི་རྟག་པ་དང་ཁྱད་འཕགས་ཀྱི་བློ་སྔོན་དུ་འགྲོ་བ་ལ་

མི་འཁྲུལ་བའི་དབྱིབས་ཀྱི་དོན་ནི་གྲུབ་པ་མ་ཡིན་ནོ། །

གཉིས་པ་ལ། མི་རྟག་པ་དང༌། དབྱིབས་མ་གྲུབ་པ་གཉིས་ཀྱི་དང་པོ་ལ། 

ཉམས་མེད་ཀྱིས་མི་རྟག་པའི་དོན་མ་གྲུབ་པ་དང༌། སྤྱི་མ་གྲུབ་པས་ཁྱད་པར་རྟོག་པའི་

ལྟག་ཆོད་དུ་མི་འགྱུར་བ་དང༌། ཤིང་དང་སྐྱེས་བུ་ལ་ཡང་མཚུངས་པར་བཤད་པའི་

དང་པོ་ནི། བློ་བདེ་ཆོས་ཅན། དེ་ལ་གྲངས་ཅན་འདོད་པའི་མི་རྟག་པའི་དོན་མ་གྲུབ་སྟེ། 

རང་བཞིན་ཉམས་པ་མེད་པའི་བདག་ཉིད་ཉེ་བར་ཞི་བ་མི་མཐོང་བའི་བདག་ཉིད་དུ་མ་

གྲུབ་པའི་ཕྱིར། རྟགས་གྲུབ་སྟེ། བློ་བདེ་དེ་ལྟ་བུའི་མི་རྟག་པ་ཉིད་དུ་གཞན་སངས་

རྒྱས་པ་དག་མི་འདོད་དོ། །

གཉིས་པ་ལ། རྩོད་ལན་གཉིས་ཀྱི་དང་པོ་ནི། གལ་ཏེ་ཉམས་མེད་དང་འཇིག་

པའི་ཁྱད་པར་བརྗོད་པར་འདོད་པ་མེད་པའི་མི་རྟག་པའི་སྤྱི་གྲུབ་པ་མ་ཡིན་ནམ། སྤྱི་དེ་

གྲུབ་ན་ཉམས་མེད་ཀྱི་མི་རྟག་པ་ཕྱིར་རྒོལ་ལ་མ་གྲུབ་བོ་ཞེས་ཁྱད་པར་རྣམ་པར་རྟོག་

པའི་སྒོ་ནས་མ་གྲུབ་པར་རྩོད་པ་ནི་ལན་ལོག་པ་འབྲས་མཚུངས་ཀྱི་ལྟག་ཆོད་ཡིན་ནོ་

ཞེ་ན། ལན་ལ། བསྟན་བཤད་བསྡུ་གསུམ་གྱི་དང་པོ་ནི། གལ་ཏེ་བློ་སེམས་མེད་དུ་སྒྲུབ་

པ་ལ་མི་རྟག་པ་རྟགས་སུ་བཀོད་པ་ཆོས་ཅན། འཇིག་པ་དང་ཉམས་མེད་ཀྱི་མི་རྟག་པའི་

རྟགས་ཀྱང་མི་རྟག་པའི་སྤྱི་གྲུབ་པ་ལ་ཁྱད་པར་གྱིས་བརྟགས་པའི་ལྟག་ཆོད་མ་ཡིན་ཏེ། 

དེ་ཙམ་ལ་བསྒྲུབ་བྱའི་ཆོས་ཀྱིས་ཁྱབ་པའི་མི་རྟག་པའི་སྤྱི་དངོས་པོ་པ་འཇིག་པ་དང་

ཉམས་མེད་ཀྱི་མི་རྟག་པ་གཉིས་ཀྱི་ཐུན་མོང་དུ་མ་གྲུབ་པའི་ཕྱིར། ཁྱབ་པ་ཡོད་དེ། སྒྲ་

གཅིག་སྒྲུབ་ལ་རྟགས་སུ་བཀོད་པའི་བྱས་པ་ཉིད་ལ་སོགས་པ་སྒྲ་བུམ་ལ་ཐུན་མོང་དུ་

དངོས་པོ་ལ་གྲུབ། དེ་ཙམ་ལ་བསྒྲུབ་བྱའི་ཆོས་ཀྱིས་ཁྱབ་པ་ངེས་པའི་སྤྱི་གྲུབ་ན་ཤུགས་

ཀྱིས་ཀྱང་མ་འཕངས་སྒྲས་ཀྱང་མ་ཟིན་པའི་ཁྱད་པར་རྟོགས་ན་ལྟག་ཆོད་ཡིན་པ་ལྟར་

མི་རྟག་པའི་སྒྲས་བརྗོད་བྱ་འདི་འཇིག་པ་དང་ཉམས་མེད་གང་དང་འབྲེལ་པའི་དངོས་པོ་

ཅུང་ཟད་ཅིག་སྟེ་སྤྱི་དངོས་པོ་པ་རྒོལ་ཕྱིར་རྒོལ་གཉིས་ཀས་ཀྱང་སྤྱིར་འདོད་པ་ཡིན་ན་

ཁྱད་པར་རྟོག་པ་ལན་ལོག་པར་འགྱུར་བ་ཉིད་དོ། །

གཉིས་པ་ལ། ཉམས་པ་མེད་པའི་མི་རྟག་པ་དང༌། གནས་སྐབས་ལྡོག་པའི་མི་

རྟག་པ་དགག ཐུན་མོང་དུ་ཉེས་སྤོང་གི་ལན་དགག་པའི་དང་པོ་ལ། བསྐལ་པ་མི་རྟག་

པར་ཕྱིར་རྒོལ་ལ་མ་གྲུབ། མི་གསལ་བ་མི་རྟག་པར་རྒོལ་བ་ལ་མ་གྲུབ་པ་གཉིས་ཀྱི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དང་པོ་ནི། འཇིག་པ་དང་ཉམས་མེད་ལ་བློ་ལ་གསལ་བ་བསྐལ་པ་ཉིད་ཐུན་མོང་དུ་

ཡོད་པ་མ་ཡིན་ནམ་ཞེ་ན། གནས་པའི་དོན་མི་མངོན་པ་དེ་ལ་ནི་གཞན་སངས་རྒྱས་

པ་དག་མི་རྟག་པར་མི་བརྗོད་དོ། །འོ་ན་ཅི་ཞེ་ན། རྗེས་འགྲོ་མེད་པར་འཇིག་པ་ལ་མི་

རྟག་པར་བརྗོད་དོ། །

གཉིས་པ་ནི། གལ་ཏེ་རྗེས་འགྲོ་མེད་པར་ཞིག་པ་སྟེ་འཇིག་པ་དང་བསྐལ་པ་

དག་བློ་ལ་མི་གསལ་བ་ཉིད་དུ་འདྲ་བའི་རྒོལ་ཕྱིར་རྒོལ་གཉིས་ཀ་ལ་ཡང་མི་རྟག་པའི་

སྤྱི་ཡོད་པ་ཉིད་མ་ཡིན་ཞེ་ན། ཅི་སྟེ་མི་གསལ་བ་ཞེས་བྱ་བ་མི་རྟག་པའི་ཕྱིར་འདོད་

པ་འདི་ཅི་ཞིག་ཡིན། བློས་མི་མཐོང་བའི་བདག་ཉིད་དོ་ཞེ་ན། གཙོ་བོ་དང་སྐྱེས་བུ་

དང་ལ་སོགས་པ་གནས་སྐབས་ཀྱི་ཁྱད་པར་མི་མཐོང་བ་ཡང་ཆོས་ཅན། མི་རྟག་པར་

ཐལ་བར་འགྱུར་རོ། །བློས་མི་མཐོང་བའི་ཕྱིར། ཁྱབ་པ་མི་མཐོང་བ་མི་རྟག་པའི་

མཚན་ཉིད་དུ་ཁས་བླངས་པ་འདས་སོ། །སྔར་ཆོས་གཞན་གསལ་བ་ཡིན་པ་མི་

གསལ་བར་སོང་བ་མི་རྟག་པ་ཡིན་གྱི་མི་མཐོང་བ་ཙམ་མི་རྟག་པ་ཡིན་ནོ་ཞེ་ན། སྔར་

ཆོས་གཞན་གསལ་བ་ཡིན་པ་མི་གསལ་བར་སོང་བ་ཡང་ཡིན་ལ་ཉམས་པ་མེད་པའི་

བདག་ཉིད་ཀྱང་ཡིན་ནོ་ཞེས་ལེགས་པར་ཐ་སྙད་བྱས་སོ། །ཉམས་པ་ཡིན་ན་གསལ་

བ་མི་གསལ་བར་སོང་བ་འགལ་ལོ། །

གཉིས་པ་ལ། བསྟན་བཤད་གཉིས་ཀྱི་དང་པོ་ནི། ཉམས་མེད་དང་ཆོས་སྔ་མ་

ལོག་པ་འགལ་བར་བརྗོད་པ་འདིས་ནི་གནས་སྐབས་ཅན་རྟག་པ་དེའི་སྔ་མའི་གནས་

སྐབས་ལྡོག་པ་ཡང་མི་འཐད་པར་བཤད་པ་ཡིན་ནོ། །

གཉིས་པ་ལ། སྤྱིར་དགག །གནས་སྐབས་དང་གནས་སྐབས་ཅན་ཐ་དད་པ་

དགག །ཐ་དད་དུ་མངོན་ཡང་གཅིག་ཡིན་པ་དགག་པའི་དང་པོ་ནི། གང་ཞིག་གནས་

སྐབས་ལྡོག་པ་ཉམས་མེད་གསལ་བ་བསྐལ་པ་དང་འདྲ་བར་མི་རྟག་པའི་སྒྲའི་དོན་དུ་

སྨྲ་བའོ། །མངོན་པར་གསལ་བར་སྨྲ་བའི་གྲངས་ཅན་ནི། དངོས་པོ་ཐམས་ཅད་ནུས་

པའི་རང་བཞིན་དུ་རྣམ་པར་གནས་པས་མངོན་པར་གསལ་བར་བྱ་བ་ཡིན་ཞེས་སྨྲ་བ་

བསལ་ཟིན་ཏོ། །གནས་སྐབས་གཞན་དུ་སྨྲ་བའི་གྲངས་ཅན་ནི། དངོས་པོ་ཐམས་ཅད་

ནི་རང་བཞིན་གཙོ་བོའི་ཁུག་མ་ན་གནས་པ་མི་མཐོང་བ་ལ་རྐྱེན་དབང་གིས་ཁུག་མ་

ནས་ཕྱུང་བ་བཞིན་མཐོང་བར་འགྱུར་ཏེ། དེས་ན་གསལ་བ་ལྡོག་པ་དང་ནུས་པ་རྣམ་

པར་གནས་པ་མིན་གྱི་འོན་ཀྱང་གནས་སྐབས་གཞན་ཐོབ་པ་ཡིན་ནོ་ཞེས་པ་དགག་

པའི་ཕྱིར། གདོན་མི་ཟའོ། ཞེས་པའི་བར་སྨོས་ལ། འདི་གསལ་བས་བྱེ་བྲག་ཏུ་སྨྲ་བའི་

ཕྱོགས་བསལ་བར་འགྱུར་གྱི་དེ་ཉིད་འགོག་པའི་གཞུང་ནི་མ་ཡིན་ནོ། །གྲངས་ཅན་དེ་

ལ་ཡང་ཇི་ལྟར་གང་གིས་མི་མཐོང་བར་འགྱུར་བ་གནས་སྐབས་ལྡོག་པ་ཡང་ཡིན་ལ་

ཁུག་མར་གནས་པའི་ཉམས་པ་མེད་པ་ཡང་ཡིན་ཏེ་འགལ་ལོ། །

གཉིས་པ་ནི། བུམ་པའི་གནས་སྐབས་མིག་གི་ཡུལ་སྣམ་བུས་བསྒྲིབས་པ་

ལྟར་ལྡོག་གི་གནས་སྐབས་ཅན་གྱིས་མཐོང་བའི་དངོས་པོ་ནི་ལྡོག་པ་མ་ཡིན་ནོ་ཞེ་ན། 

གནས་སྐབས་ཅན་ལས་ཐ་དད་པའི་གནས་སྐབས་ཞེས་བྱ་བ་འདི་ཅི་ཞིག་ཅེས་དྲིས་

པས། ཆུ་འཛིན་པ་དང་ལེན་པ་ལ་སོགས་པ་དོན་བྱེད་པ་ཉེ་བར་སྒྲུབ་པ་གང་ཡིན་པ་

སྟེ་འདི་བུམ་པའོ་ཞེས་རྗོད་བྱེད་དང་འདྲེས་པར་འཇིག་རྟེན་འདི་གང་ལ་མངོན་སུམ་དུ་

ལྷག་པར་ཞེན་པ་སྟེ་བུམ་པའི་དོན་བྱེད་པ་དང་མངོན་སུམ་ཚད་མས་གྲུབ་པ་དང་བུམ་

པའི་ཐ་སྙད་དུ་བསྟན་པ་འདི་བུམ་པའི་གནས་སྐབས་ཡིན་ཏེ། གནས་སྐབས་དེ་ལོག་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ན་གཞན་གནས་སྐབས་ཅན་མ་ལོག་ཀྱང་དོན་བྱེད་པ་ལ་སོགས་པ་གསུམ་པོ་འདི་

ཐམས་ཅད་མེད་པའི་ཕྱིར་རོ་ཞེ་ན། དེ་ལྟ་ན་ནི། འོ་ན་གནས་སྐབས་ཆོས་གསུམ་ལྡན་

དེ་ཉིད་ཆོས་ཅན། བུམ་པའི་རང་བཞིན་ཡིན་པར་ཐལ་ཏེ། བུམ་པའི་མཚན་ཉིད་ཡིན་

པའི་ཕྱིར་ཏེ། བུམ་པ་དེ་ནི་ཇི་སྐད་བརྗོད་པའི་ཆོས་གསུམ་པོ་དེའི་མཚན་ཉིད་ཅན་

ཡིན་པའི་ཕྱིར་རོ། །གནས་སྐབས་དེ་ཡང་ལོག་པའི་ཕྱིར་དེའི་གནས་སྐབས་ཅན་མ་

ལོག་པར་གནས་པ་ནི་ཇི་ལྟར་དོན་བྱེད་པ་དང་ཚད་མ་མེད་པར་ཡོད་པ་ཡིན་ཞེ་ན། 

བརྒལ་ཞིང་བརྟག་པར་བྱ་བ་ཡིན་ནོ། །ཡོད་དུ་ཆུག་ཀྱང་བརྟགས་པའི་རྒྱུ་མཚན་ཡོད་

ན་ལྟེང་ཀ་ལ་རྐང་ནད་བཞིན་བཏགས་པར་འགྱུར་གྱི་གནས་སྐབས་ཅན་དེ་ཆོས་ཅན། 

བུམ་པའི་དངོས་པོ་མཚན་ཉིད་པར་ནི་མི་འགྱུར་བར་ཐལ་ཏེ། བུམ་པ་དེའི་མཚན་ཉིད་

མེད་པའི་ཕྱིར་རོ། །

གསུམ་པ་ནི། མཐོང་བའི་བུམ་པ་དང་དེ་ལོག་པ་ཁུག་མ་ན་རྣམ་པར་གནས་

པ་དངོས་པོ་གཅིག་ཉིད་ཡིན་ཀྱང་གནས་སྐབས་གཞན་དང་འབྲེལ་པའི་ཕྱིར་ཐ་དད་

པར་མངོན་པ་ཡིན་གྱི། དོན་ལ་ཐ་དད་མིན་ནོ་ཞེ་ན། འོ་ན་གནས་སྐབས་ཐ་དད་པ་དེ་

ཉིད་ཆོས་ཅན། དངོས་པོ་ཐ་དད་པའི་མཚན་ཉིད་དེ་ངོ་བོ་ཉིད་དུ་ཅི་སྟེ་མི་འདོད་དེ་དེར་

ཐལ། དོན་བྱེད་པ་ཐ་དད་པའི་ཕྱིར། འདོད་ན། བདེ་བ་དང་ལ་སོགས་པ་དུཿ ཁ་གཏི་

མུག་རྣམས་ཆོས་ཅན། དངོས་པོ་ཐ་དད་པར་འགྱུར་བ་གདོན་མི་ཟ་བར་ཐལ། གནས་

སྐབས་ཐ་དད་པའི་ཕྱིར། ཁྱབ་པ་གནས་སྐབས་ཐ་དད་དེ་དངོས་པོ་ཐ་དད་ཀྱི་མཚན་

ཉིད་དེ་ལྟ་ཡིན་དང་སྟེ་དེའི་ཕྱིར་རོ། །

གསུམ་པ་ལ་གསུམ་སྟེ། འགའ་ཞིག་འདྲ་བ་དང༌། རིམ་གྱིས་གསལ་བ་དང༌། 

བུ་སྟོན་རིན་ཆེན་གྲུབ།

འབྲས་བུ་ཡིན་པའི་རྟགས་ཀྱིས་དངོས་པོ་གཅིག་ཏུ་སྒྲུབ་པ་དགག་པའི་དང་པོ་ནི། 

བདེ་སོགས་རང་བཞིན་འགའ་ཞིག་གི་རྗེས་སུ་བྱེད་པར་མཚུངས་པའི་ཕྱིར་གནས་

སྐབས་ཐ་དད་ཀྱང་དངོས་པོ་ཐ་མི་དད་དོ་ཞེ་ན། གང་ཟག་སོ་སོའི་བདེ་སྡུག་གཏི་མུག་

གསུམ་ཆོས་ཅན། གཅིག་ཏུ་ཐལ། བྱེད་པ་པོ་དང་ཡོངས་སུ་གྱུར་པ་ཅན་དུ་མཚུངས་

པའི་ཕྱིར། གང་ཟག་སོ་སོའི་སྐྱེས་བུ་རྣམས་ཆོས་ཅན། གཅིག་ཏུ་ཐལ། ལོངས་སྤྱོད་

པ་པོ་དང་བྱེད་པོ་མིན་པ་དང་ཡོངས་སུ་གྱུར་པ་ཅན་མིན་པའི་རྗེས་སུ་བྱེད་པ་འདི་ནི་

དེ་ལ་ཡང་མཚུངས་པ་མ་ཡིན་ནམ་སྟེ་ཡིན་པའི་ཕྱིར་རོ། །ཛྙཱ་ན་ཤྲཱི་ནི། གཙོ་སྐྱེས་

གཉིས་ཆོས་ཅན། གཅིག་ཏུ་ཐལ། འགའ་ཞིག་གིས་འདྲ་བའི་ཕྱིར་ཞེས་འཆད་དོ། །

གཉིས་པ་ནི། དངོས་པོ་རྣམས་ཆོས་ཅན། གཅིག་ཡིན་ནོ། །རིམ་གྱིས་མངོན་

པར་གསལ་བའི་ཕྱིར། ཁྱབ་པ་ཡོད་དེ། ཐ་དད་ན་དེ་འགལ་བའི་ཕྱིར་སྐྱེས་བུ་དང་བདེ་

སོགས་བཞིན་ཞེ་ན། ད་ཅི་དེ་ནི་བུམ་པ་དང་ཞོ་དང་ལ་སོགས་པ་ཆུ་ལ་སོགས་པ་

ཆོས་ཅན་དུ་མ་ཡིན་ནམ་སྟེ་དངོས་པོ་ཐ་དད་དུ་ཐལ། རིམ་པ་མ་ཡིན་པར་གཅིག་ཅར་

མངོན་པར་གསལ་བའི་ཕྱིར། འདོད་ན། གཙོ་བོ་གཅིག་ཏུ་འདོད་པ་ཉམས། རྟགས་མ་

གྲུབ་ན། ཞོ་བུམ་དང་གང་ཟག་སོ་སོའི་བདེ་སོགས་ཆོས་ཅན། ཐ་མི་དད་དུ་ཐལ། རིམ་

གྱིས་གསལ་བའི་ཕྱིར། ཁྱབ་པ་མེད་ན། རིམ་གྱིས་མངོན་པར་གསལ་བ་ཆོས་ཅན། 

ཐ་དད་དང་འགལ་བ་ཡང་ཅི་ཡིན་ཏེ་མིན་པར་ཐལ། ཐ་མི་དད་ཀྱི་རང་ལྡོག་མིན་ལ་ཐ་

མི་དད་པས་ཁྱབ་པ་མ་གྲུབ་པའི་ཕྱིར། ཐ་དད་ལ་རིམ་པ་ཇི་ལྟར་ཞེ་ན། རིམ་པ་སྔ་མའི་

མཇུག་ཏུ་བྱུང་བ་དེ་ནི་སྔ་མ་དེ་མ་གྲུབ་པར་དེ་མི་འགྲུབ་སྟེ། སྔ་མ་དེའི་འབྲས་བུ་ཡིན་

པའི་ཕྱིར་རིམ་གྱིས་གསལ་ལོ། །དེ་ལྟ་མིན་ན། རྒྱུ་འབྲས་གཉིས་པོ་ཆོས་ཅན། ཆེར་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

རིམ་པ་སྔ་ཕྱི་མེད་པར་ཐལ་བ་ཡིན་ཏེ། ཐ་དད་མེད་པ་ཉིད་ཡིན་པའི་ཕྱིར། དཔེར་ན། 

བདེ་བ་གཅིག་གི་བདག་ཉིད་ལ་རིམ་པ་མེད་པ་བཞིན་ནོ། །

གསུམ་པ་ནི། ཞོ་ཆོས་ཅན། འོ་མ་ལས་ཐ་མི་དད་པ་ཡིན་ནོ། །འོ་མའི་འབྲས་

བུ་ཉིད་ཀྱི་ཕྱིར་རོ་ཞེ་ན། གལ་ཏེ་འབྲས་བུ་ཡིན་པ་དེ་རྒྱུ་ལས་ཐ་དད་མེད་པར་འབྲེལ་

པ་གྲུབ་ན་རྒྱུས་ཐ་དད་མེད་པར་སྒྲུབ་པ་འདི་རིགས་པ་ཡིན་ནོ། །འབྲེལ་པ་གྲུབ་སྟེ་

ཁྱོད་ལ་ཐ་དད་པའི་བུམ་སྣམ་ལ་རྟགས་ལྡོག་པས་རྗེས་འགྲོ་མེད་ཀྱང་འབྲེལ་ལོ་ཞེ་ན། 

འབྲས་བུ་ཡིན་པ་དེ་ཆོས་ཅན། རྒྱུ་ལས་ཐ་དད་མེད་པར་འབྲེལ་པ་དེ་ནི་མི་འགྲུབ་

བོ། །རྒྱུ་ལས་ཐ་དད་མེད་པར་ཁྱབ་པའི་རྗེས་སུ་འགྲོ་བ་མེད་པའི་ཕྱིར་ཏེ། ལྡོག་པ་ལ་

ཐེ་ཚོམ་ཟ་བའི་ཕྱིར་རོ། །ཞེས་བཤད་པར་བྱའོ། །

གསུམ་པ་ནི། ཇི་ལྟར་དེ་དཔེར་ན། སྒྲའམ་བུམ་པའི་ལྡོག་པ་གཅིག་མ་འབྲེལ་

པའི་ཁྱད་པར་སྤངས་ཀྱང་དངོས་པོ་རྣམས་ཀྱི་རྒྱུ་དག་ལས་སྐྱེས་པ་ལ་ཐ་དད་མེད་

པར་བྱས་པའི་སྒྲས་བརྗོད་བྱ་ཡིན་པ་ལྟར་ཞིག་པ་སྟེ་འཇིག་པ་དང་གཅིག་ཤོས་

ཉམས་མེད་དག་ལ་ཆོས་ཅན། ཐུན་མོང་གི་ཆོས་མི་རྟག་པའི་སྤྱི་དངོས་པོ་པ་ནི་

གནས་སྐབས་ལྡོག་པའམ་མི་གསལ་བའི་རྣམ་པ་ཐམས་ཅད་དུ་ཡོད་པ་མ་ཡིན་

ནོ། །གང་ལ་མི་རྟག་པའི་སྒྲ་འདི་འཇུག་པ་སྟེ་བརྗོད་པར་འགྱུར་བ་འཇིག་པ་དང་

ཉམས་མེད་ཐ་དད་པར་རྟོག་པ་མེད་ཀྱང་ཐུན་མོང་གི་ཆོས་དངོས་པོ་པ་གཅིག་མེད་

པའི་ཕྱིར་རོ། །

གསུམ་པ་ནི། འཇིག་པ་དང་ཉམས་མེད་ལ་མི་རྟག་པའི་སྤྱི་མེད་པ་དེ་བཞིན་

དུ་ཤིང་དང་སྐྱེས་བུ་དག་ལ་ཆོས་ཅན། རྣམ་ཤེས་ལ་མི་འཁྲུལ་བའི་འཆི་བའི་སྤྱི་ཡང་

བུ་སྟོན་རིན་ཆེན་གྲུབ།

ཐུན་མོང་དུ་མ་གྲུབ་སྟེ། ཤིང་ཤིའོ་སྐྱེས་བུ་ཤིའོ་ཞེས་སྒྲའི་ཐ་སྙད་ཙམ་ཡོད་ཀྱང་རྣམ་

ཤེས་ཀྱི་འབྲས་བུ་དབུགས་དྲོད་གཡོ་བ་འགག་པ་ཐུན་མོང་དུ་མ་གྲུབ་པའི་ཕྱིར། ཁྱབ་

པ་ཡོད་དེ། གལ་ཏེ་རྣམ་ཤེས་ཀྱི་འབྲས་བུར་གྱུར་པ་དེ་དག་འགག་པའི་འཆི་བ་གང་

ཞིག་མཐོང་བས་སྲོག་ཆགས་གཞན་ལ་ཤི་བར་རྟོགས་པ་དེ་འདྲ་བ་ཤིང་དག་ལ་

དམིགས་ན་དེ་ལྟར་འཆི་བའི་སྤྱི་གྲུབ་ཅིིང་སེམས་པ་ཅན་རྟོགས་པར་འགྱུར་

རོ། །རྟགས་མ་གྲུབ་སྟེ། ཅི་སྟེ་ཤིང་ལ་སྐམ་པ་གྲུབ་ལ་སྐམ་པ་དང་ལ་སོགས་པ་ཉལ་

བ་ལ་སོགས་པ་ཉིད་ལ་འཆི་བའི་སྒྲར་བརྗོད་དོ་ཞེ་ན། འཆི་བའི་སྒྲར་བརྗོད་པའི་སྐམ་

པ་ཆོས་ཅན། དེ་གྲུབ་པའི་རྒྱུ་མཚན་གང་ལས་ཤིང་ལ་སེམས་པ་ཅན་འགྲུབ་པར་

འགྱུར་ཏེ་མི་འགྱུར་བར་ཐལ། དེ་ལ་ཡང་སེམས་ཅན་དང་འབྲེལ་ལ་ངེས་པར་བརྟག་

པར་བྱའོ་སྟེ་མེད་པའི་ཕྱིར་རོ། །

གཉིས་པ་ལ། བསྟན་བཤད་གཉིས་ཀྱི་དང་པོ་ནི། མི་རྟག་པ་དང་འཆི་བ་མ་

གྲུབ་པ་དེ་བཞིན་དུ་དབྱིབས་ཀྱང་གལ་ཏེ་ཇི་འདྲ་བ་ཞིག་བློ་སྔོན་དུ་འགྲོ་བ་ཅན་དུ་

མཐོང་བ་ཁང་བཟང་དང་ར་བ་ལ་སོགས་པ་ལ་རྗེས་སུ་འཇུག་པ་ཅན་གྱི་དབྱིབས་

གང་ཞིག་མཐོང་ན་ཁང་བཟང་ལ་སོགས་པ་བྱེད་པ་མ་མཐོང་བ་རྣམས་ལ་ཡང་སྐྱེས་

བུས་བྱས་པར་རྟོགས་པའི་བློ་རྗེས་དཔག་ཚད་མའི་རྒྱུར་འགྱུར་བའི་རྟགས་དེ་འདྲ་

བའི་དབྱིབས་བྱས་པར་ངེས་པའི་རྒྱུ་མཚན་མངོན་སུམ་དུ་གྲུབ་པ་ནི་བྱེད་པ་པོའི་བློ་

སྔོན་དུ་འགྲོ་བ་ཅན་དུ་འཇིག་རྟེན་ན་རབ་ཏུ་གྲགས་པ་དེ་འདྲ་བའི་དབྱིབས་སེམས་

ཅན་གྱི་ལུས་དང་བྱེད་པ་དབང་པོ་དང་གནས་སྣོད་ཀྱི་ལོ་ཀ་ལ་གྲུབ་ན་དེ་དག་བློ་སྔོན་

དུ་འགྲོ་བ་ཅན་དེ་ལྟར་གོ་བྱེད་ཀྱི་གཏན་ཚིགས་སུ་འགྱུར་ལ། ཐམས་ཅད་དེ་སྡོད་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

འཇུག་སྟེ་རེ་ཞིག་དུས་གཞན་དུ་སྡོད་ཅིང་འཇུག་པ་དང་དོན་བྱེད་ནུས་པའི་ཕྱིར། 

ཞེས་པ་ལའང་ཁྱད་པར་ཅན་དེ་གྲུབ་ན་གོ་བྱེད་དུ་འགྱུར་མོད་ཀྱི་དེ་དག་ལ་ཁྱད་པར་

ཅན་དེ་མ་གྲུབ་བོ། །

གཉིས་པ་ལ། ཁྱད་པར་ཅན་མ་གྲུབ་པར་བསྟན། དབྱིབས་ཙམ་མ་ངེས་པར་

བསྟན། རྩོད་པ་སྤང་བ་གསུམ་གྱི་དང་པོ་ནི། གཞན་ཡང་དབྱིབས་དང་ལ་སོགས་པ་

སྡོད་འཇུག་དང་དོན་བྱེད་ནུས་པ་ཇི་འདྲ་བ་བྱིན་གྱིས་རློབ་པ་པོ་ཡོད་པ་དང་མེད་

པའི་རྗེས་སུ་འཇུག་པ་ཅན་དུ་གྲུབ་པ་དེ་ལས་ཁང་བཟང་ལ་སོགས་པ་བློ་སྔོན་དུ་འགྲོ་

བ་ཅན་དུ་རྗེས་སུ་དཔོག་པ་གང་ཡིན་པ་དེ་ནི་རིགས་པ་ཉིད་ཡིན་མོད་ཀྱི་འོན་ཀྱང་རི་

ལ་སོགས་པ་ལ་དེ་མ་གྲུབ་བོ། །

གཉིས་པ་ནི། གནས་ལ་སོགས་པ་ལས་དངོས་པོ་ཐ་དད་བློ་སྔོན་དུ་འགྲོ་བ་

ཅན་དུ་རབ་ཏུ་གྲུབ་པའི་ཁང་བཟང་ལ་སོགས་པ་དང་དབྱིབས་ཀྱི་སྒྲ་ཙམ་མཚུངས་

པས་དབྱིབས་ཀྱི་སྤྱི་ཐ་དད་མེད་པར་བཏགས་པ་དེ་ཆོས་ཅན། དེ་ལས་གནས་ལ་

སོགས་པ་བློ་སྔོན་དུ་འགྲོ་བ་ཅན་དུ་རྗེས་སུ་དཔོག་པར་རིགས་པ་མ་ཡིན་ཏེ། བློ་སྔོན་

དུ་འགྲོ་བ་ཅན་གྱིས་ཁྱབ་པ་ངེས་པ་མེད་པའི་ཕྱིར། དཔེར་ན། དུ་བ་སྐྱ་བོའི་རྫས་ཡིན་

པས་སྐྱ་རྫས་ཙམ་ལས་མེ་དཔོག་པ་མི་རིགས་པ་བཞིན་ནོ། །དེ་ལྟ་ཡིན་པར་ཁྱབ་པ་

ངེས་པ་དེ་བོར་ནས་དེ་དང་ཅུང་ཟད་ཆོས་མཐུན་པས་སྒྲུབ་ནུས་ན། གྲོགས་མཁར་

ཡང་ཆོས་ཅན། རྫ་མཁན་དེས་བྱས་པར་གྲུབ་པར་འགྱུར། རྫ་མཁན་གྱི་བུམ་པ་ལ་

སོགས་འཇིམ་པའི་རྣམ་འགྱུར་འགའ་ཞིག་བྱེད་ལ་དེ་དང་འཇིམ་པའི་རྣམ་འགྱུར་དུ་

ཁྱད་མེད་པའི་ཕྱིར་རོ། །

བུ་སྟོན་རིན་ཆེན་གྲུབ།

གསུམ་པ་ལ། རྩོད་པ་ནི། དབྱིབས་ཀྱི་སྤྱི་གྲུབ་བཞིན་དུ་སྐྱེས་བུས་བྱས་པ་ལ་

མི་འཁྲུལ་བའི་དབྱིབས་མ་གྲུབ་བོ་ཞེས་རྩོད་པ་འབྲས་མཚུངས་ཀྱི་ལྟག་ཆོད་ཡིན་ནོ་

ཞེ་ན། བསྒྲུབ་བྱའི་ཆོས་ཀྱིས་ཁྱབ་པའི་སྤྱི་གྲུབ་པ་ལ་ཁྱད་པར་རྟོག་ན་ལྟག་ཆོད་དུ་

བསྟན། བསྒྲུབ་བྱའི་ཆོས་ཀྱིས་མ་ཁྱབ་པའི་སྤྱི་ལ་ཁྱད་པར་རྟགས་དགོད་པ་དང༌། 

རྟགས་མ་གྲུབ་པའི་ཚུལ་དཔྱད་པ་གསུམ་གྱི་དང་པོ་ནི། བསྒྲུབ་བྱའི་ཆོས་ཀྱིས་རྗེས་

འགྲོའི་ཁྱབ་པ་གྲུབ་པའི་ཕྱིར་འབྲས་བུ་བྱས་པ་ཙམ་གྱི་སྤྱིས་ཀྱང་སྒྲ་གཅིག་པར་སྒྲུབ་

པར་བྱེད་པ་ཡིན་པར་གྲུབ་ན། དོན་གྱིས་མ་འཕངས་སྒྲས་མ་ཡིན་པའི་འབྲེལ་པ་ཅན་

སྒྲ་བུམ་ནི་ཐ་དད་པའི་ཕྱིར་སྒྲའི་བྱས་པ་རྗེས་འགྲོ་མེད་བུམ་པའི་བྱས་པ་སྒྲ་ལ་མ་གྲུབ་

ཅེས་ཐ་དད་པའི་རྒྱུ་མཚན་གྱིས་སྐྱོན་བརྗོད་པ་ཆོས་ཅན། འབྲས་མཚུངས་ཀྱི་ལྟག་

ཆོད་དུ་འདོད་དེ། དོན་དང་སྒྲས་མ་ཟིན་པའི་འབྲས་བུའི་སྤྱིས་བསྒྲུབ་བྱ་སྒྲུབ་ནུས་

བཞིན་དུ་འབྲས་བུའི་ཁྱད་པར་བརྟགས་པའི་སྐྱོན་བརྗོད་ཡིན་པའི་ཕྱིར། དཔེར་ན། སྒྲ་

ནི་འབྲས་བུ་ཡིན་ཏེ། རྩལ་མ་ཐག་བྱུང་ཡིན་པའི་ཕྱིར། ཞེས་པ་ལ་རྩལ་མ་ཐག་བྱུང་

གི་སྐྱེ་བ་མ་གྲུབ་གསལ་བར་མ་ངེས་ཞེས་རྩོད་པ་བཞིན་ནོ། །འདི་འབྲས་བུའི་ལྟག་

ཆོད་དངོས་ཡིན་ཞེས་པ་བོད་ཀྱི་ངན་རྟོག་སྟེ། རྒྱན་དུ་འབྲས་མཚུངས་སུ་བཤད་པའི་

ཕྱིར་དང༌། དངོས་དང་མཚུངས་པ་གཉིས་སུ་རིགས་པ་མཁྱེན་པ་རྣམས་ཀྱིས་མ་

བཤད་པའི་ཕྱིར་རོ། །

གཉིས་པ་ནི། འདིར་ཁྱབ་པ་གྲུབ་པའི་དབྱིབས་སོགས་མ་གྲུབ་སྤྱི་གྲུབ་ཀྱང་

ཁྱབ་པ་མེད་པས་བརྟག་དགོས་ཏེ། དབྱིབས་ཙམ་གྱི་སྒྲའི་སྤྱི་ནི་ཆོས་ཅན། དེ་མཐོང་

བ་ལས་རི་ལ་རི་ལ་སོགས་པ་ལས་རིགས་གཞན་ཁང་བཟང་ལ་སོགས་པ་ལ་ནི་རབ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཏུ་གྲུབ་པའི་སྐྱེས་བུའི་བློ་སྔོན་དུ་འགྲོ་བ་ཅན་སྒྲུབ་བྱེད་དུ་མི་རིགས་ཏེ། བློ་སྔོན་དུ་

འགྲོ་བ་ཅན་གྱིས་ཁྱབ་པ་མེད་པའི་ཕྱིར། དཔེར་ན། ངག་ལ་སོགས་པ་ལ་རྭ་ཅན་དུ་

སྒྲུབ་པ་ལ་གོ་ཉིད་ཡིན་པའི་ཕྱིར་ཞེས་པས་སྒྲུབ་མི་ནུས་ཏེ། 

ངག་ཕྱོགས་ས་དང་འོད་ཟེར་དང༌། །

ཕྱུགས་དང་མིག་དང་རྡོ་རྗེ་དང༌། །

མཐོ་རིས་ཆུ་དང་དོན་དགུ་ལ། །

མཁས་པས་གོ་སྒྲ་ངེས་པར་གདགས། །

ཞེས་དོན་དགུ་ལ་འཇུག་པའི་སྒྲའི་སྤྱིས་རྭ་ཅན་དུ་དཔོག་མི་ནུས་པ་བཞིན་

ནོ། །མ་གྲུབ་བོ་ཞེ་ན། དབྱིབས་ཀྱི་སྒྲ་རྣམས་ཆོས་ཅན། རྟོག་པའི་སྣང་ཡུལ་གྱི་དོན་

གང་ལའང་མེད་པ་མ་ཡིན་ཏེ། བརྗོད་པར་འདོད་པ་ཙམ་གྱིས་འཇུག་པའི་གཞན་

དབང་ཅན་ཡིན་པའི་ཕྱིར། སྒྲ་དེ་ཡོད་པས་ན་འབྲེལ་མེད་ཀྱི་དོན་སྒྲུབ་ན་འདོད་པའི་

དངོས་པོ་ཐམས་ཅད་ཆོས་ཅན། དངོས་པོའམ་སྐྱེས་བུ་ཐམས་ཅད་ཀྱིས་འགྲུབ་པར་

ཐལ། འབྲེལ་པ་ཡོད་མེད་གཉིས་ཀས་འགྲུབ་པའི་ཕྱིར་རོ། །

གསུམ་པ་ནི། བསྒྲུབ་བྱའི་ཆོས་ཀྱིས་ཁྱབ་པ་གྲུབ་པའི་དངོས་པོའི་རང་བཞིན་

གཏན་ཚིགས་སུ་མ་གྲུབ་ན་རྟགས་སུ་མ་གྲུབ་པའི་ཚུལ་འདི་ཡིན་ནོ། །ཁྱབ་པ་ངེས་

པའི་དངོས་པོའི་རང་བཞིན་རྟགས་སུ་གྲུབ་ན་སྒྲས་ཉེ་བར་བཟུང་བའི་ཁྱད་པར་མ་

གྲུབ་ཀྱང་གནོད་བྱེད་མ་ཡིན་ཏེ། དཔེར་ན། སྒྲ་ནི་མི་རྟག་སྟེ། ནམ་མཁའི་ཡོན་ཏན་དང་

དོན་གཅིག་ལ་འདུ་བའི་བྱས་པའི་ཕྱིར། ཞེས་བཀོད་པ་ན་སྒྲས་བཟུང་བའི་ཁྱད་པར་

སྒྲའི་ནམ་མཁའ་ལ་བརྟེན་པའི་ཡོན་ཏན་མ་གྲུབ་ཀྱང་རྗེས་ཁྱབ་ངེས་པའི་བྱས་པ་གྲུབ་

བུ་སྟོན་རིན་ཆེན་གྲུབ།

པ་ལ་མི་གནོད་པ་བཞིན་ནོ། །ཁྱབ་པ་ངེས་པའི་དངོས་པོ་མ་གྲུབ་ན་སྒྲ་གྲུབ་ཀྱང་སྒྲུབ་

བྱེད་མིན་པར་མ་ཟད་རྗོད་བྱེད་ཀྱི་སྒྲ་མ་གྲུབ་ཀྱང་གཏན་ཚིགས་ཀྱི་དངོས་པོ་ནི་གྲུབ་

ན་བསྒྲུབ་བྱ་གྲུབ་པར་འགྱུར་ཏེ། དཔེར་ན། འུག་པ་པ་ལ་སངས་རྒྱས་པས། རྡུལ་ཕྲན་

ནི་མི་རྟག་སྟེ། ལུས་ཅན་ཡིན་པའི་ཕྱིར། ལ་སོགས་སྨོས་པས་ནི་ཐོགས་པ་དང་བཅས་

པ་ཉིད་ལ་སོགས་པ་གཟུང་ངོ། །དེ་དག་སྒྲུབ་བྱེད་དུ་བཤད་པ་ནི། བྱེ་བྲག་པ་ལུས་

ཅན་གྱི་སྒྲ་རྫས་ཐམས་ཅད་དུ་སོང་བའི་མ་ཡིན་པའི་ཚད་ལ་སྦྱོར་ལ། རྫས་ཞེས་པས་

ཚིག་གི་དོན་གཞན་ལྔ་གཅོད། ཐམས་ཅད་དུ་སོང་བ་མ་ཡིན་ཞེས་པས་ཕྱོགས་བདག་

དུས་ནམ་མཁའ་གཅོད་ཅིང་ས་ལ་སོགས་པའོ། །ཚད་ཅེས་པ་ཚིག་གི་དོན་ལ་འདོད་

དོ། །སངས་རྒྱས་པ་ལུས་ཅན་གྱི་སྒྲ་རེག་བྱ་ལ་སྦྱོར་བ་རྡུལ་ཕྲན་ལ་ལུས་ཅན་གྱི་སྒྲ་

རེག་པ་ལ་མ་གྲུབ། ཚད་ཀྱི་སྒྲ་སངས་རྒྱས་པ་ལ་མ་གྲུབ་ཀྱང་གཉིས་ཀ་ལ་རེག་བྱ་

གྲུབ་པས་གོ་བྱེད་ཡིན་པ་བཞིན་ནོ། །

བཞི་པ་ནི། བསྟན་བཅོས་ལ་བརྟེན་ནས་གཏན་ཚིགས་མ་གྲུབ་པས་གང་ཡང་

རུང་བ་ལ་མ་གྲུབ་པར་བརྗོད་པ་གང་ཡིན་པ། །དཔེར་ན། མངོན་པར་གསལ་བར་སྨྲ་

བ་དཔྱོད་པ་པའམ་བརྡ་སྤྲོད་པ་ལ་བྱེ་བྲག་པ་སྒྲ་གཅིག་སྒྲུབ་ལ་བྱས་པ་ཉིད་བཀོད་པ་

ལ་རྟགས་མ་གྲུབ་སྟེ་བསྟན་བཅོས་ལ་སྒྲ་ཡོད་པ་གསལ་བར་བྱ་བ་ཡིན་གྱི་མེད་པའི་

རྒྱུས་བྱས་པ་མིན་པར་བཤད་དོ། །ཞེས་གང་རུང་ལ་མ་གྲུབ་པར་བརྗོད་པ་དེ་ནི། 

དངོས་པོ་སྟོབས་ཞུགས་ཀྱི་རྗེས་དཔག་ཐམས་ཅད་ལ་རྟགས་ཀྱི་སྐྱོན་མ་ཡིན་ཏེ། ཚད་

མས་མཐོང་བའི་གཏན་ཚིགས་ལ་ཁས་བླངས་པ་ལུང་གིས་མ་གྲུབ་པར་བརྩད་པ་མི་

འཐད་པའི་ཕྱིར་དང༌། དངོས་པོ་སྟོབས་ཞུགས་ཀྱི་རྗེས་དཔག་ལ་བསྟན་བཅོས་ཀྱི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

སྐབས་ཏེ་དབང་དུ་བྱས་པ་མ་ཡིན་པས་དེ་ལ་མི་ལྟོས་པའི་ཕྱིར་རོ། །ཅི་སྟེ་སྒྲ་བྱས་པ་ལ་

ཚད་མ་ཉིད་ཀྱིས་གནོད་པ་ཡིན་ནོ་སྙམ་ན། འོ་ན་ཚད་བསལ་རིགས་ཀྱི་ལུང་འགལ་དོན་

མེད་དོ། །ཚད་བསལ་མི་རིགས་ཏེ། མངོན་པར་གསལ་བ་དེའི་ངོ་བོ་སྒྲ་ལ་ཚད་མས་མ་

རྟོགས་ན་ཚད་མ་ཅན་མ་ཡིན་པའི་མངོན་པར་གསལ་བར་སྨྲ་བའི་བསྟན་བཅོས་ཀྱིས་ཅི་

ཞིག་བྱ་སྟེ་དོན་མེད་དེ། དངོས་པོ་སྟོབས་ཤུགས་ལ་བསྟན་བཅོས་ཀྱིས་མི་གནོད་པ་

དེའི་ཕྱིར་ཚུལ་གསུམ་བསྟན་བཅོས་ཀྱིས་གྲུབ་པ་ལ་བརྟེན་པའི་རྗེས་དཔག་ཉིད་ལ་

བསྟན་བཅོས་ཀྱི་སྒོ་ནས་གང་ཡང་རུང་བ་ལ་མ་གྲུབ་པར་འགྱུར་རོ། །

རྗེས་དཔག་གཞན་ལ་ནི་མཐོང་བ་ལ་རྟགས་ཀྱི་ངོ་བོ་མ་ཤེས་མ་མཐོང་བ་ལ་

རྟགས་སུ་ཚད་མས་མ་ཤེས་པའི་ཕྱིར་གང་རུང་ལ་མ་གྲུབ་པར་བརྗོད་དེ། འཆི་བ་དང་

དབྱིབས་ཀྱི་ཁྱད་པར་ནི་ཚད་མས་བསལ་བ་ཡིན་ལ། རྒོལ་བས་རྟགས་ཀྱི་རང་བཞིན་

མ་ཤེས་པས་ཕྱིར་རྒོལ་ལ་མ་གྲུབ་ལ་མི་རྟག་པ་རྒོལ་བ་ལ་མ་གྲུབ་བོ། །རྒྱུ་”མཚན
1
་

དེས་ན་བསྟན་བཅོས་ལ་བརྟེན་པའི་གང་རུང་ལ་མ་གྲུབ་པའི་དཔེར་བརྗོད་པ་མ་སྨྲས་

སོ། །སློབ་དཔོན་གྱིས་ནི། ཀུན་བཏུས་སུ་གཅིག་ལ་ཡང་ལྡོག་པ་ནི་མངོན་པར་གསལ་

བར་སྨྲ་བ་ལ་བྱས་པ་ཉིད་ལྟ་བུའོ། །ཞེས་དཔེར་བརྗོད་པའི་ཕྱོགས་ཙམ་ཞིག་བཤད་

དེ། ལུང་ཁས་ལེན་པ་ལ་གྲུབ་པའི་རྟགས་ཁས་མི་ལེན་ན་མ་གྲུབ་པ་བཞིན་དུ་ཕྱིར་

རྒོལ་གྱི་ཚད་མས་མ་གྲུབ་པ་དེ་རྟགས་སུ་བཀོད་ན་ཕྱིར་རྒོལ་ལ་མ་གྲུབ་པ། དེ་རྒོལ་

བས་ཚད་མས་མ་གྲུབ་བཞིན་དུ་བཀོད་ན་རྒོལ་བ་ལ་མ་གྲུབ་པར་མཚོན་པའོ། །

གཉིས་པ་ལ། གཞི་རྟགས་དང༌། ཆོས་རྟགས་ཐ་དད་མེད་པའི་མ་གྲུབ་པ་དང༌། 

1  [མ་ཕྱི། ༢༦༡བ༢ན།   མཆན    * མཚན]

བུ་སྟོན་རིན་ཆེན་གྲུབ།

རྟགས་ཡང་དག་ལ་མཚུངས་པའི་རྩོད་སྤང་དང་གསུམ་གྱི་དང་པོ་ལ། བསྟན་བཤད་

བསྡུ་གསུམ་གྱི་དང་པོ་ནི། གང་ཡང་དམ་བཅའི་དོན་གྱི་ཕྱོགས་གཅིག་ཆོས་ཅན་ནམ་

ཆོས་རྟགས་སུ་བཀོད་ན་མ་གྲུབ་པ་ཡིན་པར་བརྗོད་པ་ཡིན་ནོ། །ཆོས་ཅན་ནི། དཔེར་

ན། སྒྲ་གཅིག་སྟེ་སྒྲ་ཡིན་པའི་ཕྱིར་ཞེས་བྱ་བ་ལྟ་བུ་དེ་ཡང་ཆོས་ཅན། གཞི་རྟགས་ཐ་

དད་མེད་པའི་མ་གྲུབ་པ་ཡིན་ཏེ། བསྒྲུབ་བྱའི་ཆོས་ཅན་ཉིད་རྟགས་སུ་བཀོད་པ་ཡིན་

པའི་ཕྱིར། ལྡོག་ཁྱབ་ཡོད་དེ། བསྒྲུབ་བྱའི་ཆོས་ཅན་དང་སྒྲུབ་བྱེད་གཏན་ཚིགས་དག་

ནི་ཐ་དད་པའི་ཕྱིར་རོ། །རྗེས་ཁྱབ་ཡོད་དེ། བསྒྲུབ་བྱའི་ཆོས་ཅན་སྒྲ་རང་ཉིད་མི་རྟག་

པར་སྒྲུབ་པར་བྱས་པ་ལ་སྒྲུབ་པར་བྱེད་པ་ཉིད་དུ་མ་གྲུབ་པའི་ཕྱིར་ཆོས་ཅན་དེ་རང་

ལ་ཆོས་སྒྲུབ་པའི་གཏན་ཚིགས་ཀྱི་ངོ་བོར་མ་གྲུབ་པར་བརྗོད་དོ། །

གཉིས་པ་ལ། ཆོས་ཅན་རང་ཉིད་རྟགས་སུ་མ་གྲུབ་པའི་ཚུལ་དང༌། དེ་ལ་སྒྲ་

མ་གྲུབ་པའི་དང༌། སྒྲོན་མ་དང་མཚུངས་པའི་དང༌། རང་བཞིན་རྟགས་ལ་མཚུངས་

པའི་རྩོད་པ་སྤང་བ་དང༌། དོན་བསྡུ་བ་ལྔའི་དང་པོ་ནི། སྒྲ་དེ་ཉིད་རང་ཉིད་ལ་ཆོས་དེའི་

སྒྲུབ་པར་བྱེད་པ་ནི་མ་ཡིན་ཏེ། དེའི་རྒྱུ་མཚན་སྒྲ་དེའི་ངོ་བོ་ཙམ་དང་ཆོས་མི་རྟག་པ་

རྗེས་སུ་འབྲེལ་པ་སྟེ་ཁྱབ་པ་ངེས་ཤིང་སྒྲུབ་ནུས་པ་ཡིན་ན། སྒྲ་དེ་ཆོས་ཅན། ཡང་

སྒྲུབ་བྱེད་དུ་བསྟན་པ་དོན་མེད་པར་ཐལ། དམ་བཅར་བསྟན་པ་ཉིད་ཀྱིས་བསྒྲུབ་བྱ་

གྲུབ་ཟིན་པའི་ཕྱིར་རོ། །སྔར་བསྒྲུབ་བྱ་ཡིན་ལ་ཕྱིས་སྒྲུབ་བྱེད་ཡིན་པས་དོན་ཡོད་དོ་

ཞེ་ན། བསྒྲུབ་བྱར་བསྟན་པའི་སྒྲ་དེ་ལ་ཕྱིས་མ་བསྟན་པའི་ཁྱད་པར་གཞན་ཅི་ཡང་

རྟགས་སུ་བསྟན་པ་ནི་མེད་དོ། །གཉིས་ཀར་སྒྲ་ཙམ་བསྟན་པས་སོ། །སྒྲ་དེ་གཏན་

ཚིགས་སྟོན་པའི་དུས་སུ་སྒྲ་ཉིད་ཀྱིས་དེ་ལྟར་མི་རྟག་པར་གྲུབ་པར་འགྱུར་ན་ཕྱོགས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

སམ་དམ་བཅའ་བསྟན་པ་ཉིད་ནི་དེ་ལྟར་སྒྲ་གཅིག་པར་འགྲུབ་པར་འགྱུར་ཏེ། ཕྱིས་

གཏན་ཚིགས་སྟོན་དུས་ཀྱང་སྒྲ་རང་ཉིད་ཁོ་ནས་དེ་ལྟར་སྒྲ་གཅིག་པར་གྲུབ་པར་

འགྱུར་བའི་ཕྱིར་རོ། །སྒྲ་དེ་རང་ཉིད་ཆོས་ཅན། བདག་ཉིད་མི་རྟག་པར་སྒྲུབ་བྱེད་ཀྱི་

གཏན་ཚིགས་ཡང་དག་ཏུ་མ་གྲུབ་བོ། །བདག་ཉིད་མི་རྟག་སྒྲུབ་བྱེད་ཀྱི་རྟགས་ཡིན་ན་

དམ་བཅའ་ཙམ་གྱིས་བསྒྲུབ་བྱ་གྲུབ་པར་ཐལ་བ་དེའི་ཕྱིར་རོ། །

གཉིས་པ་ལ། རྩོད་པ་ནི། སྒྲ་སྒྲ་ཡིན་པར་ཇི་ལྟར་མ་གྲུབ་ཅེ་ན། ལན་ནི། སྒྲ་སྒྲ་

ཡིན་པར་གྲུབ་སྟེ་སྒྲ་དེ་ཆོས་ཅན་རང་མི་རྟག་པར་སྒྲུབ་པ་ལ་རྟགས་སུ་བཀོད་ན་མ་

གྲུབ་པའི་རྟགས་སུ་བརྗོད་དོ། །རང་ལས་ཐ་དད་མེད་པའི་སྒོ་ནས་བདག་ཉིད་མི་རྟག་

པར་སྒྲུབ་བྱེད་ཀྱི་གཏན་ཚིགས་ཀྱི་རང་བཞིན་དུ་མ་གྲུབ་པའི་ཕྱིར། རྟགས་གྲུབ་སྟེ། 

སྒྲ་དེ་ནི་ཕྱོགས་སུ་བྱས་ལ་གང་ཞིག་བསྒྲུབ་བྱའི་ཆོས་ཀྱིས་ཁྱབ་པ་ངེས་པའི་གཏན་

ཚིགས་སུ་གྱུར་པའི་སྒྲ་ཕྱོགས་སུ་བྱས་པ་དེ་ལས་གཞན་ཡང་ཡོད་པ་མ་ཡིན་ནོ། །སྒྲ་

དེ་ཉིད་གཏན་ཚིགས་ཡིན་ན་ནི། །སྒྲ་ཆོས་ཅན། ཡང་རྟགས་སུ་བསྟན་པར་མི་བྱ་བར་

ཐལ། ཆོས་ཅན་དུ་བསྟན་པས་བསྒྲུབ་བྱ་གྲུབ་ཟིན་པའི་ཕྱིར། ཞེས་བརྗོད་ཟིན་

ཏོ། །ཡང་ཞེས་པ་རྟགས་དོན་མེད་པར་མ་ཟད། སྒྲ་ཆོས་ཅན། དེ་མི་རྟག་པ་ཡིན་མིན་

རྩོད་པ་མེད་པར་འགྱུར་རོ། །རྟག་ཏུ་སྟེ་དེ་གྲུབ་ཙམ་ནས་མི་རྟག་པ་དེའི་ངོ་བོ་རྒོལ་

ཕྱིར་རྒོལ་གཉིས་ཀའི་ཚད་མས་གྲུབ་པའི་ཕྱིར་རོ། །མ་ཁྱབ་སྟེ། སྒྲ་ལ་མི་རྟག་པ་རྗེས་

སུ་འགྲོ་བ་མ་མཐོང་བའི་ཕྱིར། མི་རྟག་པ་མ་གྲུབ་པས་སྒྲུབ་བྱེད་དུ་འགོད་དོ་ཞེ་ན། དེ་

ད་ཅི་སྒྲ་རྟགས་སུ་འགྱུར་བ་རྗེས་འགྲོ་ལ་ལྟོས་ན། ཆོས་ཅན་སྒྲ་དེ་ཆོས་ཅན། རྟགས་

མིན་པར་ཐལ། ཆོས་ཅན་གཞན་ལ་རྗེས་སུ་འགྲོའམ་སྟེ་མི་སྲིད་པའི་ཕྱིར་རོ། །

བུ་སྟོན་རིན་ཆེན་གྲུབ།

གསུམ་པ་ནི། སྒྲོན་མ་བདག་ཉིད་གསལ་བར་བྱེད་པ་བཞིན་དུ་ཆོས་ཅན་

བདག་ཉིད་རྟོགས་པའི་ཡན་ལག་ཡིན་ནོ་ཞེ་ན། མི་མཚུངས་ཏེ། སྒྲོན་མ་དང་ཉི་མ་ལ་

སོགས་པ་ནི་རང་གི་ངོ་བོས་ཤེས་པ་བསྐྱེད་པར་རུང་བ་ཉིད་ཀྱིས་བདག་ཉིད་ཀྱི་རྣམ་

ཤེས་བསྐྱེད་པ་ནི་ཤེས་པའི་ཡུལ་ཉིད་དུ་དེ་ལྟར་གསལ་བས་རང་གི་བདག་ཉིད་

གསལ་བར་བྱེད་པ་ཞེས་བརྗོད་དོ། །རྟགས་དང་རྟགས་ཅན་བསྒྲུབ་བྱ་ནི་ཆོས་ཅན། དེ་

ལྟར་རྟགས་ཅན་རང་ཉིད་གསལ་བར་བྱེད་པས་རྟགས་སུ་འགྱུར་བ་མ་ཡིན་ཏེ། རྟགས་

དང་རྟགས་ཅན་དེའི་དངོས་པོ་ནི་ཐ་ན་ལྡོག་པ་ཐ་དད་པ་ལ་བརྟེན་པའི་ཕྱིར་རོ། །རྟགས་

གྲུབ་སྟེ། རྟགས་རང་ཉིད་རྣམ་པར་ཤེས་པའི་ཡུལ་དུ་གྱུར་པས་ན་རྟགས་ཅན་རྟོགས་

པར་བྱེད་པ་མ་ཡིན་པས་ཐ་དད་པས་ཁྱབ་སྟེ་རྟགས་དང་རྟགས་ཅན་ནི་གཅིག་མ་

རྟོགས་ལ་དེ་ལ་ཐ་དད་དགོས་པས་སོ། །ཆོས་ཅན་ཡང་ཐ་དད་ཀྱི་རྟགས་སུ་འགྱུར་རོ་

ཞེ་ན། ཆོས་ཅན་སྒྲ་ནི་ཆོས་ཅན། བདག་ཉིད་མི་རྟག་པ་གསལ་བྱེད་དུ་ཐལ་བ་འདིར་

འགྱུར་རོ། །རང་གི་ངོ་བོ་ངེས་པས་མི་རྟག་པ་སྒྲུབ་པར་བྱེད་པ་སྟེ་ངེས་པའི་ཕྱིར་རོ། །

བཞི་པ་ནི། ཆོས་ཅན་དང་རྟགས་ཐ་དད་དགོས་ན་དངོས་པོ་ཐམས་ཅད་ལ་

ཆོས་དང་ཆོས་ཅན་བསྒྲུབ་བྱ་སྒྲུབ་བྱེད་ཀྱི་དབྱེ་བ་མ་གྲུབ་པའི་ཕྱིར་དམ་བཅའི་དོན་

གྱི་ཕྱོགས་གཅིག་རྟགས་སུ་བཀོད་པའི་སྐྱོན་འདི་རང་བཞིན་གྱི་རྟགས་ཐམས་ཅད་ལ་

མཚུངས་སོ་ཞེ་ན། རྩོད་པ་འདི་ལ་དེ་དང་དེ་ལས་ལོག་པའི་དངོས་པོ་རྣམས་ཀྱི་ལྡོག་

པ་ལ་བརྟེན་པའི་ངེས་པའི་ཡུལ་གྱི་རང་བཞིན་ཐ་སྙད་ཐ་དད་པའི་ཕྱིར་བསྒྲུབ་བྱ་དང་

སྒྲུབ་བྱེད་དག་ཐ་དད་དོ་ཞེས་རང་བཞིན་གྱི་གཏན་ཚིགས་བསམ་པར་བཤད་ཟིན་

ཏོ། །ཆོས་དང་ཆོས་ཅན་གྱི་ཐ་དད་བརྟགས་པ་ཡིན་གྱི་དོན་དམ་པར་མེད་ན་རྣམ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

འགྲེལ་དུ་དེ་ཉིད་དང་གཞན་འགོག་ཅེ་ན། དོན་དམ་པར་རྣམ་པར་གཅད་ན་ནི་ཆོས་

དང་ཆོས་ཅན་གྱི་ཐ་དད་པ་དེ་ལྟ་བུར་གྱུར་པ་མ་གྲུབ་པའི་ཕྱིར་ཀུན་རྫོབ་པའི་ཆོས་

དང་ཆོས་ཅན་གྱི་དོན་རྣམས་ལ་དེ་གཉིས་དེ་ཉིད་དེ་གཅིག་ཡིན་ན་ཆོས་དང་ཆོས་

ཅན་བརྗོད་པའི་སྒྲ་རྣམ་གྲངས་པར་འགྱུར་ལ་དྲུག་པའི་སྒྲ་མི་འཇུག་པར་འགྱུར་

རོ། །གཞན་ཉིད་ཐ་དད་ན་གཞི་མཐུན་མི་རུང་ལྷ་མཆོད་ཀྱི་སྒྲ་བཞིན་ཞེས་འགོག་པ་

ཡིན་ནོ། །འོ་ན་རྗེས་སུ་དཔག་པ་དང་རྗེས་སུ་དཔག་པར་བྱ་བའི་ཐ་སྙད་དོན་དམ་པའི་

ཡུལ་ཅན་དེ་དོན་དམ་པར་དེ་ཉིད་དང་གཞན་དུ་བྲལ་བའི་ཆོས་དང་ཆོས་ཅན་ཐ་དད་

པ་ལ་བརྟེན་ནས་འཇུག་ཅེ་ན། རྗེས་དཔག་དང་རྗེས་དཔག་པར་བྱ་བའི་ཐ་སྙད་གོ་བྱ་

གོ་བྱེད་ནི་ངེས་པའི་ཡུལ་ཡིན་པས་ངེས་པ་རྟོག་པའི་ཤེས་པ་ལ་གྲུབ་པ་སྟེ་སྣང་བ་ལ་

ལྡོག་པ་ཐ་དད་པས་ཀུན་བཏགས་པའི་ཐ་དད་པ་ལ་བརྟེན་ནས་འཇོག་པ་ཡིན་ནོ། །

ལྔ་པ་ནི། ངེས་ཤེས་བདག་ཉིད་ཕྱི་རོལ་སྒྲུབ་པའི་ཚུལ་ལ་དངོས་སུ་མ་རེག་

ཀྱང་རང་གི་སྣང་བ་ལ་ཇི་ལྟ་བུའི་ཐ་དད་དེ་དེ་མིན་ལས་ལོག་པའི་ཕྱི་རོལ་དོན་དུ་ཞེན་

པས་ཕྱི་ལ་མི་ལྟོས་པར་ཐ་དད་ཙམ་དེའི་མཐར་ཐུག་པ་སྟེ་ཡོངས་སུ་རྫོགས་པའི་

ཤེས་པ་ལ་ཆོས་དང་ཆོས་ཅན་ཐ་དད་པར་སྣང་བར་གྱུར་པ་དེ་ནི་དཔག་བྱ་དཔོག་

བྱེད་ཀྱི་ཐ་སྙད་ཀྱི་རྟེན་ཡིན་ནོ། །ཆོས་ཅན་སྒྲུབ་བྱེད་དུ་བཀོད་པའི་སྐབས་འདིར་ནི་

ཆོས་ཅན། གཞི་རྟགས་ཐ་དད་མེད་པའི་མ་གྲུབ་པར་བསྟན་ཏེ། རྟོག་ཤེས་ཀྱིས་ངེས་

པའི་ཐ་སྙད་ཀྱིས་བཞག་པ་ཆོས་ཅན་དང་ལྡོག་པ་ཐ་དད་དུ་ངེས་པའི་བློ་དང་འབྲེལ་པ་

མེད་པ་ཅན་ཏེ་བློས་ལྡོག་པ་གཅིག་ཏུ་ངེས་པའི་བསྒྲུབ་བྱའི་ཆོས་ཅན་དེ་ཉིད་སྒྲུབ་བྱེད་

དུ་བཞག་པ་དེས་ན་སྟེ་དེའི་ཕྱིར་རོ། །

གསུམ་པ་ནི། བསྒྲུབ་བྱའི་ཆོས་ཅན་ནི་ཆོས་ཅན། སྒྲུབ་བྱེད་གཏན་ཚིགས་སུ་

བཀོད་ན་རྒོལ་ཕྱིར་རྒོལ་གཉིས་ཀ་ལ་རྟགས་ཡང་དག་ཏུ་མ་གྲུབ་བོ། །བསྒྲུབ་བྱའི་

ཆོས་ཅན་ལས་ཐ་དད་བརྟེན་ནས་མེད་པ་དེའི་ཕྱིར་རོ། །

གཉིས་པ་ལ། ཆོས་རྟགས་སུ་བཀོད་ན་མ་གྲུབ་པར་དང༌། དེས་མི་མཐུན་

ཕྱོགས་ལས་གཞན་ཡིན་དང༌། ལྡོག་པ་གཞན་ལས་རྣམ་གྲོལ་མ་གྲུབ་པར་བསྟན་པ་

གསུམ་གྱི་དང་པོ་ནི། ཆོས་ཅན་རྟགས་སུ་མ་གྲུབ་པར་བརྗོད་པ་འདིས་ནི་ཆོས་ཀྱང་

རྟགས་སུ་མ་གྲུབ་པར་བཤད་པ་ཡིན་ཏེ། སྒྲ་གཅིག་སྟེ། མི་རྟག་པའི་ཕྱིར་ཞེས་པ་ལྟ་

བུའོ། །ཆོས་རྟགས་སུ་བཀོད་པ་དེར་ཡང་གལ་ཏེ་ཆོས་མི་རྟག་པ་དེ་ཉིད་ལས་སྒྲ་

གཅིག་པར་འགྲུབ་ན། མི་རྟག་པ་དེ་ནི་ཆོས་ཅན། སྔ་མ་བཞིན་དུ་རྟགས་སུ་བཀོད་པ་

དེ་ནི་མེད་པར་ཐལ། སྔ་མ་བསྒྲུབ་བྱའི་དུས་ཁོ་ནར་བསྟན་པས་བསྒྲུབ་བྱ་གྲུབ་ཟིན་

པའི་ཕྱིར། དམ་བཅས་ཙམ་ནས་རྩོད་པ་མེད་པར་ཐལ་བར་འགྱུར་བར་བརྗོད་དོ། །ཅི་

སྟེ་མི་རྟག་པ་ཉིད་བདག་ཉིད་ཀྱི་རྗེས་སུ་འགྲོ་བ་མ་གྲུབ་པས་རྟགས་སུ་བརྗོད་དོ་ཞེ་ན། 

དེ་ལ་ཡང་འབྲེལ་པ་མེད་པའི་ལན་དེ་ཉིད་འོངས་ཏེ་རྟགས་སུ་བཀོད་ཀྱང་མི་རྟག་པ་དེ་

ཉིད་བདག་ཉིད་ལ་རྗེས་འགྲོ་མེད་པའི་ཕྱིར་རོ། །

གཉིས་པ་ལ་མ་གྲུབ་པའི་ཚུལ་མདོར་བསྟན། ཉེས་སྤོང་གི་ལན་དགག་པའི་

དང་པོ་ནི། ཆོས་རྟགས་སུ་བཀོད་ན་མ་གྲུབ་པ་འོ་ན་གང་གི་ཚེ། སྒྲ་གཅིག་སྟེ། མི་

མཐུན་པའི་ཕྱོགས་ལས་གཞན་པའི་ཕྱིར། ཞེས་གཏན་ཚིགས་སུ་བརྗོད་པ་དེའི་ཚེ་ཇི་

ལྟར་ཞེ་ན། སྒྲ་གཅིག་སྒྲུབ་ལ་མི་མཐུན་ཕྱོགས་ལས་གཞན་ཡིན་རྟགས་སུ་བཀོད་པ་

དེ་ལ་ཡང༌། སྒྲ་ཆོས་ཅན། མི་མཐུན་ཕྱོགས་ལས་གཞན་ཡིན་དུ་ཚད་མས་མ་གྲུབ་

བོ། །བསྒྲུབ་བྱའི་ཆོས་ཀྱིས་མི་སྟོང་བར་ཚད་མས་མ་གྲུབ་པའི་ཕྱིར། ཁྱབ་པ་ཡོད་དེ། 

ཇི་ལྟར་སྒྲུབ་པའི་བསྒྲུབ་བྱའི་ཆོས་མེད་པ་སྟེ་དེས་སྟོང་པ་ནི་མི་མཐུན་པའི་ཕྱོགས་

ཡིན་པ་དེ་ལས་གཞན་པ་ནི་བསྒྲུབ་བྱའི་ཆོས་ཀྱིས་མི་སྟོང་པ་ནི་ཡིན་པའི་ཕྱིར་རོ། །

གཉིས་པ་ལ། ཉེས་སྤོང་གི་ལན་དང༌། དགག་པ་གཉིས་ཀྱི་དང་པོ་ནི། གལ་ཏེ་

ཕྱོགས་དང་ལ་སོགས་པ་མཐུན་ཕྱོགས་མི་མཐུན་ཕྱོགས་རྣམས་ཕན་ཚུན་ཐ་དད་

པའི་ཕྱིར་མི་མཐུན་པའི་ཕྱོགས་མ་ཡིན་པ་ཉིད་ཤེས་འདོད་དང་ལྡན་པའི་ཕྱོགས་ལ་

ཡོད་པ་ཁོ་ན་མ་ཡིན་ནམ་སྟེ་ཡིན་ནོ་ཞེ་ན། 

གཉིས་པ་ལ། འདོད་པས་བྱས་པའི་དང༌། ཆོས་མ་ངེས་པའི་དང༌། དངོས་པོ་

ལ་གནས་པའི་མི་མཐུན་ཕྱོགས་ལས་གཞན་གྲུབ་པ་དགག་པ་དང༌། དེ་ལ་རྩོད་པ་སྤང་

བ་བཞིའི་དང་པོ་ནི། ཕྱོགས་གང་ཞིག་ཡིན་ལ་མི་མཐུན་ཕྱོགས་ཀྱང་གང་ཞིག་ཡིན་

དྲིས་པས། ཁོ་ན་རེ། གང་ལ་ཆོས་འགའ་ཞིག་སྒྲུབ་པར་འདོད་པའི་གཞི་དེ་ནི་ཕྱོགས་

ཡིན་ལ། ཆོས་སྒྲུབ་འདོད་དེ་མེད་པ་ནི་མི་མཐུན་པའི་ཕྱོགས་ཡིན་ནོ་ཞེ་ན། མངོན་ནི་

ཕྱོགས་དེ་ཆོས་ཅན། བསྒྲུབ་བྱའི་ཆོས་ཀྱིས་སྟོང་བར་དངོས་པོའི་དབང་གིས་རྣམ་

པར་གནས་པའི་མི་མཐུན་པའི་ཕྱོགས་སེལ་བ་སྟེ་མ་ཡིན་པས་ཁྱབ་པར་ཇི་ལྟར་

འགྱུར་ཏེ་མི་འགྱུར་བར་ཐལ། འདོད་པ་ཙམ་གྱིས་བཞག་པའི་མཚན་ཉིད་ཡིན་པའི་

ཕྱིར། ཁྱབ་པ་ཡོད་དེ། དངོས་པོ་ལ་གནས་པའི་མི་མཐུན་ཕྱོགས་དེ་འདོད་པས་

ཕྱོགས་སུ་བྱེད་པས་སོ། །ཁྱབ་པ་མེད་དེ། ཕྱོགས་སུ་བཟུང་བས་མི་མཐུན་ཕྱོགས་

མིན་པ་དེ་ལྟ་ན་ནི། གཏན་ཚིགས་འགའ་ཡང་ཆོས་ཅན། མི་མཐུན་པའི་ཕྱོགས་ལ་

འཇུག་པས་མེ་ངེས་པར་འགྱུར་བ་མི་སྲིད་པར་ཐལ། འཇུག་པའི་མི་མཐུན་ཕྱོགས་

ཐམས་ཅད་ཕྱོགས་སུ་བཟུང་བས་མི་མཐུན་ཕྱོགས་མིན་པའི་ཕྱིར། རྟགས་ཁས་

བླངས་ཏེ་འདོད་པས་ཕྱོགས་སུ་བྱས་པ་ལས་གཞན་མི་མཐུན་ཕྱོགས་ཡིན་ན་མི་

མཐུན་པའི་ཕྱོགས་ཀྱང་འདོད་པས་བྱས་པའི་ཕྱིར་རོ་ཞེས་མང་དུ་བཤད་ཟིན་

ཏོ། །གཞན་ཡང༌། གལ་ཏེ་སྒྲ་གཅིག་སྒྲུབ་ལ་མི་མཐུན་ཕྱོགས་ལས་གཞན་ཡིན་བཀོད་

པ་ཆོས་ཅན། བསྒྲུབ་བྱ་གང་གི་དོན་དུ་གཏན་ཚིགས་བརྗོད་པ་བསྒྲུབ་བྱ་མ་གྲུབ་པ་ཅི་

ཞིག་ཡོད་དེ་མེད་པར་ཐལ། བསྒྲུབ་བྱ་མ་ཡིན་པ་མི་མཐུན་པའི་ཕྱོགས་ཡིན་ལ་དེ་

ལས་གཞན་པ་ཡང་ཆོས་ཅན་ལ་གྲུབ་ཟིན་པའི་ཕྱིར་རོ། །

གཉིས་པ་ལ། བསྒྲུབ་བྱ་མ་གྲུབ་པ་ཙམ་གྱིས་ནི་ཐམས་ཅད་དུ་མི་མཐུན་པའི་

ཕྱོགས་མ་ཡིན་ནོ། །འོ་ན་ནི་ཅི་ཞེ་ན། བསྒྲུབ་བྱའི་ཆོས་དེ་མེད་པར་རྒོལ་ཕྱིར་རྒོལ་

གཉིས་ཀ་ལ་ངེས་པ་དེ་མི་མཐུན་ཕྱོགས་ཡིན་ནོ། །ཆོས་ཅན་ལ་ནི་མི་མཐུན་ཕྱོགས་

མ་ཡིན་པ་ཉིད་གྲུབ་སྟེ་བསྒྲུབ་བྱའི་ཆོས་མེད་དུ་མ་ངེས་པའི་ཕྱིར་རོ་ཞེ་ན། དོན་ལ་

བསྒྲུབ་བྱའི་ཆོས་མེད་ཀྱང་བསྒྲུབ་བྱའི་ཆོས་ལ་ཐེ་ཚོམ་ཟ་བའི་དཔེ་ཡང་ཆོས་ཅན། མི་

མཐུན་པའི་ཕྱོགས་མ་ཡིན་པར་འགྱུར་ཏེ། བསྒྲུབ་བྱའི་ཆོས་མེད་དུ་མ་ངེས་པའི་

ཕྱིར། །ཁྱབ་པ་ཁས་བླངས་པ་དེ་ལྟ་ན། འདོད་ན། ཆོས་ཅན་མི་མཐུན་པའི་ཕྱོགས་མ་

ཡིན་པ་ཉིད་འདི་ཆོས་ཅན། ཇི་ལྟར་སྒྲུབ་བྱེད་ཡང་དག་ཏུ་འགྱུར་ཏེ་མི་འགྱུར་བར་

ཐལ། བསྒྲུབ་བྱའི་ཆོས་མེད་པ་ལས་ལྡོག་པར་མ་ངེས་པའི་རང་བཞིན་ཡིན་པའི་ཕྱིར། 

རྟགས་ཁས་བླངས། དེས་ན་ཁྱབ་པ་ཡོད་དེ། དེ་ལྟ་ན་རྟགས་དེའི་མཚན་ཉིད་ལྡོག་ཁྱབ་

མ་ངེས་པའི་ཕྱིར་རོ། །མི་མཐུན་ཕྱོགས་མ་ཡིན་ཞེས་པ་དེ་ཉིད་ཀྱིས་ལྡོག་ཁྱབ་ངེས་

པར་བྱེད་དོ་ཞེ་ན། མི་མཐུན་ཕྱོགས་མ་ཡིན་ཞེས་བརྗོད་པ་ཆོས་ཅན། ཇི་ལྟར་དེ་ལས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ལྡོག་ཁྱབ་ངེས་པར་འགྱུར་ཏེ་མི་འགྱུར་བར་ཐལ། ལྡོག་ཁྱབ་མ་ངེས་པར་བརྗོད་པའི་

ཕྱིར། དེ་ཉིད་བཤད་པ་ནི། ཕྱོགས་མི་མཐུན་ཕྱོགས་མ་ཡིན་པའི་སྒྲས་ནི་ཆོས་ཅན། 

ཇི་ལྟར་དེ་ཉིད་ཀྱི་བསྒྲུབ་བྱ་མེད་པ་ལས་ལྡོག་པར་ངེས་ཇི་ལྟར་བསྒྲུབ་བྱ་ངེས་ཏེ་མི་

ངེས་པར་ཐལ། བསྒྲུབ་བྱ་མེད་པ་ལས་ལྡོག་པ་མ་ངེས་པར་བརྗོད་པའི་ཕྱིར་

རོ། །བསྒྲུབ་བྱའི་ཆོས་མེད་དུ་མ་ངེས་པ་ཆོས་ཅན། མ་གྲུབ་པས་བསྒྲུབ་བྱ་སྒྲུབ་པ་ནི་

འབྲེལ་མེད་བརྗོད་པས་བཞད་གད་མཛད་པ་ནི། གང་གི་ཕྱིར་བསྒྲུབ་བྱའི་ཆོས་མེད་

པས་འདི་བསྒྲུབ་བྱའི་ཆོས་ཅན་འདིར་ཐེ་ཚོམ་ཟ་བ་དེའི་ཕྱིར། བསྒྲུབ་བྱའི་ཆོས་མེད་

པ་འདི་ཆོས་ཅན་འདི་ན་མེད་དོ་ཞེས་བྱ་བ་ལེགས་པར་བརྗོད་པ་ཡིན་ནོ། །

གསུམ་པ་ནི། གཏན་ཚིགས་འགའ་ཡང་མ་ངེས་པར་མི་འགྱུར་བ་དང་ལྡོག་

པར་ཐེ་ཚོམ་ཟ་བ་རྟགས་སུ་འགྱུར་བ་དང་འབྲེལ་མེད་བརྗོད་པའི་སྐྱོན་ཡོད་པ་དེའི་

ཕྱིར་ཇི་ལྟར་སྒྲུབ་པའི་བསྒྲུབ་བྱའི་ཆོས་རྣམས་ཀྱི་འཇུག་པ་སྟེ་མི་སྟོང་བ་དང་ལྡོག་པ་

སྟེ་མི་སྟོང་བ་མ་ཡིན་པ་འདོང་པས་ཕྱོགས་རྣམ་པར་གཞག་པ་ལ་མི་ལྟོས་པ་དེ་དག་

ནི་ཆོས་ཅན། དེ་གཉིས་ཀ་ལས་ལྡོག་པ་སྟེ་ཐ་དད་ཕྱོགས་ཕུང་པོ་གསུམ་པ་རུ་བྱེད་པ་

མ་ཡིན་ཏེ། དེ་གཉིས་ཕན་ཚུན་སྤངས་ཏེ་གནས་པའི་མཚན་ཉིད་དེ་དངོས་འགལ་ཡིན་

པའི་ཕྱིར། དེས་ན་མི་རྟག་པ་བསྒྲུབ་པར་བྱ་བའི་ཆོས་ཅན་ཆོས་ཅན་དེ་ལ་ཇི་ལྟར་མི་

རྟོག་མེད་པ་ལས་ལྡོག་པར་ཚད་མས་གྲུབ་སྟེ་མ་གྲུབ་པར་ཐལ། མི་རྟག་པར་ཚད་

མས་མ་གྲུབ་པའི་ཕྱིར། ཁྱབ་པ་ཡོད་དེ། མི་རྟག་པ་ཡིན་མིན་དེ་དག་ལས་གཅིག་མི་

རྟག་པ་མིན་པ་ལས་ལྡོག་པ་ནི་གཞན་མི་རྟག་པ་འཇུག་པ་ཡིན་པའི་ཕྱིར་རོ། །

བཞི་པ་ལ། རྩོད་པ་ནི། དེ་སྤྱི་དེ་ནི་ཕྱོགས་ཀྱི་མི་མཐུན་པའི་ཕྱོགས་སུ་འགྱུར་

བུ་སྟོན་རིན་ཆེན་གྲུབ།

རམ། མི་མཐུན་ཕྱོགས་ལས་གཞན་པར་མ་གྲུབ་པའི་ཕྱིར་རོ་ཞེ་ན། ལན་ལ། དམ་

བཅའི་སྦྱོར་བ་སྔོན་འགྲོ་ལ་ལྟོས་ཏེ་ཐེ་ཚོམ་ཟ་བའི་ལན། དམ་བཅའ་བ་ཕྱིས་འབྱུང་ལ་

ལྟོས་ཏེ་ངེས་ཀྱང་རྟགས་མ་ཡིན་པའི་ལན་གཉིས་ཀྱི་དང་པོ་ནི། བྱས་པའམ་རྩོལ་བྱུང་

གི་སྒྲས་རྟག་པར་སྒྲུབ་པ་ལྟ་བུའི་རྣམ་གྲངས་ཏེ་ཚུལ་འགའ་ཞིག་གིས་ནི་ཕྱོགས་ཀྱང་

མི་མཐུན་ཕྱོགས་སུ་འགྱུར་བ་ཡང་ཡིན་ནོ། །འོ་ན་མཚན་ཉིད་འཆོལ་ཞེ་ན། མཚན་

ཉིད་ཀྱི་དབྱེ་བ་ནི་ངོ་བོ་འདོད་ལ་མ་གསལ་བའི་གཞི་ཕྱོགས་ཡིན་ལ། དེ་མེད་པ་ནི་མི་

མཐུན་པའི་ཕྱོགས་སོ་ཞེས་བརྗོད་ཟིན་པ་ཉིད་ཡིན་པས་འཆོལ་བ་མེད་དོ། །དེ་ལྟ་མ་

ཡིན་ན། ཕྱོགས་ཆོས་ཅན། བསྒྲུབ་བྱའི་ཆོས་མེད་པ་རྣམ་པར་དཔྱད་པའི་དོན་དུ་

གཏན་ཚིགས་བརྗོད་དགོས་པ་མ་ཡིན་པར་ཐལ། མི་མཐུན་ཕྱོགས་སུ་ཐེ་ཚོམ་མི་ཟ་

སྟེ་མི་མཐུན་ཕྱོགས་མིན་པར་ངེས་པའི་ཕྱིར་རོ། །

གཉིས་པ་ནི། དམ་བཅའ་བ་ཕྱིས་འབྱུང་གི་སྦྱོར་བ་ལ་ལྟོས་ཏེ་གནོད་པ་ཅན་

གྱི་ཚད་མས་གཏན་ཚིགས་ཀྱི་འབྲེལ་པ་ཐོག་མར་སྟོན་པའི་དུས་ན་ཆོས་ཅན། 

ཕྱོགས་ལ་སོགས་པའི་རྣམ་གཞག་ཡོད་པ་གང་ལས་ཕྱོགས་མི་མཐུན་ཕྱོགས་སུ་

ཐལ་བའི་སྐྱོན་འདིར་འགྱུར་བ་མ་ཡིན་ནོ། །ཕྱོགས་ལ་སོགས་པའི་རྣམ་གཞག་ཡོད་

པ་མ་ཡིན་པའི་ཕྱིར། རྟགས་གྲུབ་སྟེ། བྱས་པ་ལ་སོགས་པ་དེ་ཕྱོགས་ལ་སོགས་པའི་

རྣམ་དབྱེ་དང་བྲལ་བ་འབའ་ཞིག་ཉིད་ཕྱོགས་དང་མི་མཐུན་ཕྱོགས་ཀྱི་རྣམ་དབྱེ་ལ་མི་

ལྟོས་པར་དངོས་པོ་ལ་མི་རྟག་པ་ལ་སོགས་པ་འགའ་ཞིག་ཡོད་པ་དག་ཏུ་འཇུག་པའི་

རྗེས་འགྲོ་དང་མེད་པ་དག་ཏུ་ལྡོག་པ་ཅན་དུ་བསྟན་ཞིང་ངེས་པ་དེ་རང་ཉིད་ཆོས་ཅན་

ལ་ཡོད་པའི་ཤུགས་ཀྱིས་ཆོས་ཅན་དེ་རང་དང་འབྲེལ་བའི་ཆོས་མི་རྟག་པ་དེ་ལྟ་བུ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དང་འབྲེལ་པར་སྒྲུབ་པར་བྱེད་དོ། །དེའི་ཕྱིར་གཏན་ཚིགས་དེའི་ཤུགས་ཏེ་གཞན་དུ་

མི་འཐད་པའི་ཡུལ་རྗེས་འགྲོ་བསྟན་པའི་རྗེས་ཐོགས་ཏེ་འོག་ཏུ་འབྱུང་བ་དེ་ནི་ཕྱོགས་

ཞེས་བརྗོད་དོ། །རྗེས་འགྲོ་བསྟན་པའི་ཕྱིས་ཕྱོགས་འབྱུང་བ་དེས་ན་ཕྱོགས་དེའི་

མཚན་ཉིད་ཀྱི་སྒོ་ནས་མོས་པ་སྟེ་ཕྱོགས་ལ་ལྟོས་ནས་མི་མཐུན་ཕྱོགས་སུ་བཞག་སྟེ་

བཀག་པས་མི་མཐུན་ཕྱོགས་ལས་གཞན་དུ་བཞག་པས་ཕྱོགས་ལ་ལྟོས་པའམ་ཁྱད་

པར་དུ་བྱས་པའི་ཆོས་མི་མཐུན་པའི་ཕྱོགས་ལས་གཞན་ཡིན་ནི་ཆོས་ཅན། ཕྱོགས་

ལ་གྲུབ་ཀྱང་ཡན་ལག་སྟེ་རྟགས་ཡང་དག་མ་ཡིན་ནོ། །གཏན་ཚིགས་ཀྱི་འབྲེལ་པ་

སྟོན་པའི་དུས་ན་མེད་པའི་ཕྱིར། རྟགས་གྲུབ་སྟེ། དེའི་ཚེ་ཕྱོགས་མ་ངེས་པས་

སོ། །ཁྱབ་པ་ཡོད་དེ། འབྲེལ་པ་སྟོན་པའི་དུས་དང་གཏན་ཚིགས་སྟོན་པའི་དུས་ན་

འབྲེལ་པ་ངེས་པ་གཏན་ཚིགས་ཡིན་པའི་ཕྱིར་རོ། །

གསུམ་པ་ནི། མི་མཐུན་ཕྱོགས་ལས་གཞན་ཡིན་མ་གྲུབ་པ། འོ་ན་གཙོ་བོ་

ཆོས་ཅན། ཡོད་པ་ཡིན་ཏེ། ཡོད་པ་དེ་ལས་ལྡོག་པ་སྟེ་མེད་པ་གཙོ་བོ་ལས་གཞན་

པའི་མེད་པ་ལས་རྣམ་པར་གྲོལ་བའི་ཕྱིར། བུམ་པ་བཞིན། ཞེས་བྱ་བ་གང་ཡིན་པའི་

རྟགས་ཡིན་ནོ། །རྟགས་དེ་ལ་ནི་ཆོས་རྟགས་ཐ་དད་མེད་ནས་མ་གྲུབ་པའི་སྐྱོན་འདི་

མེད་དེ། རྟགས་ལ་མེད་པ་གཞན་དང་བྲལ་བ་སྨོས་པའི་ཕྱིར་རོ། །ཁྱབ་པ་ཡོད་དེ། 

ཡོད་པ་བསྒྲུབ་པར་བྱ་བ་ལ་ཡོད་པ་དེ་ལས་ལྡོག་པ་དང་བྲལ་བ་ལ་འབའ་ཞིག་ནི་

བསྒྲུབ་བྱའི་ཆོས་སུ་འགྱུར་གྱི་མེད་པ་གཞན་འགའ་ཞིག་དང་བྲལ་བ་ནི་བསྒྲུབ་བྱའི་

ཆོས་མ་ཡིན་ནོ། །མེད་པ་གཞན་འགའ་ཞིག་དང་བྲལ་བ་རྟགས་ཡིན། མེད་པ་ཐམས་

ཅད་དང་བྲལ་བ་བསྒྲུབ་བྱའི་ཆོས་ཡིན་པ་དེས་ན་བསྒྲུབ་བྱའི་ཆོས་དང་སྒྲུབ་བྱེད་

བུ་སྟོན་རིན་ཆེན་གྲུབ།

གཏན་ཚིགས་ཁྱད་པར་ཡོད་དོ་ཞེ་ན། འདི་དགག་པ་ལ། ཁྱད་པར་རང་གི་འདོད་པ་ལ་

གནོད་པ་དང༌། ཁྱད་པར་གཞན་གྱིས་ཁས་མ་བླངས་པ་དང༌། འདོད་པས་བཀོད་པའི་

ཕྱིར་འཁྲུལ་པ་དང༌། དེས་ཕྱོགས་གཞན་ལ་སྦྱར་བ་བཞིའི་དང་པོ་ནི། རྟགས་འདི་ལ་

ཡང་མེད་པ་གཞན་ཞེས་ཁྱད་པར་དགོས་ལྡན་དུ་ཉེ་བར་བཟུང་བ་ནི་ཆོས་ཅན། འདོད་

པ་གཙོ་བོ་ཡོད་པར་སྒྲུབ་པ་ཉིད་ལ་གནོད་པར་བྱེད་དོ། །གཙོ་བོ་མེད་པར་སྟོན་པའི་

ཕྱིར། རྟགས་གྲུབ་སྟེ། གཙོ་བོ་དེ་མེད་པར་ཁས་མི་ལེན་ན་ནི་གཞན་དགོས་ལྡན་དུ་

སྨོས་པར་ནུས་པ་མ་ཡིན་ཏེ། དཔེར་ན། མ་ཐ་རའི་བུ་བྲམ་ཟེ་ཡིན་ན་མ་ཐ་རའི་བུ་

ལས་གཞན་པའི་བྲམ་ཟེ་ལ་ཟན་བྱིན་ཅིག་ཅེས་བྱ་བ་གཞན་སྨོས་ནུས་པ་ལྟ་བུའོ། །མ་

ཐ་རའི་བུ་བྲམ་ཟེ་མ་ཡིན་ན་ནི་བྲམ་ཟེ་ལ་ཟན་བྱིན་ཅིག་ཅེས་བྱ་བ་ཙམ་ཉིད་བརྗོད་

པར་འགྱུར་ཏེ། མ་ཐ་རའི་བུ་ལ་ཐལ་བ་མེད་པའི་ཕྱིར་རོ། །

གཉིས་པ་ནི། གཙོ་བོ་མེད་པ་ཞེས་བྱ་བ་འདི་ནི་ཕ་རོལ་པོ་སངས་རྒྱས་པའི་

བསམ་པ་ཡིན་ཏེ། དེའི་གཙོ་བོ་མེད་པར་འདོད་པའི་བསམ་པའི་དབང་གིས་མེད་པས་

གཞན་ལས་གྲོལ་བའི་ཕྱིར་ཞེས་དེ་སྐད་བརྗོད་དོ། །དེས་ན་གཙོ་བོ་མེད་པར་གཞན་

དང་བྲལ་བར་ཁྱོད་ཀྱིས་ཁས་བླངས་པའི་ཕྱིར་རོ་ཞེས་བྱ་བ་གཏན་ཚིགས་ཀྱི་དོན་ཏེ་

ཞེ་ན། གཏན་ཚིགས་ཀྱི་དོན་དེ་ལ་ཡང་ཉེས་པ་མེད་པ་མ་ཡིན་ཏེ། གཙོ་བོ་ཆོས་ཅན། 

མེད་པ་གཞན་དང་ཕན་ཚུན་རྣམ་པར་དབྱེ་བ་དངོས་པོ་ལ་མི་འཁྲུལ་བ་ཅི་ཞིག་ཡོད་

དེ་མེད་པར་ཐལ། དོན་དམ་པར་དངོས་པོར་མེད་པའི་ཕྱིར། ཁྱབ་པ་ཡོད་དེ། ཁྱེད་

ཀྱིས་གཙོ་བོ་མེད་པ་ནི་མེད་པ་གཞན་ལས་ཐ་དད་པས་ཡོད་པ་ཡིན་ཞེས་སྒྲུབ་པ་ལ་

མེད་པ་ལ་ཡོད་པས་ཁྱབ་པའི་ཐ་དད་དགོས་ལ། དེ་མེད་ཅིང་དངོས་པོ་ཐ་དད་ལ་



  647  

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དངོས་པོས་ཁྱབ་སྟེ་རྣམ་པ་ཁྱད་པར་ཅན་དང་ལྡན་པའི་སྔོན་པོ་གཅིག་གི་རང་བཞིན་

གཞན་སེར་པོ་ལ་མི་མཐོང་བས་སྔོན་པོ་འདི་སེར་པོ་འདི་ལས་ཐ་དད་པ་ཡིན་ཞེས་

བློས་མཐོང་བའི་རང་བཞིན་དེ་གཞན་ལས་ཐ་དད་པར་བཏགས་པ་ཡིན་ནོ། །

དངོས་པོ་མེད་པ་ལ་དངོས་པོ་ལ་མི་འཁྲུལ་བའི་རྣམ་པའམ་དབྱེ་བ་དེ་ག་ལ་

ཡོད་དེ། དངོས་པོ་ལ་མི་འཁྲུལ་བའི་རྣམ་པ་ཉིད་མེད་པའི་ཕྱིར་རོ། །དངོས་པོ་ལ་མི་

འཁྲུལ་བའིི་རྣམ་དབྱེ་ཐ་དད་ཡོད་ན་ཡང་དངོས་པོ་མེད་པར་མི་འགྱུར་ཏེ། དངོས་པོ་

ལ་མི་འཁྲུལ་བའི་རྣམ་པ་ཐ་དད་དང་ལྡན་པའི་རང་བཞིན་དེ་ནི་ཡོད་པའི་མཚན་ཉིད་

ཡིན་པའི་ཕྱིར་རོ། །འོ་ན་བུམ་པ་མེད་རི་བོང་གི་རྭ་མེད་ཅེས་འཇིག་རྟེན་གྱི་ཐ་སྙད་ཇི་

ལྟར་འཐད་ཅེ་ན། རྣམ་པར་རྟོག་པས་བུམ་མེད་རི་བོང་རྭ་མེད་ལ་སོགས་པར་བཀོད་

པ་འདི་དག་བདག་ཉིད་མེད་པ་ཡིན་ཡང་སྨྲ་བ་པོ་དག་རྟོག་པ་ལ་སྣང་བ་ཉིད་བརྗོད་པ་

གཞན་དང་གཞན་གྱི་རྣམ་པར་དབྱེ་བ་དང་ལྟ་བུར་རྟོག་པ་དང་སྒྲས་བསྟན་པར་བྱེད་

པ་འབའ་ཞིག་ཏུ་ཟད་དོ། །རྟོག་པ་དང་སྒྲ་དེས་བྱས་པའི་རྣམ་པར་དབྱེ་བ་མེད་པ་

གཞན་ལས་ཐ་དད་པ་ནི་ཆོས་ཅན། གཙོ་བོ་དངོས་པོ་ཡོད་པར་རྣམ་པར་འཇོག་པའི་

རྟེན་ཏེ་རྒྱུ་མཚན་མ་ཡིན་ཏེ། དངོས་པོ་ལ་མི་འཁྲུལ་བར་མ་ངེས་པའི་ཕྱིར། རྟགས་མ་

གྲུབ་ན། སྒྲ་དང་རྟོག་པས་བཏགས་པ་བཞིན་དངོས་པོ་ལ་འགྲུབ་པར་ཧ་ཅང་ཐལ་བར་

འགྱུར་བའི་ཕྱིར་རོ་ཞེས་སྔར་བཤད་ཟིན་ཏོ། །སྐྱོན་གཞན་ཡང་གཅིག་ལས་གཅིག་ཐ་

དད་པ་ཡོད་ཀྱང་རྗེས་སུ་འབྲེལ་བ་སྟེ་ཡོད་པས་ཁྱབ་བམ་མ་ཁྱབ། གཙོ་བོ་ཆོས་ཅན། 

མེད་པ་གཞན་དང་བྲལ་བ་སྟེ་ཐ་དད་དུ་གྲུབ་པའི་ཕྱིར་ཞེས་བྱ་བ་འདི་མ་གྲུབ་པ་ཉིད་

དུ་ཐལ། མེད་པ་མི་སྲིད་པའི་ཕྱིར། ཁྱབ་པ་ཡོད་དེ། དེ་ལྟ་ན་ཡང་མེད་པ་གཞན་མི་

སྲིད་པས་དེ་ལས་ཐ་དད་གྲུབ་པ་མེད་པས་སོ། །གཉིས་པའོ་ཞེ་ན། མེད་པ་གཞན་དང་

བྲལ་བ་ཆོས་ཅན། གཙོ་བོ་ཡོད་པར་སྒྲུབ་ན་འཁྲུལ་བར་འགྱུར་རོ། །ཡོད་མེད་གཉིས་

ཀ་ལ་འཇུག་པའི་ཕྱིར་རོ། །

གསུམ་པ་ནི། ཅི་སྟེ་གཙོ་བོ་མེད་པ་འགའ་ཞིག་ལས་ལོག་པས་ཡོད་པར་མི་

འགྲུབ་སྟེ། རྟའི་རྭ་མེད་རི་བོང་རྭ་མེད་ལས་ལོག་པས་ཡོད་པ་མ་ཡིན་པ་བཞིན་ནོ། །འོ་

ན་ཡང་རྒོལ་བ་དེའི་མངོན་པར་འདོད་པ་འགའ་ཞིག་ལས་ཐ་དད་པ་སྟེ་མེད་པ་ཐམས་

ཅད་གཙོ་བོའི་ལྡོག་མཚམས་སུ་འདོད་པ་ཡིན་ན། གཙོ་བོ་དེ་ཡོད་པ་དེ་ལྟར་འགྲུབ་

པར་འགྱུར་བས་འཁྲུལ་པ་མེད་དོ་ཞེ་ན། འོ་ན་ནི། གཙོ་བོ་ཆོས་ཅན། མེད་པ་དེ་ལས་

ཐ་དད་པ་མེད་པ་ཐམས་ཅད་ལས་ལོག་པ་ཡིན་པའི་ཕྱིར་ཡོད་པ་དེ་ལྟར་གྲུབ་པར་

འགྱུར་བ་ནི་མ་ཡིན་གྱི་འོན་ཀྱང་རྒོལ་བ་དེའི་མེད་པ་ཐམས་ཅད་ལས་ལོག་པར་

འདོད་པའི་འདོད་པ་ལས་ཡོད་པར་གྲུབ་པ་ཡིན་པར་ཐལ་ཏེ། ཡང་ཡུལ་གཞན་དང་

འབྲེལ་པས་འདོད་པ་གཞན་དུ་གྱུར་ཏེ་རི་བོང་རྭ་ལ་སོགས་པ་དངོས་པོ་མེད་པ་

ཐམས་ཅད་མེད་པ་ཐམས་ཅད་ལས་ལྡོག་པར་རྒོལ་བས་འདོད་ན་གཞན་རི་བོང་རྭ་ལ་

སོགས་པ་ལ་ཡང་དེ་ལྟ་བུ་ཡིན་པར་ཏེ་དངོས་པོ་ཡོད་པར་འདོད་ཅིང་གྲུབ་པའི་ཕྱིར་

རོ། །རྟགས་གཙོ་བོ་ལ་འདོད་པས་ཡོད་པ་གྲུབ་ན་དེ་དག་ལ་ཡང་མཚུངས་ལ་ཁྱབ་པ་

ཚད་མས་གྲུབ། འདོད་ན། རྒོལ་བའི་འདོད་པ་ཉིད་ཆོས་ཅན། དེ་ཉིད་འདོད་པའི་ཡུལ་

གྱི་དངོས་པོའི་རང་བཞིན་གྱི་སྒྲུབ་བྱེད་དུ་བརྗོད་པར་རིགས་པར་འགྱུར། འདིར་དེ་

ཉིད་ལ་བསྒྲུབ་བྱ་འདོད་ཡུལ་གྱི་དངོས་པོ་སྒྲུབ་པར་བྱེད་པའི་ནུས་པ་རྣམ་པར་གནས་

པའི་ཕྱིར། རྟགས་ཁས་བླངས་པ་དེའི་ཕྱིར་རོ། །འདོད་ན་གཙོ་བོ་ཡོད་པར་སྒྲུབ་པ་ལ་

ཆོས་ཅན་མེད་པར་འདི་དག་གིས་ཕན་ཚུན་དབེན་པ་རྟགས་སུ་བཀོད་པས་ཅི་ཞིག་

བྱ་སྟེ་དོན་མེད་པར་ཐལ། འདོད་པ་དེ་ཉིད་གཏན་ཚིགས་སུ་བརྗོད་པར་རིགས་པར་

འགྱུར། འདོད་པ་ཁོ་ན་སྒྲུབ་བྱེད་དུ་བརྗོད་པར་རིགས་པ་དེའི་ཕྱིར་རོ། །ཐལ་བ་གཉིས་

པ་འདོད་ན། འདོད་པ་དེ་ལ་ཡང་ཆོས་ཅན། བགྲུབ་བྱའི་ཆོས་འདོད་བྱའི་དངོས་པོ་དང་

འབྲེལ་པ་བརྗོད་པར་བྱ་དགོས་ཏེ་གྲུབ་པར་ཐལ། གཙོ་བོ་ལ་འདོད་བྱའི་དངོས་པོ་

སྒྲུབ་པའི་རྟགས་ཡང་དག་ཡིན་པའི་ཕྱིར་རོ། །ཁྱབ་པ་ཡོད་དེ། བསྒྲུབ་བྱའི་ཆོས་དང་

འབྲེལ་པ་གྲུབ་པ་དེ་ལྟ་མ་ཡིན་ན་རྟགས་ཡང་དག་ཏུ་མི་འགྲུབ་པའི་ཕྱིར་རོ། །

བཞི་པ་ནི། འདོད་པ་ཙམ་གྱིས་བྱས་པའི་རྟགས་འཁྲུལ་པར་བརྗོད་པ་འདིས་

ནི་བདག་གིས་ཁས་བླངས་པའི་ཕྱིར་གཞན་གྱིས་ཁས་བླངས་པའི་ཕྱིར་ལ་སོགས་པ་

གཉིས་ཀས་ཁས་བླངས་པའི་ཕྱིར་ལ་སོགས་པ་དངོས་སུ་འདོད་པ་བརྗོད་པ་དང༌། 

དངོས་སུ་མི་བརྗོད་ཀྱང་སྐྱེས་བུས་རྣམ་པར་བཞག་པ་སྟེ་བཏགས་པ་ལ་བརྟེན་པའི་

གཏན་ཚིགས་ཐམས་ཅད་འཁྲུལ་པར་བརྗོད་པ་ཡིན་ཏེ། དཔེར་ན། སྒྲ་གཅིག་སྟེ། མི་

མཐུན་པའི་ཕྱོགས་མ་ཡིན་པའི་ཕྱིར་རོ། །ནམ་མཁའི་ཡོན་ཏན་ལ་དཔག་འདོད་ཡོད་

དེ། བསྒྲུབ་བྱའི་ཚོགས་སྤྱི་དེའི་ཕྱོགས་གཅིག་ཡིན་པའི་ཕྱིར་རོ། །ལ་སོགས་པ་

ཕྱོགས་དང་མཐུན་ཕྱོགས་གང་རུང་ཡིན་པའི་ཕྱིར་ཞེས་བྱ་བ་ལྟ་བུ་རྣམས་ཕྱོགས་སུ་

འདོད་པས་བརྒྱུད་ནས་བྱས་པའི་འཁྲུལ་པར་བཤད་དེ། འདི་ནི་ཕྱོགས་ཙམ་བསྟན་པ་

སྟེ། འདིས་སྦྱོར་བ་ཐམས་ཅད་ལ་བརྗོད་པ་སྟེ་སྒྲ་གཞན་དུ་ཡོངས་སུ་གྱུར་པས་བྱས་

པ། དཔེར་ན། གཙོ་བོ་ཡོད་པ་ཡིན་ཏེ། ཡོད་པར་ངས་འདོད་པའི་ཕྱིར། ཞེས་པ་དོན་

ཡིན་པ་ལ་སྒྲ་དེ་སྐད་མི་བརྗོད་པར། དེ་ལས་ལྡོག་པ། གཞན་ལས་གྲོལ་བའི་ཕྱིར་ཞེས་

བུ་སྟོན་རིན་ཆེན་གྲུབ།

བརྗོད་པ་དངོས་པོའི་རྟགས་སུ་འཁྲུལ་པ་ལྟ་བུ་སྤངས་ཏེ་འདོད་པ་ལ་ལྟོས་མེད་ཀྱི་དོན་

དུ་རྣམ་པར་གནས་པའི་ཚུལ་གྱིས་རྗེས་སུ་འབྲང་བར་བྱའོ། །

གསུམ་པ་ལ། རྩོད་པ་ནི། རྩོལ་བ་ལས་བྱུང་བའི་སྒྲ་ནི་མི་རྟག་སྟེ། རྩོལ་བ་

ལས་བྱུང་བའི་ཕྱིར། ཞེས་བྱ་བ་འདི་ཇི་ལྟར་དམ་བཅའ་བའི་དོན་གྱི་ཕྱོགས་གཅིག་མ་

ཡིན་ཏེ་ཡིན་པར་ཐལ། རྩོལ་བྱུང་ཆོས་ཅན་དང་རྟགས་གཉིས་ཀར་བཀོད་པའི་ཕྱིར་

ཞེ་ན། ལན་ལ་དམ་བཅའི་དོན་གྱི་ཕྱོགས་གཅིག་ངོས་གཟུང༌། རྩོལ་བྱུང་ལ་སྐྱོན་དེ་

མེད་པར་བསྟན་པའི་དང་པོ་ནི། བློ་གང་གིས་ལྡོག་པ་ཐ་མི་དད་པ་གཅིག་ལ་བརྟེན་ཏེ་

མཐར་ཐུག་པའི་ཕྱིར་བློ་ཐ་མི་དད་དེ། རྟོགས་པ་རྣམ་པ་གཅིག་པ་ཅན་གྱི་ཡུལ་རྟོགས་

ཡུལ་གྱི་ཐ་དད་ཀྱིས་ཉེ་བར་བཞག་པའི་བསྒྲུབ་བྱའི་ཆོས་ཅན་དེ་ཉིད་སྒྲུབ་བྱེད་དུ་

བཀོད་པ་ཡིན་ན་དམ་བཅས་པའི་དོན་གྱི་ཕྱོགས་གཅིག་ཆོས་ཅན་ཉིད་རྟགས་སུ་

བཀོད་པའི་མ་གྲུབ་པ་ཡིན་པར་བརྗོད་དོ། །

གཉིས་པ་ལ། ཆོས་ཐ་དད་པས་དང༌། ཆོས་ཅན་གྱི་ཁྱད་པར་ཡིན་ཡང་རྟགས་

སུ་མི་འགལ་བས་དང༌། ཡང་ན་ཆོས་ཅན་གྱི་ཁྱད་པར་མིན་པའི་དམ་བཅས་པའི་དོན་

གྱི་ཕྱོགས་གཅིག་མིན་པར་བསྟན་པའི་དང་པོ་ནི། ཁྱད་པར་སྒྲུབ་པའི་ཆོས་ཅན་དུ་

བྱས་ཏེ་སྤྱི་གཏན་ཚིགས་སུ་བརྗོད་པ་ལ་ནི་ཆོས་ཅན། གོ་བྱེད་རྟགས་དང་རྟགས་ཅན་

གོ་བྱའི་ཐ་དད་མི་འགལ་ཏེ། ཆོས་ཏེ་ལྡོག་པ་ཐ་དད་པའི་ཕྱིར། དེ་ཉིད་སྟོན་པ། ཁྱད་

པར་དང་སྤྱི་ཆོས་ཅན། རྟགས་དང་རྟགས་ཅན་གྱི་ཐ་དད་རུང་བ་ཡིན་པར་འདོད་དེ། 

ཆོས་ལྡོག་པ་ཐ་དད་པའི་ཕྱིར། དཔེར་ན། རྩོལ་བ་ལས་བྱུང་བའི་སྒྲ་ཞེས་རྩོལ་བྱུང་གི་

ཁྱད་པར་སྒྲ་ཙམ་གྱི་མཐར་ཐུག་པ་ཆོས་ཅན་དུ་བཞག་ནས་མི་རྟག་པར་སྒྲུབ་པ་ལ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

རྩོལ་བྱུང་ཉིད་ཡིན་པའི་ཕྱིར་ཞེས་སྒྲ་བུམ་ལ་སོགས་ཐུན་མོང་བའི་སྤྱི་རྟགས་ཡིན་པ་

བཞིན་ནོ། །

གཉིས་པ་ནི། དཔེ་མ་གྲུབ་སྟེ། རྟགས་རྩོལ་བྱུང་གིས་ཆོས་ཅན་ཁྱད་པར་དུ་

བྱས་པའི་ཕྱིར་རོ་ཞེ་ན། རྩོལ་བྱུང་ཕྱོགས་ཀྱི་ཡན་ལག་སྟེ་ཁྱད་པར་མིན་དུ་ཆུག་

ནའང༌། རྩོལ་བྱུང་ཆོས་ཅན། ཆོས་ཅན་དང་ཐ་དད་མ་གྲུབ་པ་མིན་ཏེ། རྟགས་ཡང་དག་

ཡིན་པ་ལ་གནོད་པ་མེད་པའི་ཕྱིར། རྟགས་གྲུབ་སྟེ། ཁྱད་པར་རྩོལ་བྱུང་ཚད་མས་

གྲུབ་པའི་བསྒྲུབ་བྱའི་ཆོས་དང་འབྲེལ་པ་ངེས་པས་ཆོས་ཅན་ཁྱད་པར་དུ་བྱེད་ལ་

རྟགས་ལས་ཀྱི་ཡིན་ཏེ། དཔེར་ན། གོང་བུ་རྭ་ཅན་འདི་ཆོས་ཅན། རྟ་ཡིན་ཏེ། རྭ་ཅན་

ཡིན་པའི་ཕྱིར། ཞེས་པ་བཞིན་ནོ། །

གསུམ་པ་ནི། ཡང་ན་རྩོལ་བྱུང་ཆོས་ཅན། བསྒྲུབ་བྱ་ཆོས་ཅན་དང་ཆོས་ཀྱི་

ཚོགས་སྤྱི་རྟོགས་པར་བྱེད་པའི་དུས་སུ་ཆོས་ཅན་གྱི་ཡན་ལག་སྟེ་ཁྱད་པར་དུ་འདུ་

བ་མིན་ཏེ། དེ་བསྒྲུབ་བྱའི་ཆོས་ཅན་གྱི་ངོ་བོ་མཚོན་པའི་དོན་དུ་བཟུང་བ་ཡིན་ལ་

བསྒྲུབ་བྱ་རྟོགས་པར་བྱེད་པའི་དུས་སུ་དེས་ཆོས་ཅན་མཚོན་པའི་བྱ་བ་བྱས་ཟིན་

པའི་ཕྱིར། ཁྱབ་པ་ཡོད་དེ། ཁྱད་པར་གང་ཞིག་བྱ་བ་གཞན་ཉེ་བར་མཚོན་པ་ལ་དོན་

བྱས་ཟིན་པ་དེ་ནི་དེ་ནས་བྱ་བའི་དུས་སུ་ལྡོག་པ་སྟེ་བྱ་བའི་ནང་དུ་འདུ་བ་མ་ཡིན་ཏེ། 

དཔེར་ན། གོས་དཀར་པོ་ཅན་ཁྲིད་དེ་ཤོག་ཅེས་པ་ལ་གོས་དཀར་པོ་ཁྲིད་ནས་འོང་

བའི་བྱ་བར་མི་འདུ་བ་བཞིན་ནོ། །ཡང་ན་གང་མཚོན་བྱེད་ཡིན་པ་དེ་མཚོན་བྱའི་

ཕྱོགས་གཅིག་མིན་ཏེ། བྱ་རོག་ཁང་བཟང་གི་ཕྱོགས་གཅིག་མིན་པ་བཞིན་རྩོལ་བྱུང་

ཡང་སྒྲའི་མཚོན་བྱ་བཞིན་བྱེད་དོ་ཞེས་ཞི་འཚོའོ། །རྒྱུ་མཚན་དེའི་ཕྱིར་ཁྱད་པར་ནི་

བུ་སྟོན་རིན་ཆེན་གྲུབ།

དམ་བཅའི་དོན་མིན་ཏེ། ཁྱད་པར་གྱི་ཆོས་ཅན་སྒྲ་ལས་ཐ་དད་པའི་ཕྱིར་རོ། །ལྷ་དབང་

བློ་དང་རྒྱན་ལ་སོགས་པ་ནི། ཁྱད་པར་ཐུན་མོང་མིན་པ་སྒྲ་ལས་མཉན་བྱ་བཀོད་པ་

སོགས་དོན་མིན་ཏེ། ཆོས་ཐ་དད་པའི་ཕྱིར་ཞེས་འཆད་དོ། །

གཉིས་པ་ནི། ཕྱོགས་ཆོས་དོན་ལ་མ་གྲུབ་ན་མ་གྲུབ་པའི་གཏན་ཚིགས་ལྟར་

སྣང་ཡིན་པ་དེ་བཞིན་དུ་རྟགས་ཀྱི་མཚན་གཞི་རང་ཉིད་ལ་ཐེ་ཚོམ་ཟ་ན་གཏན་ཚིགས་

མ་གྲུབ་པ་ཡིན་ཏེ། དཔེར་ན། ས་ཕྱོགས་སུ་མི་སྒྲུབ་པ་ལ་རླངས་པ་ལ་སོགས་པའི་

དངོས་པོར་ཐེ་ཚོམ་ཟ་བའི་འབྱུང་བ་འདུས་པ་ལ་དུ་བ་ཡོད་པའི་ཕྱིར་ཞེས་པ་ལྟ་བུ་

དང༌། གཏན་ཚིགས་དེའི་གཞི་ཆོས་ཅན་ལ་ཐེ་ཚོམ་ཟ་ན་མ་གྲུབ་པའི་གཏན་ཚིགས་

ལྟར་སྣང་སྟེ། ཡང་དཔེར་ན། རི་སུལ་མང་པོ་ཡོད་ཅིང་རྨ་བྱའི་སྒྲ་ཐོས་ནས་བྱེ་བྲག་མ་

ངེས་པ་ནི། རི་སུལ་དབུས་མ་འདི་ན་རྨ་བྱ་ཡོད་རྨ་བྱའི་སྒྲ་གྲགས་པའི་ཕྱིར་ཞེས་བྱ་

བ་ལ་རྨ་བྱའི་སྒྲ་དེ་གྲག་པའི་ཡུལ་རི་སུལ་དབུས་མ་ཡིན་ནམ་གཞན་ཡིན་ཐེ་ཚོམ་ཟ་

ནས་མི་རྟོགས་པ་ལྟ་བུའོ། །དེ་བཞིན་དུ་བསྒྲུབ་བྱའི་ཆོས་ཅན་དོན་ལ་མ་གྲུབ་ན་ཡང་

མ་གྲུབ་པའི་རྟགས་ལྟར་སྣང་ཡིན་ཏེ། དཔེར་ན། བདག་ནི་ལུས་སྟོད་སྨད་ཐམས་ཅད་

ལ་ཁྱབ་པ་ཡིན་ཏེ། བདེ་བ་ལ་སོགས་པའི་ཡོན་ཏན་ཐམས་ཅད་ལ་དམིགས་པའི་ཕྱིར་

རོ་ཞེས་བྱ་བ་ལྟ་བུ་བདག་མ་གྲུབ་པས་དོན་སྐྱོན་ཅན་གྱི་མ་གྲུབ་པ་ཡིན་ནོ། །འོན་ཀྱང་

འཇུག་པ་བདེ་བས་བློ་སྐྱོན་དང་ཕྱོགས་གཅིག་ཏུ་བཤད་དོ། །

གསུམ་པ་ནི། སྔར་བཤད་པ་དེ་ལྟར་ན་གཏན་ཚིགས་ཀྱི་ཚུལ་གཅིག་ཕྱོགས་

ཀྱི་ཆོས་ཉིད་མ་གྲུབ་པར་ངེས་པའམ་ཐེ་ཚོམ་ཟ་ན་མ་གྲུབ་པའི་གཏན་ཚིགས་ལྟར་

སྣང་ཡིན་ཏེ་མ་རྟོགས་པའི་རྒྱུའོ། །

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གཉིས་པ་ལ་མདོར་བསྟན། ལྡོག་པ་མ་གྲུབ་པ་ཉེ་བར་མཚོན། ལྡོག་པ་ལ་ཐེ་

ཚོམ་ཟ་བ་རྒྱས་པར་བཤད་པའི་དང་པོ་ནི། ཕྱོགས་ཆོས་གཅིག་པུ་མ་གྲུབ་ན་མ་གྲུབ་

པའི་རྟགས་ཡིན་པ་དེ་བཞིན་དུ་ཚུལ་གཅིག་མ་གྲུབ་པར་ངེས་པའམ་ཐེ་ཚོམ་ཟ་ན་མ་

ངེས་པའི་མིང་ཅན་ཐེ་ཚོམ་གྱི་རྒྱུ་ཡིན་ནོ། །གཅིག་པུ་གང་ཞེ་ན། མི་མཐུན་ཕྱོགས་ལ་

མེད་པའི་ལྡོག་པའོ། །

གཉིས་པ་ནི། ལྡོག་པ་མ་གྲུབ་པར་ངེས་པ་ནི། དཔེར་ན། ཚོགས་ཆོས་ཀྱི་རབ་

ཏུ་དབྱེ་བར་བསྟན་པའི་གཞལ་བྱས་སྒྲ་རྟག་པར་སྒྲུབ་པ་སོགས་ཐུན་མོང་གི་མ་ངེས་

པ་རྣམ་པ་བཞི་ལྟ་བུ་མི་མཐུན་ཕྱོགས་ལ་འཇུག་པར་ངེས་པའོ། །

གསུམ་པ་ལ། རྟགས་གཉིས་དཔེར་བརྗོད། ཀུན་མཁྱེན་འགོག་པ་མ་ངེས་པ་

དང༌། ཆགས་སོགས་དཔོག་པ་མ་ངེས་པར་སྒྲུབ་པ་གསུམ་གྱི་དང་པོ་ནི། ལྡོག་པ་མ་

གྲུབ་པ་དེ་བཞིན་དུ་ལྡོག་པ་ལ་ཐེ་ཚོམ་ཟ་བ་ན། དཔེར་ན། བརྗོད་པར་འདོད་པའི་སྐྱེས་

བུ་འགའ་ཞིག་ནི་ཆོས་ཅན། ཐམས་ཅད་མཁྱེན་པ་མ་ཡིན་ཏེ། སྨྲ་བའི་ཕྱིར་རོ། །ཞེས་

པ་ལྡོག་པ་ཐམས་ཅད་ལ་ཐེ་ཚོམ་ཟའམ། དེ་ཆོས་ཅན། འདོད་ཆགས་ལ་སོགས་པ་

དང་ལྡན་པ་ཡིན་ཏེ། སྨྲ་བ་དང་ལ་སོགས་པ་བརྐྱང་བསྐུམ་དང་མིག་འབྱེད་འཛུམ་དང་

ལྡན་པའི་ཕྱིར་ཞེས་བྱ་བ་ལྡོག་པ་གཅིག་ལ་ཐེ་ཚོམ་ཟ་བ་ལྟ་བུའོ། །

གཉིས་པ་ལ། ལྡོག་ཁྱབ་དངོས་སུ་མི་འགྲུབ་པ་དང༌། རྗེས་འགྲོའི་ཤུགས་ཀྱིས་

མི་འགྲུབ་པ་དང༌། མི་དམིགས་པའི་མཚན་ཉིད་མེད་པས་ཐེ་ཚོམ་གྱི་རྒྱུར་སྒྲུབ་པའི་

དང་པོ་ལ། མི་དམིགས་པས་ལྡོག་པ་མི་འགྲུབ་པ་དང༌། འགལ་བ་དམིགས་པས་

འགྲུབ་པ་གཉིས་ཀྱི་དང་པོ་ནི། ཀུན་མཁྱེན་འགོག་པའི་རྟགས་འདིར་ལྡོག་པ་ལ་ཐེ་

བུ་སྟོན་རིན་ཆེན་གྲུབ།

ཚོམ་ཟ་བ་ཡིན་ནོ། །ཀུན་མཁྱེན་སྨྲ་བ་མ་དམིགས་པས་ལྡོག་པ་གྲུབ་བོ་ཞེ་ན། ཐམས་

ཅད་མཁྱེན་པ་སྨྲ་བ་མ་དམིགས་སོ་ཞེས་བྱ་བ་མ་དམིགས་པའི་རྣམ་པ་འདི་ལྟ་བུ་ནི་

ཆོས་ཅན། ཀུན་མཁྱེན་ལ་སྨྲ་བ་མེད་པར་ངེས་པ་ཡིན་ཏེ། སྨྲ་བ་ལྡོག་པའི་ཡུལ་ཀུན་

མཁྱེན་བལྟར་མི་རུང་བའི་བདག་ཉིད་ཀྱི་མི་དམིགས་པ་ཡིན་པའི་ཕྱིར། ཁྱབ་པ་མི་

སྣང་བ་མི་དམིགས་པ་ཐེ་ཚོམ་གྱི་རྒྱུ་ཡིན་པའི་ཕྱིར་རོ་ཞེས་མི་དམིགས་པའི་སྐབས་

སུ་བཤད་ཟིན་ཏོ། །

གཉིས་པ་ནི། གལ་ཏེ་སྨྲ་བ་ཆོས་ཅན། ཀུན་མཁྱེན་ལས་ལོག་པ་ངེས་པ་མེད་

དེ། དེ་ཡང་ཡིན་ལ་ཐམས་ཅད་མཁྱེན་པར་འགྱུར་མོད་འདི་དང་ཀུན་མཁྱེན་ལ་འགལ་

བ་ཅི་ཡོད་དེ་མེད་པའི་ཕྱིར་རོ། །གལ་ཏེ་དེ་གཉིས་ལྷན་ཅིག་གནས་པར་མ་མཐོང་

བས་འགལ་བ་ཡིན་ནོ་ཞེ་ན། གལ་ཏེ་འགྲོ་བ་འདིར་མཐོང་བའི་དོན་གྱི་རྣམ་པ་སྐད་

ཅིག་མ་ཉིད་ལ་སོགས་པ་ཐམས་ཅད་ངེས་པར་བྱེད་མི་ནུས་པས་སོ། །ཞན་པ་སྟེ་བློ་

གྲོས་ཆེན་པོས་མཐོང་བའི་རྣམ་པ་ཐམས་ཅད་ངེས་པའི་ཕྱིར་རྒྱང་རིང་བ་དང་ཕྲ་བ་

དང་ཆོད་པའི་དོན་མི་མཐོང་བས་མིག་ཞན་པ་ཁྱེད་ཀྱིས་མ་དམིགས་པའི་དོན་སྤངས་

ན། འོ་ན་ཁྱེད་ཀྱིས་ཕའི་ཐ་སྙད་ཀྱི་རྒྱུ་མཚན་ཉིང་མཚམས་སྦྱོར་དུས་སུ་མ་ལ་མངལ་

འཇོག་པར་བྱེད་པ་དེ་ལྡོག་སྟེ་མེད་པར་ཐལ། མ་དམིགས་པའི་ཕྱིར། འདོད་ན། ཁྱེད་

འཇིག་རྟེན་གྱི་ལུགས་ལས་ཉམས་པར་འགྱུར་ཏེ། ཕའི་རྒྱུ་མཚན་མེད་པ་ལ་ཕར་ཐ་

སྙད་བྱེད་པའི་ཕྱིར་རོ། །གལ་ཏེ་འགལ་བ་མེད་དོ་ཞེ་ན། སྨྲ་བ་ཆོས་ཅན། ཀུན་མཁྱེན་

སྨྲ་བ་མ་མཐོང་དུ་ཟིན་ཀྱང་ཐམས་ཅད་མཁྱེན་པ་གང་ཡིན་ཏེ་སྨྲ་བ་མ་ཡིན་ནོ་ཞེས་བྱ་

བའི་ལྡོག་པ་ནི་མི་འགྲུབ་སྟེ། སྨྲ་བ་པོ་དང་ཐམས་ཅད་མཁྱེན་པ་ཉིད་ལ་འགལ་བ་རྣམ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

པ་གཉིས་ཀ་གང་ཡང་ཚད་མས་གྲུབ་པས་ཁྱབ་པ་མེད་པའི་ཕྱིར་རོ། །མཐོང་ན་མི་

འགྲུབ་མེད་མ་མཐོང་ན་ཇི་ལྟར་མི་འགྲུབ་ཅེ་ན། ཀུན་མཁྱེན་སྨྲ་བ་མ་མཐོང་ཡང་ཐེ་

ཚོམ་ཟ་བའི་ཕྱིར་རོ། །རྟགས་མ་གྲུབ་ཅེ་ན། སྨྲ་བ་ཆོས་ཅན། ཀུན་མཁྱེན་ལས་ལྡོག་

པར་ཚད་མས་ངེས་པ་མེད་དེ། ཀུན་མཁྱེན་ལ་གནོད་བྱེད་དུ་ཤེས་པ་མེད་པའི་ཕྱིར། 

ཁྱབ་པ་ཡོད་དེ། སྨྲ་བ་ཀུན་མཁྱེན་གྱི་གནོད་པར་བྱེད་པར་རྟོགས་པ་ཡོད་ན་གཞན་

ཀུན་མཁྱེན་སྨྲ་བ་པོ་ལ་མེད་པར་ངེས་པར་བྱེད་དོ། །རྟགས་མ་གྲུབ་ན། སྨྲ་བ་པོ་ཆོས་

ཅན། ཀུན་མཁྱེན་ལ་གནོད་པར་ནི་ཤེས་པར་སླ་བ་མ་ཡིན་ཏེ། ཀུན་མཁྱེན་དང་མཚན་

ཉིད་མི་འགལ་བ་སྟེ་ཕན་ཚུན་སྤངས་འགལ་མིན་ཞིང་ཀུན་མཁྱེན་དབང་པོའི་ཡུལ་

ལས་འདས་པའི་ཤིན་ཏུ་ལྐོག་ཏུ་གྱུར་པའི་ཕྱིར། དཔེར་ན། སྨྲ་བ་པོ་ཐམས་ཅད་ཆོས་

ཅན། ཐམས་ཅད་མཁྱེན་པ་མ་ཡིན་ནོ། །ཞེས་ཁྱབ་པ་ཚད་མས་མ་གྲུབ་པ་ཀུན་མཁྱེན་

ལ་གནོད་བྱེད་དུ་མ་ཤེས་པ་དེའི་ཕྱིར་རོ། །

གཉིས་པ་ནི། མ་དམིགས་པའམ་འགལ་བས་ལྡོག་པ་ངེས་པ་མ་ཡིན་གྱི་སྨྲ་བ་

དེ་ཀུན་མཁྱེན་མིན་པར་ངེས་པས་འགོག་གོ་ཞེ་ན། འདི་ལ་མངོན་སུམ་གྱིས་མི་ངེས་

པ་དང༌། རྟགས་ཀྱིས་མི་ངེས་པའི་དང་པོ་ནི། ཚུར་མཐོང་གི་མངོན་སུམ་ཚད་མ་ཆོས་

ཅན། དེས་སྨྲ་བ་པོ་ཐམས་ཅད་ཀུན་མཁྱེན་མིན་པའི་ཁྱབ་པ་མི་ངེས་ཏེ། དེས་སྨྲ་བ་པོ་

ཐམས་ཅད་ཀྱི་མཚན་ཉིད་ཀུན་མཁྱེན་དུ་འགྱུར་མི་འགྱུར་སོགས་ཡོངས་སུ་གཅད་

པར་ཡང་མི་ནུས་པའི་ཕྱིར་རོ། །མ་གྲུབ་ན། གང་ཟག་དེ་ཉིད་ཆོས་ཅན། ཐམས་ཅད་

མཁྱེན་པར་འགྱུར། སྨྲ་བ་པོ་ཐམས་ཅད་ཀྱི་ཆོས་ཉིད་མངོན་སུམ་གྱིས་གཅད་པར་

ནུས་པ་དེ་ལྟ་ན་ནི་སྟེ་དེའི་ཕྱིར་རོ། །འདོད་ན། ཀུན་མཁྱེན་དགག་པ་མ་ཡིན་ནོ། །

གཉིས་པ་ནི། མངོན་སུམ་གྱིས་གཅོད་པ་མིན་གྱི་འོན་ཀྱང་བདག་ཉིད་ལ་ཀུན་

མཁྱེན་མིན་པ་དང་ལྷན་ཅིག་ཏུ་རང་གི་རིགས་པ་སྨྲ་བའི་ཆོས་དེས་གཞན་ལ་ཡང་དེ་

དང་འདྲ་བར་ཡོངས་སུ་གཅོད་དོ་ཞེ་ན། གལ་ཏེ་དེ་ལྟར་བདག་ལ་ཚིག་དང་ལྷན་ཅིག་

མཐོང་བ་དེ་ཚིག་མཐོང་བས་གཞན་ལ་སྒྲུབ་ན། ཚིག་ཆོས་ཆོས་ཅན། གཞན་ལ་

དཀར་ཤམ་དཔག་ནུས་པར་ཧ་ཅང་ཟབ་བར་འགྱུར་བ་མ་ཡིན་ནམ། རང་ལ་དཀར་

ཤམ་དང་ལྷན་ཅིག་མཐོང་བའི་ཕྱིར་རོ། །གཞན་སྔོ་བསངས་སུ་མཐོང་བ་དང་འགལ་

བ་དཀར་ཤམ་དུ་མི་སྒྲུབ་བོ་ཞེ་ན། ཚིག་ཆོས་ཅན། གཞན་དཀར་ཤམ་དུ་ཅི་སྟེ་མི་

སྒྲུབ་སྟེ་སྒྲུབ་པར་ཐལ། གཞན་དཀར་ཤམ་དུ་དཔོག་ན་རང་ལ་མཐོང་བ་གཞན་ལ་

དཔོག་པར་རིགས་པ་མཚུངས་པའི་ཕྱིར། ཡང་ན། ཚིག་ཆོས་ཅན། རང་ལ་ཀུན་

མཁྱེན་མིན་པ་དེ་ལྷན་ཅིག་མཐོང་བས་གཞན་ལ་ཀུན་མཁྱེན་མིན་པ་དཔོག་པ་དེ་

རིགས་པ་མ་ཡིན་པར་ཐལ་ཏེ། རང་ལ་མཐོང་བ་གཞན་ལ་དཔོག་པའི་མཚན་ཉིད་དང་

ལྡན་པ་དཀར་ཤམ་དཔོག་པ་ལ་གནོད་པ་སྲིད་པའི་ཕྱིར་རོ། །རང་ལ་མཐོང་བ་ཙམ་

གྱིས་ནི་ཚིག་གོ་བྱེད་མ་ཡིན་ནོ། །འོ་ན་ཅི་ཞེ་ན། ལྷན་ཅིག་མཐོང་བའི་ཆོས་ལོག་ན་

ཚིག་ལྡོག་པ་ལས་ཀྱང་གོ་བྱེད་དུ་འགྱུར་བ་ཡིན་ཏེ། དཀར་ཤམ་ལོག་པས་ཚིག་ལྡོག་

པ་དེ་མེད་པའི་ཕྱིར་གཞན་དཀར་ཤམ་ནི་མི་སྒྲུབ་བོ་ཞེ་ན། སྨྲ་བ་ཆོས་ཅན། དཀར་

ཤམ་དང་ཀུན་མཁྱེན་མིན་པར་སྒྲུབ་བྱེད་མིན་པར་མཚུངས་པར་ཐལ། མི་མཐུན་

ཕྱོགས་སྔོ་བསངས་དང་ཀུན་མཁྱེན་ལ་མེད་པར་མ་གྲུབ་པར་མཚུངས་པའི་ཕྱིར། 

རྟགས་སྔོ་བསངས་ལ་ཞུགས་པ་དང༌། ཀུན་མཁྱེན་ལ་འཇུག་པ་དེར་ཐེ་ཚོམ་ཟ་བས་

སོ། །གཞན་ཡང་དཀར་ཤམ་ཡིན་མིན་དེ་དག་གིས་བདག་ཉིད་བལྟར་རུང་བ་ཉིད་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཀྱིས་ཕན་ཚུན་སྤངས་པའི་འགལ་བར་དམིགས་པའི་ཕྱིར་དཀར་ཤམ་མིན་པ་ཡོད་བ་

ལ་དཀར་ཤམ་བསྒྲུབ་པར་བྱ་བ་མ་ཡིན་ཏེ། སྒྲུབ་པར་མི་ནུས་པའི་ཕྱིར་རོ། །

སྨྲ་བ་པོ་ཀུན་མཁྱེན་མིན་པར་སྒྲུབ་བྱེད་ཀྱི་རྟགས་མེད་པའི་ཕྱིར། ཀུན་མཁྱེན་

མིན་པར་ངེས་པ་མེད་པར་མ་ཟད་ངེས་པ་ཡོད་དུ་ཆུག་ན་ཡང༌། སྨྲ་བ་པོ་ཆོས་ཅན། 

འགལ་བར་ངེས་པ་གང་གིས་ཀུན་མཁྱེན་མ་ཡིན་པའི་མི་མཐུན་ཕྱོགས་ཐམས་ཅད་

བསལ་ནས་མཐའ་གཅིག་ཏུ་ངེས་པར་དུས་ཐམས་ཅད་དུ་ཀུན་མཁྱེན་མིན་པར་ངེས་

བྱེད་མ་ཡིན་པར་ཐལ། ཀུན་མཁྱེན་མིན་པ་རང་གི་མི་མཐུན་ཕྱོགས་ཀྱི་བྱེ་བྲག་ཀུན་

མཁྱེན་དུ་འགྱུར་བ་དག་དང་འགལ་བར་ཚད་མས་ངེས་པ་མི་འགྱུར་ཏེ་མེད་པའི་ཕྱིར། 

རྟགས་གྲུབ་སྟེ། ཀུན་མཁྱེན་ལ་སོགས་པ་ཡོད་ཀྱང་བལྟར་མི་རུང་བ་རྣམས་ནི་རྒྱུ་

འགལ་བར་མི་ཤེས་པས་ཀུན་མཁྱེན་མ་ཡིན་པའི་རྒྱུ་ལས་ཀྱང་ཀུན་མཁྱེན་དུ་འགྱུར་

བའི་ཕྱིར་རོ། །དེས་ན་བདག་ཉིད་ནང་གི་ཆོས་ཆགས་སྡང་ལ་སོགས་པ་གཞན་གྱིས་

རིག་པར་བྱ་བ་མ་ཡིན་པ་འགའ་ཞིག་དང་ལྡན་པར་རིག་ནས་ཚིག་ཙམ་མཚུངས་པར་

མཐོང་བས་ཐམས་ཅད་དུ་ཆོས་དེ་དག་བདག་ལ་ཡོད་པ་བཞིན་གཞན་ལ་ཡང་ཡོད་དོ་

ཞེས་ཉེ་བར་སྒྲུབ་པ་ཐ་སྙད་བྱེད་པའི་སྐྱེས་བུ་འདི་རིགས་པ་སློབ་པ་ལ་ངལ་བའི་

འབྲས་བུ་ཡོངས་སུ་རྫོགས་པར་གྲུབ་བོ། །རིག་པ་བསྟན་བཅོས་མི་ཤེས་པའི་བུད་

མེད་དང་དམངས་རིགས་རྣམས་དང་ཐུན་མོང་བའི་ཁྱད་པར་ཡང་མི་རྟོགས་པའི་ཕྱིར་

ཏེ། དེ་དག་ནི་ངའི་བློ་ཇི་འདྲ་བ་ལྟར་ལྷས་བྱིན་མིན་ནོ་ཞེས་སྨྲ་བའོ་ཞེས་བཞད་གད་དུ་

བྱེད་པའོ། །བླུན་པོས་ཀྱང་དེ་ལྟར་མི་འཛིན་པ་དེའི་ཕྱིར། བདག་ལ་ཀུན་མཁྱེན་མིན་

པ་དང་ལྷན་ཅིག་ཏུ་མཐོང་བའི་ཚིག་ནི་ཆོས་ཅན། དེ་ཙམ་གྱིས་གཞན་ལ་ཀུན་མཁྱེན་

མ་ཡིན་པ་ཉེ་བར་སྒྲུབ་པ་མ་ཡིན་ཏེ། ལྷན་ཅིག་མཐོང་བ་དེ་ཙམ་གྱིས་དེ་ལ་ཀུན་

མཁྱེན༌མིན་པས་ཁྱབ་པ་མ་གྲུབ་པའི་ཕྱིར་རོ། །སྨྲ་བ་ཆོས་ཅན། ཀུན་མཁྱེན་ལ་ལྡོག་

པར་ཐེ་ཚོམ་ཟའོ་སྟེ་མ་ངེས་ཏེ། ཀུན་མཁྱེན་ལ་མ་དམིགས་པ་དང་འགལ་བ་དང༌། 

འགལ་བས་ཁྱབ་པ་ལས་ཀྱང་ལྡོག་པར་མ་ངེས་པ་དེའི་ཕྱིར་རོ། །

གསུམ་པ་ནི། སྔར་བཤད་པའི་མི་དམིགས་པའི་མཚན་ཉིད་བལྟར་རུང་མི་

དམིགས་པ་དང་འགལ་བ་དང་འགལ་འབྲས་ལ་སོགས་པ་དང་འགལ་བས་ཁྱབ་པ་

དམིགས་པ་དགག་པ་གོ་བྱེད་དུ་བསྟན་པ་ལས་ཀྱང་དེ་རྣམས་གང་ཡང་མིན་པ་འདི་འདྲ་

བའི་སྦྱོར་བ་བྱས་པ་དང་བྱེད་འགྱུར་རྣམས་ཐེ་ཚོམ་གྱི་རྒྱུ་ཡིན་པར་རྟོགས་པར་བྱའོ། །

གསུམ་པ་ལ། འདོད་ཆགས་ཉིད་དང༌། འདོད་ཆགས་སྐྱེ་རུང་དཔོག་ན་མ་

ངེས་པ་དང༌། དོན་བསྡུ་བའི་དང་པོ་ནི། ཚིག་ཙམ་དང༌། ཚིག་གི་ཁྱད་པར་འབྲས་བུ་

མིན་པས་དཔག་མི་ནུས་པ་དང༌། རང་ལ་མཐོང་བས་དཔག་མི་ནུས་པ། ཚིག་གིས་

དཔག་ནུས་པ་ལ་མི་མཚུངས་པ་བཞིའི་དང་པོ་ལ། འབྲེལ་པ་མེད་པས་དཔག་མི་

ནུས། འབྲེལ་པ་མེད་པས་ཕྱོགས་ཆོས་སྒྲུབ། དེས་ན་ཚིག་ཙམ་ལས་མི་རྟོགས་པར་

བསྟན་པའི་དང་པོ་ནི། ཚིག་ཆོས་ཅན། དེ་ལས་གཞན་འདོད་ཆགས་དང་ལྡན་པ་ཡང་

མི་རྟོགས་ཏེ། འདོད་ཆགས་དང་འབྲེལ་པ་མེད་པའི་ཕྱིར་རོ། །ཁྱབ་པ་འབྲེལ་མེད་གོ་

བྱེད་མིན་པར་རྗེས་དཔག་གི་མཚན་ཉིད་ཀྱིས་རིག་པར་བྱའོ། །རྟགས་མ་གྲུབ་ན། 

ཚིག་ཆོས་ཅན། དོན་གཞན་སྔ་མ་འདོད་ཆགས་དང་འབྲེལ་པ་མེད་དེ། འདོད་ཆགས་

ལས་དོན་གཞན་ཡིན་ཞིང་འབྲས་བུ་མིན་པའི་ཕྱིར། རྟགས་གྲུབ་སྟེ། འདོད་ཆགས་

མེད་ན་ཚིག་མེད་དོ་ཞེས་ལྡོག་པ་ངེས་པ་ནི་མེད་དོ། །

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གཉིས་པ་ལ། རྟགས་དགོད། ཁྱབ་པ་སྒྲུབ་པའི་དང་པོ་ནི། སྨྲ་བ་པོ་ཆགས་པ་

ན་དེ་ལས་ཚིག་མཐོང་བས་ལྡོག་པ་ངེས་སོ་ཞེ་ན། ལུས་གཡོ་བ་དང་ཚིག་སྨྲ་བ་ལ་

སོགས་པ་ནི་ཆོས་ཅན། འདོད་ཆགས་ཞེ་སྡང་ལ་སོགས་པ་ཉིད་ཀྱིས་སྤྱི་རིགས་ཀྱི་

འབྲས་བུ་མ་ཡིན་ཏེ། བརྗོད་པར་འདོད་པ་སྤྱི་དོན་སྟོན་པར་འདོད་པའམ་སྒྲ་བརྗོད་

པར་འདོད་པ་ཙམ་གྱིས་སྤྱི་རིགས་ཀྱི་རྒྱུ་ཅན་ཡིན་པའི་ཕྱིར་རོ། །དོན་ལྡན་གྱི་སྒྲ་ལ་

གཉིས་ཀ་རྒྱུ་ཡིན་ལ་དོན་མེད་ལ་སྒྲ་བརྗོད་འདོད་ཙམ་རྒྱུ་ཡིན་ནོ། །ཙམ་ནི་ཆགས་

སྡང་སོགས་གཅོད་ཀྱི་རྒྱུ་གཞན་མི་གཅོད་དོ། །

གཉིས་པ་ནི། བརྗོད་འདོད་དེ་ཉིད་སྒྲ་དང་དོན་བསྟན་པར་འདོད་ཅིང་ཞེན་པས་

འདོད་ཆགས་ཡིན་ནོ་ཞེ་ན། བརྗོད་འདོད་འདོད་ཆགས་ཡིན་ན་ཚིག་བརྗོད་འདོད་ཀྱི་

འབྲས་བུར་འདོད་པའི་ཕྱིར་སྐྱོན་མེད་དོ། །འོན་ཀྱང་བརྗོད་འདོད་འདོད་ཆགས་མིན་

ཏེ། བདག་རྟག་པ་ནི་ཐ་ན་སྐད་ཅིག་སྔ་ཕྱི་གཅིག་ཏུ་འཛིན་པ་དང་བདག་བདེ་བ་དང་

བདག་དང་བདག་གིར་ལྟ་བས་འཕངས་པ་སྟེ་བསྐྱེད་པ་རྒྱུའི་ཁྱད་པར། ཡུལ་ཟག་པ་

ཉོན་མོངས་པ་དང་བཅས་པ་ཆོས་ཉེར་ལེན་གྱི་ཕུང་པོ་ལྔའི་ཡུལ་ཅན་བདག་དང་བདེ་

བའི་རྒྱུ་ཡང་དག་པ་སྟེ་བདེན་པ་མ་ཡིན་པའི་ཡོན་ཏན་ལ་མངོན་པར་དགའ་ཞིང་

འདོད་པ་ནི་འདོད་ཆགས་ཞེས་བརྗོད་དོ། །དགའ་བ་དེའི་ཡུལ་བདག་དང་བདེ་བའི་རྒྱུ་

དང་མི་མཐུན་པ་ལ་བདག་ལྟས་འཕངས་ཤིང་ཟག་བཅས་ཀྱི་ཡུལ་ཅན་དགའ་བ་དེས་

བྱས་པའི་སེམས་ཀྱི་འཁྲུག་པ་མནར་སེམས་པ་ནི་ཞེ་སྡང་ངོ༌། །ཆགས་སྡང་གཉིས་

ཀའི་རྟེན་དུ་འགྲོ་བ་ཅན་གྱི་རྟེན་རྟག་པ་ལ་སོགས་པར་ཕྱིན་ཅི་ལོག་དེ་ཉིད་ནི་གཏི་

མུག་གོ །དེས་ན་དེ་དག་ཚིག་གི་རྒྱུར་མ་གྲུབ་བོ། །འོ་ན་བརྗོད་འདོད་དང་སྙིང་རྗེ་ལ་

བུ་སྟོན་རིན་ཆེན་གྲུབ།

སོགས་པའང་བདག་ལྟ་སྔོན་དུ་འགྲོ་ཞེ་ན། སྙིང་རྗེ་དང་བྱམས་པ་ལ་སོགས་པ་ནི་

བདག་ལྟ་སྔོན་དུ་འགྲོ་བ་ཅན་དེ་ལྟ་བུ་མ་ཡིན་ཏེ། གཞན་དུ་ཆོས་དང་དམིགས་མེད་ཀྱི་

སྙིང་རྗེ་སྲིད་པའི་ཕྱིར་རོ། །

ཞེས་རྣམ་འགྲེལ་དུ། 

དུཿ ཁ་རྒྱུན་རིག་ཙམ་ལས་ནི། །

བརྩེ་བ་སྐྱེ་བར་འགྱུར་བ་ཡིན། །

ཞེས་བཤད་ཟིན་ཏོ། །

གསུམ་པ་ནི། ཚིག་ཙམ་ཆོས་ཅན། དེ་ལས་གཞན་ཆགས་ལྡན་དུ་མི་རྟོགས་

སོ། །ཆགས་པ་ཡོད་མེད་གཉིས་ཡོད་པ་དེ་ལ་ཇི་ལྟར་འདོད་ཆགས་དང་བཅས་པ་སྨྲ་

བ་ལྟར་འདོད་ཆགས་དང་བྲལ་བ་ཡང་སྨྲ་བས་འདོད་ཆགས་ལོག་པས་མི་ལྡོག་པའི་

ཕྱིར་རོ། །

གཉིས་པ་ནི། ཚིག་གི་ཁྱད་པར་འཁྲུལ་བར་སྒྲུབ། མི་འཁྲུལ་བར་འདོད་པ་

དགག་པའི་དང་པོ་ནི། ཚིག་གི་ཁྱད་པར་འཁྲིག་ཚིག་ལ་སོགས་པས་རྟོགས་སོ་ཞེ་ན། 

ཚིག་གི་ཁྱད་པར་འཁྲིག་ཚིག་སོགས་ཆོས་ཅན། དེ་ལས་ཀྱང་གཞན་ཆགས་ལྡན་དུ་

རྟོགས་པ་མ་ཡིན་ཏེ། དེ་ཐམས་ཅད་ཆགས་སོགས་ལ་འཁྲུལ་བའི་ཕྱིར་རོ། །རྟགས་

གྲུབ་སྟེ། ཆགས་པའི་འབྲས་བུའི་ཐ་སྙད་དེ་ཞེ་སྡང་གི་འབྲས་བུར་མཐོང་བས་འཆོལ་

བས་སོ། །དགོས་པ་གང་ལ་བསམ་ནས་དོན་བརྗོད་པའི་ཐ་སྙད་དུ་འཇུག་པ་དེ་རྟོགས་

པར་དཀའ་བའི་ཕྱིར་རོ། །

གཉིས་པ་ལ་ཆགས་བྲལ་ཚིག་གི་ཁྱད་པར་མི་སྨྲ་བ་དང༌། སྨྲ་བའི་རྒྱུ་སྙིང་རྗེ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དང་ཆགས་པ་གཅིག་ཡིན་པ་དགག་པའི་དང་པོ་ནི། བདག་ཆགས་བཅོམ་ན་འཁྲིག་

ཚིག་སོགས་མི་སྨྲའོ། །དགོས་པ་མེད་པའི་ཕྱིར་རོ་ཞེ་ན། དགོས་པ་མེད་པ་མ་ཡིན་

ཏེ། གཞན་གྱི་དོན་ཡིན་པའི་ཕྱིར་རོ། །གཞན་དོན་དུ་གཉེར་བ་འདོད་ཆགས་ཡིན་པས་

འདོད་ཆགས་དང་བྲལ་བའི་ཕྱིར་གཞན་དོན་དུ་སྨྲ་བ་མི་འཐད་དོ་ཞེ་ན། མི་འཐད་པ་མ་

ཡིན་ཏེ། སྙིང་རྗེས་ཀྱང་གཞན་དོན་དུ་ཚིག་འཇུག་པའི་ཕྱིར་རོ། །

གཉིས་པ་ནི། གཞན་དོན་དོན་གཉེར་གྱི་སྙིང་རྗེ་དེ་ཉིད་འདོད་ཆགས་ཡིན་ནོ་

ཞེ་ན། སྙིང་རྗེ་ལ་འདོད་ཆགས་ཀྱི་མིང་དུ་འདོད་པ་མི་དགག་གོ །འོན་ཀྱང་དེ་འདོད་

པའི་ཆགས་བྲལ་ཆགས་ལྡན་དུ་མི་འགྱུར་ཏེ། སྙིང་རྗེ་དང་ཆགས་པ་ཆོས་ཅན། རང་

བཞིན་ནི་ཐ་དད་དེ། འབྲས་བུ་ཐ་དད་བསྐྱེད་ཅིང་རྒྱུ་ཚོགས་པ་ཐ་དད་ལས་སྐྱེས་པའི་

ཕྱིར། རྟགས་གྲུབ་སྟེ། མི་སྡུག་པ་སྒྲོ་བཏགས་པ་ལ་མངོན་པར་དགའ་བ་བདག་ལ་

ཆགས་པས་དུཿ ཁ་ལ་བདེ་བར་འདུ་ཤེས་པས་མངལ་དུ་ཉིང་མཚམས་འབྲེལ་པར་

བྱེད་པའི་ཕྱིར་རོ། །

རྣམ་འགྲེལ་ལས། 

དུཿ ཁ་ཕྱིན་ཅི་ལོག་བློ་དང༌། །

སྲིད་པ་ཀུན་ནས་འཆིང་བའི་རྒྱུ། །

སྐྱེ་བོ་གང་ལ་དེ་མེད་པ། །

དེ་ཡི་སྐྱེ་བ་མི་འབྱུང་ངོ༌། །

ཞེས་བཤད་དོ། །

ཕྱིན་ཅི་ལོག་དང་སྲེད་པས་སྐྱེ་བ་འཛིན་པ་དེ་ཉིད་ཀྱི་ཕྱིར། ཕྱིན་ཅི་མ་ལོག་པ་

བུ་སྟོན་རིན་ཆེན་གྲུབ།

ལས་བྱུང་བའི་སྙིང་རྗེ་དེ་ནི་སྐྱོན་མེད་དོ། །བདག་འཛིན་མེད་ན་སྙིང་རྗེ་གང་ལས་སྐྱེ་

ཞེ་ན། སྙིང་རྗེ་ནི་བདག་ཏུ་འཛིན་པ་མེད་ཀྱང་སྔར་སེམས་ཅན་དུ་འཛིན་དུས་ན་དུཿ ཁ་

ཅན་མཐོང་བའམ་འདུ་བྱེད་ཀྱི་དུཿཁ་ཡི་ཁྱད་པར་མཐོང་བ་ཙམ་གྱིས་སྔོན་གོམས་པའི་

སྟོབས་ལས་སྐྱེ་བ་ཡིན་ཏེ། འདི་ལྟར། མདོ་ལས། བཅོམ་ལྡན་འདས་ཀྱིས་བྱམས་པ་

དང་སྙིང་རྗེ་ལ་སོགས་པ་ནི། སོ་སོ་སྐྱེ་བོ་རྣམས་ཀྱིས་སེམས་ཅན་ལ་དམིགས་པ་

དང༌། གང་ཟག་”གི
1
་བདག་མེད་རྟོགས་པའི་འཕགས་པས་ཆོས་ལ་དམིགས་པ་དང༌། 

གཟུང་འཛིན་གཉིས་བྲལ་སངས་རྒྱས་དང་བྱང་སེམས་རྣམས་ཀྱིས་དམིགས་པ་མེད་

པ་ལ་དམིགས་པར་བསྟན་ཏོ། །ཆོས་ལ་དམིགས་པའི་བྱམས་སོགས་གོམས་པ་ལས་

འཇུག་སྟེ་སྐྱེ་བ་ཅན་ཡིན་ནོ། །འོ་ན་བདག་ལྟ་མེད་ཀྱང་ཆགས་སོགས་གོམས་པ་ལས་

སྐྱེའོ་ཞེ་ན། འདོད་ཆགས་ལ་སོགས་པ་ནི། བདག་ལྟ་མེད་ཀྱང་རིགས་མཐུན་གོམས་

པ་ལས་སྐྱེ་བ་དེ་ལྟ་མ་ཡིན་ཏེ། ཕྱིན་ཅི་ལོག་བདག་ལྟ་མེད་ན་མེད་པའི་ཕྱིར་རོ། །དེ་

ལྟ་ན་ཡང་སྙིང་རྗེ་ཅན་གྱི་གཞན་གྱི་དོན་རྩོམ་པ་ཆོས་ཅན། ཕྱིན་ཅི་ལོག་ལས་འཇུག་

པ་ཡིན་ནོ། །སྐད་ཅིག་ཡིན་ན་འབྲས་བུ་མེད་པ་ལ་བདག་ཡུན་རིང་དུ་གནས་པས་

གཞན་དོན་བྱས་པའི་འོག་ཏུ་འབྲས་བུ་འབྱུང་བར་མཐོང་ནས་འཇུག་པའི་ཕྱིར་ཞེ་ན། 

གཞན་དོན་བྱས་པས་བྱེད་པོ་བདག་ལ་འབྲས་བུ་འབྱུང་བར་འདོད་ན། ཕྱིན་ཅི་ལོག་

ཏུ་འགྱུར་མོད། སྙིང་རྗེ་ཆོས་ཅན། གཞན་དོན་ལས་གཞན་པའི་འབྲས་བུ་འདོད་པ་མ་

ཡིན་ཏེ། གཞན་གྱི་དོན་ཉིད་འབྲས་བུ་ཉིད་དུ་འདོད་པའི་ཕྱིར་ཏེ། འབྲས་བུའི་མཚན་

ཉིད་ནི་འདོད་དོན་དེ་ཡིན་པའི་ཕྱིར་རོ། །

1  [མ་ཕྱི། ༢༧༣ན༢ན།   གིས    * གི]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གསུམ་པ་ནི། གལ་ཏེ་ཚིག་ཆགས་པའི་འབྲས་བུ་ཡིན་པས་དཔོག་པ་མ་ཡིན་

གྱི་སྨྲ་བ་པོ་བདག་ཉིད་ལ་འདོད་ཆགས་ལ་སོགས་པ་སྨྲ་བ་པོ་དང་ལྷན་ཅིག་སྤྱོད་པར་

མཐོང་བས་གཞན་ལ་”སྨྲ
1
་བ་ཆགས་སོགས་རྗེས་སུ་དཔོག་གོ་ཞེ་ན། ཚིག་ཆོས་ཅན། 

སྨྲ་བ་པོ་ནག་པོ་ལའང་དཀར་ཤམ་དཔོག་པར་ཧ་ཅང་ཐལ་བར་འགྱུར། རང་ལ་སྨྲ་བ་

དང་དཀར་ཤམ་ལྷན་ཅིག་མཐོང་བའི་ཕྱིར་ཞེས་བཤད་ཟིན་ཏོ། །ཚིག་དཀར་ཤམ་ལ་

འཁྲུལ་བའི་ཕྱིར་གཞན་དཀར་ཤམ་རྗེས་སུ་མི་དཔོག་ན། ཚིག་ཆོས་ཅན། གཞན་

ཆགས་ལྡན་དུ་མི་དཔོག་པར་ཐལ། ཆགས་པ་འདི་ལ་མི་འཁྲུལ་ཞེས་བྱ་བའི་ངེས་པ་

ཅི་ཞིག་དེ་མེད་པའི་ཕྱིར་རོ། །རྟགས་མ་གྲུབ་སྟེ། མི་མཐུན་ཕྱོགས་ལ་མ་མཐོང་བའི་

ཕྱིར། ཟེར་བ་ལ་ནི་ཞུགས་པ་དང་དེར་ཐེ་ཚོམ་ཟ་ཞེས་དགག་པ་བརྗོད་ཟིན་

ཏོ། །གཞན་ཡང་དཀར་ཤམ་ཡིན་མིན་ཚུ་རོལ་མཐོང་བ་འདིས་བལྟར་རུང་བའི་བདག་

ཉིད་དག་ནི་འགལ་བ་མེད་པའི་ཕྱིར་ལྷན་ཅིག་ཏུ་འགྱུར་བའམ་འགལ་བའི་ཕྱིར་ལྷན་

གཅིག་གནས་པ་དེ་ལྟ་མ་ཡིན་པར་མཐོང་གི་ལྐོག་ཏུ་གྱུར་པའི་དོན་ཆགས་བྲལ་ནི་

ཆགས་ལྡན་དུ་གྲུབ་ཀྱང་མཐའ་གཅིག་ཏུ་ངེས་པར་ཆགས་བྲལ་མེད་པར་ངེས་པ་ནི་མ་

ཡིན་ཏེ། ཆགས་བྲལ་གྱི་རྒྱུ་མེད་པར་ངེས་པ་མེད་པའི་ཕྱིར་རོ། །

བཞི་པ་ནི། རང་ལ་མཐོང་བས་གཞན་ལ་དཔག་མི་ནུས་པ་དེའི་ཕྱིར། ཚིག་ནི་

ཆོས་ཅན། གཞན་ལ་བྱེད་པའི་ཡོན་ཏན་རྐན་བྱ་བ་དང་ལྕེ་རྩེ་ལ་སོགས་དང་དོན་དམ་

སྒྲ་བརྗོད་པར་འདོད་པ་ཉིད་དག་རྗེས་སུ་དཔོག་པར་བྱེད་དོ། །གཞན་ལ་བྱེད་པའི་

ཡོན་ཏན་དང་བརྗོད་འདོད་སྒྲུབ་པ་ལ་ཚུལ་གསུམ་ཚང་བའི་རྟགས་ཡིན་པའི་ཕྱིར་

1  [མ་ཕྱི། ༢༧༣ན༧ན།   སྨ    * སྨྲ]



  664  

བུ་སྟོན་རིན་ཆེན་གྲུབ།

རོ། །འོ་ན་འདིར་ཡང་སྨྲ་བ་པོ་བདག་ལ་བྱེད་པའི་ཡོན་ཏན་ལ་སོགས་པ་མཐོང་བས་

གཞན་ལ་རྗེས་སུ་དཔོག་པ་མ་ཡིན་པར་ཐལ། ཞེས་བྱ་བའི་ཐལ་བ་འདི་མཚུངས་སོ་

ཞེ་ན། ཚིག་ཆོས་ཅན། རང་ལ་བརྗོད་འདོད་དང་ལྷན་ཅིག་མཐོང་བ་ཙམ་གྱིས་གཞན་

ལ་བརྗོད་འདོད་དཔོག་པ་མ་ཡིན་ཏེ། བརྗོད་འདོད་ཀྱི་འབྲས་བུར་ངེས་པས་གཞན་ལ་

བརྗོད་འདོད་རྗེས་སུ་དཔོག་པའི་ཕྱིར་རོ། །རྟགས་གྲུབ་སྟེ། ཚིག་དང་བརྗོད་འདོད་དེ་

དག་རང་གི་རྒྱུད་འདིར་དོན་གཞན་རྗེས་སུ་འགྲོ་བ་དང་ལྡོག་པ་དག་ལས་བརྗོད་

འདོད་རྒྱུ་དང་ཚིག་འབྲས་བུའི་དངོས་པོ་ཉིད་དུ་ཚད་མས་གྲུབ་པས་སོ། །མི་སྡུག་པ་

ལ་དགའ་བ་འདོད་ཆགས་དང་ཕྱིན་ཅི་ལོག་བདག་ལྟ་དང་ཚིག་ནི་དེ་ལྟར་བསྐྱེད་བྱ་

སྐྱེད་བྱེད་ཀྱི་དངོས་པོ་དེ་རང་རྒྱུད་ལ་གྲུབ་པ་མ་ཡིན་ཏེ། བདག་ཉིད་ལ་གཞན་དུ་

བདག་དང་ཆགས་པ་མངོན་གྱུར་མེད་པའི་ཚེ་ཚིག་མཐོང་བའི་ཕྱིར་རོ། །

གཉིས་པ་ལ། འདོད་ཆགས་ཉིད་ཚིག་ལས་མི་དཔོག་གི་འདོད་ཆགས་བསྐྱེད་

པར་རུང་བ་ཉིད་རྗེས་སུ་དཔོག་སྟེ་འདོད་ཆགས་བསྐྱེད་པར་རུང་བ་ཉིད་དང་བྲལ་བ་

ལ་ཚིག་མ་མཐོང་བའི་ཕྱིར་རོ་ཞེ་ན། འདི་ལ་ཚིག་གི་དང་ཆགས་པ་སྐྱེ་རུང་རྒྱུ་འབྲས་

མིན་པར་བསྟན། འབྲས་བུ་རྒྱུ་དཔག་ནུས་ཀྱི་མ་མཐོང་ཙམ་གྱིས་དཔག་མི་ནུས་པར་

བསྟན། བདག་ལྟ་ཅན་ལ་ཆགས་པ་སྐྱེ་རུང་དཔོག་པ་དོན་མེད་པར་བསྟན་པའི་དང་པོ་

ནི། ཆགས་པ་སྐྱེ་རུང་ཆོས་ཅན། དེ་རྒྱུ་དང་ཚིག་དེའི་སྤྱི་རིགས་ཀྱི་འབྲས་བུ་ཉིད་དུ་

མ་གྲུབ་བོ། །སྤྱི་རིགས་ནས་དེ་ལོག་པས་ཚིག་ལྡོག་པ་མ་གྲུབ་པའི་ཕྱིར་རོ། །རྟགས་

མ་གྲུབ་སྟེ། སེམས་མེད་པ་རྡོའི་དུམ་བུ་ལ་སོགས་པ་ཆགས་པ་སྐྱེ་རུང་མེད་པས་

ཚིག་མེད་པའི་ཕྱིར་ཏེ། ལྡོག་པའི་ཡུལ་ཡིན་ནོ་ཞེ་ན། སེམས་མེད་པ་ལ་ཚིག་ལོག་པ་

རྣམ་པ་འདི་ལྟ་བུའི་ལྡོག་པས་ནི་ཆོས་ཅན། ཆགས་པ་སྐྱེ་རུང་ཚིག་གི་རྒྱུའི་ནུས་པ་

མི་འགྲུབ་བོ། །

ཚིག་གི་རྒྱུ་གཞན་ཡོད་བཞིན་དུ་ཆགས་པ་སྐྱེ་རུང་ལོག་སྟོབས་ཀྱིས་ཚིག་

ལྡོག་པ་མི་འགྲུབ་པའི་ཕྱིར། ཁྱབ་པ་ཡོད་དེ། ནུས་པ་ཤེས་པར་བྱ་བ་གཅིག་པོ་དེ་

ལས་གཞན་པའི་རྒྱུ་ནུས་པ་དག་ཡོད་པ་ན་གཅིག་པོ་དེ་མེད་པས་འབྲས་བུ་མི་སྐྱེ་ན་

རྒྱུ་གཞན་དཔོག་པར་བྱེད་དོ། །རྟགས་མ་གྲུབ་ན། སེམས་མེད་པ་དག་ལ་ཆོས་ཅན། 

ཚིག་རྒྱུ་གཞན་ཚང་བཞིན་དུ་ཆགས་པ་སྐྱེ་རུང་ལོག་པས་ཚིག་ལྡོག་པ་རྣམ་པ་འདི་

ལྟ་བུའི་ལྡོག་པ་ནི་མི་སྲིད་དེ། དེ་དག་ལ་ནི་སེམས་པ་དང་བྱེད་པའི་ཡོན་ཏན་དང་ལ་

སོགས་བརྗོད་འདོད་ལ་སོགས་ཚིག་བསྐྱེད་པར་ནུས་པར་མཐོང་བའི་རྒྱུ་དེ་དག་ཉིད་

མེད་པའི་ཕྱིར། ཁྱབ་པ་ཡོད་དེ། དེ་ལྟ་ན་ནུས་པར་མཐོང་བའི་རྒྱུ་དེ་དག་ལོག་པའི་

ཚིག་ལོག་གམ་ཆགས་པ་སྐྱེ་རུང་ལོག་པས་ཚིག་ལོག་ཅེས་ཐེ་ཚོམ་ཟའོ། །གཞན་

ཡང་འདོད་ཆགས་དང་དངོས་རྒྱུ་ཚོགས་པ་གཅིག་ལ་རག་ལས་པས་ཚིག་འདོད་

ཆགས་སྐྱེ་རུང་ལས་དངོས་སུ་སྐྱེས་སམ། རུང་བ་ལ་ཆགས་པ་སྐྱེ་དེ་ལ་ཚིག་སྐྱེས་

པས་བརྒྱུད་ནས་ཡིན། དང་པོ་ལྟར་ན། ཚིག་ཆོས་ཅན། རང་གི་སྐད་ཅིག་དུ་མར་

འབྱུང་བ་ཐམས་ཅད་འདོད་ཆགས་ཀྱི་རྒྱུན་དང་དངོས་རྒྱུ་ཚོགས་པ་གཅིག་ལ་རག་

ལས་པའི་ཚུལ་གྱིས་འདོད་ཆགས་དེའི་ནུས་པ་ཇི་ལྟར་དངོས་སུ་ཕན་འདོགས་ཏེ་མི་

འདོགས་པར་ཐལ། འདོད་ཆགས་ཀྱིས་ཕན་མི་འདོགས་པའི་ཕྱིར། ཁྱབ་པ་ཡོད་དེ། 

འདོད་ཆགས་ཀྱི་དེ་མ་ཐག་རྐྱེན་གྱི་གནས་དང་བྱེད་པ་ཕྲད་པའི་རྒྱུ་བྱེད་ལ་སྐད་ཅིག་

གཉིས་པར་ཆགས་པ་སྐྱེ་བྱེད་པ་འཕྲོད་པ་ལ་སྐད་ཅིག་དུ་མས་ཁྱབ་པས་ཚིག་དང་

ཆགས་པ་ཚོགས་པ་གཅིག་ལ་དངོས་སུ་སྐྱེས་ན་ཆགས་པ་ལས་སྐྱེས་པ་ཡིན་པའམ། 

གཉིས་ཀ་སྐད་ཅིག་གཉིས་པར་སྐྱེ་ནའང་ཚིག་སྐད་ཅིག་དུ་མར་གནས་པ་ཡིན་པས་

འདོད་ཆགས་ལས་སྐྱེ་དགོས་སོ། །

གཉིས་པ་ལྟར་ན། ཚིག་ཆོས་ཅན། དེ་ལ་ཆགས་པའི་རྒྱུས་བར་དུ་ཆགས་པ་

བརྒྱུད་ནས་ཕན་མ་བཏགས་པར་ཐལ། ཆགས་པས་ཕན་མ་བཏགས་པའི་ཕྱིར། ཁྱབ་

པ་ཡོད་དེ། འབྲས་བུའི་ཆགས་པའི་རང་གི་ངོ་བོའི་ཡོན་ཏན་སྐྱེད་བྱེད་ལ་སོགས་པ་

རྒྱུ་ནུས་པ་ལ་ཉེ་བར་བཏགས་པའི་ཕྱིར། ཚིག་གང་ལ་འདོད་ཆགས་དེས་ཕན་

གདགས་མི་ནུས་པ་དེ་ལ་འདོད་ཆགས་བསྐྱེད་པའི་ནུས་པས་ཀྱང་བརྒྱུད་ནས་ཕན་

གདགས་ནུས་པ་མ་ཡིན་ནོ། །ཞེས་ཆོས་མཆོག་གོ །ཤཱཀྱ་བློ་ནི། འདོད་ཆགས་ཀྱི་

ནུས་པ་འདོད་ཆགས་ལས་འདོད་ཆགས་འབྱུང་བ་ལྟ་བུ་ཐ་མི་དད་པའམ། འདོད་

ཆགས་ཀྱི་བག་ཆགས་ཡིན། དང་པོ་ལྟར་ན། འདོད་ཆགས་ཆོས་ཅན། དེ་དང་རྫས་

དབྱེར་མེད་ཀྱི་ནུས་པས་ཚིག་ལ་ཕན་མི་འདོགས་པར་ཐལ། དེས་ཚིག་ལ་ཕན་མི་

འདོགས་པའི་ཕྱིར། གཉིས་པ་ལྟར་ན། རེས་འགའ་ཕན་འདོགས་སྲིད་ཀྱང༌། སྤྱི་

རིགས་ནས་ཕན་མི་འདོགས་པར་འཁྲུལ་ལོ་ཞེས་འཆད་དོ། །

གཉིས་པ་ནི། ལྡོག་པ་མ་ངེས་པའི་རྒྱུ་འབྲས་བུ་མ་ངེས་པ་དེ་བས་ན་རྒྱུ་མེད་

ན་མི་འབྱུང་བའི་འབྲས་བུ་ཆོས་ཅན། དེ་ཁོ་ནས་ཕྱོགས་ཆོས་སུ་གྲུབ་པའི་གཞི་འགའ་

ཞིག་ཏུ་རྒྱུ་རྗེས་སུ་དཔོག་པར་བྱེད་དེ། དེ་ཁོ་ན་རྒྱུ་དེ་ལ་འབྲས་བུར་འབྲེལ་པའི་ཕྱིར་

རོ། །ཁོ་ནའི་གཅད་བྱ་འཆད་པ་ནི་མེད་ན་མི་འབྱུང་བའི་འབྲས་བུ་ལས་གཞན་ན་རང་

ལ་དོན་གཞན་སྔ་མ་གོ་བྱེད་མ་ཡིན་ནོ། །མི་མཐུན་ཕྱོགས་ལ་མི་མཐོང་བའི་གོ་བྱེད་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཡིན་ཞེ་ན། ཚུ་རོལ་མཐོང་བས་རྟགས་མི་མཐུན་པའི་ཕྱོགས་ལ་མ་མཐོང་ཡང་གོ་

བྱེད་མ་ཡིན་ཏེ། མི་མཐུན་ཕྱོགས་ལ་ཡོད་ཀྱང་མ་མཐོང་བ་སྲིད་པའི་ཕྱིར་རོ། །ཤེས་

བྱ་ཐམས་ཅད་གཟིགས་པའི་གཟིགས་པ་ལོག་པ་སྟེ་མ་མཐོང་བས་ན་ཐམས་ཅད་ན་

མེད་པ་གོ་བར་བྱེད་དེ། ཡེ་ཤེས་དེས་ཤེས་བྱ་ལ་ཁྱབ་པའི་ཕྱིར་རོ། །གལ་ཏེ་རྣམ་

ཤེས་དྲུག་ཅར་ཆགས་པ་སྐྱེ་རུང་མཐོང་བས་ཤེས་པ་ཐམས་ཅད་ཀྱི་རང་བཞིན་ཡིན་

པས་ཤེས་པའི་འབྲས་བུ་ཚིག་ཡིན་པས་ལྡོག་པ་ངེས་སོ་ཞེ་ན། ཡུལ་ལམ་དུས་ལ་ལ་

ན་དེ་ལྟར་སྐྱུ་རུ་ར་རོ་སྐ་བ་དང་འབྲས་བུ་ཆུང་ངུར་མཐོང་བ་རྣམས་ཀྱང་ཡུལ་དང་

དུས་དང་འདུ་བྱ་བའི་ཕྱིར་གཞན་དུ་རོ་མངར་བ་དང་འབྲས་བུ་ཆེ་བར་སྣང་བའི་ཕྱིར་

ཏེ། དཔེར་ན། སྐྱུ་རུ་རའི་ཤིང་དག་འོ་མས་བཅུས་པའི་འདུ་བྱ་བའི་ཁྱད་པར་གྱིས་ན་

འབྲས་བུ་མངར་པོར་འཆགས་ལ་ཕལ་ཆེར་ནི་དེ་ལྟར་མངར་པོར་མི་སྣང་བ་ལྟ་

བུའོ། །དེ་བཞིན་དུ་ཤེས་པ་འགའ་ཞིག་ཆགས་པ་སྐྱེ་རུང་དུ་མཐོང་ཡང་བདག་མེད་

གོམས་པའི་འདུ་བྱས་པས་བདག་མེད་གསལ་སྣང་དུ་འགྱུར་བའི་ཕྱིར་ཆགས་བྲལ་

དང་ཀུན་མཁྱེན་སྲིད་དོ། །

གསུམ་པ་ནི། གཞན་དུ་མཐོང་ཡང་རྒྱུའི་སྟོབས་ཀྱིས་གཞན་དུ་འགྱུར་བ་དེས་

ན་ཚིག་ཙམ་ལས་མིན་གྱི་འདི་སྐད་དུ་བདག་ལྟ་བུའི་སྨྲ་བ་པོ་ནི་འདོད་ཆགས་སྐྱེ་རུང་

ཅན་ཡིན་ནོ་ཞེས་བརྗོད་པར་རིགས་པ་ཡིན་ཏེ། འདོད་ཆགས་སྐྱེ་བའི་རྐྱེན་གྱིས་ཁྱད་

པར་བདག་ཏུ་ལྟ་བ་དང་ཚུལ་བཞིན་མ་ཡིན་པ་ཡིད་ལ་བྱེད་པ་དང་ལྡན་པའི་ཕྱིར་

རོ། །ཞེས་རྟགས་ཡིན་ནོ་ཞེ་ན། དེ་ལྟ་བུའི་ཆོས་ཅན་གྱི་ཁྱད་པར་ཚད་མས་གྲུབ་པ་དེའི་

ཚེ་ཡང་སྨྲ་བ་དཔེར་ཏེ་རྟགས་སུ་བརྗོད་པ་ནི་དོན་མེད་དོ། །ཆོས་ཅན་གྲུབ་ན་བསྒྲུབ་བྱ་

བུ་སྟོན་རིན་ཆེན་གྲུབ།

གྲུབ་ཟིན་བསྒྲུབ་བྱ་མ་གྲུབ་པར་ཆོས་ཅན་གྲུབ་པའི་ཐབས་མེད་པའི་ཕྱིར་རོ། །

གསུམ་པ་ནི། སྨྲ་བས་ཆགས་ལྡན་དཔོག་པ་འདི་ཡང་ཆོས་ཅན། ལྡོག་པ་ལ་

ཐེ་ཚོམ་ཟ་སྟེ་ཚད་མས་མ་ངེས་པ་ཡིན་ཏེ། མི་མཐུན་ཕྱོགས་ལ་མ་མཐོང་བ་ཙམ་ཡོད་

ཀྱང་བསྒྲུབ་བྱའི་ཆོས་དང་འགལ་འབྲེལ་མ་ངེས་པ་དེའི་ཕྱིར། སྨྲ་བས་ཆགས་ལྡན་

དཔོག་པ་འདི་ཡང་ཆོས་ཅན། མ་ངེས་པའི་རྟགས་ཉིད་དོ། །རྟགས་སུ་བཀོད་པ་

ཕྱོགས་ཆོས་སུ་གྲུབ་ཚུལ་གཅིག་ལྡོག་པ་ལ་ཐེ་ཚོམ་ཟ་བའི་ཕྱིར། རྟགས་ཁྱབ་གོང་དུ་

སྒྲུབ་པ་དེ་བས་ནའོ། །

གཉིས་པ་ལ། ཚུལ་གཉིས་ཕྱིན་ཅི་ལོག་ཏུ་གྲུབ་པ་དང༌། ལྡོག་པ་མ་གྲུབ་ལ་

རྗེས་འགྲོ་ལ་ཐེ་ཚོམ་ཟ་བ་དང༌། རྗེས་སུ་འགྲོ་ལྡོག་གཉིས་ཀ་ལ་ཐེ་ཚོམ་ཟ་བ་གསུམ་

གྱི་དང་པོ་ལ། དཔེར་བརྗོད་དེ་འགལ་བ་སྒྲུབ། འདོད་པ་ལ་གནོད་པ་ལོགས་སུ་མ་

བྱས་པའི་རྒྱུ་མཚན། འདོད་པ་ལ་གནོད་པའི་འགལ་བར་སྒྲུབ་པ་གསུམ་གྱི་དང་པོ་ནི། 

ཁྱབ་པའི་ཚུལ་གཉིས་རྣལ་མར་མ་གྲུབ་ཅིང་ཕྱིན་ཅི་ལོག་ཏུ་ངེས་ན་འགལ་བའི་གཏན་

ཚིགས་ལྟར་སྣང་སྟེ་དཔེར་ན། སྒྲ་རྟག་པར་སྒྲུབ་པ་ལ་རང་བཞིན་བྱས་པ་ཉིད་འབྲས་

བུ་རྩོལ་བ་ལས་བྱུང་བ་ཉིད་འགལ་བ་ཡིན་པ་བཞིན་ནོ། །དེ་གཉིས་ལ་ཇི་ལྟར་ཚུལ་

གཉིས་མ་གྲུབ་ཅེ་ན། གཏན་ཚིགས་དེ་དག་ནི་ཆོས་ཅན། ཚུལ་གཉིས་རྣལ་མར་མ་

གྲུབ་པ་ཡིན་ཏེ། མཐུན་པའི་ཕྱོགས་ལ་མེད་པའི་ཕྱིར་དང༌། མི་མཐུན་པའི་ཕྱོགས་ལ་

ཡོད་པའི་ཕྱིར། ཚུལ་གཉིས་མ་གྲུབ་པ་ཙམ་གྱིས་འགལ་བར་མི་འགྱུར་མོད་ཀྱི་འོན་

ཀྱང་མ་གྲུབ་པས་ཕྱིན་ཅི་ལོག་ཏུ་གྲུབ་པ་མཚོན་པ་ཡིན་ཞེས་བྱ་བའི་དོན་ཏོ། །ཚུལ་

གཉིས་ཕྱིན་ཅི་ལོག་ཏུ་གྲུབ་པ་དེས་ན། གཏན་ཚིགས་འདི་དག་ཆོས་ཅན། འགལ་བའི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གཏན་ཚིགས་ལྟར་སྣང་ཡིན་ནོ། །བསྒྲུབ་བྱ་ཕྱིན་ཅི་ལོག་དུ་སྒྲུབ་བྱེད་ཀྱི་རྟགས་ཡིན་

པའི་ཕྱིར་རོ། །

གཉིས་པ་ལ། རྩོད་པ་ནི། འགལ་རྟགས་འདི་གཉིས་ལས་གཞན་ཞེས་པས་

འདོད་པའི་བསྒྲུབ་བྱ་ལ་གནོད་པར་བྱེད་པའི་འགལ་བ་གསུམ་པ་ཡང་ཡོད་པ་མ་ཡིན། 

དཔེར་ན། མིག་ལ་སོགས་པ་ནི་ཆོས་ཅན། གཞན་གྱི་དོན་ཡིན་ཏེ། འདུས་པ་ཡིན་པའི་

ཕྱིར། དཔེར་ན། མལ་ཆ་དང་སྟན་དང་སྐྱེས་བུའི་ཉེར་སྤྱོད་ཀྱི་ཡན་ལག་བཞིན་ནོ་

ཞེས་བྱ་བ་ལྟ་བུའོ། །རྟགས་འདུས་པ་དེ་ནི་ཞེ་འདོད་འདུས་པ་མ་ཡིན་པ་གཞན་གྱི་

དོན་བྱེད་པ་ལས་ཕྱིན་ཅི་ལོག་འདུས་པ་གཞན་གྱི་དོན་བྱེད་པར་སྒྲུབ་པའི་ཕྱིར། 

འདོད་པ་ལ་གནོད་པའི་འགལ་བ་ཡིན་ནོ། །ཁྱོད་ཀྱིས་ཀྱང་དེ་ཅིའི་ཕྱིར་མ་སྨྲོས་ཤེ་ན། 

ལན་ལ། འགལ་བའི་སྤྱི་མཚན་ཐ་དད་པར་བསྟན། དེའི་དབྱེ་བ་སྦྱོར་བའི་བྱེ་བྲག་

གིས་བྱས་པ་དང༌། རྟགས་ཡང་དག་ལ་མཚུངས་པའི་རྩོད་པ་སྤང་བ་གསུམ་གྱི་དང་

པོ་ནི། ཞེ་འདོད་ཀྱི་བསྒྲུབ་བྱ་ཆོས་ཅན། དེ་ཕྱིན་ཅི་ལོག་ཏུ་སྒྲུབ་པའི་འགལ་བ་སྨྲས་

ཆོས་འགོག་པའི་འགལ་བ་དང་བསྒྲུབ་བྱ་ཕྱིན་ཅི་ལོག་ཏུ་སྒྲུབ་པར་ཁྱད་པར་མེད་དེ། 

སྨྲས་པའི་བསྒྲུབ་བྱ་དང་བསྒྲུབ་བྱ་ཉིད་དུ་ཁྱད་པར་མེད་པའི་ཕྱིར་རོ། །དེ་ཉིད་བཤད་

པ། ཞེ་འདོད་འགོག་པའི་འགལ་བ་འདི་ཆོས་ཅན། སྨྲས་པ་འགོག་པའི་འགལ་བ་དེ་

དག་ལས་བསྒྲུབ་བྱ་ཕྱིན་ཅི་ལོག་ཏུ་སྒྲུབ་པ་ཉིད་དུ་ནི་བྱེ་བྲག་ཡོད་པ་མ་ཡིན་ནོ། །དེའི་

ཕྱིན་ཅི་ལོག་ཏུ་བསྒྲུབ་བྱ་འདོད་པ་དང་སྨྲས་པའི་བསྒྲུབ་བྱ་དག་བསྒྲུབ་བྱ་ཉིད་དུ་ནི་

ཁྱད་པར་འགའ་ཡང་མེད་པའི་ཕྱིར་རོ། །ཞེས་ཕྱོགས་ཀྱི་མཚན་ཉིད་དུ་བཤད་ཟིན་

ཏོ། །རྟགས་མ་གྲུབ་སྟེ། འདོད་པ་དང་སྨྲས་པའི་བསྒྲུབ་བྱ་ལ་བསྒྲུབ་བྱ་ཉིད་དུ་ཁྱད་པར་

བུ་སྟོན་རིན་ཆེན་གྲུབ།

ཡོད་པར་ཁས་ལེན་ན་ནི། ཞེ་བས་འདོད་པ་སྒྲུབ་པར་བྱེད་པའི་གཏན་ཚིགས་ཀྱང་

ཆོས་ཅན། བསྒྲུབ་བྱ་སྒྲུབ་པའི་གཏན་ཚིགས་ལས་ལོགས་ཤིག་ཏུ་བརྗོད་དགོས་པར་

འགྱུར་རོ། །བསྒྲུབ་བྱ་མི་སྒྲུབ་པའི་གཏན་ཚིགས་ཡིན་པའི་ཕྱིར། ཞེ་འདོད་འགོག་པའི་

འགལ་བ་བཞིན། འདོད་ན། བསྒྲུབ་བྱ་སྒྲུབ་བྱེད་ཀྱི་གཏན་ཚིགས་གཅིག་ཉིད་དུ་བརྗོད་

པའི་ཚིག་གིས་བསྒྲུབ་བྱ་ཉིད་དུ་ཁྱད་པར་མེད་པར་བསྟན་ཏོ། །འདོད་པ་དང་སྨྲས་པ་

བསྒྲུབ་བྱ་ཉིད་དུ་ཁྱད་པར་མེད་པ་དེ་ཉིད་ཀྱི་ཕྱིར་དེ་ཕྱིན་ཅི་ལོག་ཏུ་སྒྲུབ་པའི་འགལ་

བ་ཡང་གཅིག་ཉིད་དོ། །

གཉིས་པ་ནི། འདོད་པ་ལ་གནོད་པའི་འགལ་བ་གཞན་དུ་འཆད་པ་ཅི་ཞེ་ན། 

འགལ་བའི་རྟགས་དེའི་ཐ་དད་པར་དབྱེེ་བ་ནི་སྒྲའི་སྦྱོར་བའི་ཚུལ་མི་འདྲ་བའི་བྱེ་བྲག་

ལས་ཕྱེ་སྟེ་བྱས་པས་སྒྲ་རྟག་པར་སྒྲུབ་པ་ལྟ་བུ་ལ་ལར་སྒྲས་དངོས་སུ་བརྗོད་པའི་

བསྒྲུབ་བྱ་ལ་གནོད་པས་སྨྲས་པ་འགོག་པའི་འགལ་བ་དང༌། མིག་སོགས་གཞན་གྱི་

དོན་འགྱུར་དུ་སྒྲུབ་པ་ལ་ནུས་པ་རྟགས་སུ་བཀོད་པ་ལ་ལར་ཞེ་འདོད་དོན་གྱི་ཤུགས་

ཀྱིས་ཐོབ་པ་ལ་གནོད་པས་འདོད་པ་ལ་གནོད་པའི་འགལ་བ་དང༌། ཞེ་འདོད་འགོག་

པ་ལའང་དཔེར་ན་འདི་དག་ནི་འདུས་པ་མ་ཡིན་པའི་ཡུལ་ཅན་གཞན་གྱི་དོན་ཡིན་ནོ་

ཞེས་པ་ལྟ་བུ་ལ་ལ་བརྗོད་པར་འདོད་པས་ཆོས་ཀྱི་ཁྱད་པར་དུ་སྒྲས་བཟུང་བ་འགོག་

པ་ན་ཆོས་ཀྱི་ཁྱད་པར་འགོག་པའི་འགལ་བ་དང༌། མིག་ལ་སོགས་པ་འདུས་པ་མ་

ཡིན་པའི་ཡུལ་ཅན་གྱི་དོན་དག་ནི་གཞན་གྱི་དོན་ཡིན་ནོ་ཞེས་པ་ལྟ་བུ་བརྗོད་འདོད་

ཀྱི་ཆོས་ཅན་གྱི་ཁྱད་པར་དུ་སྒྲས་བཟུང་བ་འགོག་པས་ཆོས་ཅན་གྱི་ཁྱད་པར་འགོག་

པའི་འགལ་བར་ཉེ་བར་བཞག་པ་ཡིན་ནོ། །

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གསུམ་པ་ནི། སྦྱོར་བའི་བྱེ་བྲག་ལས་འགལ་བའི་དབྱེ་བ་ཡོད་པ་བཞིན་དུ་

ཡང་དག་པའི་གཏན་ཚིགས་ཀྱང་ཅི་སྟེ་ཐ་མི་དད་ཅེ་ན། སྦྱོར་བའི་སྒོ་ནས་གཏན་

ཚིགས་རྣམ་པར་འབྱེད་པ་ལ་སུ་ཞིག་འགོག །འོ་ན་འགལ་བ་ལ་འབྱེད་པ་ཅི་ཞེ་ན། 

དོན་གྱིས་འཕངས་པ་བསྒྲུབ་བྱ་ཉིད་དུ་འདོད་པའི་དངོས་པོ་མ་བརྗོད་པ་ཡང་ཕ་རོལ་

པོས་བསྒྲུབ་བྱ་ཉིད་དུ་འདོད་པ་ཡིན་པའི་ཕྱིར་ལ། བརྗོད་པའི་དོན་ཉིད་ལ་སྐྱོན་བརྗོད་

པར་བྱའི་མ་བརྗོད་པ་ལ་མ་ཡིན་ནོ་ཞེས་སེམས་པ་དེའི་བསམ་པའི་དབང་གིས་འདོད་

པ་ལ་གནོད་པར་བྱེད་པའི་འགལ་བ་ཞེས་བརྗོད་ཀྱི་དོན་གྱིས་འཕངས་པས་བསྒྲུབ་བྱ་

ཡིན་ན་དེ་ལ་གནོད་ན་འགལ་བར་དེ་བརྗོད་དེ། ཞེ་འདོད་པ་ལ་གནོད་པ་ལོགས་སུ་

བྱས་ཀྱི་འགལ་བའི་མཚན་ཉིད་ཐ་དད་པའི་ཕྱིར་ནི་མ་ཡིན་ནོ། །དགོས་པའི་དབང་

གིས་ལོགས་སུ་བརྗོད་པ་དེ་ཉིད་ཕྱིར། ཞེ་འདོད་སྒྲུབ་པའི་རྟགས་ཆོས་ཅན། སྨྲས་

ཆོས་སྒྲུབ་པའི་རྟགས་ལས་མཚན་ཉིད་ཀྱི་སྒོ་ནས་ལོགས་ཤིག་ཏུ་བསྟན་པར་བྱ་བ་

ཡིན་པར་བཤད་དོ། །སྨྲས་ཆོས་སྒྲུབ་པའི་རྟགས་དང་རྟགས་ཀྱི་མཚན་ཉིད་ཐ་དད་

མེད་པའི་ཕྱིར་རོ། །

གསུམ་པ་ལ། རྩོད་པ་ནི། གལ་ཏེ་གཏན་ཚིགས་འདི་ཆོས་ཅན། མ་ངེས་པ་

ཡིན་པར་ཐལ། འདུས་པ་རྣམས་འདུས་པ་མ་ཡིན་པ་གཞན་ལ་ཕན་འདོགས་པར་ངེས་

པ་མེད་པའི་ཕྱིར། འདོད་ན། རྟགས་དེ་འགལ་བ་མ་ཡིན་པས་མ་ཡིན་ནམ་སྟེ་ཡིན་

པར་ཐལ། མ་ངེས་པའི་ཕྱིར། སྔ་མའི་རྟགས་གྲུབ་སྟེ། འདུས་པ་གཞན་ལ་ཕན་འདོགས་

པར་བྱེད་པ་ཡིན་ནོ་ཞེས་བྱ་བ་འདི་ལ་ངེས་པ་ཅི་ཞིག་ཡོད་དེ་མེད་དོ། །གལ་ཏེ་ཡང་

འབྲས་བུ་འགའ་ཞིག་བསྐྱེད་པ་ལ་རང་གི་རྒྱུ་ལས་མངོན་དུ་ཕྱོགས་པའི་དོན་རྣམས་

ཚོགས་ཤིང་ཕྲད་པ་འདུས་པ་ཡིན་པ་དེ་ལྟ་ན་ཡང་འགལ་རྐྱེན་གྱིས་གེགས་བྱེད་པ་

དང་ལ་སོགས་པ་མཐུན་རྐྱེན་མ་ཚང་བ་སྲིད་པའི་ཕྱིར་རྒྱུ་ཙམ་རྣམས་ནི་གདོན་མི་ཟ་

བར་འབྲས་བུ་དང་ལྡན་པ་མ་ཡིན་པས་འབྲས་བུ་ལ་འཁྲུལ་པ་ཉིད་དོ། །གལ་ཏེ་མ་

ངེས་པའི་སྐྱོན་མེད་དེ། ནུས་པ་ཐོགས་པ་མེད་པར་ཕན་འདོགས་པའི་མིག་ལ་སོགས་

པ་ཐ་མ་གནས་སྐབས་དེ་ངེས་པར་གཞན་ལ་ཕན་འདོགས་པ་ཡིན་ནོ་ཞེ་ན། ཕྱོགས་

དེ་ལ་ཡང་མིག་ལ་སོགས་པ་ཆོས་ཅན། འདུས་པ་གཞན་ལ་ཕན་འདོགས་པར་བྱེད་

པ་ཉིད་དོ་ཞེས་འབྲེལ་བ་ངེས་པ་ཅིག་ཞིག་ཡོད་དེ་མེད་པར་ཐལ། དེ་མཐའ་དག་ལས་

མིག་ཤེས་གཅིག་བསྐྱེད་པའི་ཕྱིར་རོ། །

དེས་ན་འདུས་པ་རྣམས་ལ་ལར་ཕན་མི་འདོགས་ལ་འདོགས་ཀྱང་ནུས་པ་

གཞན་ལ་ཕན་འདོགས་པར་ངེས་པ་མེད་པས་འགལ་བ་མིན་ནོ་ཞེ་ན། དེ་ལྟར་འདུས་

པའམ་རིམ་གྱིས་ཉེ་བར་སྦྱོར་བ་མིག་ལ་སོགས་པ་རྣམས་ཆོས་ཅན། རིམ་མམ་

གཅིག་ཅར་ཡང་རུང་སྟེ་ཕྱིར་རང་བཞིན་དུ་མའི་ཕན་པ་སྒྲུབ་པར་བྱེད་པ་འདི་ཡིན་གྱི་

དུས་གཅིག་ཏུ་ཕན་བྱ་གཅིག་ལ་དུ་མའི་ཕན་པ་སྒྲུབ་པར་བྱེད་པ་ནི་མ་ཡིན་ནོ། །དེ་དེ་

དག་ལས་ཉེ་བར་སྦྱོར་བ་ནུས་པ་ཐོགས་མེད་ཀྱི་མིག་སོགས་སྐད་ཅིག་རེ་རེ་ཞིང་

རང་གི་རིགས་ཕྱི་མ་དང་དེས་ཕན་གདགས་པར་བྱ་བ་མིག་ཤེས་སྐྱེ་ལ། དེ་ལས་རང་

བཞིན་ཏེ་དངོས་པོ་གཞན་སྐྱེ་བའི་ཕྱིར། འདིར་མིག་སོགས་འདུས་པས་མིག་ཤེས་

སྐད་ཅིག་གཅིག་ལ་སྔོན་པོའི་རྣམ་པ་དང་རྟོགས་པའི་རང་བཞིན་དང་གཟུང་འཛིན་

གསུམ་བྱེད་དོ་ཟེར་བ་ནི། གཅིག་ལ་དུ་མར་སྒྲོ་བཏགས་པའི་དངོས་པོ་དུ་མར་མི་

འགྱུར་ཞིང་དུ་མའི་ཕན་པ་དུས་གཅིག་ཏུ་མི་བྱེད་པ་དང་འགལ་ལོ། །ཁ་ཅིག་གཞུང་

སྔ་མས་ཆོས་དུ་མ་བྱེད་པ་དང༌། ཕྱི་མས་རིམ་གྱིས་རང་བཞིན་དུ་མ་བྱེད་པར་བཤད་

ཟེར་བའང་མི་འཐད་དེ། སྔ་མ་རྟགས་ཕྱི་མ་བསྒྲུབ་བྱའི་གཞུང་ཡིན་པའི་ཕྱིར་དང༌། 

བསྡུ་བའི་ཚིག་འམ་མམ་དང་མ་སྨོས་པའི་ཕྱིར་རོ། །གལ་ཏེ་མིག་སོགས་ཀྱི་ཕན་པ་

རིམ་གྱིས་བྱས་ཀྱང་ཕན་པ་དོན་གཞན་ཉིད་ཡིན་པས་རང་བཞིན་གཞན་བྱེད་པ་མིན་

ནོ་སྙམ་ན་ཕན་པ་འདི་ཕན་གདགས་བྱ་དེའི་ཕན་པ་མ་ཡིན་པས་འབྲེལ་མེད་དུ་འགྱུར་

བ་དང༌། ལ་སོགས་པ་ཕན་པ་གཞན་བྱེད་ན་ཐུག་པ་མེད་པར་འགྱུར་རོ་ཞེས་བྱ་བ་ལ་

ཡང་བཤད་ཟིན་ཏོ། །

ངོ་བོ་དང་དོན་གཞན་གཉིས་ཀ་མ་ཡིན་པའི་ཕན་པ་བྱེད་པ་ནི། མིག་སོགས་

ཆོས་ཅན། ཕན་གདགས་བྱ་དེའི་དོན་དུ་སྒྲུབ་པར་བྱེད་པ་སྟེ་ཕན་འདོགས་བྱེད་འགལ་

བ་ཡིན་པར་ཐལ། ཕན་གདགས་བྱ་དེ་ལ་དོན་མེད་པ་སྟེ་ཁྱད་པར་ཅུང་ཟད་ཀྱང་མ་

བྱས་པའི་ཕྱིར་རོ། །ཁྱད་པར་མི་བསྐྱེད་ན་ཕན་འདོགས་པར་འགལ་བ་དེའི་ཕྱིར་མིག་

ལ་སོགས་པས་ཕན་འདོགས་པ་ནི་ཁྱད་པར་བསྐྱེད་པ་ཉིད་ཀྱི་ཕན་འདོགས་པ་ཡིན་

ནོ། །འདུས་པ་དེ་ཆོས་ཅན། མིག་སོགས་གཞན་གྱི་དོན་དུ་སྒྲུབ་ན་འགལ་བ་ཡིན་

ནོ། །མིག་སོགས་གཞན་གྱི་དོན་དུ་སྒྲུབ་ན་ཕྱོགས་ཆོས་གྲུབ་དགག་བྱའི་ཆོས་རང་

བཞིན་གཅིག་ཏུ་མི་འགྱུར་ཏེ་རང་བཞིན་དུ་མའི་དོན་འགྱུར་བས་ཁྱབ་ངེས་པའི་ཕྱིར་

རྟགས་གོང་དུ་བསྒྲུབས་པ་དེ་བས་ནའོ། །

གཉིས་པ་ནི། གཉིས་མ་གྲུབ་ན་འགལ་བ་དང་ཞེས་བྱ་བའི་དང་ངག་གི་སྒྲས་

ནི་ཁྱབ་པའི་ཚུལ་གཉིས་ལས་གཅིག་ལྡོག་པ་མ་གྲུབ་ལ་གཞན་རྗེས་འགྲོ་ལ་ཐེ་ཚོམ་

ཟ་ན་འགལ་བའི་ལྷག་མ་དང་ལྡན་པའི་འཁྲུལ་པ་ཅན་ཡིན་ནོ་ཞེས་བསྟན་པའི་ཕྱིར་ཏེ། 

དཔེར་ན། ཕ་རོལ་པོ་ཆོས་ཅན། འདོད་ཆགས་དང་བྲལ་བ་ཡིན་ཏེ། སྨྲ་བའི་ཕྱིར། ཞེས་

པ་རྗེས་འགྲོ་ཕྱོགས་གཅིག་ལ་ཐེ་ཚོམ་ཟ་བ་ཡིན། ཐམས་ཅད་མཁྱེན་པ་ཡིན་ཏེ། སྨྲ་

བའི་ཕྱིར། འདོད་པའི་མིག་བཞིན་ནོ། །ཞེས་བྱ་བ་ལྟ་བུ་རྗེས་འགྲོ་མཐའ་དག་ལ་ཐེ་

ཚོམ་ཟ་བའོ། །རྟགས་གཉིས་པོ་འདི་ལ་ཆོས་ཅན་ལྡོག་པ་མ་གྲུབ་པར་ངེས་ལ་རྗེས་

འགྲོ་ལ་ཐེ་ཚོམ་ཟ་བ་ཡིན་ཏེ། མི་མཐུན་ཕྱོགས་རང་ལ་མཐོང༌། མཐུན་ཕྱོགས་ལ་ཡོད་

མེད་དུ་མ་ངེས་པའི་ཕྱིར། རྟགས་གྲུབ་སྟེ། ཚིག་ལ་སོགས་པ་ཆོས་ཅན། ཀུན་མཁྱེན་

དང་ཆགས་བྲལ་དེ་ལ་ཡོད་མེད་ཐེ་ཚོམ་ཟ་སྟེ། ཚད་མས་མ་ངེས་ཏེ། ཐམས་ཅད་

མཁྱེན་པ་དང་སེམས་འདོད་ཆགས་དང་བྲལ་བ་དག་བསྐལ་པའི་ཕྱིར་རོ། །

གསུམ་པ་ལ། ཁྱབ་པ་གཉིས་ཀ་ལ་ཐེ་ཚོམ་ཟ་བ་དཔེར་བརྗོད། དེ་ཐེ་ཚོམ་གྱི་

རྒྱུར་སྒྲུབ། དེ་གོ་བྱེད་ཡང་དག་ཏུ་འདོད་པ་དགག་པའི་དང་པོ་ནི། ཕྱོགས་ཆོས་གྲུབ་

པ་ཁྱབ་པ་གཉིས་ཀ་ལ་ཐེ་ཚོམ་ཟ་ན་འཁྲུལ་པ་ཅན་མ་ངེས་པ་ཡིན་ནོ། །འདིར་གཉིས་

མེད་པ་མིན་ནམ་ཞེ་ན། གོང་གི་གཉིས་ཞེས་བྱ་བ་ལ་བསྙེགས་པས་འདིར་དྲང་

ངོ༌། །དེ་ཉིད་བཤད་པ་ཕྱོགས་ཆོས་གྲུབ་པ་གང་ལ་རྗེས་སུ་འགྲོ་བ་དང་ལྡོག་པར་ཐེ་

ཚོམ་ཟ་ན་ཐུན་མོང་མིན་པའི་མ་ངེས་པ་སྟེ། དཔེར་ན། ཤི་བའི་ལུས་ལ་བདག་མི་

འདོད་པས། གསོན་པའི་ལུས་ནི་ཆོས་ཅན། བདག་དང་བཅས་པ་ཡིན་ཏེ། སྲོག་དང་

ལ་སོགས་པ་དབུགས་འབྱུང་རྔུབ་དང་མིག་འབྱེད་འཛུམ་དང་ལྡན་པའི་ཕྱིར། ཞེས་

བྱ་བ་ལྟ་བུའོ། །

གཉིས་པ་ལ། སྲོག་སོགས་མ་ངེས་པར་སྒྲུབ། ཐུན་མོང་མ་ཡིན་པ་དེ་ཐེ་ཚོམ་

གྱི་རྒྱུར་སྒྲུབ། སྲོག་ཁྱད་པར་དུ་ཐེ་ཚོམ་གྱི་རྒྱུར་སྒྲུབ་པའི་དང་པོ་ནི། སྲོག་སོགས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

རྗེས་སུ་འགྲོ་ལྡོག་མ་ངེས་པར་སྒྲུབ་པའི་རྟགས་དེ་དང་ལྡན་པ་དེས་བསྡུས་པ་དང་

གཅིག་ཏུ་ངེས་པ་ལྡོག་པ་གཉིས་ཀྱི་དང་པོ་འཆད་པ། སྲོག་ལ་སོགས་པ་ཆོས་ཅན། 

བདག་ཡོད་མེད་གཉིས་མིན་གྱི་ཕུང་གསུམ་གང་ལ་གནས་པར་འགྱུར་བ་མ་ཡིན་ཏེ། 

བདག་དང་བཅས་པ་དང་བདག་མེད་པ་ལས་ཕུང་པོ་གཞན་གསུམ་པ་ནི་མེད་པའི་

ཕྱིར། རྟགས་མ་གྲུབ་ན། ཤེས་བྱ་ཆོས་ཅན། བདག་ཡོད་མེད་གཉིས་མིན་གྱི་ཕུང་

གསུམ་མེད་དེ། བདག་གནས་པ་དང་དེ་རྣམ་པར་དཔྱོད་པ་དག་གིས་དངོས་པོ་ཐམས་

ཅད་བསྡུས་པ་སྟེ་དངོས་འགལ་ཡིན་པའི་ཕྱིར་རོ། །

རྟགས་གཉིས་པ་འཆད་པ། སྲོག་སོགས་ཆོས་ཅན། བདག་ཡོད་མེད་འདི་

གཉིས་ལས་གཅིག་ཏུ་ཚད་མས་ངེས་པ་ལ་ཡང་གནས་པར་ཏེ་ཡོད་པར་ངེས་པ་མེད། 

བདག་ཡོད་མེད་དེའི་བདག་ཉིད་དུ་ཚད་མས་གྲུབ་པ་ལ་ཡོད་པར་ཚད་མས་མ་གྲུབ་

པའི་ཕྱིར་རོ། །ཕུང་གསུམ་མེད་ཅིང་རྗེས་སུ་འགྲོ་ལྡོག་མ་ངེས་པ་དེ་བས་ན་ཆོས་ཅན། 

གསོན་པོའི་ལུས་དང་འབྲེལ་པ་ཅན་ཏེ་ཕྱོགས་ཆོས་ཅན་གྱི་སྲོག་ལ་སོགས་པ་ནི་

ཆོས་ཅན་བདག་ཡོད་མེད་དེ་དག་ལས་ལྡོག་པ་མ་ཡིན་ནོ། །བདག་ཡོད་མེད་གཉིས་

ཀྱི་བདག་ཉིད་ལས་ཕྱི་རོལ་དུ་གྱུར་པའི་ཤེས་བྱ་མེད་པའི་ཕྱིར། འདིས་ཕྱོགས་ཆོས་

གྲུབ་ཅིང་ཕུང་གསུམ་མེད་པས་ཐེ་ཚོམ་གྱི་རྒྱུར་མཇུག་སྡུད་པའོ། །སྲོག་སོགས་

ཆོས་ཅན། བདག་བཅས་དེ་ལ་རྗེས་འགྲོའི་ཁྱབ་པ་ངེས་པ་ཡང་མ་ཡིན་ཏེ། བདག་

ཡོད་མེད་ཀྱི་བདག་ཉིད་དུ་ཚད་མས་གྲུབ་པ་གཅིག་ལ་ཡང་ཡོད་པར་ཚད་མས་མ་

གྲུབ་པའི་ཕྱིར་རོ། །འདི་རྗེས་འགྲོ་ལ་ཐེ་ཚོམ་ཟ་བར་བསྟན་པས་ལྡོག་པ་ལ་ཐེ་ཚོམ་ཟ་

བར་མཚོན་ནས་ཁྱབ་པ་གཉིས་ཀ་ལ་ཐེ་ཚོམ་ཟ་བ་མཇུག་སྡུད་པའོ། །དེ་ཆོས་ཅན། 

བུ་སྟོན་རིན་ཆེན་གྲུབ།

མ་ངེས་པའི་རྟགས་ཐེ་ཚོམ་གྱི་རྒྱུ་ཡིན་ཏེ། རྟགས་ཀྱི་དངོས་པོ་ཕྱོགས་ཆོས་སུ་གྲུབ་

ཕུང་གསུམ་དང་མ་འབྲེལ་རྗེས་སུ་འགྲོ་ལྡོག་ལ་ཐེ་ཚོམ་ཟ་བའི་ཕྱིར། རྟགས་གོང་དུ་

བསྒྲུབས་པ་དེ་ཉིད་ཀྱི་ཕྱིར། ཁྱབ་པ་ཡོད། དེ་ལྟ་བུའི་རྟགས་དེ་ལས་བསྒྲུབ་པར་བྱ་བ་

དང་གཅིག་ཤོས་དགག་བྱ་དག་ཏུ་ངེས་པ་མེད་པའི་ཕྱིར་རོ། །

གཉིས་པ་ནི། འོ་ན་ཕྱོགས་གཉིས་ཀ་ལ་མ་མཐོང་བས་མ་རྟོགས་པའི་རྒྱུར་

འགྱུར་རོ་ཞེ་ན། སྲོག་སོགས་འདི་ཆོས་ཅན། མ་རྟོགས་པ་ཡང་མ་ཡིན་ཏེ། ཐེ་ཚོམ་

གྱིས་བཟུང་བའི་དགག་སྒྲུབ་ཀྱི་ཆོས་འགའ་ཞིག་དང་འབྲེལ་ཞིང་ཕྱོགས་ཆོས་གྲུབ་

པའི་ཕྱིར་ཏེ། ཐམས་ཅད་དེ་གཉིས་ཀྱིས་བསྡུས་ལ་འདིའང་དངོས་པོའི་ཆོས་ཡིན་

པའི་ཕྱིར་རོ། །ཛྙཱ་ན་ཤྲཱི་ནི། ཆོས་ཅན་གསོན་ལུས་འགའ་ཞིང་དང་འབྲེལ་པའི་ཕྱིར་

ཞེས་འཆད་དོ། །དགག་སྒྲུབ་ཀྱི་ཆོས་དང་འབྲེལ་ཡང་ཆོས་ཅན་དང་མ་འབྲེལ་བ་

ལས་ནི་ཆོས་ཅན་གྱི་ཆོས་ལ་སྤྱོད་པ་ཐེ་ཚོམ་མི་སྐྱེ་སྟེ། དཔེར་ན། སྒྲ་རྟག་སྒྲུབ་ལ་

མིག་གིས་གཟུང་བྱ་རྟགས་སུ་བཀོད་པ་བཞིན་ནོ། །ཆོས་ཅན་གསོན་ལུས་དང་

འབྲེལ་པའི་སྲོག་སོགས་ལས་ནི་ཆོས་ཅན་འདི་བདག་ཡོད་མེད་ཅི་ཞིག་དང་འབྲེལ་

པར་གནས་ཞེས་ཇི་ལྟར་མི་དཔྱོད་དེ་དཔྱོད་པས་ཁྱབ། །དཔེར་ན། སྐྱེས་པ་དང་མ་

འབྲེལ་བར་མངལ་ཆགས་པར་མི་རུང་བའི་ཕྱིར། སྐྱེས་པ་དང་འབྲེལ་བ་ཡོངས་སུ་

ཤེས་པ་མེད་པའི་མངལ་ཆགས་པར་མཐོང་བ་ལས་རྟོགས་པའི་བུད་མེད་ལ་སྐྱེས་

བུའི་ཁྱད་པར་དང་འབྲེལ་པར་ཐེ་ཚོམ་ཟ་བ་བཞིན་ནོ། །གསོན་ལུས་བདག་བཅས་

སྒྲུབ་ལ་སྲོག་སོགས་རྟགས་སུ་བཀོད་པ་འདིར་ཡང་ཆོས་ཅན། བདག་ཡོད་མེད་ལ་

ཐེ་ཚོམ་ཟ་བ་ཡིན་ཏེ། ཕྱོགས་ཆོས་གྲུབ་བདག་དང་འགྲོ་ལྡོག་རྗེས་སུ་མ་ངེས་ཞེས་



  677  

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

བྱའམ་དངོས་པོ་ཐམས་ཅད་བདག་ཡོད་མེད་གཉིས་ཀྱི་ནང་དུ་མ་འདུས་པའི་ཕུང་

གསུམ་དུ་མི་རུང་བའི་ཕྱིར་རོ། །

འོ་ན་མི་རྟོགས་པའི་རྒྱུའོ་ཞེ་ན། ཕྱོགས་ཆོས་ཅན་གྱི་སྲོག་སོགས་ཆོས་ཅན། 

ཇི་ལྟར་གསོན་ལུས་བདག་ཡོད་མེད་ལ་མི་རྟོགས་པ་བསྐྱེད་པར་འགྱུར་ཏེ་མི་

འགྱུར་བར་ཐལ། གསོན་ལུས་ལ་ཕྱོགས་ཆོས་གྲུབ་བདག་དང་རྗེས་སུ་འགྲོ་ལྡོག་མ་

ངེས་བདག་ཡོད་མེད་ཀྱི་ནང་དུ་ཐམས་ཅད་འདུས་པའི་ཕྱིར། ཁྱབ་པ་ཡོད་དེ།  མི་

རྟོགས་པ་ཞེས་བྱ་བ་ནི་བདག་ཡོད་མེད་གཉིས་ཀར་རྟོགས་པ་ཡང་མེད། བདག་

ཡོད་མེད་ཐེ་ཚོམ་མེད་པའི་རང་བཞིན་དེ་ནི་མི་རྟོགས་པ་ཡིན་ལ། དེ་ནི་བདག་ཡོད་

མེད་གཉིས་ལས་ཕྱི་རོལ་དུ་གྱུར་པའི་ཕུང་གསུམ་ཡོད་ན་འགྱུར་གྱི་མེད་ན་མི་

འགྱུར་རོ། །ཕུང་གསུམ་མེད་པས་ཐེ་ཚོམ་བསྐྱེད་པ་དེ་ལྟར་ན་འོ་ན་སྒྲ་གཅིག་སྒྲུབ་

ལ་མིག་གིས་གཟུང་བྱ་ཉིད་རྟགས་སུ་བཀོད་པ་ལས་ཀྱང་ཐེ་ཚོམ་བསྐྱེད་པར་

འགྱུར་རོ་ཞེ་ན། ཕུང་གསུམ་མེད་པ་ཙམ་གྱིས་ཐེ་ཚོམ་བསྐྱེད་པ་མ་ཡིན་ཏེ། ཆོས་

ཅན་དང་མ་འབྲེལ་བའི་ཕྱིར་རོ། །ཞེས་བཤད་ཟིན་ཏོ། །ཤེས་འདོད་ཆོས་ཅན་ཉིད་

ལ་ཡོད་པ་ཐུན་མོང་མ་ཡིན་པ་སྲོག་སོགས་ནི་ཆོས་ཅན། བསྒྲུབ་བྱ་ལ་ཐེ་ཚོམ་གྱི་

རྒྱུ་ཡིན་ནོ། །རྟགས་ཀྱི་དངོས་པོ་ཕྱོགས་སུ་གྲུབ་ཕུང་གསུམ་དང་མ་འབྲེལ་རྗེས་

འགྲོ་ལྡོག་ལ་ཐེ་ཚོམ་ཟ་བ་དེའི་ཕྱིར་རོ། །

གསུམ་པ་ལ། ལྡོག་པ་མ་ངེས་པས་དང༌། འབྲེལ་པ་མ་ངེས་པས་ཐེ་ཚོམ་གྱི་

རྒྱུར་སྒྲུབ་པའི་དང་པོ་ནི། མཉན་བྱ་ཉིད་ནི་རྟག་མི་རྟག་ཏུ་གྲུབ་པའི་ནམ་མཁའ་དང་

བུམ་པ་སོགས་ལས་ལྡོག་པ་ངེས་ཀྱང་ཐེ་ཚོམ་གྱི་རྒྱུ་ཡིན་ན། གསོན་ལུས་བདག་

བུ་སྟོན་རིན་ཆེན་གྲུབ།

བཅག་སྒྲུབ་ལ་ཕྱོགས་ཆོས་ཅན་གྱི་སྲོག་ལ་སོགས་པ་ནི་ཆོས་ཅན། བདག་ཡོད་

མེད་ལ་ཁྱད་པར་དུ་ཐེ་ཚོམ་གྱི་རྒྱུ་ཡིན་ཏེ། ཕྱོགས་ཆོས་གྲུབ་བདག་ཡོད་མེད་དུ་

ངེས་པ་དེ་ལ་འཇུག་པ་དང་ལྡོག་པར་ཚད་མས་མ་གྲུབ་པའི་ཕྱིར། རྟགས་མ་གྲུབ་ན། 

སྲོག་ལ་སོགས་པ་ཡང་ཆོས་ཅན། བདག་ཡོད་མེད་དུ་ངེས་པ་ལས་འཇུག་ལྡོག་

ཚད་མས་མ་གྲུབ་པར་ཐལ། འཇུག་པ་བདག་ཡོད་དང་ལྡོག་པ་བདག་མེད་དུ་ཚད་

མས་མ་གྲུབ་པའི་ཕྱིར། རྟགས་ཁས་བླངས་ཏེ། བདག་རང་བཞིན་གྱིས་བསྐལ་པར་

ཁས་བླངས་པས་སོ། །

གཉིས་པ་ནི། སྲོག་སོགས་ཆོས་ཅན། ཆོས་ཅན་ལ་རང་ལས་དོན་གཞན་སྔ་

མ་བདག་མི་འགྲུབ་སྟེ། སྒྲུབ་བྱེད་ཀྱི་རྟགས་ཡང་དག་མིན་པར་ཐལ། རང་ལ་དོན་

གཞན་སྔ་མ་བདག་གི་འབྲས་བུ་མ་ཡིན་པའི་ཕྱིར་རོ། །རྟགས་མ་གྲུབ་ན། སྲོག་ལ་

སོགས་པ་དང་བདག་ནི་ཆོས་ཅན། རྒྱུ་དང་འབྲས་བུའི་དངོས་པོར་ཚད་མས་མི་

འགྲུབ་པར་ཐལ་ཏེ། རྒྱུ་འབྲས་ངེས་འབྱེད་ཀྱི་ཚད་མའི་གཞལ་བྱར་མ་གྲུབ་པའི་

ཕྱིར། ཁྱབ་པ་ཡོད་དེ། རྒྱུ་འབྲས་ཚད་མས་གྲུབ་པ་དེ་ནི་དམིགས་པ་དང་མི་

དམིགས་པའི་ཚད་མ་ལ་བརྟེན་པའི་ཕྱིར་རོ། །སྔ་མ་ལ་ཁྱབ་པ་ཡོད་དེ། དོན་གཞན་

ཡིན་ན་བདག་གཅིག་འབྲེལ་པ་མེད། སྔ་མའི་འབྲས་བུ་མིན་ན་དེ་བྱུང་འབྲེལ་པ་

མེད་ལ། འགའ་ཞིག་ཡོད་ན་དེ་ལས་གཞན་ཡོད་པར་ངེས་པ་ཡང་མ་ཡིན་པའི་ཕྱིར་

ཐེ་ཚོམ་ཟ་བའི་རྒྱུ་ཡིན་ནོ། །

གསུམ་པ་ལ། ཁས་བླངས་བརྗོད་པ་ནི། རིག་པ་ཅན་གཞན་དག །སྲོག་ལ་

སོགས་པ་ནི་ཆོས་ཅན། གསོན་ལུས་ལ་བདག་གོ་བར་བྱེད་པ་ཉིད་ཡིན་ཏེ། ཕྱོགས་



  679  

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཆོས་གྲུབ་སྲོག་དེའི་ལྡོག་པ་ནི་གཅིག་ཏུ་མི་མཐུན་ཕྱོགས་ཁོ་ན་ལས་ལྡོག་པར་ངེས་

པར་རྟགས་གྲུབ་སྟེ་སྲོག་ལ་སོགས་པ་ནི་མི་མཐུན་པའི་ཕྱོགས་བདག་མེད་པ་ཁོ་ན་

ལས་ལྡོག་པ་ཡིན་གྱི་མཐུན་པའི་ཕྱོགས་བདག་ལས་ནི་ལྡོག་པ་མ་ཡིན་ཏེ་སངས་

རྒྱས་པ་ལྟར་ན་བདག་མེད་པའི་ཕྱིར། ཁྱབ་པ་ཡོད་དེ། ཡོད་པ་དེ་བྱེད་པའི་ནུས་པ་

ཡོད་པས་ལྡོག་མཚམས་སུ་འགྱུར་གྱི་མེད་པ་ལས་ལྡོག་པར་མི་རུང་པའི་ཕྱིར་

རོ། །སྲོག་སོགས་ལྡོག་པ་གཅིག་ཏུ་ངེས་པ་དེ་བས་ན་སྒྲ་གཅིག་སྒྲུབ་ལ་གཞལ་བྱ་

བཀོད་པ་རྗེས་སུ་འགྲོ་བ་གཅིག་ཏུ་ངེས་པ་ལྟར་ལྡོག་པ་གཅིག་ངེས་པ་ཡང་གོ་བར་

བྱེད་པ་ཉིད་དོ། །འོ་ན་མཉན་བྱ་ཉིད་གོ་བྱེད་ཡིན་ནོ་ཞེ་ན། མཉན་བྱ་ཉིད་ནི་དེ་ལྟར་

ལྡོག་པ་གཅིག་ཏུ་ངེས་པ་མ་ཡིན་ཏེ། མཐུན་ཕྱོགས་མི་མཐུན་ཕྱོགས་གཉིས་ཀ་ལས་

ལྡོག་པར་ཞེའོ། །

འདི་དགག་པ་ལ་ལྡོག་པ་གཅིག་ཏུ་ངེས་པ་དང༌། མཉན་སོགས་མི་མཚུངས་

པ་དང༌། རྗེས་འགྲོ་གཅིག་ཏུ་ངེས་པ་དགག་པ་གསུམ་གྱི་དང་པོ་ལ། འབྲེལ་པ་མེད་

པས་ལྡོག་པ་མ་གྲུབ་པ་དང༌། ལྡོག་ཁྱབ་མེད་པས་ལྡོག་པ་མ་གྲུབ་པ་དང༌། ལྡོག་པའི་

སྒྲུབ་བྱེད་སུན་དབྱུང་བ་གསུམ་གྱི་དང་པོ་ལ། ལྡོག་པ་ངེས་ན་འབྲེལ་པ་གྲུབ་པར་ཐལ་

བ་དང༌། འབྲེལ་པ་མེད་ན་ལྡོག་མེད་པར་བསྟན་པ་དང༌། སློབ་དཔོན་གྱིས་མཉན་བྱ་

ལྡོག་ལྡན་དུ་བཤད་པ་བཏགས་པ་བར་བསྟན་པ་གསུམ་གྱི་དང་པོ་ནི། རིག་པ་ཅན་

དེས་ནི་ཆོས་ཅན། སྲོག་སོགས་བདག་ལ་མེད་ན་མི་འབྱུང་བའི་འབྲེལ་པ་ཉིད་བརྗོད་

པར་འགྱུར། སྲོག་སོགས་བདག་མེད་ཁོ་ན་ལ་མེད་ཅེས་ལྡོག་པ་རྣམ་པ་དེ་ལྟ་བུ་སྨྲ་

བའི་ཕྱིར། ཁྱབ་པ་ཡོད་དེ། འདི་ལྟར་བདག་མེད་པ་ཉིད་དེ་ཁོ་ན་ལ་སྲོག་སོགས་མེད་

བུ་སྟོན་རིན་ཆེན་གྲུབ།

པ་ཉིད་དེ་ཁོ་ནའོ་ཞེས་བདག་མེད་ལ་ངེས་པ་དང་ལྡན་པའི་དགག་པ་གཉིས་བརྗོད་

པའི་དོན་གྱི་ཤུགས་ཀྱིས་བདག་ལ་གནས་པ་སྟེ་ཡོད་པ་གཞན་བདག་ལ་མེད་པ་དང་

བདག་མེད་ལ་ཡོད་པ་གཉིས་དང་མ་འབྲེལ་པ་བསྟན་པར་འགྱུར་རོ། །འདོད་ན། ཁས་

བླངས་ཀྱི་བསལ་བ་ནི་སྲོག་བདག་འབྲེལ་པ་གྲུབ་པ་དེ་ཉིད་ཀྱིས་ན་རྗེས་འགྲོའི་ཁྱབ་

པ་གྲུབ་པའི་ཕྱིར་ལྡོག་པ་གཅིག་པུ་ཅན་མ་ཡིན་ནོ་སྟེ་ལྡོག་པ་གཅིག་པུ་ཅན་ཡིན་པ་

ཉམས་སོ། །རིགས་པའི་བསལ་བ་ནི་སྲོག་བདག་འབྲེལ་མེད་ངེད་ལ་ཅི་འཆད་ཅེ་ན། 

དེ་མེད་པར་སྟོན་པ། སྲོག་ལ་སོགས་པ་ཆོས་ཅན། བདག་མེད་ན་མི་འབྱུང་བར་ཚད་

མས་གྲུབ་པ་མ་ཡིན་ནོ། །བདག་ཚད་མས་མཐོང་བ་མེད་པའི་ཕྱིར། ཁྱབ་པ་ཡོད་དེ། 

མེད་ན་མི་འབྱུང་བ་ཡང་རང་བཞིན་འབྲེལ་པ་ཡིན་ན་སྟེ་ཡིན་གྱི་གཞན་མ་ཡིན་

ནོ། །བདག་ཉིད་དེ་རང་བཞིན་འབྲེལ་པ་ད་ནི་འབྲེལ་ཡུལ་དེའི་བདག་ཉིད་བདག་

གཅིག་འབྲེལ་པ་དང་དེ་ལས་བྱུང་བའི་འབྲེལ་པ་ལས་གཞན་མེད་”ཅེས
1
་ལེའུ་གཉིས་

པར་བཤད་ཟིན་ཏོ། །བདག་གཅིག་དེ་བྱུང་གི་འབྲེལ་པ་དེ་དག་ཀྱང་འབྲེལ་ཡུལ་ཚད་

མས་མཐོང་བ་མེད་པར་མི་འགྲུབ་པའི་ཕྱིར་རོ། །

གཉིས་པ་ནི། སྲོག་སོགས་ཆོས་ཅན། རྒྱུ་མཚན་གང་ལས་ལྡོག་པ་ཅན་ཞེས་

བརྗོད་པ་བདག་ལྡོག་ཀྱང་སྲོག་སོགས་འདི་ངེས་པར་ལྡོག་པ་ཚད་མས་གྲུབ་པ་མ་

ཡིན་ནོ། །བདག་ལ་སྲོག་འབྲེལ་པ་ཚད་མས་གྲུབ་པ་མེད་པས་དེ་ཉིད་ཀྱི་ཕྱིར། ཁྱབ་

པ་ཡོད་དེ། གང་ཞིག་གང་དང་འབྲེལ་པ་མེད་པ་དེ་ནི་དེའི་འབྲེལ་ཡུལ་མ་ཡིན་པ་

འགའ་ཞིག་ལྡོག་པས་དེ་ངེས་པར་ལྡོག་པ་ལ་ཡིན་ནོ། །ལྡོག་པ་གཅིག་ཏུ་ངེས་པ་ལ་

1  [མ་ཕྱི། ༢༨༠བ༧ན།   ཞེས    * ཅེས]



  681  

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

འབྲེལ་པ་དགོས་ལ་དེ་ངེས་ན་རྗེས་འགྲོ་གྲུབ་པ་དེ་བས་ན། ཁྱད་པར་ཐུན་མོང་མ་ཡིན་

པ་ནི་ཆོས་ཅན། ལྡོག་པ་ངེས་པ་མེད་པ་དང་རྗེས་འགྲོ་ངེས་པ་མེད་པ་ཡིན་ནོ། །རྟགས་

ཆོས་འབྲེལ་པ་ངེས་པ་མེད་པའི་ཕྱིར་རོ། །

གསུམ་པ་ནི། འོ་ན་སློབ་དཔོན་ཕྱོགས་གླང་གིས། 

ཚུལ་ནི་རེ་རེའང་གཉིས་གཉིས་ཀྱིས། །

རྟགས་ནི་དོན་གྱིས་དོན་བྱེད་མིན། །

བྱས་ཕྱིར་སྒྲ་ནི་རྟག་པ་དང༌། །

ལུས་ཅན་ཕྱིར་དང་གཞལ་མིན་ཕྱིར། །

ལུས་མིན་ཕྱིར་དང་མཉན་བྱ་ལས། །

མི་རྟག་མིག་གིས་གཟུང་བྱའི་ཕྱིར། །

ཞེས་མཉན་བྱས་སྒྲ་གཅིག་པར་སྒྲུབ་ན་ཕྱོགས་ཆོས་དང་ལྡོག་ཁྱབ་ཡོད་པར་

བཤད་པ་དང་འགལ་ཞེ་ན། མཐུན་ཕྱོགས་མི་མཐུན་ཕྱོགས་ལ་མ་མཐོང་བ་ཙམ་ལ་

བརྟེན་ནས་སློབ་དཔོན་ཕྱོགས་གླང་གིས་ནི་མཉན་བྱ་ཉིད་ལྡོག་པ་ཅན་དུ་བཤད་

དོ། །ལྡོག་ཁྱབ་མཚན་ཉིད་པ་ནི་མེད་དེ། མི་མཐུན་ཕྱོགས་ལ་མ་མཐོང་བ་དེ་ཙམ་

གྱིས་མེད་པར་རྟོགས་པ་ནི་མ་ཡིན་ནོ་ཞེས་བཤད་ཟིན་ཏོ། །དེ་ལྟ་མ་ཡིན་མ་མཐོང་

ཙམ་གྱིས་ལྡོག་ཁྱབ་རྟོགས་ན། མཉན་བྱ་ཆོས་ཅན། བསྒྲུབ་བྱ་ལ་ཐེ་ཚོམ་གྱི་རྒྱུ་མ་

ངེས་པའི་རྟགས་ཉིད་དུ་མི་འགྱུར་བར་ཐལ་ཏེ། ལྡོག་ཁྱབ་ཡང་དག་ངེས་པའི་ཕྱིར། 

ཁྱབ་པ་ཡོད་དེ། མཉན་བྱ་གང་ཞིག་རྟག་པ་གང་ལ་འཇུག་མི་སྲིད་པའི་ལྡོག་ཁྱབ་ངེས་

པ་དེ་སྒྲ་ལ་དམིགས་པས་སྒྲ་དེ་ལ་རྟག་མི་རྟག་ཐེ་ཚོམ་ཟ་བའི་རྒྱུར་ནི་མི་རིགས་

བུ་སྟོན་རིན་ཆེན་གྲུབ།

སོ། །འདོད་ན། ཀུན་བཏུས་ལས། ལྷག་མ་ལྔ་པོ་རྣམས་ནི་གཏན་ཚིགས་དང་འགལ་

བ་ཉིད་དུ་མ་ངེས་པས་ཐེ་ཚོམ་གྱི་རྒྱུ་ཡིན་ནོ། །ཞེས་བཤད་པས་བསལ་ལོ། །

གཉིས་པ་ལ། ཁས་བླངས་བརྗོད་པ་ནི། སྲོག་ལ་སོགས་མེད་པས་ཤི་བའི་རོ་

དང་བུམ་པ་ལ་སོགས་པ་བདག་མེད་པ་ལ་ཁྱབ་པར་བདག་ལྡོག་ན་སྲོག་ལ་སོགས་

པར་འགྱུར་ཏེ། མེ་ལོག་པས་དུ་བ་ལྡོག་པས་ཁྱབ་པས་དུ་མེད་ཀྱིས་མེ་མེད་ལ་ཁྱབ་

པ་བཞིན། གསོན་ལུས་ལ་ཁྱབ་བྱེད་དང་འགལ་བ་སྲོག་སོགས་དམིགས་པས་ཁྱབ་

བྱེད་སྲོག་མེད་ཁེགས་ལ། དེས་ཁྱབ་བྱ་བདག་མེད་ཁེགས་ཤིང༌། ཕུང་གསུམ་མེད་

པས་བདག་བཅས་འགྲུབ་བོ་ཞེ་ན། འདི་དགག་པ་ལ། ལྡོག་ཁྱབ་མ་གྲུབ་པས་ལྡོག་པ་

མི་འགྲུབ་པ་དང༌། འབྲེལ་པ་མེད་པས་ལྡོག་ཁྱབ་མི་འགྲུབ་པ་དང༌། ལྡོག་པ་མ་ངེས་

པས་ལྡོག་ཁྱབ་མི་འགྲུབ་པ་གསུམ་གྱི་དང་པོ་ནི། སྲོག་སོགས་ཆོས་ཅན། སྲོག་མེད་

ཀྱིས་བདག་མེད་ལ་ཁྱབ་པའི་རྒྱུ་མཚན་གྱིས་བདག་ལྡོག་ན་སྲོག་སོགས་ལྡོག་པར་

ངེས་པ་མ་ཡིན་ཏེ། བདག་དང་མ་འབྲེལ་བའི་སྲོག་སོགས་མེད་པས་སྲོག་སོགས་

འབྲེལ་པ་མེད་པ་ལ་ཉེ་བར་མི་སྦྱོར་བ་འབྲེལ་ཡུལ་མིན་པའི་བདག་མེད་པ་ལ་ཁྱབ་པ་

ཚད་མས་མ་གྲུབ་པའི་ཕྱིར་རོ། །རྟགས་མ་གྲུབ་ན། གལ་ཏེ་སྲོག་ལ་སོགས་པ་ཆོས་

ཅན། དེའི་བདག་ཉིད་དེ་ལས་བྱུང་བས་བདག་དང་འབྲེལ་པ་ཚད་མས་གྲུབ་པར་ཐལ་

ཏེ། དེ་དག་བདག་དེ་ལོག་ན་ལོག་པར་འགྱུར་བས་ཁྱབ་པ་ཚད་མས་གྲུབ་པའི་ཕྱིར། 

རྟགས་གྲུབ་སྟེ། ལོག་”སྟོབས
1
་ཀྱིས་ལྡོག་པ་ངེས་པ་དེའི་ཚེ་སྲོག་ལ་སོགས་པ་གཞི་

གྲུབ་དེ་མེད་པས་བདག་མེད་པ་ལ་ཁྱབ་པ་ཚད་མས་གྲུབ་པར་འགྱུར་གྱི་དེ་ལྟ་མ་ཡིན་

1  [མ་ཕྱི། ༢༨༡བ༦ན།   སྟེབས    * སྟོབས]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ན་མི་འགྲུབ་བོ། །

གཉིས་པ་ནི། སྲོག་སོགས་ཆོས་ཅན། སྲོག་མེད་དེ་མེད་ན་བདག་མེད་དེ་མེད་

པར་གྲུབ་པའི་རྒྱུས་སྲོག་མེད་ཀྱིས་བདག་མེད་ལ་ཁྱབ་པ་འགྲུབ་པའི་ཕྱིར་ཞེས་པའི་

ཁྱབ་པ་དེ་ཡང་མི་འགྲུབ་པར་ཐལ། ལྡོག་པ་བདག་ལ་སྲོག་སོགས་འབྲེལ་པ་ཚད་

མས་མ་གྲུབ་པའི་ཕྱིར་རོ། །རྟགས་མ་གྲུབ་ན། སྲོག་ཆོས་ཅན། བདག་ལ་འབྲེལ་པར་

ཚད་མས་མ་གྲུབ་པར་ཐལ། བདག་ཤིན་ཏུ་ལྐོག་ཏུ་གྱུར་པའི་ཕྱིར། །རྟགས་ཁས་

བླངས། ཁྱབ་པ་ཡོད་དེ། བདག་སྲོག་དེ་དག་གི་འབྲེལ་པ་ནི་དམིགས་པ་དང་མི་

དམིགས་པའི་ཚད་མ་དག་ལས་ཤེས་པ་ཡིན་ནོ། །དམིགས་པ་དང་མི་དམིགས་པ་དེ་

དག་ནི་ཤིན་ཏུ་ལྐོག་གྱུར་ལ་མི་འགྲུབ་བོ། །དམིགས་པ་མ་གྲུབ་ཀྱང་མི་དམིགས་པ་

གྲུབ་བོ་ཞེ་ན། འདིར་རྒྱུ་འབྲས་ངེས་བྱེད་ཀྱི་མི་དམིགས་པ་ནི་སྣང་རུང་མི་དམིགས་

པའི་དབང་དུ་བྱས་པས་དེ་མེད་དོ། །

གསུམ་པ་ནི། སྲོག་ལ་སོགས་པ་མེད་པས་ཁྱབ་པར་མཐོང་བའི་བདག་མེད་

པ་ཡང་གང་ཡིན། བུམ་པ་སྣམ་བུ་ལ་སོགས་པའོ་ཞེ་ན། སྣང་བའི་བུམ་པ་ལ་སོགས་

པ་ལ་ཆོས་ཅན། བདག་ལ་དམིགས་པས་མེད་དོ་ཞེས་གང་ལས་ངེས་པ་ཡིན་ཏེ་མིན་

པར་ཐལ། ཡུལ་ཐ་དད་པ་གཞན་དུ་བདག་དེ་ཡོད་ཀྱང་མཐོང་བར་རུང་ཡང་མེད་པའི་

ཕྱིར། འདོད་ན། བུམ་སོགས་ཆོས་ཅན། དེེར་ལྡོག་པ་བདག་མེད་ལ་སྲོག་མེད་ཀྱིས་

ཁྱབ་པ་ཡང་ཚད་མས་དངོས་སུ་མི་འགྲུབ་པར་ཐལ། དེ་ལྡོག་པ་བདག་མེད་དུ་ཚད་

མས་ཤེས་པ་མེད་པའི་ཕྱིར། རྟགས་ཁས་བླངས་པ་དེས་ན། གཞན་ཡང་སྲོག་ལ་

སོགས་པ་ཡང་གསོན་ལུས་ལ་མཐོང་བ་ཉིད་ལས་གསོན་ལུས་ལ་ལར་ཡོད་པར་

རྟོགས་པ་དང༌། བུམ་སོགས་ལ་སྣང་རུང་མ་དམིགས་པས་མེད་པར་རྟོགས་པ་ཡིན་

ནོ། །བདག་ནི་ཡོད་ཀྱང་བལྟར་རུང་དེ་ལྟ་མ་ཡིན་པའི་ཕྱིར་བདག་དེ་ཡོད་པ་དང་མེད་

པར་མི་རྟོགས་པས་བདག་མེད་ལ་སྲོག་མེད་ཀྱིས་ཁྱབ་པ་མི་འགྲུབ་བོ། །

གསུམ་པ་ནི། གང་ཡང་གལ་ཏེ་གསོན་པོའི་ལུས་བདག་དང་བཅས་པ་མ་ཡིན་

ན། གསོན་ལུས་ཆོས་ཅན། སྲོག་ལ་སོགས་པ་དང་མི་ལྡན་པར་ཐལ་བར་འགྱུར་ཏེ། 

བདག་མེད་པའི་ཕྱིར། བུམ་པ་ལ་སོགས་པ་བཞིན་ནོ། ཞེས་ཕ་རོལ་པོ་བརྗོད་ན། འདི་

དགག་པ་ལ། ཐལ་བ་དགོད། ཁྱབ་པ་སྒྲུབ། རྟགས་སྒྲུབ་པ་གསུམ་གྱི་དང་པོ་ནི། 

བདག་ཆོས་ཅན། དེ་བཀག་པས་དེ་ལས་དོན་གཞན་ཕྱི་མ་སྲོག་དགག་པ་ཡང་མི་

འགྲུབ་པར་ཐལ། དོན་གཞན་ཕྱི་མ་སྲོག་གི་རྒྱུའི་དངོས་པོ་མིན་པའི་ཕྱིར། དེ་བཞིན་

དུ་བདག་འབྲས་བུའི་དངོས་པོ་མིན་པས་དེ་མེད་པས་དོན་གཞན་སྔ་མ་རྒྱུ་ནུས་པ་

ཐོགས་མེད་མིན་པའི་སྲོག་མེད་པར་འགྲུབ་བོ། །

གཉིས་པ་ནི། ཁྱབ་པ་ཡོད་དེ། རྒྱུ་དང་འབྲས་བུ་མ་ཡིན་པའི་དོན་གཞན་སྔ་ཕྱི་

བ་བཀག་པ་ནི་དོན་གཞན་དགག་པ་གོ་བར་བྱེད་པ་མ་ཡིན་ནོ་ཞེས་མི་དམིགས་པའི་

སྦྱོར་བར་སྔར་བཤད་ཟིན་ཏོ། །

གསུམ་པ་ལ་སྲོག་བདག་རྒྱུ་འབྲས་མ་ཡིན་པ་དང༌། བློ་བདག་རྒྱུ་འབྲས་མིན་

པ་དང༌། དོན་བསྡུས་པའི་དང་པོ་ནི། བདག་དེ་ཡང་ཆོས་ཅན། སྲོག་གི་རྒྱུའི་དངོས་

པོར་ཚད་མས་མི་འགྲུབ་པར་ཐལ། མཐོང་རུང་དུ་མེད་པའི་ཕྱིར། ཞེས་ལན་གཅིག་

མ་ཡིན་པར་བཤད་ཟིན་ཏོ། །བདག་མཐོང་དུ་ཆུག་ན་ཡང་བདག་ཆོས་ཅན། སྲོག་གི་

རྒྱུར་ཚད་མས་མི་འགྲུབ་པར་ཐལ། དེ་ལོག་པས་སྲོག་ལྡོག་པ་ཚད་མས་མི་འགྲུབ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

པའི་ཕྱིར་རོ། །རྟགས་མ་གྲུབ་སྟེ། བུམ་སོགས་བདག་མེད་ལ་སྲོག་ལོག་པས་བུམ་པ་

ལ་སོགས་པ་ཉིད་སྲོག་ལྡོག་པའི་ཡུལ་ཡིན་ནོ་ཞེ་ན། སྲོག་གི་རྒྱུ་གཞན་ཉེ་བར་མེད་

པའི་བུམ་སོགས་ལ་སྲོག་ལྡོག་པ་རྣམ་པ་དེ་ལྟ་བུའི་ལྡོག་པ་ལས་ནི་ཆོས་ཅན། སྲོག་

གི་རྒྱུའི་ནུས་པར་ཚད་མས་མི་འགྲུབ་སྟེ། བདག་ལོག་པས་སྲོག་ལོག་གམ་རྒྱུ་གཞན་

ལོག་པས་སྲོག་ལོག་ཅེས་ཐེ་ཚོམ་ཟ་བའི་ཕྱིར། འོ་ན། གང་གིས་འགྲུབ་ན་སྲོག་དང་

རྗེས་སུ་འགྲོ་ལྡོག་ངེས་པས་ནུས་པར་ཤེས་པའི་རྒྱུ་གཞན་དག་ཡོད་ཀྱང་འབྲས་བུ་མི་

སྐྱེ་བས་རྒྱུ་གཞན་ཡོད་པར་རྟོགས་པར་བྱེད་དོ་ཞེས་ལན་གཅིག་མ་ཡིན་པར་བཤད་

ཟིན་ཏོ། །རྒྱུ་གཞན་མེད་པར་རྟོགས་ཞེས་གཞུང་ཁ་ཅིག་ནས་འབྱུང་སྟེ། རྒྱུ་གཞན་

མེད་པས་འབྲས་བུ་མེད་པར་རྟོགས་པས་རྒྱུའི་ནུས་པ་འགྲུབ་བོ་ཞེས་པའོ། །སྔར་

རྟགས་ཀྱིས་གྲུབ་སྟེ། བུམ་པ་ལ་སོགས་པ་ནི་སྲོག་ལ་སོགས་པའི་རྒྱུ་བློ་དང་ལ་

སོགས་པ་དྲན་པ་དང་འདོད་པ་དང་ལུས་ཀྱི་ནུས་པ་དང་རྩོལ་བ་དང་རང་གི་སྐལ་

མཉམ་རྣམས་ཀྱང་མི་སྲིད་ལ། ཁྱེད་འདོད་པའི་བདག་ཀྱང་མེད་པས་བདག་ལོག་པས་

སྲོག་ལོག་གམ། བློ་ལ་སོགས་པ་ལོག་པས་སྲོག་ལོག་ཅེས་ཐེ་ཚོམ་ཟ་བ་དེ་བས་ན་

བདག་ལྡོག་པས་སྲོག་སོགས་ལྡོག་ནུས་པ་ཐེ་ཚོམ་ཟ་བ་ཡིན་ནོ། །

གཉིས་པ་ནི། བློ་ལ་སོགས་པ་དེ་དག་ཀྱང་བདག་མེད་པ་བུམ་སོགས་ལ་ཡོད་

པར་མི་འགྱུར་རོ། །བདག་གི་འབྲས་བུ་ཡིན་པའི་ཕྱིར། དེས་ན་བློ་ལ་སོགས་པ་ལོག་

པས་ལྡོག་པའང་བརྒྱུད་ནས་བདག་ལོག་པས་ལྡོག་པ་ཡིན་ནོ། །ཞེ་ན། བློ་ཆོས་ཅན། 

བདག་གི་འབྲས་བུ་མ་ཡིན་ཏེ། དེ་ལ་ནི་བདག་ལས་གཞན་ཉིད་ཀྱི་སྟེ་ཁོ་ན་ནུས་པ་སྟེ་

རྒྱུར་མཐོང་བའི་ཕྱིར་རོ། །རྟགས་གྲུབ་སྟེ། རེ་ཞིག་བློ་ནི་གཉིས་ཏེ། དབང་པོ་ལ་བརྟེན་

བུ་སྟོན་རིན་ཆེན་གྲུབ།

པ་དང༌། ཡིད་ལ་བརྟེན་པའོ། །དེ་ལ་བདག་ཉིད་ཇི་ལྟ་བའི་རྐྱེན་དུས་གཞན་དུ་སྡོད་པ་

དང་དོན་འདྲ་བ་མཐོང་བ་ལ་ལྟོས་པའི་མིག་ལ་སོགས་པའི་དབང་པོ་དང༌། གཟུགས་

ལ་སོགས་པའི་ཡུལ་དང་ནུས་པ་ཉམས་པ་མེད་པའི་རྣམ་པར་ཤེས་པ་ཡང་ནི་ཆོས་

ཅན། མིག་ལ་སོགས་པའི་བློའི་རྒྱུ་ཡིན་ཏེ། དོན་གཞན་ཕྱི་མ་མིག་ལ་སོགས་པའི་

བློའི་ཡོད་མེད་ཀྱི་རྗེས་སུ་འགྲོ་ལྡོག་བྱས་པ་ཡིན་པའི་ཕྱིར། དབང་ཡུལ་རྒྱུ་ཡིན་ཡང་

གཏན་དུ་གནས་པའི་རྣམ་ཤེས་ལྡོག་པ་མ་མཐོང་བས་རྣམ་ཤེས་ཕྱི་མའི་རྒྱུར་མི་

འགྲུབ་བོ་ཞེ་ན། རྣམ་ཤེས་སྔ་མ་དེ་རྣམ་ཤེས་ཕྱི་མའི་གཟུང་བ་ལས་ཡུལ་གཞན་ལ་

ཡེངས་པ་ཆགས་སམ་འཁྲུགས་པ་སྟེ་སྡང་བ་དང་། ལ་སོགས་པ་གཉིད་ལོག་པ་དང་

སྨྱོ་བ་དང་རྨུགས་པ་ལ་སོགས་པར་གྱུར་ན་རྣམ་པར་ཤེས་པ་ཕྱི་མ་མི་སྐྱེ་བ་དང་

འཆོལ་བ་སྟེ་བར་བར་དུ་ཆད་པ་དང༌། ལ་སོགས་པ་མི་གསལ་བར་སྣང་བ་སྐྱེ་བ་

མཐོང་བའི་ཕྱིར་སྔ་མ་རྒྱུ་ཡིན་ནོ། །འདི་ལྟར་དོན་གཞན་ལ་ཡིད་ཆགས་ན་མིག་རྣ་

གཏད་ཀྱང་གཟུགས་སྒྲ་རུང་ཡུལ་ན་ཡོད་བཞིན་དུ་དེ་འཛིན་རྣམ་ཤེས་མི་སྐྱེ་ཡོད་

མེད་རྗེས་སུ་བྱེད་པས་རྒྱུ་ཡིན་ཏེ། ས་བོན་དང་མྱུ་གུ་བཞིན། དེ་གཟུང་བའི་ཕྱིར་མི་

སྐྱེ་བ་སྨོས་སོ། །རིངས་པར་འགྲོ་བ་ན་གཟུགས་མཐོང་ཡང་རེས་འགའ་ངེས་རེས་

འགའ་མ་ངེས་པར་བར་ཆད་པ་དང་། དོན་གཞན་ལ་ཆགས་པའམ་ཉམས་ན་དྲི་རོ་

རེག་བྱ་དབང་པོ་དང་ཕྲད་ཀྱང་མི་གསལ་བར་འཛིན་པས་ཁྱད་པར་གྱི་རྗེས་སུ་བྱེད་

པས་རྒྱུ་འབྲས་ཡིན་ཏེ། ཞིང་མྱུ་གུ་བཞིན་དེ་གཟུང་བའི་ཕྱིར་འཆོལ་པ་སྨོས་སོ། །དེ་

བཞིན་དུ་གཉིད་ལོག་པ་ལ་སོགས་ལའང་སྦྱར་རོ། །

ཡིད་ཀྱི་རྣམ་ཤེས་ནི་དུ་མ་སྟེ། དྲན་པ་དང༌། མངོན་འདོད་དང༌། བསྟན་བཅོས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཀྱི་དོན་སེམས་པ་ལ་སོགས་རྣམས་ཉམས་སུ་མྱོང་བ་དང༌། འབད་རྩོལ་དང་འདོད་

པའམ་གོམས་པའི་ཁྱད་པར་གྱི་རྗེས་སུ་བྱེད་པའི་ཕྱིར། ནུས་པ་ཉམས་པ་མེད་པའི་

རྣམ་པར་ཤེས་པ་སྔ་མ་ལ་སྐྱེ་བ་ཡིན་ནོ། །དབང་པོ་དང་ལ་སོགས་པ་ཡུལ་ལམ་ལུས་

ཀྱི་བྱེད་པའི་ཉེ་བར་ལེན་པའི་རྒྱུ་ཡང་མངལ་བཟུང་བ་ནས་བརྩམས་ཏེ་སྐལ་བ་མཉམ་

པའི་གནས་སྐབས་ཀྱི་ཁྱད་པར་ཏེ་རང་རང་གི་རིགས་འདྲ་སྔ་མ་སྔ་མ་ཡིན་ལ། བློ་ནི་

རྐྱེན་ཡིན་ཏེ་བློས་བྱས་པའི་གཡོ་བའི་ཁྱད་པར་འགའ་ཞིག་དང་བྲལ་བའི་ལུས་ནི་ནམ་

ཡང་མེད་པའི་ཕྱིར། ཡིད་ཀྱི་བློ་ཡུལ་གྱི་རྒྱུ་ཡིན་གྱི་ལུས་ནི་ཡིད་ཀྱི་བློའི་དངོས་རྒྱུ་

མིན་ནོ། །བློ་ཆོས་ཅན། རྣམ་ཤེས་སྔ་མ་ལ་སོགས་པའི་རྒྱུའི་ཚོགས་དེ་ཉིད་བདག་

ཉིད་གྲུབ་པའི་རྒྱུ་ཡིན་གྱི་བདག་ཉིད་ནི་རྒྱུ་མ་ཡིན་ཏེ། དེ་ལྟར་འདིའི་བདག་ཉིད་གྲུབ་

པ་ནི་དོན་གཞན་སྔ་མ་ལ་སོགས་པའི་རྒྱུའི་ཚོགས་དེ་ཙམ་དང་རྗེས་སུ་འགྲོ་བ་དང་

ལྡོག་པ་ལ་བརྟེན་པ་ཡིན་པའི་ཕྱིར་རོ། །ཁྱབ་པ་ཡོད་དེ། དོན་གཞན་ཡོད་མེད་རྗེས་

སུ་འགྲོ་ལྡོག་བྱས་པ་ལས་གཞན་རྒྱུར་བརྟགས་ན་ནི་རྒྱུ་ཐུག་པ་མེད་པར་འགྱུར་རོ། ། 

གསུམ་པ་ནི། རྒྱུའི་ཚོགས་གང་ཞིག་ཡོད་ན་འབྲས་བུ་གང་འབྱུང་བར་འགྱུར་

བ་ཉིད་དེ་ལས་གཞན་པ་ཡང་འབྲས་བུ་དེའི་རྒྱུར་རྟོགས་པ་ཡིན་ན། བསྐྱེད་བྱའི་

དངོས་པོ་ཐམས་ཅད་ལ་ཆོས་ཅན། རྒྱུ་རྣམས་ཐུག་པ་མེད་པ་སྟེ་ཤེས་བྱ་ཐམས་ཅད་

རྒྱུར་ཐལ། རྗེས་སུ་འགྲོ་ལྡོག་བྱས་པ་ཡིན་མིན་ཐམས་ཅད་རྒྱུ་ཡིན་པའི་ཕྱིར་རོ། །

གཉིས་པ་ལ། བསྟན་བཤད་བསྡུ་གསུམ་གྱི་དང་པོ་ནི། གསོན་ལུས་བདག་

བཅས་སྒྲུབ་ལ་ཕྱོགས་ཆོས་ཅན་གྱི་སྲོག་ལ་སོགས་པ་ཆོས་ཅན། སྒྲ་གཅིག་སྒྲུབ་ལ་

ཕྱོགས་ཆོས་ཅན་གྱི་མཉན་བྱ་ཉིད་དང་འཁྲུལ་པར་ཡང་མཚུངས་སོ། །སྒྲ་མི་རྟག་སྒྲུབ་

ལ་ཕྱོགས་ཆོས་ཅན་གྱི་མཉན་བྱ་དེ་ཕྱོགས་ཆོས་གྲུབ་རྗེས་སུ་འགྲོ་ལྡོག་མ་ངེས་པར་

མཚུངས་པའི་ཕྱིར་རོ། །དེ་གཉིས་འཁྲུལ་པར་མཚུངས་པ་མ་ཡིན་ཏེ། མཉན་བྱ་དེའི་

ལྡོག་པ་འཁྲུལ་པའི་ཕྱིར་རོ་ཞེ་ན། ཁྱད་པར་མ་མཐོང་ནས་ཇི་ལྟར་འཁྲུལ་དྲིས་པས། 

མཉན་བྱ་དེ་ནི་མཐུན་པའི་ཕྱོགས་མ་ཡིན་པ་ཁོ་ན་ལས་ལྡོག་པ་མ་ཡིན་གྱི་མཐུན་

ཕྱོགས་བུམ་སོགས་ལས་ཀྱང་ལྡོག་པའི་ཕྱིར་རོ་ཞེ་ན། ཁྱོད་ཀྱིས་དེ་སྐད་བརྗོད་པ་

དེས་ནི་མཉན་བྱ་འདི་མཐུན་པའི་ཕྱོགས་ལ་འཇུག་པ་མེད་པས་ལྡོག་པ་འཁྲུལ་པར་

བརྗོད་པ་མ་ཡིན་ནམ་ཡིན་ནོ་ཞེ་ན། གཞན་སྲོག་ལ་སོགས་པ་ཆོས་ཅན། ཇི་ལྟར་

མཉན་བྱ་ལྡོག་པར་འཁྲུལ་པར་མི་མཚུངས་ཏེ་མཚུངས་པར་ཐལ། མཐུན་ཕྱོགས་ལ་

མི་འཇུག་པ་དེ་ནི་དེ་ལ་ཡང་མཉན་བྱ་དང་མཚུངས་པའི་ཕྱིར་རོ། །

གཉིས་པ་ལ། ལྡོག་པ་མ་གྲུབ་པ་དང༌། གྲུབ་ཀྱང་སྒྲུབ་ནུས་པ་གཉིས་ཀྱི་དང་

པོ་ལ། ལྡོག་པ་མ་འཁྲུལ་ན་རྗེས་འགྲོ་གྲུབ་པར་ཐལ་བ་དང༌། མེད་པ་ལས་ལྡོག་པ་མེད་

པ་དགག་པ་དང༌། བདག་མེད་པར་མ་གྲུབ་པ་དེ་ལ་ལྡོག་པ་མེད་པ་དགག་པ་དང༌། 

བདག་མེད་དང་མི་འགལ་བས་དེ་ལས་ལྡོག་པ་ངེས་པ་དགག་པ་བཞིའི་དང་པོ་ལ། 

ཐལ་བ་དགོད། རྟགས་སྒྲུབ། ཁྱབ་པ་སྒྲུབ། དོན་བསྡུ་བ་བཞིའི་དང་པོ་ནི། སྲོག་སོགས་

མཐུན་པའི་ཕྱོགས་མ་ཡིན་པ་ཉིད་དེ་ཁོ་ན་ལ་མེད་དོ་ཞེས་བྱ་བ་ནི་ཆོས་ཅན། སྲོག་

སོགས་འདི་མཐུན་པའི་ཕྱོགས་ལ་ཡོད་པར་བརྗོད་པ་ཡིན་པར་ཐལ་ཏེ། སྲོག་སོགས་

མཐུན་ཕྱོགས་ལ་མེད་པ་མ་ཡིན་པར་བརྗོད་པའི་ཕྱིར། ཁྱབ་པ་ཡོད་དེ། དགག་པ་

གཉིས་ཀྱི་རྣལ་མ་སྟེ་དགག་པ་དང་པོའི་སྒྲུབ་པ་གོ་བའི་ཕྱིར་རོ། །

གཉིས་པ་ནི། སྲོག་སོགས་མི་མཐུན་ཕྱོགས་ཁོ་ན་ལ་མེད་ཅེས་པའི་ཁོ་ནའི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

སྒྲ་ཆོས་ཅན། ངེས་པར་བཟུང་བའི་འབྲས་བུ་སྟེ་དགོས་པ་ཅིར་འགྱུར་ཏེ་མེད་པར་

ཐལ། རྣམ་པར་གཅད་བྱ་གཅད་པ་མེད་པའི་ཕྱིར། རྟགས་གྲུབ་སྟེ། ངེས་བཟུང་དེའི་

གཅད་བྱ་སྲོག་སོགས་མཐུན་ཕྱོགས་ལ་མེད་པ་ཡིན་ལ། དེ་གཅད་པ་དེ་ལྟ་མ་ཡིན་

པར་ཁས་བླངས་པས་སོ། །ངེས་གཟུང་མི་བྱའོ་ཞེ་ན། གཅིག་མི་མཐུན་ཕྱོགས་ལ་

ངེས་པར་བཟུང་བ་མེད་ན་ནི་མཐུན་ཕྱོགས་ལ་ཡང་མེད་པར་ཐེ་ཚོམ་ཟ་བས་ལྡོག་པ་

མི་འཁྲུལ་བ་མི་མཐུན་ཕྱོགས་ཁོ་ན་ལས་ལྡོག་པར་མི་འགྲུབ་པའི་ཕྱིར་རོ། །

གསུམ་པ་ནི། ངེས་བཟུང་གི་འབྲས་བུ་རྣམ་བཅད་ཡིན་པ་དེ་ཉིད་ཀྱི་ཕྱིར་

མཐུན་པའི་ཕྱོགས་ཉིད་ལ་ཡོད་པའི་རྗེས་འགྲོ་དངོས་སུ་ངེས་ན་ལྡོག་པ་དོན་གྱིས་གོ་

ལ། མཐུན་པའི་ཕྱོགས་མ་ཡིན་པ་ཉིད་ལ་མེད་པའི་ལྡོག་པ་དངོས་སུ་ངེས་ན་རྗེས་

འགྲོ་དོན་གྱིས་གོ་བས་ཆོས་མཐུན་པ་དང་མི་མཐུན་པའི་དཔེ་གཉིས་ལས་གང་ཡང་

རུང་བས་རྗེས་སུ་འགྲོ་ལྡོག་གི་ཁྱབ་པ་གཉིས་ཀ་བསྟན་པར་སློབ་དཔོན་ཕྱོགས་གླང་

གིས་བརྗོད་དོ། །

བཞི་པ་ནི། ངེས་གཟུང་ཅན་གྱི་ལྡོག་པ་རྗེས་འགྲོ་འཕེན་པ་དེའི་ཕྱིར་ལྡོག་པ་

མི་འཁྲུལ་བ་འདི་འདྲ་བ་ནི་རྗེས་སུ་འགྲོ་བ་མེད་པར་མི་འགྲུབ་བོ། །མི་མཐུན་ཕྱོགས་

ཁོ་ན་ལ་མེད་པའི་ལྡོག་པ་གྲུབ་ན་ནི་ནན་གྱིས་ཏེ་དོན་གྱི་ཤུགས་ཀྱིས་རྗེས་སུ་འགྲོ་བ་

འགུགས་པ་སྟེ་སྒྲུབ་པར་བྱེད་དེ། མཐུན་ཕྱོགས་ལ་རྟགས་དགག་པ་སྟེ་ལྡོག་པ་བཀག་

པའི་ཕྱིར། ཁྱབ་པ་ཡོད་དེ། མཐུན་ཕྱོགས་ལ་རྟགས་ལྡོག་པ་བཀག་པའི་ངོ་བོ་ནི་སྒྲུབ་

པ་རྗེས་འགྲོའི་རང་བཞིན་ཡིན་པའི་ཕྱིར་རོ། །

གཉིས་པ་ལ། ཁས་བླངས་བརྗོད་པ་ནི། སྲོག་སོགས་ནི་མཐུན་པའི་ཕྱོགས་མ་

བུ་སྟོན་རིན་ཆེན་གྲུབ།

ཡིན་པ་བདག་མེད་པ་བུམ་སོགས་ཉིད་དེ་ཁོ་ན་ལ་མེད་པ་ཡིན་ནོ། །མཐུན་ཕྱོགས་

བདག་ལས་ལྡོག་པ་མེད་པའི་ཕྱིར། རྟགས་གྲུབ་སྟེ། གཞན་གྱིས་བདག་ཅེས་བྱ་བ་

མེད་པར་འདོད་པས་མེད་པ་ལས་རྟགས་ལྡོག་པ་མེད་དེ། མེད་པ་ལ་འབྱུང་ཁུངས་ལ་

སོགས་པའི་ནུས་པ་མེད་པའི་ཕྱིར་རོ་ཞེ་ན། མེད་པ་ཆོས་ཅན། རྟགས་ལྡོག་པ་མེད་

ཅེས་པའི་ལྡོག་པ་དེ་ཉིད་དེ་ལྡོག་པར་ཇི་ལྟར་འདོད་དེ་ལྡོག་པ་མེད་པར་ཐལ། དགག་

སྒྲུབ་ཀྱི་གཞི་མིན་པའི་ཕྱིར། འདོད་ན། རྟགས་ཀྱི་དངོས་པོ་ནི་ཆོས་ཅན། དངོས་པོ་

མེད་པ་ལ་ཡང་ཡོད་པར་ཐལ། དངོས་པོ་མེད་ལས་ལྡོག་པ་ཐ་དད་དངོས་མེད་ལ་མེད་

པ་བཀག་པའི་ཕྱིར། འདོད་ན། དངོས་པོ་མེད་ལ་རྟགས་ཀྱི་དངོས་པོ་ཡོད་ལ་དངོས་

པོ་བཀག་པའི་ལྡོག་པ་ནི་མི་སྲིད་དོ་ཞེས་བྱ་བ་ནི་ལྷ་སྡེ་རྨོངས་པ་རྣམས་དགའ་བ་ཁྱེད་

ཤེས་རབ་འཁྲུལ་པ་མེད་པ་ཡིན་ཏེ། ཡུལ་མེད་པ་དེ་ལ་དགག་པ་མི་འདོད་པ་དང་

ལྡོག་པ་ཡོད་པ་མ་ཡིན་པ་དང་དངོས་པོ་མེད་པ་ཞེས་བྱ་བ་དེ་ལྟ་བུ་དང་ལ་སོགས་པ་

མེད་པ་མི་སྲིད་པའམ་འབྱུང་ཁུངས་ལ་སོགས་པའི་ནུས་པ་མེད་ཅེས་ཐ་སྙད་བྱེད། ཅི་

སྒྲ་སྦྱོར་བ་གང་ཡིན་པ་སྟེ་སྒྲ་སྦྱོར་ན་འབྱུང་ཁུངས་ལ་སོགས་པའི་ནུས་པ་མེད་པར་

འགལ་ཞིང་ལྡོག་གཞི་མིན་ན་ལྡོག་པའི་གཞིར་འགལ་ལ་མེད་པ་བཀག་པའི་ཡོད་པ་

སྒྲུབ་པའི་སྐྱོན་གསུམ་ཁས་ལེན་པའོ། །མེད་པ་དགག་སྒྲུབ་ཀྱི་གཞི་མིན་པར་དགག་

པའི་དོན་འདི་ན་མེད་པ་ལ་མེད་པ་ཞེས་བྱ་བ་ཚུལ་གསུམ་བཤད་པ་དེའི་ནང་དུ་

བཤད་ཟིན་པ་དེས་ན་འདིར་ཞིབ་ཏུ་མི་སྤྲོའ།ོ །

གསུམ་པ་ལ། བདག་མེད་པར་ཚད་མས་མ་གྲུབ་པར་ཐལ་བ་དང༌། ཁས་

བླངས་པས་བདག་མེད་དུ་གྲུབ་པ་དགག་པ་དང༌། དེས་ན་རྗེས་སུ་འགྲོ་ལྡོག་ལ་ཐེ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཚོམ་ཟ་བར་སྒྲུབ་པའི་དང་པོ་ནི། བདག་ཤེས་བྱ་ལ་མེད་པར་ཚད་མས་གྲུབ་ན་ལྡོག་

པ་མེད་དུ་ཆུག་ཀྱང་མེད་པར་མ་གྲུབ་ཅེས་སྟོན་པ། དེ་སྐབས་ཀྱི་རྒོལ་ཕྱིར་རྒོལ་ཆོས་

ཅན། བདག་ཤེས་བྱ་ལ་མེད་པར་ངེས་པ་ནི་མ་ཡིན་པར་ཐལ། བདག་ཡོད་པའི་སྒྲུབ་

བྱེད་ཕྱོགས་ཆོས་ཅན་འཇུག་པའི་ཕྱིར། ཁྱབ་པ་ཡོད་དེ། རྒོལ་བས་བདག་མེད་པར་

ཚད་མས་ངེས་ན་བདག་ཡོད་དུ་སྒྲུབ་པར་བྱེད་པ་མི་རིགས་ལ། ཕྱིར་རྒོལ་གྱིས་

བདག་མེད་པར་ངེས་ན་བདག་ཡོད་མེད་ལ་ཤེས་འདོད་མེད་ཅིང་སྒྲུབ་བྱེད་ཉན་པར་

མི་བྱེད་པས་དེ་ལ་རྒོལ་བས་སྒྲུབ་བྱེད་འཇུག་པར་མི་འགྱུར་ལ་ཕྱོགས་བསལ་བ་ལ་

སྒྲུབ་བྱེད་ཕྱོགས་ཆོས་ཅན་མི་འཇུག་པས་སོ། །འོ་ན་ཅི་ཞེ་ན། དེ་ཆོས་ཅན། བདག་

ཡོད་དམ་མེད་ཅེས་ཐེ་ཚོམ་དུ་འགྱུར་ཏེ། བདག་ཡོད་མེད་མ་ངེས་ནས་བདག་ཡོད་

པར་གྲུབ་པར་བྱ་བའི་གཏན་ཚིགས་སྦྱོར་བའི་ཕྱིར་རོ། །

གཉིས་པ་ནི། ངེད་ལ་བདག་མེད་པ་མིན་གྱི་ཕྱིར་རྒོལ་གཞན་གྱིས་དེ་ལྟར་

བདག་ཤེས་བྱ་ལ་མེད་པར་ཁས་བླངས་པའི་ཕྱིར་མེད་པར་འགྲུབ་བོ་ཞེ་ན། འོ་ན་ཕྱིར་

རྒོལ་གྱིས་མེད་པར་ཚད་མས་གྲུབ་པས་ཁས་བླངས་སམ་ཚད་མ་མེད་པར་ཁས་

བླངས་ཙམ་ཡིན། དང་པོ་ལྟར་ན། རྒོལ་བས་ཀྱང་བདག་མེད་དུ་རྟོགས་པར་རིགས་

ལ་བདག་ཡོད་ཀྱི་སྒྲུབ་བྱེད་འཇུག་པར་མི་རིགས་སོ། །གཉིས་པ་ལྟར་ན། ཁས་བླངས་

པ་ཆོས་ཅན། དེ་ལས་དེ་ལྟར་བདག་མེད་པར་ཚད་མས་གྲུབ་པར་འགྱུར་བ་ཡང་མ་

ཡིན་པར་ཐལ་ཏེ། “ཚད
1
་མ་མིན་པའི་ཕྱིར། ཚད་མ་མིན་ཡང་གྲུབ་ན། གསོན་ལུས་

ཆོས་ཅན། བདག་མེད་དུ་ཧ་ཅང་ཐལ་བར་འགྱུར། བདག་མེད་དུ་ཁས་བླངས་པའི་

1  [མ་ཕྱི། ༢༨༥བ༤ན།   ཆད    * ཚད]

ཕྱིར་རོ། །ངས་བདག་མེད་པར་འདོད་པ་ལས་གཞན་གྱིས་བདག་མེད་དུ་ཁས་བླངས་

པ་ཚད་མ་ཡིན་གྱི་གསོན་ལུས་བདག་མེད་དུ་ཁས་བླངས་པ་ལ་ངེད་ཀྱི་ཚད་མས་

གནོད་པས་ཚད་མ་མིན་ནོ་ཞེ་ན། གསོན་ལུས་བདག་བཅས་ཆོས་ཅན། ལུང་གིས་

གྲུབ་པར་འགྱུར་གྱི་རྗེས་དཔག་ཚད་མས་གྲུབ་པ་ནི་མ་ཡིན་པར་ཐལ། མཐུན་ཕྱོགས་

མི་མཐུན་ཕྱོགས་དང་ཁྱབ་པ་ཁས་བླངས་པས་བྱས་པའི་སྒྲུབ་བྱེད་ཀྱིས་གྲུབ་པ་དེ་ལྟ་

ན་ནི་སྟེ་དེའི་ཕྱིར། ཁྱབ་པ་ཡོད་དེ། ཁས་བླངས་པའི་སྟོབས་ཀྱིས་མཐུན་ཕྱོགས་མེད་

པ་དང་མི་མཐུན་ཕྱོགས་ཡོད་པར་རྣམ་པར་བཞག་ནས་རྟགས་མེད་པ་ལས་མི་ལྡོག་

ཅིང་ཡོད་པ་ལས་ལྡོག་པས་ལྡོག་པ་གཅིག་ངེས་པ་རྟགས་ཏེ་དེས་རྗེས་དཔག་ཚད་མ་

འཇུག་པ་ནི་མི་རིགས་པས་སོ། །

གསུམ་པ་ནི། མཐུན་ཕྱོགས་བདག་དེ་ཡོད་མེད་དེ་ཐེ་ཚོམ་ཟ་བས་དེའི་ཕྱིར་

སྔར་མེད་པ་ལས་ལྡོག་པ་ཡོད་པར་བསྟན་ནས་དེ་མེད་པ་ལས་ལྡོག་པ་མེད་དུ་ཆུག་

ཀྱང་སྟེ་དེ་ཁས་ལེན་ནའང༌། སྲོག་ལ་སོགས་པ་ཆོས་ཅན། མཐུན་ཕྱོགས་བདག་ལས་

ལྡོག་པར་ཐེ་ཚོམ་ཟ་བར་འགྱུར་བར་ཐལ། མཐུན་ཕྱོགས་བདག་ཤེས་བྱ་ལ་ཡོད་མེད་

ཐེ་ཚོམ་ཟ་བའི་ཕྱིར། ཁྱབ་པ་ཁས་བླངས་ཏེ། མཐུན་ཕྱོགས་མེད་པའི་རྒྱུ་མཚན་གྱིས་

ལོག་པ་མེད་པར་བརྗོད་ལ་དགག་པའི་རྟེན་མཐུན་ཕྱོགས་ལ་ཐེ་ཚོམ་ཟ་བའི་ཕྱིར་

རོ། །འདོད་ན། སྲོག་སོགས་ཆོས་ཅན། མི་མཐུན་ཕྱོགས་ཁོ་ན་ལས་ཀྱང་ལྡོག་པར་ཐེ་

ཚོམ་ཟས་སྟེ་ཚད་མས་ངེས་པ་མེད་པར་ཐལ། མཐུན་ཕྱོགས་ལས་ལྡོག་པར་ཐེ་ཚོམ་

ཟ་བ་དེ་ཉིད་ཀྱི་ཕྱིར། ཁྱབ་པ་ཡོད་དེ། སྲོག་སོགས་གཅིག་མཐུན་ཕྱོགས་ལ་ངེས་པར་

ཏེ་ཁོ་ན་ལ་ཡོད་པར་གྲུབ་ན་གཞན་མི་མཐུན་ཕྱོགས་ལས་ལྡོག་པར་གྲུབ་སྟེ་ཕུང་

གསུམ་མེད་པའི་ཕྱིར་རོ། །སྲོག་སོགས་བུམ་པ་ལ་སོགས་པ་བདག་མེད་པ་མེད་པར་

མཐོང་བས་ལྡོག་པ་ངེས་སོ་ཞེ་ན། མཐུན་ཕྱོགས་ཁོ་ན་ལ་ཡོད་པར་ངེས་པ་དེ་ལྟ་མ་ཡིན་

ན་མཐོང་བའི་བུམ་སོགས་འགའ་ཞིག་ལ་བལྟར་རུང་བའི་སྲོག་སོགས་མེད་པར་གྲུབ་

ཀྱང་མ་མཐོང་བའི་དོན་རྣམས་ལ་སྲོག་སོགས་ཡོད་མེད་ཐེ་ཚོམ་དུ་འགྱུར་རོ། །སྲོག་

སོགས་བདག་མེད་གཞན་ལ་འཇུག་ན་བུམ་སོགས་ལ་ཡང་འཇུག་སྟེ། བདག་མེད་དུ་

མཚུངས་པའི་ཕྱིར་རོ། །དེས་ན་བདག་མེད་གཅིག་ལ་མེད་ན་དེའི་རིགས་ཅན་ཐམས་ཅད་

ལ་མེད་དོ་ཞེ་ན། ཁྱབ་པ་མེད་དེ། འདི་ལྟར་གསལ་བའི་བྱེ་བྲག་མཐའ་དག་ལ་ཁྱབ་པ་མ་

ཡིན་པའ་ིདོན་ཡང་གསལ་བ་དེའ་ིརིགས་ཅན་འགའ་ཞིག་ལ་སྲིད་པ་མཐོང་སྟེ་ཤིང་དང་རྩྭ་

ལ་སོགས་པའ་ིསྲ་བ་ཐམས་ཅད་ལ་མཚོན་གྱིས་མ་ིཆོད་པས་མ་ཁྱབ་ཀྱང་སྲ་བའ་ིབྱེ་བྲག་

རྡོ་རྗེ་ལ་མཚོན་གྱིས་མི་ཆོད་པ་བཞིན་ནོ། །

གསུམ་པ་ལ། བསྟན་བཤད་གཉིས་ཀྱི་དང་པོ་ནི། སྲོག་སོགས་ཆོས་ཅན། 

བདག་མེད་ལས་ལྡོག་པར་ཐེ་ཚོམ་སྟེ་ཚད་མས་མ་ངེས་ཏེ་བདག་མེད་དང་འགལ་

བར་ཚད་མས་མཐོང་བ་མེད་པའི་ཕྱིར་རོ། །ཡང་ཞེས་པ་སྐྱོན་བསགས་པའོ། །

གཉིས་པ་ནི། སྲོག་ལ་སོགས་པ་ཆོས་ཅན། བདག་མེད་པ་ལས་ལྡོག་པར་ཐེ་

ཚོམ་ཟ་སྟེ་ཚད་མས་མ་ངེས་ཏེ། བདག་མེད་པ་དང་བཤད་ཟིན་པའི་མཚན་ཉིད་ཀྱིས་

འགལ་བ་གཉིས་པོ་གང་ཡང་ཚད་མས་མ་གྲུབ་པའི་ཕྱིར་རོ། །རྟགས་གྲུབ་སྟེ། སྲོག་

ལ་སོགས་པ་ཆོས་ཅན། བདག་མེད་པ་དང་ལྷན་ཅིག་འགལ་བར་ཚད་མས་གྲུབ་པ་

མེད་དེ། བདག་གི་རང་ལྡོག་དང་ཁྱབ་བྱ་གང་དུའང་ཚད་མས་མ་གྲུབ་པའི་ཕྱིར། ཁྱབ་

པ་ཡོད་དེ། བདག་དེའི་འབྲས་བུའམ་བདག་གི་བདག་ཉིད་དེ་རང་བཞིན་གྱིས་བདག་

ལ་འབྲེལ་པར་ངེས་པ་ཡིན་ན་བདག་མེད་དང་འགལ་བར་འགྱུར་ན་བདག་ལ་འབྲེལ་

པ་དེ་ནི་མ་གྲུབ་བོ་ཞེས་བཤད་ཟིན་ཏོ། །

གཉིས་པ་ལ། ཐལ་བ་དང། རྟགས་སྒྲུབ་པ་དང༌། བསལ་བ་གསུམ་གྱི་དང་པོ་

ནི། སྲོག་ལ་སོགས་པ་བདག་མེད་པ་ལས་ལྡོག་པ་དང༌། སྲོག་སོགས་དེ་ཡོད་པར་

བདག་མེད་པ་ལྡོག་ཏུ་ཆུག་པ་དེ་ལྟ་ན་ཡང༌། གསོན་པོའི་ལུས་ཆོས་ཅན། བདག་མེད་

པ་མེད་པས་བདག་དང་བཅས་པར་ནི་མི་འགྲུབ་པར་ཐལ། དགག་པ་བཀག་པ་སྒྲུབ་

པ་མ་ཡིན་པའི་ཕྱིར་རོ། །

གཉིས་པ་ནི། རྟགས་ཁས་བླངས་ཏེ། རྒྱུ་མཚན་གང་གིས་བདག་མེད་པ་མེད་

པས་བདག་དང་བཅས་པར་འགྱུར་བ་རིགས་པ་ཅན་འདི་ལྡོག་པ་སྟེ་དགག་པ་མེད་པ་

སྒྲུབ་པའི་དངོས་པོར་འདོད་པ་ནི་མ་ཡིན་ཏེ། དཔེར་ན། མཐུན་པའི་ཕྱོགས་བདག་ལ་

སྲོག་སོགས་ལྡོག་པ་མེད་ཀྱང་སྲོག་ལ་སོགས་པ་ཡོད་པར་མི་འདོད་པ་བཞིན་ནོ། །དེ་

ཉིད་བསྡུ་བ་ནི། གལ་ཏེ་གཏན་ཚིགས་སྲོག་སོགས་ཆོས་ཅན། མཐུན་ཕྱོགས་ལ་རྗེས་

འགྲོ་ཅན་དུ་ཐལ། མཐུན་ཕྱོགས་ལས་ལྡོག་གཞན་མི་མཐུན་ཕྱོགས་ལས་ལྡོག་མེད་

དུ་ཚད་མས་གྲུབ་པ་དེའི་ཕྱིར་རོ། །གལ་ཏེ་མཐུན་ཕྱོགས་ལ་གཏན་ཚིགས་ལྡོག་པ་

མེད་ཀྱང་རྗེས་འགྲོ །ང་མིན་ནོ་ཞེ་ན། འོ་ན་དགག་པ་བཀག་པ་སྒྲུབ་པ་མིན་པས་

གསོན་ལུས་ཀྱང་བདག་མེད་མིན་ཡང་བདག་བཅས་ཀྱང་མིན་ནོ། །

གསུམ་པ་ལ། ཁས་བླངས་བརྗོད་པ་ནི། གལ་ཏེ་བདག་མེད་བཀག་པས་

བདག་བཅས་མི་རྟོགས་པའི་སྐྱོན་མེད་དེ། སྲོག་ལ་སོགས་པ་ཡོད་པས་ཁྱབ་བྱེད་

སྲོག་མེད་ལྡོག་པས་ཁྱབ་བྱ་བདག་མེད་པ་ལྡོག་པའི་ཕྱིར། གསོན་ལུས་ལ་བདག་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

རྟོགས་པ་ནི་མ་ཡིན་ནོ། །འོ་ན་ཅིས་བདག་རྟོགས་ཤེ་ན། སྲོག་ལ་སོགས་པ་ནི་ཡོད་

ཙམ་གྱིས་བདག་ཉེ་བར་འཇོག་པས་སྒྲུབ་པའི་སྒོ་ཁོ་ན་ནས་བདག་རྟོགས་པར་བྱེད་

པ་ཡིན་ནོ་ཞེ་ན། འདི་དགག་པ་ལ། ལོག་པ་འབྲས་བུ་མེད་པར་ཐལ་བ་དང༌། སྒྲུབ་མི་

ནུས་པར་ཐལ་བའི་དང་པོ་ནི། ད་ནི་སྲོག་ལ་སོགས་པ་ཆོས་ཅན། བདག་མེད་པ་ལས་

ལྡོག་པ་ངེས་པ་ལ་འབྲས་བུ་སྟེ་དགོས་པ་ཅི་ཡོད་དེ་མེད་པར་ཐལ། རང་ཕྱོགས་ཆོས་

སུ་གྲུབ་པའི་གཞི་ལ་བདག་མེད་བཀག་པས་བདག་བཅས་སུ་སྒྲུབ་མི་ནུས་པའི་ཕྱིར། 

ཁྱད་པ་ཡོད་དེ། སྲོག་སོགས་དེ་བདག་མེད་དེ་ལ་འཇུག་མི་སྲིད་པར་ངེས་པས་

གསོན་ལུས་ལ་སྲོག་སོགས་རང་”ཡོད
1
་ན་བདག་མེད་དེ་མེད་པར་སྒྲུབ་པར་བྱེད་

པས་བདག་རྟོགས་པའི་ཕྱིར་བདག་མེད་དེ་ལས་ལྡོག་པ་ཅན་གོ་བྱེད་ཡིན་པས་འབྲས་

བུ་ཅན་དུ་བརྗོད་པ་ཡིན་ཏེ། བདག་མེད་བཀག་པས་བདག་གོ་བར་བྱེད་པ་དེ་ལྟ་མ་

ཡིན་ན་སྲོག་ལ་སོགས་པ་བདག་མེད་པ་ལས་ལྡོག་པས་བདག་གྲུབ་པ་ལ་ཅི་ཕན་ཏེ། 

དོན་མེད་དོ། །

གཉིས་པ་ནི། ཡང་ན་སྲོག་སོགས་སྒྲུབ་པའི་སྒོ་ནས་བདག་གོ་བྱེད་ཡིན་ན། 

སྲོག་ལ་སོགས་པ་ཆོས་ཅན། གསོན་ལུས་ལ་བདག་ཇི་ལྟར་སྒྲུབ་སྟེ་སྒྲུབ་མི་ནུས་

པར་ཐལ་ཞེས་བརྗོད་པར་བྱའོ། །བདག་གཅིག་དང་དེ་བྱུང་གི་སྒོ་ནས་བདག་ཉིད་ལ་

ངེས་པ་སྟེ་འབྲེལ་པར་ཚད་མས་གྲུབ་པའི་ཕྱིར། ཁྱབ་པ་མེད་ན། སྲོག་སོགས་ཆོས་

ཅན། ཤེས་བྱ་ཐམས་ཅད་སྒྲུབ་ནུས་པར་ཧ་ཅང་ཐལ་བར་འགྱུར་ཏེ། འབྲེལ་པ་མེད་

ཀྱང་སྒྲུབ་ནུས་པ་དེ་ལྟ་ན་ནི་སྟེ་དེའི་ཕྱིར་རོ། །

1  [མ་ཕྱི། ༢༨༧ན༣ན།   ཡད    * ཡོད]



  696  

བུ་སྟོན་རིན་ཆེན་གྲུབ།

གསུམ་པ་ནི། གསོན་ལུས་བདག་བཅས་སྒྲུབ་པ་ལ་ཕྱོགས་ཆོས་ཅན་གྱི་སྲོག་

ལ་སོགས་པ་ནི་ཆོས་ཅན། ཐུན་མོང་མ་ཡིན་པའི་མ་ངེས་པ་ཉིད་དོ། །ཕྱོགས་ཆོས་

གྲུབ་རྗེས་སུ་འགྲོ་ལྡོག་གཉིས་ཀ་ལ་ཐེ་ཚོམ་ཆོས་ཅན་ལས་གཞན་ལ་མི་འཇུག་པ་དེ་

བས་ན་སྟེ་དེའི་ཕྱིར་རོ། །

གསུམ་པ་ལ། ཁས་བླངས་བརྗོད་པ་ནི། ཁྱད་པར་ཐུན་མོང་མིན་པ་ལ་རྩོད་པ་

བཟློག་ནས་སྤྱི་ཐུན་མོང་བ་ཡང་བཟློག་པ་ནི། གཞལ་བྱ་ཉིད་ཐུན་མོང་བ་ལ་ནམ་

མཁའ་ལ་སོགས་པ་འདུས་མ་བྱས་ལ་ཉན་ཐོས་མདོ་སྡེ་པ་ལ་སོགས་པ་བཏགས་པ་

ཡིན་གྱི། དངོས་པོར་མེད་དོ་ཞེས་སྐུར་པ་འདེབས་པ་རྣམས་ཀྱི་ལུགས་ལྟར་ན་དངོས་

མེད་ཡིན་ལ་དངོས་པོ་མེད་པ་ལ་གཞལ་བྱ་རྗེས་སུ་འགྲོ་བ་མི་རུང་བའི་ཕྱིར་རྗེས་སུ་

འགྲོ་བ་འཁྲུལ་པ་མེད་པ་མཐུན་ཕྱོགས་མི་རྟག་པ་ཉིད་དེ་ཁོ་ན་ལ་ཡོད་པ་ཡིན་པས་

གཞལ་བྱས་སྒྲ་གཅིག་པར་སྒྲུབ་ན་རྗེས་སུ་འགྲོ་བ་གཅིག་པུ་དང་ལྡན་པ་ཉིད་ཀྱི་

གཏན་ཚིགས་སུ་རིག་པ་ཅན་སྨྲའོ། །

འདི་དགག་པ་ལ་གཉིས་ཏེ། རྗེས་སུ་འགྲོ་ལྡོག་མི་འཁྲུལ་བས་རྗེས་འགྲོ་

གཅིག་པུ་ཅན་མེད་པར་བསྟན་པ་དང༌། གཞལ་བྱ་སྤྱི་ཡིན་པས་མེད་པ་ལ་རྗེས་སུ་

འགྲོ་བར་བསྟན་པའི་དང་པོ་ནི། རྗེས་འགྲོ་གྲུབ་ན་ལྡོག་པ་གྲུབ་པར་བསྟན་པ་དང༌། 

མེད་པ་ལ་རྗེས་སུ་འགྲོ་ལྡོག་མི་བྱེད་པ་དགག་པ་དང༌། དོན་བསྡུ་བ་གསུམ་གྱི་དང་པོ་

ནི། ལྡོག་པ་གཅིག་པུ་ཅན་མི་འཐད་པར་མ་ཟད་རྗེས་འགྲོ་གཅིག་པུ་ཅན་དེ་ལ་ཡང༌། 

གཞལ་བྱ་ཆོས་ཅན། ཇི་ལྟར་མི་མཐུན་ཕྱོགས་ལས་ལྡོག་པ་མེད་དེ་ཡོད་པར་ཐལ། 

མཐུན་ཕྱོགས་ཁོ་ན་ལ་ཡོད་པའི་ཕྱིར། འམ་སྟེ་ཡང་དེ་ཆོས་ཅན། ཇི་ལྟར་མཐུན་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཕྱོགས་ཉིད་དེ་ཁོ་ན་ལ་ཡོད་པ་ཡིན་ཏེ་མ་ཡིན་པར་ཐལ། མི་མཐུན་ཕྱོགས་ལས་ལྡོག་

པ་མེད་པའི་ཕྱིར། ཁྱབ་པ་ཡོད་དེ། གལ་ཏེ་གཞལ་བྱ་ཆོས་ཅན། མཐུན་ཕྱོགས་ཁོ་ན་

ལ་ཡོད་ཅེས་པའི་ངེས་པར་གཟུང་བ་འདིའི་འབྲས་བུ་ཅི་ཡིན་ཏེ་དགོས་པ་མེད་པར་

ཐལ། མི་མཐུན་པའི་ཕྱོགས་ལ་ཡོད་པ་ཉིད་རྣམ་པར་གཅད་པ་མ་ཡིན་པའི་ཕྱིར། 

རྟགས་མ་གྲུབ་ན། མི་མཐུན་ཕྱོགས་ལ་ཡོད་པ་རྣམ་པར་གཅད་ན་ཡང་ཇི་ལྟར་མི་

མཐུན་ཕྱོགས་ལས་མི་ལྡོག་སྟེ་ལྡོག་པ་ནི་ཡོད་པ་རྣམ་པར་བཅད་པ་ལས་གཞན་མ་

ཡིན་པའི་ཕྱིར་རོ། །

གཉིས་པ་ནི། མི་མཐུན་ཕྱོགས་དངོས་མེད་ཡིན་པའི་ཕྱིར་རྗེས་སུ་འགྲོ་ལྡོག་

གང་ཡང་མེད་དོ་ཞེ་ན། འདི་དགག་པ་ལ། རྗེས་འགྲོ་མེད་ན་ལྡོག་མེད་དུ་འགལ། ལྡོག་

པ་མེད་དགག་དངོས་པོ་མེད་པ་ལའང་ཡོད། མེད་དགག་དངོས་མེད་ལ་མེད་པའི་ལན་

དགག་པའི་དང་པོ་ནི། གཞལ་བྱ་དེ་རང་ལས་ལྡོག་གཞན་མི་མཐུན་ཕྱོགས་ལ་རྗེས་

སུ་འགྲོ་བ་ཡང་མ་ཡིན་ལ་ལྡོག་པ་ཡང་མ་ཡིན་ཞེས་བྱ་བ་འདི་ནི་འགལ་བ་ཡིན་ཏེ། 

རང་ལས་ལྡོག་གཞན་མཐུན་ཕྱོགས་ལ་མེད་དོ་ཞེས་རྗེས་སུ་འགྲོ་བ་བཀག་པ་གང་

ཡིན་པ་དེ་ཉིད་ལྡོག་པ་ཡིན་པའི་ཕྱིར་རོ། །རྩོད་པ་དེ་ནི་མེད་པ་ལས་ལྡོག་པར་མི་རུང་

སྟེ། མེད་པ་ནི་གཞིའམ་གཞན་མ་ཡིན་པའི་ཕྱིར་ཞེས་བྱ་བ་དེ་ཉིད་ཀྱང་འོངས་པ་ཡིན་

པས། མེད་པ་ཆོས་ཅན། དེ་ལ་ཇི་ལྟར་རྗེས་སུ་འགྲོ་བ་དགག་སྟེ་དགག་ཏུ་མེད་པར་

ཐལ། དགག་པའི་ཡུལ་མིན་པའི་ཕྱིར། ཞེས་འདིར་ཡང་དེ་ཉིད་ལན་དུ་བརྗོད་པར་བྱ་

བ་ཡིན་ནོ། །

གཉིས་པ་ནི། རྟགས་ལྡོག་པ་ནི་རྟགས་དགག་པ་ཡིན་ལ། དེ་ལ། དངོས་པོའི་

བུ་སྟོན་རིན་ཆེན་གྲུབ།

རང་བཞིན་འཕེན་པའི་དགག་པ་མ་ཡིན་པར་དགག་པ་དང༌། དངོས་པོའི་རང་བཞིན་

ལ་ལྟོས་པ་མེད་པའི་དགག་པ་མེད་དགག་ཙམ་དང་གཉིས་ལས། དངོས་པོའི་རང་

བཞིན་འཕེན་པའི་དགག་པ་མ་ཡིན་པར་དགག་པ་མེད་པ་ལ་མི་སྲིད་ཀྱང་མེད་དགག་

ནི་མེད་པ་ལའང་སྲིད་དེ། དངོས་པོའི་རང་བཞིན་འཕེན་པའི་མ་ཡིན་པར་དགག་པ་

གཅིག་པུ་ནི་དགག་པའི་ཡུལ་མ་ཡིན་ནོ། །འོ་ན་ཅི་ཞེ་ན། གཞན་མེད་པར་དགག་པ་

ཡང་ཡིན་ལ་མེད་དགག་དེ་ནི་དངོས་པོ་མེད་པ་ལ་ཡང་མི་འགལ་ལོ། །

གསུམ་པ་ནི། དངོས་མེད་ཆོས་ཅན། དེ་ལ་མེད་དགག་དེ་ཡང་མི་སྲིད་

དོ། །མེད་པ་ལ་མེད་ཅེས་བདུན་པ་གཞི་དང་མེད་པ་ལས་མེད་ཅེས་འབྱུང་ཁུངས་དང་

བཞི་པ་རབ་ཏུ་སྦྱིན་པ་ལ་སོགས་པའི་དོན་ཏེ་བརྗོད་བྱ་ཅན་དགག་པའི་ཡུལ་བསྟན་

པའི་རྣམ་པར་དབྱེ་བ་རྣམས་དང་མི་ལྡན་པའི་ཕྱིར་རོ་ཞེ་ན། རྩོད་པ་འདི་ལ་ལན་དེ་

ཕྱིར་དངོས་པོ་དངོས་མེད་རྟེན་ཅན་ཞེས་པར་བཏབ་ཟིན་ཏོ། །

གསུམ་པ་ནི། གཏན་ཚིགས་ནི་ཆོས་ཅན། མི་འཁྲུལ་བའི་རྗེས་འགྲོ་གཅིག་པུ་

ཅན་ཞེས་བྱ་བ་ནི་འགའ་ཡང་མེད་དེ། མི་འཁྲུལ་བའི་རྗེས་འགྲོ་ལྡོག་ཁྱབ་ལ་མི་འཁྲུལ་

བ་དེའི་ཕྱིར། གཉིས་པ་ལ། གཞལ་བྱ་མི་མཐུན་ཕྱོགས་ལ་རྗེས་སུ་འགྲོ་བ་བསྟན། 

དངོས་མེད་ལ་ཆོས་འགའ་ཡང་མེད་པ་དགག །དངོས་མེད་གཞལ་བྱ་མ་ཡིན་པ་

དགག །དངོས་མེད་མི་སྲིད་པའི་རྩོད་སྤང༌། རི་བོང་གི་རྭ་མེད་པ་ལ་རྩོད་པ་སྤང་བ་

དང་ལྔའི་དང་པོ་ནི། སྒྲ་གཅིག་སྒྲུབ་ལ་ཕྱོགས་ཆོས་ཅན་གྱི་གཞལ་བྱ་ཉིད་ནི་ཆོས་

ཅན། མི་མཐུན་ཕྱོགས་རྟག་པ་དངོས་མེད་ལ་རྗེས་སུ་འགྲོ་བ་དང་མི་ལྡན་པ་ཡང་མ་

ཡིན་ཏེ། དངོས་པོ་དངོས་མེད་གཉིས་ཀའི་ཆོས་ཡིན་པའི་ཕྱིར། རྟགས་གྲུབ་སྟེ། 

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དངོས་པོ་དང་དངོས་པོ་མེད་པ་གཉིས་ཀ་ལ་བརྟེན་པའི་ཆོས་རྣམ་པ་གསུམ་ཞེས་

ཡོད་མེད་གཉིས་ཀ་ལ་བརྟེན་པའི་ཞེས་པར་བཤད་ཟིན་པས་དངོས་པོ་ལ་མཐོང་བའི་

གཞལ་བྱ་དངོས་མེད་ལ་མི་འགལ་ལོ། །

གཉིས་པ་ནི། གལ་ཏེ་མེད་པ་ལ་ནི་ཆོས་འགའ་ཡང་མེད་དེ། ཆོས་ནི་བརྟེན་པའི་

དོན་ཡིན་ལ་མེད་པ་རྟེན་དུ་མི་རུང་བས་འགའ་ཡང་བརྟེན་པ་མ་ཡིན་པས་སོ་ཞེ་ན། དེ་

སྐད་སྨྲ་བས་རང་ཚིག་གི་མེད་པ་ལ་ཆོས་ཁས་བླངས་ཏེ་མེད་པ་ལ་ཞེས་མེད་པས་སྒྲས་

བརྗོད་བྱ་རྟོག་ཡུལ་གྱི་དོན་ནི་ཆོས་ཅན་ཡིན་ལ་ཆོས་འགའ་ཡང་མེད་ཅེས་དངོས་པོའི་

ཆོས་དང་བྲལ་བ་དེ་ཉིད་དངོས་མེད་དེའི་ཆོས་མ་ཡིན་ནམ་སྟེ་ཡིན་པས་སོ། །ཆོས་དང་

བྲལ་བ་ཆོས་སུ་འགལ་ཞེ་ན། དངོས་པོའི་ཆོས་སུ་བྲལ་བ་ཆོས་སུ་མི་འགལ་ཏེ། དངོས་

པོའི་རང་བཞིན་ཉིད་ནི་ཆོས་ཅན་མ་ཡིན་ཏེ། དངོས་པོར་མེད་དུ་ཟིན་ཀྱང་ཐ་སྙད་ཀྱི་རྣམ་

པ་འགའ་ཞིག་གིས་ཆོས་དང་ཆོས་ཅན་གྱི་སྒྲ་དེའི་ཐ་སྙད་དུ་བྱེད་པ་ཡིན་ནོ། ཐ་སྙད་

ཀྱིས་བྱས་པའི་རྟོག་ཡུལ་གྱི་ཆོས་དང་ཆོས་ཅན་ཡོད་པ་དེ་ལྟ་མ་ཡིན་ན། དངོས་མེད་

དེ་ལ་ཆོས་ཅན། སྒྲ་འཇུག་པའི་ཐ་སྙད་མེད་པ་ཉིད་དུ་འགྱུར། ཆོས་དང་ཆོས་མེད་པའི་

ཕྱིར།  ཁྱབ་པ་ཡོད་དེ། སྒྲའི་ཐ་སྙད་ནི་ཆོས་དང་ཆོས་ཅན་ལ་བརྟེན་པས་སོ། །གལ་ཏེ་

ཆོས་ཅན་དང་ཆོས་ནི་དོན་གྱི་དེ་ཁོ་ན་དང་ལྡན་པས་མེད་པ་ལ་མེད་དོ་ཞེ་ན། ཡོད་པའི་

ཆོས་དང་ཆོས་ཅན་དེ་ཁོ་ན་དང་ལྡན་ན་མེད་པ་ལ་མེད་པར་འགྱུར་མོད་ཀྱི་དོན་དམ་

པར་ནི་མེད་པ་བཞིན་དུ་ཡོད་པ་ལ་ཡང་ཆོས་དང་ཆོས་ཅན་གྱི་དངོས་པོ་འགའ་ཡང་

ཡོད་པ་མ་ཡིན་ཏེ། དེ་ཉིད་གཞན་དུ་མི་རུང་བའི་ཕྱིར་རོ། །

དངོས་པོ་མེད་ཀྱང་ཆོས་དང་ཆོས་ཅན་གྱི་འབྲེལ་པ་འདི་དག་ནི་རྟོག་པའི་

བློས་བཀོད་པ་འབའ་ཞིག་ཏུ་ཟད་དོ་ཞེས་རྣམ་འགྲེལ་དུ། 

དམ་པའི་དོན་གྱི་དོན་རྣམས་ནི། །

རང་གི་འདྲེས་དང་ཐ་དད་མེད། །

དེ་ལ་ངོ་བོ་གཅིག་པ་དང༌། །

དུ་མ་བློ་ཡིས་བསླད་པ་ཡིན། །

ཞེས་པ་ལ་སོགས་པར་བཤད་ཟིན་ཏོ། །

ཆོས་དང་ཆོས་ཅན་གྱི་འབྲེལ་པ་བློས་བྱས་པ་ནི་ཡོད་པ་བཞིན་དུ་མེད་པ་ལ་

ཡང་མཚུངས་པའི་ཕྱིར། གང་ཞིག་ལྡོག་སྟེ་ལྡོག་ཏུ་མེད་དོ། །

གསུམ་པ་ལ། མེད་པ་ལ་ཆོས་དང་ཆོས་ཅན་ཡོད་ཀྱང་གཞལ་བྱ་མིན་ཏེ། 

ཚད་མ་ནི་གཞལ་བྱའི་འབྲས་བུ་ཡིན་པ་ལ་མེད་པ་ལ་ནུས་པ་མེད་པའི་ཕྱིར་རོ་ཞེ་ན། 

དེ་ཡིན་པ་དང་དེ་མ་ཡིན་པའི་བརྡ་སྟེ་ཐ་སྙད་བྱེད་པ་པོ་རྣམས་ཀྱིས་ཨུཏྤལ་སྔོན་པོར་

ཡོད་པ་དང་སྔོན་པོ་མ་ཡིན་པ་མེད་པ་དང་ཨུཏྤལ་དང་སྔོན་པོ་གཉིས་ཀ་དང་སེར་

དཀར་གཉིས་ཀ་མ་ཡིན་པའི་རྣམ་པར་གནས་པ་སྟེ་རྣམ་བཞག་རབ་ཏུ་གྲགས་པ་དེ་

ཆོས་ཅན། དེ་ལྟར་མཐའ་གཅིག་ཏུ་ངེས་པར་ཚད་མས་འཛིན་པར་ཡང་མི་འགྱུར་བར་

ཐལ། དེ་ལྟར་སྒྲུབ་བྱེད་ཚད་མས་མ་ངེས་པའི་ཕྱིར་རོ། །རྟགས་གྲུབ་སྟེ། དངོས་མེད་

གཞལ་བྱ་མ་ཡིན་ན་འགལ་ཟླ་མེད་པར་མ་ངེས་པས་ཡོད་མེད་གཉིས་ཀ་ཡིན་མིན་

རྣམ་བཞག་བྱ་མི་ནུས་ཏེ། ཡོད་པར་ངེས་པའང་འགལ་ཟླ་མེད་པ་ལ་ངེས་པར་ལྟོས་

པའི་ཕྱིར་རོ། །འདོད་པར་མི་ནུས་ཏེ། དེ་ལྟར་ཐ་སྙད་མི་བྱེད་པ་སུ་ཡང་མེད་པའི་ཕྱིར། 

བརྡ་ཅན་ཞེས་གཏན་དུ་ལྡན་པ་ལ་ལྡན་པའི་དོན་བརྗོད་པ་ཡིན་ནོ། །

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཡོད་མེད་ཀྱི་ཐ་སྙད་ཐམས་ཅད་ལ་གྲུབ་པ་དེའི་ཕྱིར་དངོས་མེད་དངོས་པོ་

ལས་ལོགས་ཤིག་ཏུ་གཞལ་བྱ་མིན་ཡང༌། དངོས་མེད་ཆོས་ཅན། རྣམ་པ་ཇི་ལྟར་ཡང་

རུང་སྟེ་གཞལ་བྱར་བརྗོད་པར་བྱ་བ་ཡིན་ནོ། །དངོས་པོ་རྟོགས་པའི་སྒོ་ནས་དེས་

དངོས་པོ་མེད་པ་ངེས་པར་བྱེད་པའི་ཕྱིར། རྟགས་མ་གྲུབ་ན། ཚད་མ་དེ་ཆོས་ཅན། 

འགལ་ཟླ་མེད་པའི་དངོས་པོ་ཡོངས་སུ་མ་བཅད་པར་འགྱུར་ཏེ། འགལ་ཟླ་རྣམ་པར་

མ་བཅད་པའི་ཕྱིར་རོ། །གལ་ཏེ་ཚད་མ་གཉིས་ཀ་དངོས་པོའི་ཡུལ་ཅན་ཡིན་ཏེ། ཞེས་

བཤད་པ་མ་ཡིན་ནམ་ཇི་ལྟར་མེད་པ་གཞལ་བྱ་ཡིན་ཞེ་ན། ཚད་མ་ཆོས་ཅན། དངོས་

པོ་ཉིད་དེ་ཁོ་ནའི་ཡུལ་ཅན་ནི་མ་ཡིན་ཏེ། ཡུལ་དངོས་མེད་ལ་ནི་མི་བསླུ་བ་ཡོད་པའི་

ཕྱིར། ཁྱབ་པ་ཡོད་དེ། ཚད་མའི་མཚན་ཉིད་ནི་རང་གི་གཞལ་བྱ་ལ་མི་བསླུ་བ་ཡིན་

པའི་ཕྱིར་རོ། །མི་བསླུ་བ་དེ་ནི་གལ་ཏེ་རང་གི་ཡུལ་ཡོད་མེད་དུ་ངེས་པར་བྱས་པ་དེ་

ལ་མངོན་སུམ་དང་རྗེས་དཔག་ཚད་མས་གནོད་པ་མེད་ན་རང་གི་ཡུལ་ཡོད་པ་དང་

མེད་པ་ལ་མི་བསླུ་བ་དེའི་ངོ་བོར་འཇོག་པ་ཡིན་ནོ། །རང་གི་ཡུལ་འཛིན་པ་ལ་ཚད་

མས་གནོད་པ་མེད་པ་མི་བསླུ་བ་ཡིན་པ་དེ་བས་ན། དངོས་མེད་ཤེས་པ་འདི་ལ་ཚད་

མའི་མཚན་ཉིད་གནོད་པ་མེད་པའི་ཡུལ་མི་བསླུ་བ་ཉིད་ཡོད་པས་ཚད་མ་ཡིན་ལ་

མེད་པའི་ཡུལ་ཅན་ཚད་མ་ཡིན་པས་ཡུལ་མེད་པ་ཚད་མའི་གཞལ་བྱ་ཡིན་ནོ། །འོ་ན་

གཏན་ཚིགས་ཐིགས་པར། སྒྲོ་བཏགས་ཀྱི་རང་བཞིན་འཛིན་པའི་རྣམ་པར་རྟོག་པ་ནི་

དོན་བྱ་བ་སྒྲུབ་པར་མི་འཛིན་པའི་ཕྱིར་ཚད་མ་མ་ཡིན་ནོ། །ཞེས་བྱ་བ་དང༌། རྣམ་

འགྲེལ་ལས། མེད་པ་གཞལ་བྱ་མ་ཡིན་ཕྱིར། །ཞེས་བཤད་པ་ཅི་ཞེ་ན། དངོས་མེད་

འབའ་ཞིག་འཇལ་བའི་ཚད་མ་མེད་ཀྱི་དངོས་པོ་འཇལ་བའི་ཚད་མ་ཉིད་ཀྱིས་དངོས་

པོ་ཡོངས་སུ་གཅད་པ་ན་དངོས་པོ་མེད་པ་རྣམ་པར་གཅད་པ་ཐོབ་པར་བྱེད་པས་མེད་

པ་ལ་ཡང་ཚད་མ་ཡིན་ནོ། །

བཞི་པ་ནི། རིག་པ་ཅན་ན་རེ། གལ་ཏེ་དངོས་པོ་མེད་ཐམས་ཅད་ཤེས་བྱ་དང་

གཞལ་བྱ་ལ་སོགས་པའི་རྣམ་པ་འགའ་ཞིག་ལྟར་ཡོད་པའི་ཕྱིར་འགའ་ཡང་ཐམས་

ཅད་དུ་དངོས་པོ་མེད་པ་མ་ཡིན་ནོ། །དངོས་པོ་ཡང་ཐམས་ཅད་ཀྱི་རང་བཞིན་གཅིག་

ཏུ་ཡོད་པ་ནི་མེད་དེ། མེ་ཆུའི་རང་བཞིན་དུ་མེད་པ་བཞིན་ཞེ་ན། མེ་ལ་སོགས་པ་དེ་

དག་ཇི་ལྟར་རྣམ་པ་གང་གིས་ཆུ་ལ་སོགས་པར་མེད་པའི་རྣམ་པ་དེ་དངོས་པོ་མེད་པ་

ཡིན་པས་གཞལ་བྱ་གཉིས་ཀའི་ཆོས་སུ་གྲུབ་བོ། །

ལྔ་པ་ནི། སངས་རྒྱས་པས་བདག་ནི་ཡོད་པ་མ་ཡིན་ཏེ། མ་དམིགས་པའི་

ཕྱིར། རི་བོང་གི་རྭ་བཞིན། ཞེས་པ་ལ་གསལ་བྱེད་པས་རི་བོང་དང་བ་ལང་གི་རྭ་ལ་

སོགས་པ་ཡོད་པས་དཔེ་རྟགས་ཆོས་གཉིས་ཀས་སྟོང་བར་མཐོང་བས་སངས་རྒྱས་

པ་རི་བོང་གི་རྭ་མེད་པར་སྨྲ་བ་ལ་བཞད་གད་དུ་བྱེད་དོ་ཞེ་ན། ལན་ལ། རི་བོང་དང་རྭ་

ཡོད་པས་མི་གནོད། འབྲེལ་མེད་བརྗོད་དགོས་པའི་སྐྱོན་མེད། འབྲེལ་བ་ཅན་ཡོད་ལ་

འབྲེལ་པ་མེད་པ་འགལ། འབྲེལ་པ་ཅན་ཡང་མེད་ན་འདོད་པ་གྲུབ་པ་བཞིའི་དང་པོ་ནི། 

རི་བོང་གི་རྭ་མེད་པ་ལ་བཞད་གད་བྱེད་པ་དེ་ནི། བདག་ཉིད་མི་ཤེས་པར་སྟོན་པས་

བདག་ཉིད་ལ་བཞད་གད་བྱེད་པ་ཡིན་ནོ། །དེའི་རྒྱུ་མཚན་རི་བོང་གི་རྩོམ་བྱེད་ཡན་

ལག་ཏུ་གྱུར་པའི་རྭ་མེད་དོ་ཞེས་བརྗོད་པ་ལ། ཆོས་ཅན་རྭ་དང་མ་འབྲེལ་བའི་རི་བོང་

དང་རི་བོང་གི་ཡན་ལག་ཏུ་མ་གྱུར་པའི་རྭ་ཡང་ཡོད་དོ་ཞེས་བྱ་བའི་ལན་གྱི་གོ་

སྐབས་ཅི་ཞིག་ཡོད་དེ་མེད་པར་ཐལ། རྒྱུ་མཚན་གང་གིས་རི་བོང་དང་རྭ་ཡོད་པ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དེས་གནོད་པར་འགྱུར་བ་སངས་རྒྱས་པ་དེ་རི་བོང་ཙམ་མམ་རྭ་ཙམ་ལ་མེད་ཅེས་

བསྙོན་པ་ནི་མ་ཡིན་པའི་ཕྱིར་རོ། །འོ་ན་ཅི་མེད་ཅེ་ན། ཁྱད་པར་ཅན་རི་བོང་དང་

འབྲེལ་པ་ཅན་གྱི་རྭ་མེད་པའོ། །

གཉིས་པ་ནི། གལ་ཏེ་དེ་ལྟ་ན་རི་བོང་དང་རྭ་གཉིས་ཀྱི་འབྲེལ་པ་མེད་ཅེས་

བརྗོད་པར་བྱའི་རྭ་མེད་ཅེས་ནི་མ་ཡིན་ཏེ། འབྲེལ་པ་ལས་འབྲེལ་པ་ཅན་དུ་འགྱུར་

བས་འབྲེལ་པ་དགག་པར་བྱའོ་ཞེ་ན། རང་ཚིག་གིས་རྭ་བཀག་པར་བསྟན་པའི་ཕྱིར་

ཅི་བ་ལང་ལ་སོགས་པར་རྭ་ཅན་རྣམས་ཀྱི་འབྲེལ་པ་ཅན་རྭ་ལ་འབྲེལ་པ་ཙམ་ཁྱད་

པར་ཡོད་ཀྱི་རྫས་རྭ་རྣམས་ཀྱི་རང་བཞིན་ཐ་དད་མ་ཡིན་ནམ། རྭ་ཐ་དད་མེད་པ་

གཅིག་ཡིན་ན་གཞན་ལ་འབྲེལ་གྱི་རི་བོང་ལ་མ་འབྲེལ་ཞེས་འབྲེལ་པ་དགག་པར་

རིགས་པར་འགྱུར་རོ། །ཁོ་ན་རེ། རྭའི་རང་བཞིན་ཡང་ཐ་དད་དེ་རྭ་ལ་སོགས་པ་

འབྲས་བུ་ཡན་ལག་ཅན་རྩོམ་བྱེད་ཡིན་ལ་བརྩམ་བྱའི་འབྲས་བུ་བ་ལང་དང་ལུག་ལ་

སོགས་པའི་ལུས་སོ་སོ་ལ་རྩོམ་བྱེད་རྒྱུའི་རང་བཞིན་ཐ་དད་པའི་ཕྱིར་རོ་ཞེ་ན། རྭ་རྒྱུ་

ཡིན་ལ་རྒྱུ་ཐ་དད་པ་དེའི་ཕྱིར་འབྲེལ་པ་མེད་ཅེས་བརྗོད་པར་བྱའི་ཞེས་བྱ་བའི་ཀླན་

ཀ་འདི་ག་ལ་ཡོད་དེ་མེད་དོ། །རི་བོང་གི་རྒྱུར་གྱུར་པའི་རྭ་མེད་པའི་ཕྱིར་རོ། །

གསུམ་པ་ནི། གལ་ཏེ་རྭ་ཅན་རྣམས་ཀྱི་རྭ་རང་བཞིན་ཐ་དད་པ་དེ་བཞིན་དུ་རི་

བོང་གི་རྭ་རང་བཞིན་ཐ་དད་པ་ནི་མེད་པས་རི་བོང་གི་རྭ་རང་བཞིན་ཐ་དད་པ་དགག་

པར་མི་བྱ་ལ་རྭ་ཙམ་ནི་དགག་མི་ནུས་པས་འབྲེལ་པ་འགག་གོ་ཞེ་ན། ཁྱེད་འབྲེལ་པ་

འགོག་འདོད་པས་རི་བོང་གི་རྭ་རང་བཞིན་ཐ་དད་མེད་ཅེས་པ་ལྟར་ཁོ་བོ་ཡང་དེ་ཉིད་

སྨྲ་བས་ང་ལ་སྐྱོན་ཡོད་ལ་ཁྱེད་ལ་སྐྱོན་མེད་པའི་ཁྱད་མེད་དོ། །ཡང་ན་ཁྱོད་ཀྱིས་

བུ་སྟོན་རིན་ཆེན་གྲུབ།

དགག་པར་བྱ་བའི་འབྲེལ་པ་གང་ཡིན་པ་དེ་ཉིད་ཆོས་ཅན། དངོས་པོ་མེད་པ་ཡིན་

པར་ཐལ། མེད་པའི་ཕྱིར། འདོད་ན། ཁྱེད་འབྲེལ་པ་ཅན་ཡོད་པས་དགག་བྱ་མིན་

འབྲེལ་པ་མེད་དོ་ཞེས་བྱ་བའི་ཚིག་གི་ཚུལ་ཡང་སྒྲོ་བཏགས་པ་ཡིན་ནོ། །ཡི་གེ་ཁ་

ཅིག་ལས་མ་བརྟགས་པ་ཞེས་འབྱུང་སྟེ་བབ་ཅོལ་དུ་སྨྲས་པ་སྟེ་འབྲེལ་པ་མེད་པའི་

འབྲེལ་པ་ཅན་འགལ་ཏེ་དབྱུག་པ་མེད་པར་དབྱུག་པ་ཅན་མེད་པ་བཞིན་ནོ། །

བཞི་པ་ནི། འབྲེལ་པ་མེད་པ་མ་ཟད་དོ་ཁས་བླངས་པའི་རི་བོང་དང་འབྲེལ་པ་

ཅན་གྱི་རྭའི་རྫས་ཀྱང་མེད་དོ་ཞེ་ན། འོ་ན་ཁྱེད་ཀྱིས་ངའི་འདོད་པ་ཆེན་པོ་བསྒྲུབས་ཏེ། 

རི་བོང་དང་འབྲེལ་པ་ཅན་གྱི་རྭ་མེད་པ་ཉིད་ངེད་འདོད་ལ། གལ་ཏེ་ཁྱོད་ཀྱིས་ཀྱང་

མཐར་ངེས་པར་བརྗོད་དགོས་པས་འདི་ནི་དང་པོར་བརྗོད་ན་འགལ་འདུ་བརྗོད་པ་ལ་

སོགས་པས་ཉོན་མོངས་པར་མི་བྱ་བ་ཞིག་སྟེ། དེས་ན་དང་པོར་བརྗོད་དགོས་པ་དང་

པོར་མི་བརྗོད་པས་ལྷ་རྣམས་དགའ་བ་ཡིན་ནོ། །

གསུམ་པ་ལ། སློབ་དཔོན་གྱིས། ཀུན་ལས་བཏུས་སུ། 

ཐུན་མོང་མིན་དང་སྤྱི་དང་ནི། །

འགལ་བ་འཁྲུལ་པ་མེད་པ་ཅན། །

ཆོས་རྣམས་ཀུན་ལ་གང་ཡིན་པ། །

དེ་ལ་ཐེ་ཚོམ་གཏན་ཚིགས་ཡིན། །

ཞེས་འགལ་བ་ལ་མི་འཁྲུལ་བ་ཅན་ཡང་ཐེ་ཚོམ་གྱི་རྒྱུར་བཤད་ན་དེ་མ་ངེས་

པ་གང་དུ་འདུ་ཞེ་ན། ལན་ལ་འགལ་བ་ལ་མི་འཁྲུལ་བ་འདིར་མ་བཤད་པས་ནང་དུ་

བསྡུ་མི་དགོས། ལུང་ལ་བརྟེན་པ་ན་སྲིད་པར་བཤད་པ་དང༌། དངོས་པོ་སྟོབས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཞུགས་ལ་མི་སྲིད་པ་དང༌། འགལ་བ་ལ་མི་འཁྲུལ་བའི་དཔེར་བརྗོད་དང༌། དེ་ལུང་ལ་

བརྟེན་པ་ལ་སྲིད་པའི་རྒྱུ་མཚན། དངོས་པོ་སྟོབས་ཞུགས་ལ་མི་སྲིད་པའི་རྒྱུ་མཚན། 

སློབ་དཔོན་གྱིས་དཔེར་བརྗོད་བཤད་པའི་དགོངས་པ་བསྟན་པ་དང་བདུན་གྱི་དང་པོ་

ནི། འགལ་བ་ལ་མི་འཁྲུལ་བ་དེ་རྗེས་དཔག་གི་ཡུལ་འདིར་མ་བཤད་པས་མ་ངེེས་

པའི་ནང་དུ་བསྡུ་བས་ཅི་ཞིག་བྱ་ཡུལ་དེ་ལ་དེ་མི་སྲིད་པའི་ཕྱིར་རོ། །མ་གྲུབ་པ་མ་

ཡིན་ཏེ། རྗེས་སུ་དཔག་པ་ཚུལ་གསུམ་ཚད་མས་གྲུབ་པའི་རྟགས་ཀྱི་ཡུལ་ཆོས་ཅན། 

དེ་ལ་འགལ་བ་ལ་མ་འཁྲུལ་བ་ཅན་གྱི་རྟགས་མི་སྲིད་དེ། ཇི་སྐད་བཤད་པའི་མཚན་

ཉིད་ཅན་གྱི་རང་བཞིན་དང་འབྲས་བུའི་རྟགས་དག་གམ་དམིགས་རུང་མི་དམིགས་

པ་ལ་ནི་འགལ་བ་ལ་མི་འཁྲུལ་བ་མི་སྲིད་ལ་འགལ་བ་ལ་མི་འཁྲུལ་བ་ཅན་གྱི་རྟགས་

གསུམ་པོ་འདི་དག་ལས་གཞན་ནི་ཡང་མེད་པའི་ཕྱིར་རོ། །

གཉིས་པ་ནི། འོ་ན་སློབ་དཔོན་གྱི་བཤད་པ་ཡུལ་གང་ལ་ཡིན་ཞེ་ན། རྗེས་

དཔག་གི་ཡུལ་ལ་མ་བཤད་པ་དེའི་ཕྱིར་དངོས་པོ་མ་མཐོང་བ་སྟེ་ཚད་མ་མ་ཡིན་པའི་

རྟོག་པའི་སྟོབས་ཀྱིས་ལུང་གི་རྟགས་ལས་རྗེས་དཔག་ཞུགས་པ་དབང་པོ་ལ་འདས་

པའི་ཤིན་ཏུ་ལྐོག་གྱུར་དཔྱོད་པ་ལུང་ལ་བརྟེན་པའི་རྗེས་དཔག་ལ་བརྟེན་ཏེ། ལུང་དེའི་

དོན་དབང་པོ་ལས་འདས་པ་དཔྱོད་པ་ན་འགལ་བ་ལ་མི་འཁྲུལ་ཅན་སྲིད་པས་སྒྲུབ་པ་

སྟེ། རྟགས་ཀྱི་སྐྱོན་དུ་བཤད་དེ་བསྟན་བཅོས་བྱེད་པ་རྣམས་ནི་འཁྲུལ་པས་དོན་

རྣམས་ལ་རང་བཞིན་ལོག་པར་ཏེ་དངོས་འགལ་གཉིས་ཀྱིས་བདག་གཅིག་པའི་ཁྱབ་

བྱ་གཞི་མཐུན་དུ་འདུས་པར་སྟོན་པ་སྲིད་པའི་ཕྱིར་རོ། །

གསུམ་པ་ནི། དངོས་པོ་སྟོབས་ཤུགས་ཀྱི་རྟགས་བདག་སྟེ་རང་བཞིན་དང་

བུ་སྟོན་རིན་ཆེན་གྲུབ།

འབྲས་བུ་དང་མི་དམིགས་པ་རྣམས་ལ་ནི་ཆོས་ཅན། འགལ་བ་ལ་མི་འཁྲུལ་ཅན་མི་

སྲིད་དོ། །དངོས་པོ་ཇི་ལྟ་བ་སྟེ་དོན་གྱི་གནས་ལུགས་ལས་མ་འདས་པར་འདུག་པ་སྟེ་

གནས་པའི་བསྒྲུབ་བྱ་གོ་བྱེད་ཡིན་པའི་ཕྱིར། 

བཞི་པ་ལ་གསུམ་སྟེ། པེ་ལུ་ཀས་བཀོད་པའི་རང་བཞིན་གྱི་སྦྱོར་བ་དང༌། པེ་ཐ་

རས་བཀོད་པའི་མ་དམིགས་པའི་སྦྱོར་བ་དང༌། དེ་གཉིས་ཐེ་ཚོམ་གྱི་རྒྱུར་སྒྲུབ་པའི་

དང་པོ་ནི། འགལ་བ་ལ་མི་འཁྲུལ་བ་ཅན་འདི་ལ་དཔེར་བརྗོད་པ་ནི། དྲང་སྲོང་ཆེན་པོ་

གཟེགས་ཟན་གྱིས་སྤྱི་གཅིག་པུ་གཡོ་བ་མེད་པ་ཡིན་ཐམས་ཅད་དུ་སོང་བ་རང་དང་

འབྲེལ་པ་ཅན་དག་དང་འདུ་བའི་སྒོ་ནས་འབྲེལ་པར་བཤད་པས། དེའི་དངོས་ཀྱི་སློབ་མ་

གཉིས་ལས། པེ་ལུ་ཀས་སྤྱི་གསལ་བ་མེད་པའི་ཡུལ་ཐམས་ཅད་དུ་སོང་ཞིང་གནས་

པར་བཟུང་། པེ་ཐ་རས་རང་གི་རྟེན་ཙམ་ཐམས་ཅད་དུ་སོང་བར་བཟུང་ངོ༌། །དེ་དག་

མཁན་པོ་འདས་ནས་རྩོད་པ་ན་པེ་ལུ་ཀས་སྨྲས་པ་བ་ལང་ཉིད་ལ་སོགས་པའི་སྤྱི་ནི་

ཆོས་ཅན། ཡུལ་ཐམས་ཅད་ལ་གནས་པ་ཡིན་ཏེ། ཡུལ་ཐམས་ཅད་ན་གནས་པའི་སྤྱི་

རང་དང་འབྲེལ་པ་ཅན་བྱེ་བྲག་དག་དང་གཅིག་ཅར་མངོན་པར་འབྲེལ་པ་དཔེར་ན་ནམ་

མཁའ་བཞིན་ཞེས་བྱ་བའོ། །དེ་རང་བཞིན་གྱི་སྦྱོར་བར་སྟོན་པ་སྤྱི་གང་ཞིག་ཡུལ་དུ་མ་

ན་ཡོད་པའི་རྫས་དེ་དག་དང་འབྲེལ་པ་ཅན་གྱི་སྤྱིའི་རང་བཞིན་དེ་ཙམ་དང་འབྲེལ་པ་

དེའི་ཡུལ་ན་འདུག་པའི་རང་བཞིན་ཉིད་དོ། །དེའི་རྒྱུ་མཚན། གང་ཞིག་ཡུལ་གང་ན་མེད་

པ་དེ་ནི་ཡུལ་དེ་ན་ཡོད་པའི་ཡུལ་ཅན་དེ་ལ་དེ་ན་མེད་པའི་དོན་དེས་བདག་ཉིད་དེ་ངོ་

བོས་ཁྱབ་པར་བྱེད་པ་མ་ཡིན་ནོ། །ཐག་རིང་པོ་ལ་ཡང་ཁྱབ་པ་སྤྱི་དང་བྱེ་བྲག་ནོར་དང་

བདག་པོའི་འབྲེལ་པ་མིན་གྱི་འདུ་བས་འབྲེལ་པ་ཡིན་ནོ། །

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གལ་ཏེ་ཡུལ་ལ་མེད་པ་ལ་ཡུལ་ཅན་ལ་མེད་པས་མ་ཁྱབ་སྟེ། གཟུགས་ལ་

སོགས་པ་རྫས་བུམ་པ་ལ་སོགས་པའི་ཡོན་ཏན་རྣམས་ནམ་མཁའ་ལ་མེད་ཀྱང་བུམ་

པ་ནི་ནམ་མཁའ་དང་སྦྱོར་བ་དེའི་ཡུལ་ཅན་ཡིན་པས་ནམ་མཁའ་དེའི་ཡུལ་ཅན་གྱི་

བུམ་པ་ལ་སོགས་པ་ལ་ཁྱབ་པར་བྱེད་པ་མ་ཡིན་ནམ་སྟེ་ཡིན་ནོ་འཕྲོད་པ་འདུ་བའི་

ཕྱིར་རོ་ཞེ་ན། གཟུགས་བུམ་ཡུལ་ཐ་དད་མ་གྲུབ་སྟེ། གྲུབ་མཐའ་ལས་གྲགས་པའི་

ལྡན་པ་དང་འདུ་བ་དག་ལས་ཡུལ་དང་ཡུལ་ཅན་གྱི་དངོས་པོ་གང་ཡིན་པའི་ཡུལ་ན་

གནས་ཚུལ་འདི་ནི་རེ་ཞིག་བཞག་སྟེ་འཇིག་རྟེན་པའི་ཉམས་སུ་མྱོང་བས་རྣམ་པར་

ཆད་པ་ཐ་དད་དུ་སྣང་བའི་རྣམ་ཤེས་བསྐྱེད་རུང་ནི་ཡུལ་ཐ་དད་ཡིན་ལ་རྣམ་པར་མ་

ཆད་པ་དབྱེར་མེད་པར་སྣང་བའི་རྣམ་པར་ཤེས་པ་བསྐྱེད་པར་རུང་བའི་མཚན་ཉིད་

ནི་ཐ་མི་དད་པ་ཡིན་པ་ལ་གཟུགས་དང་བུམ་པ་ནི་རྣམ་པར་”མ་ཆོད
1
་པར་སྣང་བས་

ཡུལ་ཐ་མི་དད་པ་ཡིན་པས་དེ་ལ་བརྟེན་ནས་ཀྱང་གང་ཞིག་ན་མེད་པ་དེའི་ཡུལ་ཅན་

བདག་ཉིད་ཀྱི་ཁྱབ་བྱེད་མ་ཡིན་ནོ་ཞེས་བརྗོད་དོ། །འདི་འཇིག་རྟེན་པའི་ཡུལ་དཔྱོད་

པའི་སྐབས་མིན་ནོ་ཞེ་ན། སོ་སོ་བར་གྲུབ་པ་ལ་ལྡན་པའི་འབྲེལ་པ་དང་སོ་སོ་བ་མ་

ཡིན་པར་གྲུབ་པ་དག་ལ་ནི་འདུ་བའི་འབྲེལ་པ་དག་ཡིན་ནོ། །ཞེས་བྱ་བ་ནི་བསྟན་

བཅོས་ཀྱི་ཡང་རྣམ་པར་གཞག་པ་ཡིན་པས་འདུ་བའི་འབྲེལ་པ་ནི་ཡུལ་ཐ་དད་མེད་པ་

ཡིན་ལ་སྤྱི་ཡང་བྱེ་བྲག་ལ་འདུ་བ་ཡིན་པས་ན་རང་གི་ངོ་བོས་ཁྱབ་པ་ནི་ཁྱབ་བྱ་ཡོད་

པར་ཁྱབ་བྱེད་ཡོད་པས་ཁྱབ་པས་ཁྱབ་བྱེད་མེད་པར་ཁྱབ་བྱ་མེད་དོ། །ཁྱབ་པ་གྲུབ་

པ་དེའི་ཕྱིར་སྤྱི་འདི་རང་ཡོད་པ་ཙམ་དང་འབྲེལ་པ་ཅན་བྱེ་བྲག་གི་རྫས་དེའི་ཡུལ་ན་

1  [མ་ཕྱི། ༢༩༢ན༡ན།   མཆོད    * མ་ཆོད]



  708  

བུ་སྟོན་རིན་ཆེན་གྲུབ།

གནས་པར་བསྒྲུབ་པར་བྱ་བ་ལ་དེའི་ངོ་བོས་ཁྱབ་པས་བྱེ་བྲག་དང་འབྲེལ་པ་ཅན་

ཡིན་པའི་ཕྱིར་ཞེས་བྱ་བ་འདི་ནི་རང་བཞིན་གྱི་གཏན་ཚིགས་ཡིན་ནོ། །

གཟུ་བོར་གནས་པ་འགའ་ཞིག་མཚུངས་པར་སྟོན་པ་ནི། གལ་ཏེ་ཅི་རང་གི་

རྟེན་བྱེ་བྲག་ལ་ཁྱབ་པར་སྨྲ་བས་ཀྱང་རང་གི་རྟེན་དེའི་ཡུལ་ན་སྤྱི་གནས་པར་འདོད་

པ་ཉིད་མ་ཡིན་ནམ་དེའི་ཕྱིར་ཕྱིར་རྒོལ་པེ་ཐ་རས་མི་འདོད་པ་ཅི་ཡོད་ཅེ་ན། མི་འདོད་

པ་བསྟན་པའི་ཕྱིར་བཤད་པ། སྤྱི་ནི་ཆོས་ཅན། ཡུལ་གཞན་ནུབ་ཕྱོགས་སུ་སྔ་ན་མེད་

པའི་གསལ་བ་ནག་སྒུར་སྐྱེ་བ་ན་དེ་དང་གཅིག་ཅར་འབྲེལ་པར་མི་རུང་བར་ཐལ། 

འགྲོ་བའི་བྱ་བ་མེད་པ་ཤར་ཕྱོགས་ཀྱི་དཀར་ཟལ་གཅིག་དང་འབྲེལ་པ་ཅན་སྔོན་ནུབ་

ཕྱོགས་དེ་ན་མེད་པའི་ཕྱིར། རྟགས་སྔ་མ་གཉིས་ཀས་འདོད་ལ། ཕྱི་མ་ཁས་བླངས། 

འདོད་ན། རང་གི་རྟེན་ཐམས་ཅད་དུ་སོང་བར་ཡང་འགལ་བ་དེའི་ཕྱིར་ཡུལ་ཐ་དད་

པའི་བ་ལང་གི་གསལ་བ་དག་དང་གཅིག་ཅར་མངོན་པར་འབྲེལ་པ་ནི་སྤྱིས་ཡུལ་

ཐམས་ཅད་དུ་ཁྱབ་པ་མ་ཡིན་པར་མི་འགྲུབ་བོ། །རྒྱུ་མཚན་དེས་ན་ཤར་ཕྱོགས་ཀྱི་

དཀར་ཟལ་གཅིག་དང་འབྲེལ་པ་ཅན་གྱི་སྤྱི་གཅིག་ནི་འགྲོ་བའི་བྱ་བ་མེད་པའི་ཕྱིར་

ཡུལ་གཞན་ནུབ་ཏུ་མ་སོང་བར་ཤར་ཕྱོགས་དེའི་ཡུལ་ཅན་མ་ཡིན་པ་སྔ་ན་མེད་པའི་

ནུབ་ཀྱི་བ་ལང་གསར་སྐྱེས་དག་དང་གཅིག་ཅར་མངོན་པར་འབྲེལ་བ་ནི་གསལ་བ་

དེའི་བར་བསལ་བ་གཞན་ནམ་གསལ་བ་སྟོང་པའི་ཡུལ་ན་ཁྱབ་པ་མེད་ན་མེད་པ་

ཡིན་ཏེ། དཔེར་ན། ཡུལ་དུ་མ་ན་གནས་པའི་བུམ་པ་ལ་སོགས་པ་དག་དང་གཅིག་

ཅར་འབྲེལ་པའི་ཉི་མ་ལ་སོགས་པའི་འོད་བུམ་པ་འབྱུང་རུང་གི་ཡུལ་ན་ཁྱབ་པར་

ཡོད་པ་བཞིན་ནོ། །

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གཉིས་པ་ནི། སྦྱོར་བ་གཉིས་པ་པེ་ཐ་རས་བཀོད་པ་རང་གི་རྟེན་ཙམ་ཐུན་

མོང་དུ་གསོང་གི་གསལ་བའི་བར་སྟོང་ན་མེད་པར་སྒྲུབ་བྱེད་མི་དམིགས་པའི་སྦྱོར་

བ་ཡང༌། བ་ལང་གི་སྤྱི་ནི་ཆོས་ཅན། གསལ་བའི་བར་སྟོང་ཐམས་ཅད་དུ་སོང་བ་མིན་

ཏེ། ཡོད་ན་དམིགས་པའི་མཚན་ཉིད་དུ་གྱུར་པ་ལས་གསལ་བའི་བར་སྟོང་དག་ཏུ་མི་

དམིགས་པའི་ཕྱིར་རོ། །སྤྱིའི་དམིགས་པ་མཚན་ཉིད་དུ་གྱུར་པ་ནི། རང་འཛིན་པའི་

ཤེས་པ་བསྐྱེད་ཅིང་ཤེས་པ་ཡུལ་ཉིད་དུ་མངོན་པར་གསལ་བའོ། །དེ་ལྟ་ན་གསལ་བ་

ལ་ལར་གསལ་གྱི་ལ་ལར་མི་གསལ་ལོ་ཞེ་ན། སྤྱི་ཐ་དད་པ་མེད་པའི་ཕྱིར་གསལ་བ་

གཅིག་ལ་གསལ་བའི་རྒྱུས་ཡུལ་ཐམས་ཅད་དུ་གསལ་བའི་ཕྱིར་མི་གསལ་བའི་རང་

བཞིན་དང་བྲལ་བའོ། །གལ་ཏེ་ཆོད་པ་ལ་སོགས་པས་མི་གསལ་ལོ་སྙམ་ན། སྤྱི་

གཅིག་པོ་དེ་བར་དུ་མ་ཆོད་པ་ཡིན་གྱི་ཆོད་མ་ཆོད་གཉིས་མ་ཡིན་པ་དང༌། ཐག་རིང་

པོར་གནས་པ་མ་ཡིན་པ་གསལ་རིང་ན་མི་གསལ་བ་གཉིས་མེད་པ་དང༌། བལྟར་རུང་

བའི་བདག་ཉིད་གསལ་མི་རུང་བ་མི་གསལ་བ་གཉིས་མེད། སྤྱི་རང་གི་རྟེན་བྱེ་བྲག་

དང་དབང་པོ་འབྲེལ་པ་ཡོད་པ་གསལ་མེད་པ་མི་གསལ་བ་གཉིས་མེད་རྟེན་བྱེ་བྲག་

དང་སྤྱི་འདུ་བ་མེད་པ་མི་གསལ་ཡོད་པ་གསལ་བའི་རང་བཞིན་དང་བྲལ་བ་ཡང་

ཡིན་ཏེ། སྤྱི་ཐ་དད་མེད་པ་ཉིད་ཀྱི་ཕྱིར་རོ། །འདི་སྙམ་དུ་སྤྱི་དང་ཡུལ་མཚུངས་པའི་

སྤྱིའི་རྟེན་བྱེ་བྲག་དབང་པོ་དང་སྦྱོར་བ་ལ་ལྟོས་ཏེ། སྤྱི་གསལ་བ་ཡིན་ནོ་”ཞེ་ན
1
་ནི། 

སྤྱི་ཆོས་ཅན། རང་བཞིན་ཐ་དད་པ་མེད་པར་འགལ་ལོ་སྟེ་མིན་པར་ཐལ། རྟེན་དང་

ཡུལ་མཚུངས་པ་གསལ་བའི་རང་བཞིན་དང་ཡུལ་མཚུངས་པ་མ་ཡིན་པ་མི་གསལ་

1  [མ་ཕྱི། ༢༩༣ན༡ན།   ཞེན    * ཞེ་ན]

བུ་སྟོན་རིན་ཆེན་གྲུབ།

བའི་རང་བཞིན་ཡིན་པའི་ཕྱིར། དེ་བཞིན་དུ་བལྟར་རུང་བ་གསལ་བལྟར་མི་རུང་བ་

མི་གསལ་བའི་མཚན་ཉིད་དང་ལ་སོགས་པ་ཆོད་མ་ཆོད་ལ་སོགས་པ་གྲུབ་ན་ཐ་དད་

མེད་པར་འགལ་བ་ཡང་བརྗོད་པར་བྱའོ། །

གསུམ་པ་ནི། པེ་ཐ་རས་བཀོད་པའི་མི་དམིགས་པ་འདི་དང༌། པེ་ལུ་ཀས་

བཀོད་པའི་རང་བཞིན་ཆོས་ཅན། ལུང་ལ་བརྟེན་ནས་སྤྱི་གཅིག་གསལ་བའི་བར་ན་

ཡོད་མེད་ལ་ཐེ་ཚོམ་སྐྱེད་པར་བྱེད་དོ། །སྤྱི་གཅིག་ལ་གསལ་བའི་བར་ན་ཡོད་མེད་

གཞི་མཐུན་དུ་འདུ་མི་སྲིད་ལ་ལུང་ལ་བརྟེན་ནས་གསལ་བའི་བར་ན་སྤྱི་ཡོད་མེད་

ཕན་ཚུན་དངོས་སུ་འགལ་བའི་དོན་སྤྱི་གཅིག་ལ་སྒྲུབ་བྱེད་ཚུལ་གསུམ་ཚང་བའི་

ཕྱིར་རོ། །

ལྔ་པ་ནི། མ་དམིགས་པ་དང་གཅིག་ཅར་འབྲེལ་པ་གཉིས་གསལ་བའི་བར་ན་

ཡོད་མེད་ཀྱི་ཁྱབ་བྱ་ཡིན་པས་དངོས་པོ་ལ་འགལ་བ་མ་ཡིན་ནམ། ཇི་ལྟར་བསྟན་

བཅོས་བྱེད་པས་སྨྲས་པ་ཡིན་ཞེ་ན། བསྟན་བཅོས་བྱེད་པས་ནི་མ་དམིགས་པ་དང་

ཐམས་ཅད་ལ་བྲལ་བ་གཅིག་ཅར་འབྲེལ་པ་གཉིས་པ་དག་གིས་འགལ་བའི་ཆོས་

གསལ་བའི་བར་ན་ཡོད་མེད་དག་མེད་ན་མི་འབྱུང་བར་མི་མཐོང་བས་ཆོས་དེ་དག་

མི་འགལ་བར་མཐོང་ནས་བཤད་པའི་ཕྱིར་དེ་ཡིད་ཆེས་སུ་བྱས་ནས་དོན་དཔྱོད་པ་

ན་འགལ་བ་མི་འཁྲུལ་ཅན་སྲིད་དོ། །

དྲུག་པ་ནི། དངོས་པོ་དང་རྗེས་སུ་འབྲེལ་པའི་རྗེས་དཔག་གི་ཡུལ་ལ་ནི་ཆོས་

ཅན། རྫས་དངོས་འགལ་གཉིས་ཀྱིས་བདག་གཅིག་པའི་ཁྱབ་བྱ་དེ་དག་རྫས་གཅིག་

ལ་གཞི་མཐུན་དུ་ཡོད་པ་མ་ཡིན་ཏེ། རྫས་དངོས་འགལ་དག་རྫས་གཅིག་ལ་གཞི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

མཐུན་དུ་འདུ་མི་སྲིད་པའི་ཕྱིར། ཁྱབ་པ་ཡོད་དེ། ཇི་ལྟར་ཏེ་དཔེར་ན། རྫས་དངོས་

འགལ་གཉིས་གཞི་མཐུན་དུ་འདུ་མི་སྲིད་པ་དེ་བཞིན་དུ་རྫས་དངོས་འགལ་གཉིས་པོ་

དེས་བདག་གཅིག་པའི་ཁྱབ་བྱ་དག་ཀྱང་རྫས་གཅིག་ལ་རྫས་གཞི་མཐུན་དུ་མི་འདུ་

”བ
1
་ཡིན་པའི་ཕྱིར། དངོས་པོ་སྟོབས་ཞུགས་རྗེས་དཔག་གི་ཡུལ་དེ་ལ་ཆོས་ཅན། 

རྫས་དངོས་སུ་འགལ་བ་གཉིས་རྫས་གཞི་མཐུན་དུ་སྒྲུབ་པ་ལ་མི་འཁྲུལ་བ་ཅན་གྱི་

རྟགས་མི་སྲིེད་དེ།  རྫས་དངོས་འགལ་གཉིས་དང་དེའི་བདག་གཅིག་པའི་ཁྱབ་བྱ་

རྫས་གཞི་མཐུན་དུ་འདུ་མི་སྲིད་པ་དེས་ན་སྟེ་དེའི་ཕྱིར། དངོས་པོ་ལ་འགལ་བ་ལ་མི་

འཁྲུལ་བ་མི་སྲིད་པ་དེ་བས་ན་སྟེ། འགལ་བ་ལ་མི་འཁྲུལ་བ་འདི་ནི་ཁས་བླངས་པའི་

སྟོབས་ཀྱིས་འཇུག་པ་ཡིན་ནོ། །

བདུན་པ་ནི། འོ་ན་སློབ་དཔོན་གྱིས། ཀུན་བཏུས་སུ། གང་གི་ཕྱིར་བཤད་པའི་

མཚན་ཉིད་ཅན་གྱི་འགལ་བ་དག་གཅིག་ལ་ཐེ་ཚོམ་བསྐྱེད་པ་དག་མཐོང་སྟེ། དཔེར་

ན། བྱས་པ་དང་མཉན་པར་བྱ་བ་དག་ལ་སྒྲ་ལ་རྟག་པ་དང་མི་རྟག་པ་དག་ཉིད་ལ་ཐེ་

ཚོམ་ཟ་བ་བཞིན་ནོ། །ཞེས་བྱས་པ་དཔེར་བརྗོད་པ་ཅི་ཞེ་ན། སློབ་དཔོན་གྱིས་ནི་

ཕྱོགས་ཙམ་ཞིག་བསྟན་པའི་ཕྱིར་ཏེ། བྱས་པ་དང་མཉན་བྱ་གཉིས་ཀ་ལུང་ལས་གྲུབ་

པ་བཟུང་ནས་དཔེར་བརྗོད་པ་འདི་གསུངས་ཏེ། སྒྲ་གཅིག་སྟེ། བྱས་པའི་ཕྱིར་རོ། །སྒྲ་

རྟག་སྟེ། མཉན་བྱ་ཡིན་པའི་ཕྱིར་རོ། །ཞེས་བྱ་བ་ལྟ་བུའོ། །གཉིས་ཀ་ལུང་ཁས་བླངས་

པའི་དབང་དུ་བྱས་པ་སྟེ། ཀུན་བཏུས་སུ། དེ་ལྟར་ན་རྟག་པའི་སྤྱི་ཁས་བླངས་པ་ལ་

མཉན་པར་བྱ་བ་ཉིད་དང་བྱས་པ་ཉིད་སྒྲ་ལ་སྤྱི་རྟག་གམ་མ་ཡིན་ནམ་ཞེས་ཐེ་ཚོམ་གྱི་

1  [མ་ཕྱི། ༢༩༣བ༡ན།   པ    * བ]

བུ་སྟོན་རིན་ཆེན་གྲུབ།

རྒྱུ་ཡིན་ནོ། །ཞེས་བཤད་དོ། །མཉན་བྱས་སྒྲ་གཅིག་པར་སྒྲུབ་པའི་སྦྱོར་བ་འདི་ལ་ནི་

ཚད་མ་ཅན་མ་ཡིན་པ་གསུམ་ཁས་བླང་”བར
1
་བྱ་དགོས་པ་ཡིན་ཏེ། དཔེ་སྒྲའི་སྤྱི་

ཉིད་སྒྲ་གསལ་བ་ལས་ཐ་དད་པ་དང་སྤྱི་དེ་དབང་པོས་རྟོགས་པར་བྱ་བ་མཉན་བྱ་ཡིན་

པ་དང་སྤྱི་རྟག་པ་སྟེ་ཚད་མིན་གསུམ་པོ་དེ་ལ་བྱེ་བྲག་པ་དང་དཔྱོད་པ་པའི་མཉན་

བྱས་སྒྲ་མི་རྟག་པར་རྟོགས་པའི་ཚད་མ་འདི་འཇུག་པ་ཡིན་ནོ། །ཚད་མིན་གསུམ་

ཁས་བླང་དགོས་པ་དེ་བས་ན་མཉན་བྱ་འདི་ནི་ཚུལ་གསུམ་དངོས་པོའི་སྟོབས་ཀྱིས་

འོངས་པའི་ཚད་མས་གྲུབ་པའི་བྱས་པ་ཉིད་ཀྱི་བསྒྲུབ་བྱ་སྒྲུབ་པའི་གེགས་བྱེད་པ་མ་

ཡིན་ནོ། །བྱས་པ་ཉིད་ཉེ་བར་བཀོད་ནས་སྒྲ་གཅིག་པར་སྒྲུབ་པའི་སྐབས་སུ་ནི་ལུང་

སྒྲུབ་བྱེད་གནོད་བྱེད་དུ་ཉེ་བར་དགོད་པ་མ་ཡིན་ཏེ། ལུང་ལ་བརྟེན་པ་མེད་པའི་ཕྱིར་

རོ། །སྒྲའི་སྤྱི་རྟག་པ་ལ་སོགས་ཚད་མས་གྲུབ་ཏུ་ཆུག་ཀྱང་གང་མཉན་བྱ་དེ་ཉིད་རྟག་

པ་ཡིན་ནོ་ཞེས་བསྒྲུབ་བྱའི་ཆོས་དང་འབྲེལ་པ་མི་འཁྲུལ་བ་ཡང་མ་གྲུབ་པས་མཉན་

བྱ་བྱས་པ་ལ་གེགས་བྱེད་མི་ནུས་པས་དཔེར་བརྗོད་མཚན་ཉིད་པ་མིན་གྱི་ཕྱོགས་

ཙམ་ཡིན་ནོ། །

གསུམ་པ་ལ། དཔེ་གཏན་ཚིགས་ལས་ལོགས་སུ་སྒྲུབ་བྱེད་མིན་པར་བསྟན། 

རང་རྒྱུད་དུ་སྒྲུབ་བྱེད་ཡིན་པ་དགག་པའི་དང་པོ་ལ། བསྟན་བཤད་ཤིན་ཏུ་བཤད་པ་

གསུམ་གྱི་དང་པོ་ནི། དེ་ལྟར་ལེའུ་གཉིས་པར་རྟགས་ཀྱི་མཚན་ཉིད་དང་འདིར་སྦྱོར་

བ་དང་རྟགས་ལྟར་སྣང་གི་མཚན་ཉིད་བསྟན་ནས་གཏན་ཚིགས་ཀྱི་སྦྱོར་བ་ནི་དཔེ་

དང་བཅས་པ་ཡིན་པས་དཔེའི་མཚན་ཉིད་བརྗོད་དགོས་སོ་ཞེ་ན། དཔེ་ནི་ཆོས་ཅན། 

1  [མ་ཕྱི། ༢༩༣བ༦ན།   པར    * བར]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གཏན་ཚིགས་ལས་གཞན་པའི་རང་རྒྱུད་དུ་བསྒྲུབ་བྱ་སྒྲུབ་བྱེད་མ་ཡིན་ཏེ། གཏན་

ཚིགས་ཀྱི་མཚན་ཉིད་ཚུལ་གསུམ་ངེས་པའི་རྟགས་དེ་ཙམ་གྱིས་བསྒྲུབ་བྱ་རྟོགས་པ་

ཡིན་པའི་ཕྱིར། ངེས་ན་”དེས་ན་དང་པོ
1
་ཆོས་ཅན། དེའི་མཚན་ཉིད་རྟགས་ཀྱི་མཚན་

ཉིད་ལས་ལོགས་ཤིག་ཏུ་དངོས་སུ་བརྗོད་བྱ་ཡིན་ཏེ། གཏན་ཚིགས་ཀྱི་མཚན་ཉིད་

བཤད་ཅིང་ཤེས་པས་དེའི་མཚན་ཉིད་ཤེས་ལ། དེའི་མཚན་ཉིད་བརྗོད་ཀྱང་དེའི་

མཚན་ཉིད་ཤེས་པ་ལས་དགོས་པ་གཞན་མེད་པའི་ཕྱིར་རོ། །

གཉིས་པ་ནི། དཔེ་ཞེས་བྱ་བ་ཆོས་ཅན། གཏན་ཚིགས་ལས་ལོགས་ཤིག་ཏུ་

བསྒྲུབ་བྱ་རང་རྒྱུད་དུ་སྒྲུབ་པར་བྱེད་པ་ཡན་ལག་གཞན་ནི་ཡོད་པ་མ་ཡིན་ཏེ། གཏན་

ཚིགས་ཀྱི་མཚན་ཉིད་གསུམ་བཤད་པ་དེ་ཙམ་གྱིས་བསྒྲུབ་བྱའི་དོན་རྟོགས་པའི་

ཕྱིར། བསྒྲུབ་པའི་ཡན་ལག་གཞན་མིན་མོད་རྟགས་ཀྱི་རྗེས་སུ་འགྲོ་ལྡོག་གི་ཁྱབ་པ་

སྒྲུབ་བྱེད་གནོད་པ་ཅན་གྱི་ཚད་མ་དཔེ་ལ་བརྟེན་པས་དེའི་མཚན་ཉིད་བརྗོད་དགོས་

སོ་ཞེ་ན། སྒྲུབ་པའི་ཡན་ལག་གཞན་མ་ཡིན་པ་དེས་ན། དཔེ་དེའི་མཚན་ཉིད་ཆོས་

ཅན། གཏན་ཚིགས་ཀྱི་མཚན་ཉིད་ལས་ལོགས་ཤིག་ཏུ་དངོས་སུ་མ་བཤད་དེ་བཤད་

མི་དགོས་ཏེ། གཏན་ཚིགས་ཀྱི་མཚན་ཉིད་ཁྱབ་པ་ངེས་པའི་དོན་གྱིས་དེའི་དེ་ཁོ་ན་

ཉིད་གོ་བ་སྟེ་ཤེས་ལ་ལོགས་སུ་བརྗོད་ཀྱང་དེའི་དེ་ཁོ་ན་ཉིད་ཤེས་པ་ལས་དགོས་པ་

ལྷག་པོ་མེད་པའི་ཕྱིར་རོ། །

གསུམ་པ་ལ། དཔེ་ཡང་དག་ཁྱབ་པ་སྟོན་བྱེད་དུ་བསྟན། ཁྱབ་པ་སྟོན་མི་ནུས་

ན་དཔེ་ལྟར་སྣང་དུ་བསྟན་པ་གཉིས་ཀྱི་དང་པོ་ལ། བསྟན་བྱ་ཚུལ་གཉིས། སྟོན་བྱེད་

1  [མ་ཕྱི། ༢༩༤ན༥ན།   ངེས་ནངཔོ    * དེས་ན་དང་པོ]

བུ་སྟོན་རིན་ཆེན་གྲུབ།

དཔེ་གཉིས། དེས་དེ་མི་སྟོན་ན་ཧ་ཅང་ཐལ་བའི་དང་པོ་ནི། གཏན་ཚིགས་ཀྱི་མཚན་

ཉིད་ཤེས་པས་དཔེ་ཤེས་པར་བསྟན་པའི་ཕྱིར་བཤད་པ་ནི། གཏན་ཚིགས་ཀྱི་སྤྱིའི་

མཚན་ཉིད་ནི། མཐུན་པའི་ཕྱོགས་ཉིད་དེ་ཁོ་ན་ལ་ཡོད་པ་དང༌། མི་མཐུན་པའི་

ཕྱོགས་ཐམས་ཅད་ལས་ལྡོག་པའི་ཚུལ་དུ་བྱེ་བྲག་མེད་པར་བཤད་ལ། ངེས་པ་ན་

ཡང་བྱེ་བྲག་ཏུ་ངེས་དགོས་པས་དེས་ན་འབྲས་བུའི་རྟགས་བསྒྲུབ་བྱའི་ཆོས་ལས་སྐྱེ་

བ་སྟེ་དེ་བྱུང་འབྲེལ་པ་དང༌། རང་བཞིན་གྱི་རྟགས་དག་བསྒྲུབ་བྱའི་ཆོས་རྟགས་དེ་

ཙམ་གྱི་རྗེས་སུ་འབྲེལ་པར་བསྟན་པར་བྱ་བར། 

ཀུན་བཏུས་སུ། 

འདིར་ནི་ཕྱོགས་ཆོས་བསྟན་པར་ནི། །

གནས་ཡིན་ལྷག་པའི་ཚུལ་གཉིས་ནི། །

དཔེ་ཡིས་རབ་ཏུ་སྟོན་པར་བྱེད། །

གཏན་ཚིགས་བསྒྲུབ་བྱའི་རྗེས་འགྲོ་བ། །

བསྒྲུབ་བྱ་མེད་ལ་མེད་པ་ཉིད། །

དཔེ་གང་ལ་ནི་བསྟན་བྱ་བ། །

དེ་ཆོས་མཐུན་རང་གཅིག་ཤོས་གཉིས། །

ཞེས་བཤད་དོ། །

གཉིས་པ་ནི། སྤྱི་བྱེ་བྲག་གིས་ཁྱབ་པ་དེ་ཡང་རྗེས་སུ་འགྲོ་ལྡོག་གི་ངག་གིས་

སྟོན་པར་བྱེད་པས་ན་གང་ན་དུ་བ་ཡོད་པ་དེ་ན་མེ་ཡོད་དེ། དཔེར་ན། ཚང་མང་

བཞིན་ཞེས་དམིགས་པ་དང་མི་དམིགས་པའི་ཚད་མས་མེ་དུ་རྒྱུ་འབྲས་སུ་ངེས་པའི་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཚང་མང་དུ་མེ་དུ་རྒྱུ་འབྲས་སུ་ཚད་མའི་ཡུལ་དུ་བསྟན་པར་བྱ་ལ། ཡང་མེ་མེད་ན་ནི་

གང་ན་ཡང་དུ་བ་ཡོད་པ་མ་ཡིན་ཏེ། དཔེར་ན། རྒྱུ་འབྲས་བུ་ངེས་པའི་མེ་ལྡོག་ན་དུ་

བ་ལྡོག་པའི་ཡུལ་གཞན་མཚེའུ་ཆེན་པོ་དག་བཞིན་ནོ་ཞེས་བསྟན། གང་བྱས་པ་དེ་

ཐམས་ཅད་མི་རྟག་པ་ཉིད་ཡིན་ཏེ། དཔེར་ན། བུམ་པ་བཞིན། ཞེས་རྟགས་ཆོས་བདག་

གཅིག་པར་གནོད་པ་ཅན་གྱི་ཚད་མས་བསྟན་པར་བྱ་ལ། ཡང་མི་རྟག་པ་ཉིད་མེད་ན་

ནི་བྱས་པ་ཉིད་མི་སྲིད་དེ། དཔེར་ན། ནམ་མཁའ་བཞིན་ནོ་ཞེས་དེའི་བདག་ཉིད་ཡིན་

པས་མི་རྟག་པ་ལོག་ན་བྱས་པར་ལྡོག་པར་བསྟན་པར་བྱའོ། །

གསུམ་པ་ནི། ཁྱབ་པ་སྟོན་པའི་ངག་ཆོས་ཅན། རྟགས་མཐུན་པའི་ཕྱོགས་ལ་

ཡོད་པ་དང་མི་མཐུན་པའི་ཕྱོགས་ལ་མེད་པ་ཇི་སྐད་བཤད་པའི་སྤྱི་ཁྱབ་ཀྱི་རྣམ་པ་

དག་མི་མཁས་པ་ལ་ལེགས་པར་མ་བསྟན་པར་ཐལ། ཡང་འབྲས་རྟགས་རྟགས་

བསྒྲུབ་བྱའི་ཆོས་དེའི་འབྲས་བུ་ཉིད་དུ་ངེས་པ་དང༌། རང་བཞིན་གྱི་རྟགས་ལ་བསྒྲུབ་

བྱའི་ཆོས་ཀྱི་རང་གི་ངོ་བོས་ཁྱབ་པ་མི་མཁས་པ་ལ་བསྟན་པར་མི་ནུས་པར་ཐལ། 

རྟགས་ཆོས་ཀྱི་འབྲེལ་པ་སྒྲུབ་བྱེད་ཀྱི་ཚད་མའི་ཡུལ་དཔེ་བསྟན་པ་དེ་ལྟ་མ་ཡིན་པའི་

ཕྱིར། ཁྱབ་པ་ཡོད་དེ། མི་མཁས་པ་ལ་སྤྱི་དང་བྱེ་བྲག་གི་ཁྱབ་པའི་དོན་འདི་བསྟན་ན་

ཡང་དཔེ་བསྟན་པ་ཉིད་དུ་འགྱུར་པ་ཡིན་ཏེ། དཔེ་དེའི་ཚུལ་ནི་ཁྱབ་པ་སྟོན་བྱེད་དེ་

ཙམ་དུ་ཟད་པའི་ཕྱིར་རོ། །

གཉིས་པ་ལ། མཐུན་དཔེ་ལྟར་སྣང་དང༌། མཐུན་དཔེ་ལྟར་སྣང་གི་དབྱེ་བ་དང༌། 

དོན་བསྡུ་བ་གསུམ་གྱི་དང་པོ་ནི། དཔེ་ཡང་དག་ཁྱབ་པ་སྟོན་བྱེད་དུ་ངེས་པ་འདིས་ནི་

དཔེའི་ཉེས་པ་དཔེར་བཀོད་ཀྱང་ཁྱབ་པ་སྟོན་མི་ནུས་པ་རྣམས་ཀྱང་དཔེ་ཡང་དག་

བུ་སྟོན་རིན་ཆེན་གྲུབ།

ཡིན་པ་བསལ་བ་ཡིན་ཏེ། དཔེར་ན། སྒྲ་རྟག་སྟེ། ལུས་ཅན་མ་ཡིན་པའི་ཕྱིར། ལས་

བཞིན། ཞེས་པ་བསྒྲུབ་པར་བྱ་བའི་ཆོས་རྟག་པས་སྟོང་པ་ཡིན་ནོ། །རྡུལ་ཕྲ་རབ་

བཞིན། ཞེས་པ་བྱེ་བྲག་པ་རྡུལ་ཕྲན་རྟག་པར་འདོད་པ་དང་སྒོ་བསྟུན་ནས་ཆོས་ཀྱིས་

མི་སྟོང་ཡང་ལ་སོགས་པ་རྟགས་ལུས་ཅན་མ་ཡིན་པས་སྟོང་སྟེ། ལུས་ཅན་ཡིན་པའི་

ཕྱིར་རོ། །བུམ་པ་བཞིན་ནོ། །ཞེས་བྱ་བ་ནི་རྟགས་ཆོས་གཉིས་ཀས་སྟོང་སྟེ་གསུམ་

པོ་དོན་སྐྱོན་ནོ། །མི་འདི་འདོད་ཆགས་ལ་སོགས་པ་དང་ལྡན་པ་ཡིན་ཏེ། སྨྲ་བའི་ཕྱིར། 

ལམ་པོ་ཆེའི་མི་བཞིན་ནོ། །ཞེས་བྱ་བ་ནི་བསྒྲུབ་བྱའི་ཆོས་ལ་ཐེ་ཚོམ་ཟ་བ་ཡིན་

ནོ། །ལ་སོགས་པ། མི་འདི་འཆི་བའི་ཆོས་ཅན་ཡིན་ཏེ། འདོད་ཆགས་ལ་སོགས་པ་

དང་ལྡན་པའི་ཕྱིར། ལམ་པོ་ཆེའི་མི་བཞིན། ཞེས་པ་རྟགས་ཡོད་པར་ཐེ་ཚོམ་ཟ་བ་

ཡིན་ནོ། །མི་འདི་ཐམས་ཅད་མཁྱེན་པ་མ་ཡིན་ཏེ། འདོད་ཆགས་ལ་སོགས་པ་དང་

ལྡན་པའི་ཕྱིར། ལམ་པོ་ཆེའི་མི་བཞིན། ཞེས་པ་ཆོས་རྟགས་གཉིས་ཀ་ལ་ཐེ་ཚོམ་ཟ་

བ་སྟེ་གསུམ་པོ་བློ་སྐྱོན་ནོ། །

རྟགས་ཆོས་ལྷན་ཅིག་ཏུ་སྲིད་པར་མཐོང་ཡང་ཁྱབ་པ་མེད་པ་རྗེས་འགྲོ་མེད་

པའི་དཔེ་ནི། དཔེར་ན། གང་སྨྲ་བ་དེ་ནི་འདོད་ཆགས་ལ་སོགས་པ་དང་ལྡན་པ་ཡིན་

ཏེ། འདོད་པའི་མི་བདག་གམ་ཕྱིར་རྒོལ་བཞིན་ནོ་ཞེས་བྱ་བ་དང༌། རྗེས་སུ་འགྲོ་བ་

ཡོད་ཀྱང་སྐྱེས་བུས་རབ་ཏུ་མ་བསྟན་པ་ནི། སྒྲ་ནི་མི་རྟག་སྟེ། བྱས་པའི་ཕྱིར། བུམ་པ་

བཞིན་ནོ། །ཞེས་བྱ་བ་ལྟ་བུའོ། །དེ་བཞིན་དུ་རྗེས་སུ་འགྲོ་བ་ཕྱིན་ཅི་ལོག་ཏུ་བསྟན་

པའི་དཔེ་ནི། གང་མི་རྟག་པ་དེ་ནི་བྱས་པ་སྟེ། བུམ་པ་བཞིན་ནོ། །ཞེས་བྱ་བ་ལྟ་བུ་མི་

རྟག་པ་ལ་བྱས་པས་ཁྱབ་པ་བསྟན་པས་བྱས་པ་མི་རྟག་པ་ལས་གཞན་འཇུག་པར་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

དོགས་པ་མ་ཆོད་པས་གོ་བྱེད་དུ་མི་འགྱུར་ཏེ། གཉིས་པོ་དེ་སྨྲ་བ་པོའི་སྐྱོན་ཏེ། ཆོས་

མཐུན་པའི་དཔེའི་སྐྱོན་དགུ་ཡིན་ནོ། །

གཉིས་པ་ནི། ཆོས་མི་མཐུན་པའི་དཔེའི་སྐྱོན་རྣམས་ཀྱང༌། སྒྲ་རྟག་སྟེ། ལུས་

ཅན་མ་ཡིན་པའི་ཕྱིར། རྡུལ་ཕྲ་རབ་བཞིན། ཞེས་པ་བསྒྲུབ་བྱའི་ཆོས་རྟག་པ་ལྡོག་པ་

མེད་པ་ཡིན་ནོ། །ལས་བཞིན་ནོ། །ཞེས་པ་རྟགས་ལྡོག་པ་མེད་པའོ། །ནམ་མཁའ་

བཞིན་ནོ། །ཞེས་བྱ་བ་ནི་ལ་སོགས་པ་ཆོས་རྟགས་གཉིས་ཀ་ལྡོག་པ་མེད་པའོ། །དོན་

སྐྱོན་ཅན་གསུམ་པོ་དེ་བཞིན་དུ་ལྡོག་པ་ལ་ཐེ་ཚོམ་ཟ་ལ་བློ་སྐྱོན་ཅན་གསུམ་པོ་ནི། 

སེར་སྐྱ་ལ་སོགས་པ་ཆོས་ཅན། ཐམས་ཅད་མཁྱེན་པའམ་ཡིད་ཆེེས་པ་ཆགས་བྲལ་

མ་ཡིན་ཏེ། དེའི་རྟགས་ཕུལ་དུ་ཕྱིན་པ་སྐར་མ་ཤེས་པའི་བསྟན་བཅོས་མ་བསྟན་པའི་

ཕྱིར། མཁའ་གོས་ཅན་གྱི་སྟོན་པ་ཁྱུ་མཆོག་དང་སྡོང་རིས་བཞིན་ཞེས་པ་བསྒྲུབ་བྱའི་

ཆོས་ལྡོག་པར་ཐེ་ཚོམ་ཟའོ། །སེར་སྐྱ་ལ་སོགས་པ་ཆོས་ཅན། དེའི་ཚིག་ངེས་བརྗོད་

སྙན་དངགས་མཆོད་སྦྱིན་གསུམ་རིག་པའི་བྲམ་ཟེས་ཚད་མར་མི་གཟུང་སྟེ། འདོད་

ཆགས་ལ་སོགས་པ་དང་ལྡན་པའི་ཕྱིར། གོའུ་ཏ་མ་དང་རྒྱས་པ་དང་ཡིད་ལས་བྱུང་

བ་ལ་སོགས་པ་ཆོས་ཀྱི་བསྟན་བཅོས་དྲན་པ་དེ་བཞིན། ཞེས་པ་རྟགས་ལྡོག་པར་ཐེ་

ཚོམ་ཟའོ། །སེར་སྐྱ་ལ་སོགས་པ་ཆོས་ཅན། ཆགས་བྲལ་མིན་ཏེ། བྱིན་པའམ་ཐོབ་པ་

བདག་གིར་བྱེད་པ་ཡོངས་སུ་འཛིན་པ་དང་དེ་རྗེས་ཞེན་པའི་ཀུན་ཏུ་འཛིན་པ་དང་

ལྡན་པའི་ཕྱིར། ཁྱུ་མཆོག་ལ་སོགས་པ་བཞིན། ཞེས་པ་ཆོས་རྟགས་གཉིས་ཀ་ལྡོག་

པར་ཐེ་ཚོམ་ཟ་བའོ། །ལྡོག་པ་ཡོད་ཀྱང་རབ་ཏུ་མ་བསྟན་པའི་དཔེ་ནི། སྒྲ་གཅིག་སྟེ། 

བྱས་པའི་ཕྱིར། ནམ་མཁའ་བཞིན། ཞེས་པའོ། །ལ་སོགས་པའི་སྒྲས་ལྡོག་པར་བརྗོད་

བུ་སྟོན་རིན་ཆེན་གྲུབ།

པ་ནི། གང་ཆགས་བྲལ་དེ་ནི་སྨྲ་བ་མ་ཡིན་ཏེ། རྡོའི་དུམ་བུ་བཞིན། ཞེས་པ་གཉིས་ཀ་

ལོག་པར་མཐོང་ཡང་ཁྱབ་པ་སྟོན་མི་ནུས་པའོ། །ལྡོག་པ་ཕྱིན་ཅི་ལོག་ནི། གང་མ་

བྱས་པ་དེ་ནི་རྟག་པ་སྟེ། ནམ་མཁའ་བཞིན། ཞེས་པ་ཕྱིན་ཅི་ལོག་ཏུ་སྨྲས་པའི་སྐྱོན་དུ་

ཡང་བརྗོད་པར་བྱའོ། །

གསུམ་པ་ནི། དཔེ་བཅོ་བརྒྱད་པོ་དེ་དག་ཆོས་ཅན། དཔེ་ཡན་ལག་ཡིན་པ་

བསལ་བར་རིག་པར་བྱའོ། །འདི་དག་གིས་ནི་གཏན་ཚིགས་ཀྱི་སྤྱིའི་མཚན་ཉིད་

མཐུན་ཕྱོགས་ཁོ་ན་ལ་ཡོད་པ་དང་མི་མཐུན་ཕྱོགས་ལ་མེད་པའམ་བྱེ་བྲག་གི་མཚན་

ཉིད་རྟགས་ཆོས་བདག་གཅིག་པ་དང་དེ་བྱུང་གི་འབྲེལ་པ་བསྟན་པར་མི་ནུས་པ་དེའི་

ཕྱིར་རོ། །ཁྱབ་པ་ཡོད་དེ། དཔེ་ཡང་དག་ཁྱབ་པ་སྟོན་བྱེད་དུ་ངེས་པའི་དོན་གྱི་ཏེ་

ཤུགས་ཀྱིས་དཔེ་ལྟར་སྣང་དུ་གོ་བས་སོ། །

གཉིས་པ་ལ། རིག་པ་ཅན་ནམ་བྱེ་བྲག་པ་ན་རེ། གལ་ཏེ་དཔེ་གཏན་ཚིགས་

ཀྱི་ཚུལ་རྟགས་ཆོས་ཀྱི་འབྲེལ་པ་སྟོན་བྱེད་ལ་མ་རེག་སྟེ། ཡན་ལག་མ་ཡིན་པར་རང་

རྒྱུད་དེ་རང་དབང་དུ་ཉིད་དུ་དཔེ་སྒྲུབ་བྱེད་ཀྱི་ཡན་ལག་ཡིན་ནོ་ཞེ་ན། འདི་དགག་པ་

ལ། བསྟན་བཤད་གཉིས་ཀྱི་དང་པོ་ནི། དཔེ་ཆོས་ཅན། བསྒྲུབ་བྱ་སྒྲུབ་བྱེད་ཀྱི་ཡན་

ལག་ཏུ་དོན་མེད་པར་འགྱུར། རྟགས་དེའི་ཚུལ་ལ་མ་རེག་སྟེ་ཁྱབ་པ་སྟོན་བྱེད་མ་ཡིན་

བསྒྲུབ་བྱའི་ཆོས་དང་མ་འབྲེལ་བའི་ཕྱིར། རྟགས་ཁས་བླངས་པ་དེའི་ཚེ་ནའོ། །

གཉིས་པ་ནི། གལ་ཏེ་དཔེ་ཆོས་ཅན། བསྒྲུབ་བྱ་སྒྲུབ་པ་ལ་སྒྲུབ་བྱེད་དུ་ཉེ་བར་

མཁོ་བ་ཅི་ཞིག་ཡོད་དེ་མེད་པར་ཐལ། གཏན་ཚིགས་ཀྱི་མི་འཁྲུལ་བ་ཁྱབ་པ་ཉིད་སྟོན་

པ་མ་ཡིན་བསྒྲུབ་བྱའི་ཆོས་དང་འབྲེལ་པ་མེད་པའི་ཕྱིར་རོ། །ཛྙཱ་ན་ཤྲི་ན་རེ། དཔེ་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གཏན་ཚིགས་ཀྱི་ཚུལ་ཕྱོགས་ཆོས་དང་ཁྱབ་པ་ལ་མ་རེག་སྟེ་མ་ཡིན་ན་ཆོས་ཅན་

ནམ་བསྒྲུབ་བྱའི་ཆོས་དང་མ་འབྲེལ་བས་སྒྲུབ་བྱེད་དུ་དོན་མེད་ཅེས་འཆད་དོ། །གལ་

ཏེ་དཔེ་ནི་བསྒྲུབ་བྱའི་ཆོས་ཅན་དང་ཆོས་འགའ་ཞིག་གིས་འདྲ་བས་སྒྲུབ་བྱེད་ཡིན་ནོ་

ཞེ་ན། དཔེ་ཆོས་ཅན། རྒྱུ་མཚན་གང་གིས་ན་དཔེ་ཉེ་བར་འཇལ་བ་ལས་དོན་འགའ་

ཞིག་གི་སྒྲུབ་བྱེད་དུ་འགྱུར་བ་དོན་འགའ་ཞིག་དང་དངོས་པོ་ལ་སོགས་པ་རྣམ་པ་

འགས་འདྲ་བ་ཙམ་གྱིས་ནི་བདག་ཉིད་དེ་བཞིན་གཞན་དུ་ངེས་པ་མ་ཡིན་ནོ། །འདྲ་བ་

ཙམ་གྱིས་རང་བཞིན་གཞན་དུ་ངེས་ན་ཧ་ཅང་ཐལ་བའི་ཕྱིར། རྟགས་གྲུབ་སྟེ། དོན་

འགའ་ཞིག་དང་རྣམ་པ་འགས་ཏེ། ཐ་ན་གཞལ་བྱ་ཙམ་དུ་མི་མཚུངས་པའི་དོན་ནི་

འགའ་ཡང་མེད་དེ་མཚུངས་ལ། མཚུངས་པ་དེས་ན་གང་དང་གང་མཚུངས་པའི་དོན་

དེའི་བདག་ཉིད་ཡིན་ན། ཚ་རེག་སོགས་ཐམས་ཅད་ཆོས་ཅན། གྲང་རེག་སོགས་

ཐམས་ཅད་ཀྱི་བདག་ཉིད་དུ་འགྱུར། གྲང་རེག་སོགས་དང་འགའ་ཞིག་གིས་འདྲ་བའི་

ཕྱིར། འདོད་ན། དེ་ལྟ་ན་མི་རིགས་ཏེ། མངོན་སུམ་དང་འགལ་བའི་ཕྱིར་རོ། །

འདྲ་བ་ཙམ་གྱིས་རང་བཞིན་གཞན་དུ་མ་ངེས་པ་དེའི་ཕྱིར་བསྒྲུབ་བྱའི་ཆོས་

མི་རྟག་པ་དེས་ཁྱབ་པའི་ཆོས་བྱས་པ་དེ་སྒྲ་ལ་ལྡན་པ་ཉིད་ལས་སྒྲའི་དངོས་པོ་མི་རྟག་

པ་དེ་དང་ལྡན་པར་རྟོགས་པར་འགྱུར་བའི་ཕྱིར། རྟགས་འདིའི་བསྒྲུབ་བྱ་རྟོགས་པའི་

ཡན་ལག་བསྒྲུབ་བྱའི་ཁྱབ་པ་སྟེ་རྟགས་ཆོས་ཀྱི་འབྲེལ་པ་དཔེས་བསྟན་པར་བྱ་བ་

ཡིན་གྱི་རྟགས་ཆོས་གཉིས་དང་ལྡན་ཙམ་གྱིས་དཔེ་ཡང་དག་མིན་ནོ། །དཔེ་འདི་

ཆོས་ཅན། རང་རྒྱུད་པ་བསྒྲུབ་བྱ་དངོས་སུ་སྒྲུབ་བྱེད་མ་ཡིན་ཏེ། ཁྱབ་པ་སྟོན་བྱེད་

ཙམ་ཡིན་པ་དེས་ན་སྟེ་དེའི་ཕྱིར། དཔེ་ཁྱབ་པ་སྟོན་བྱེད་མ་ཡིན་ན་གཏན་ཚིགས་དེ་

བུ་སྟོན་རིན་ཆེན་གྲུབ།

དང་མ་འབྲེལ་བའི་ཕྱིར། དཔེ་དོན་མེད་པར་འགྱུར་ཏེ་རྟོགས། དེ་ཉིད་ཀྱིས་བསྒྲུབ་བྱའི་

དོན་ཡོངས་སུ་རྫོགས་པར་གྲུབ་པའི་ཕྱིར་རོ། །

གཉིས་པ་ལ། དེ་ལྟར་རྟོག་གེའི་ཚིག་དོན་བརྒྱད་ལས། མངོན་སུམ་ཡང་དག་

ལྟར་སྣང་གཉིས། རྗེས་དཔག་ཡང་དག་ལྟར་སྣང༌། སྒྲུབ་པ་ཡང་དག་ལྟར་སྣང་གཉིས་

དྲུག་བསྟན་ནས། ད་སུན་འབྱིན་ཡང་དག་ལྟར་སྣང་གཉིས་ཀྱི་དང་པོ་ལ། བསྟན་

བཤད། རྩོད་པ་སྤང༌། སུན་འབྱིན་གྱི་སྐབས་བསྟན་པ་བཞིའི་དང་པོ་ནི། མ་ཚང་བ་མ་

གྲུབ་པ་དང་ལ་སོགས་པའི་སྒྲས་འགལ་པ་དང་མ་ངེས་པ་དང་དཔེའི་སྐྱོན་རྣམས་ཕྱིན་

ཅི་མ་ལོག་པར་བརྗོད་པ་སྟེ་སྒྲོག་པར་བྱེད་པ་ནི་སུན་འབྱིན་ཡིན་ནོ། །

གཉིས་པ་ནི། ཕྱོགས་ཆོས་མ་ཚང་བ་ཉིད་ལ་སོགས་པ་སྒྲུབ་བྱེད་ཀྱི་ཉེས་པ་

སྔར་བཤད་པ་གང་ཡིན་པ་དེ་དག་འདིས་བརྗོད་པས་ན་བརྗོད་པས་ཏེ་ཚིག་ནི་ཆོས་

ཅན། སུན་འབྱིན་ཡང་དག་ཐ་སྙད་དུ་བྱ་རུང་སྟེ། སྐབས་ཀྱི་སྐྱོན་ཚད་མས་ངེས་པ་

ལེགས་པར་བརྗོད་པ་དེས་ཕ་རོལ་པོ་ཕྱོགས་སྔ་མའི་སྒྲུབ་པར་འདོད་པའི་དོན་འགྲུབ་

པ་ལ་གེགས་བྱེད་པའི་ཕྱིར་རོ། །

གསུམ་པ་ལ་མི་དགོས། མི་ནུས་པ་གཉིས་ཀྱི་དང་པོ་ནི། གལ་ཏེ་སྐྱོན་མ་

བརྗོད་ཀྱང་གཏན་ཚིགས་ཀྱི་དོན་ཉིད་སྐྱོན་ཆགས་པས་བསྒྲུབ་བྱ་སྒྲུབ་པའི་ནུས་པ་

མེད་པས་ཕ་རོལ་པོའི་འདོད་དོན་འགྲུབ་པར་མི་འགྱུར་བ་མ་ཡིན་ནམ་ཇི་ལྟར་སྐྱོན་

བརྗོད་པ་སུན་འབྱིན་ཡིན་ཞེ་ན། རྟགས་ལྟར་སྣང་གི་དོན་ཉིད་ནུས་པ་མེད་པས་འདོད་

པ་མི་འགྲུབ་པ་དེ་ནི་དེ་ལྟ་ཡིན་མོད་ཀྱི་འོན་ཀྱང་དོན་རྣམས་ཀྱི་གྲུབ་པ་སྒྲ་གཅིག་པ་ལྟ་

བུ་གྲུབ་པ་ངག་གིས་བྱེད་པ་ནི་མ་ཡིན་ཏེ། སྒྲ་དེ་དག་ནི་སྒྲུབ་ངག་ཡོད་མེད་ཀྱི་དུས་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ཐམས་ཅད་དུ་རང་གྲུབ་ཙམ་ན་མི་རྟག་པ་དེའི་རང་བཞིན་ཉིད་ཡིན་པའི་ཕྱིར་རོ། །འོ་

ན་སྒྲུབ་ངག་གིས་ཅི་བྱ་ཞེ་ན། སྐྱེས་བུ་རྒོལ་བས་རྟགས་འགའ་ཞིག་བསྒྲུབ་བྱ་སྒྲུབ་

ནུས་སུ་གནས་པ་དེ་བློ་ངོར་གྲུབ་པར་བྱེད་པ་ཡིན་ནོ། །སྒྲུབ་བྱེད་ཀྱི་ནུས་པ་བློ་ངོར་

གྲུབ་པ་དེ་ནི་སྒྲུབ་བྱེད་ཀྱི་ཚིག་མེད་པར་མི་འགྲུབ་པའི་ཕྱིར་རྒོལ་བ་དེ་ལྟ་བུ་ཉིད་དུ་

གྱུར་པའི་རྟགས་དེ་ཕྱིར་རྒོལ་ལ་རྣམ་པར་འཇོག་སྟེ་སྟོན་པ་ན་རྒོལ་བ་བསྒྲུབ་བྱ་དེའི་

སྒྲུབ་པར་བྱེད་པ་པོ་དང༌། སྒྲུབ་ངག་སྒྲུབ་བྱེད་དུ་བརྗོད་ཀྱི་དོན་ལ་སྒྲ་གཅིག་པར་བྱེད་

པས་སྒྲུབ་བྱེད་མིན་ནོ། །དེ་བཞིན་དུ་དོན་རྣམས་ཀྱི་མ་གྲུབ་པ་སྒྲ་ལ་མིག་གི་གཟུང་བྱ་

མ་གྲུབ་པ་ལྟ་བུ་སུན་འབྱིན་པ་ངག་གིས་བྱེད་པ་ནི་མ་ཡིན་ཏེ། སྒྲ་དེ་དག་ནི་སུན་

འབྱིན་མེད་ཀྱང་ཐམས་ཅད་དུ་མིག་གི་གཟུང་བྱ་མ་གྲུབ་པ་དེའི་རང་བཞིན་ཡིན་པའི་

ཕྱིར་རོ། །འོ་ན་སུན་འབྱིན་གྱིས་ཅི་བྱ་ཞེ་ན། སྐྱེས་བུ་ཕྱིར་རྒོལ་གྱི་རྟགས་དེས་བསྒྲུབ་

བྱ་སྒྲུབ་པའི་ནུས་མེད་དུ་གནས་པ་དེ་བློ་ངོར་གྲུབ་པར་བྱེད་པ་ཡིན་ནོ། །དེ་ནི་སུན་

འབྱིན་གྱི་ཚིག་མེད་པར་མི་འགྲུབ་པའི་ཕྱིར་ཕྱིར་རྒོལ་བ་དེ་ལྟ་བུ་ཉིད་དུ་གྱུར་པའི་

རྟགས་ནུས་པ་མེད་པར་སྟོན་པར་བྱེད་པ་ན་ཕྱིར་རྒོལ་སུན་འབྱིན་པ་པོ་དང༌། དེའི་

ཚིག་སུན་འབྱིན་དུ་བརྗོད་ཀྱི་དོན་ལ་མ་གྲུབ་པར་བྱེད་པས་སུན་འབྱིན་མིན་ནོ། །

གཉིས་པ་ལ། རྩོད་པ་ནི། གལ་ཏེ་སྒྲ་ལ་མིག་གི་གཟུང་བྱ་བཀོད་པ་ལ་མ་གྲུབ་

ཅེས་ཉེས་པ་བརྗོད་པ་ན་ཡང་བྱས་པའི་ཕྱིར་རོ། །ཞེས་མ་ཚང་བ་མེད་པ་ལ་སོགས་

པའི་ཚིག་གིས་ལན་བཏབ་པ་ནི། ངག་དེ་ནི་ཆོས་ཅན། སུན་འབྱིན་པར་མི་འགྱུར་བར་

ཐལ། འདོད་པའི་གེགས་མ་ཡིན་པའི་ཕྱིར་རོ་ཞེ་ན། ཕྱིས་སྒྲ་མི་རྟག་སྒྲུབ་ལ་བྱས་པ་

རྟགས་སུ་བཀོད་པ་དེ་ནི་ཆོས་ཅན། དེ་ལ་ཕྱོགས་ཆོས་ཁྱབ་པ་ཚང་བའི་རྒྱུ་མཚན་

གྱིས་སྔར་སྒྲ་ལ་མིག་གི་གཟུང་བྱ་བཀོད་པ་ལ་མ་གྲུབ་པའི་སྐྱོན་སྤོང་བ་མ་ཡིན་ཏེ། 

སྔར་སྒྲ་ལ་མིག་གི་གཟུང་བྱ་བཀོད་པ་སུན་ཕྱུང༌། རྗེས་ལ་སྒྲུབ་བྱེད་དུ་བཀོད་པ་

གཞན་ཡིན་པའི་ཕྱིར་རོ། །

བཞི་པ་ནི། འོ་ན་སྒྲུབ་བྱེད་ཀྱི་ངག་མ་རྫོགས་པར་སུན་དབྱུང་བྱ་ཡིན་ནོ་ཞེ་ན། 

གལ་ཏེ་སྒྲུབ་བྱེད་ཀྱི་ངག་མ་རྫོགས་པ་ཉིད་ཀྱིས་ཕྱོགས་སྔ་མ་སྨྲ་བ་ལྟོས་པ་དང་

བཅས་པ་ཡིན་ན་སུན་འབྱིན་པའི་སྐབས་མ་ཡིན་ནོ། །འོ་ན་ནམ་སུན་འབྱིན་པའི་

སྐབས་ཡིན་ཞེ་ན། ཚིག་འཕྲོ་རྫོགས་པ་ནི་དེ་ལ་སྐྱོན་བརྗོད་པར་བྱེད་པ་ནི་སུན་འབྱིན་

པར་བྱེད་པ་ཉིད་དོ། །

གཉིས་པ་ནི། མཚན་ཉིད། དབྱེ་བ་གཉིས་ཀྱི་དང་པོ་ནི། སུན་འབྱིན་པ་དེར་

སྣང་བ་ནི་ལྟག་ཆོད་དོ། །དེ་ཉིད་བཤད་པ་སུན་འབྱིན་པར་བཀོད་ཀྱང་སྣང་བ་སྟེ་འདྲ་

བ་ཡིན་གྱི་སུན་འབྱིན་ཡང་དག་གི་མཚན་ཉིད་མ་ཚང་བ་ནི་ལྟག་ཆོད་དེ་ལན་འདྲ་བ་

སུན་འབྱིན་ལྟར་སྣང་གི་མཚན་ཉིད་དོ། །

གཉིས་པ་ལ། བསྟན་བཤད་གཉིས་ཀྱི་དང་པོ་ནི། ལོག་པའི་ལན། སུན་འབྱིན་

ལྟར་སྣང་ཆོས་ཅན། དེ་དག་གི་རྫས་ཀྱི་དབྱེ་བ་ཐམས་ཅད་འདིར་ནི་སྤྲོ་ཞིང་དབྱེ་བར་

བྱ་བ་མིན་ཏེ། དེ་དག་གི་རྫས་ཀྱི་དབྱེ་བ་མཐའ་མེད་པའི་ཕྱིར་རོ། །

གཉིས་པ་ནི། སྒྲུབ་བྱེད་རྒྱས་པར་བཤད། དམ་བཅའ་རྒྱས་པར་བཤད་པའི་

དང་པོ་ནི་བཞི་སྟེ། རྫས་ཀྱི་དབྱེ་བ་མཐའ་མེད་པར་བཤད། མཐའ་ཡོད་པ་དགག །ཕྱིའི་

མཚན་ཉིད་བསྟན། སུན་འབྱིན་ལྟར་སྣང་དུ་ཤེས་ཚུལ་དང་”བཞིའི
1
་དང་པོ་ནི། ལན་

1  [མ་ཕྱི། ༢༩༨ན༥ན།   གཞིའི    * བཞིའི]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ལོག་པ་སྐྱོན་མེད་ལ་སྐྱོན་དུ་བརྗོད་པ་ནི་ལྟག་ཆོད་ཡིན་ལ། དེ་དག་ཆོས་ཅན། རྫས་

ཀྱི་དབྱེ་བ་ནི་མཐའ་མེད་དོ། །དེའི་རྫས་རྣམས་ཀྱི་དངོས་རྒྱུ་ཚུལ་བཞིན་མ་ཡིན་པའི་

རྣམ་པར་རྟོག་པ་རྣམས་གནས་པ་སྟེ་ཐུག་པ་མེད་པས་དངོས་རྒྱུ་ཐུག་མེད་ཀྱི་དངོས་

འབྲས་ཡིན་པའི་ཕྱིར། 

གཉིས་པ་ནི། མཐའ་ཡོད་དེ་རྐང་མིག་པས་གཏན་ཚིགས་ལྟར་སྣང་གི་ཚར་

གཅད་ཀྱི་སྐབས་སུ་གྲངས་ངེས་བྱས་པ་དེར་འདུ་སྙམ་པ་སྤངས་ན། ཀུན་ལས་བཏུས་

ལས། ལྟག་ཆོད་བཅུ་བཞི་གསུངས་ཏེ། 

སྡོམ་ནི། 

ཕྲད་མ་ཕྲད་དང་གཏན་ཚིགས་དང༌།  །

བརྟག་དང་མ་བརྗོད་མ་སྐྱེས་དང༌། །

འབྲས་བུ་ཆོས་མཐུན་མི་མཐུན་དང༌། །

རྣམ་རྟོག་ཁྱད་པར་མེད་དམིགས་པ། །

ཐེ་ཚོམ་དོན་རྟོགས་ཐལ་བ་མཚུངས། །

རྩོལ་བྱུང་གིས་སྒྲ་མི་རྟག་པར་བསྒྲུབ་ན་རྟགས་དང་བསྒྲུབ་བྱ་ཕྲད་ན་ཆུ་བོ་

དང་རྒྱ་མཚོ་ཕྲད་པའི་ཆུ་ལ་ཁྱད་མེད་པ་བཞིན། བསྒྲུབ་བྱ་སྒྲུབ་བྱེད་ཁྱད་མེད་པར་

འགྱུར་ལ། མ་ཕྲད་ན་རྟགས་མ་ཡིན་པ་རྣམས་དང་ཁྱད་མེད་པས་སྒྲུབ་བྱེད་མ་ཡིན་

ནོ། །ཞེས་པ་ཕྲད་མ་ཕྲད་མཚུངས་པའོ། །རྟགས་བསྒྲུབ་བྱའི་སྔར་ཡིན་ན་བསྒྲུབ་བྱ་

མེད་པས་རྟགས་མིན། ཕྱིས་ཡིན་ན་གྲུབ་ཟིན་དུས་མཉམ་དང་བ་ལང་གི་རྭ་ལྟར་

རྟགས་དང་རྟགས་ཅན་མི་འགྲུབ་ཅེས་པ་གཏན་ཚིགས་མིན་པར་མཚུངས་པའོ། །འདི་



  724  

བུ་སྟོན་རིན་ཆེན་གྲུབ།

གཉིས་གཏན་ཚིགས་མ་ཚང་བ་སྣང་བའོ། །སྒྲ་མི་རྟག་ཅེས་བརྗོད་པ་ན། འོ་ན་དེའི་མི་

རྟག་པ་ཉིད་དང་ལྡན་པའི་ཕྱིར། རྟག་པར་འགྱུར་ཏེ། ཆོས་རྣམས་མི་འཕོ་བའི་རང་

བཞིན་ཅན་ཡིན་པའི་ཕྱིར། ཞེས་པ་རྟག་པར་མཚུངས་པ་སྟེ། འདི་དམ་བཅའི་སྐྱོན་

ལྟར་སྣང་ཡིན་ནོ། །དཔེ་སྔ་མ་བཞིན་ལ་མི་རྟག་པ་བརྗོད་པའི་སྔར་རྟགས་མེད་པས་

རྟག་པར་ཐལ། ཞེས་པ་མ་བརྗོད་པ་མཚུངས་པ་སྟེ་མ་གྲུབ་ལྟར་སྣང་ངོ། །དཔེ་སྔར་

བཞིན་ལས་སྐྱེ་བ་ལས། སྔར་སྒྲ་རྩོལ་བ་ལས་བྱུང་བའི་ཕྱིར། མི་རྟག་པར་འགྱུར་བ་

ལས་རྩོལ་བ་ལས་མ་བྱུང་བའི་ཕྱིར། རྟག་པར་འགྱུར་རོ། །ཞེས་པ་མ་སྐྱེས་པ་

མཚུངས་པ་སྟེ་མ་གྲུབ་པ་དང་མ་ངེས་པར་སྣང་བའོ། །སྒྲ་མི་རྟག་སྟེ། བྱས་པའི་ཕྱིར། 

བུམ་པ་བཞིན། ཞེས་པ་ལ། བུམ་པ་གཞན་གྱི་འབྲས་བུ་ཡིན་པས་བྱས་པ་མི་རྟག་པ་

ཡིན་ན། འདིར་སྒྲ་ལས་ཇི་ལྟར་འགྱུར་ཞེས་པ་འབྲས་མཚུངས་ཏེ། སྨྲ་བ་པོའི་བསམ་

པས་དབྱེ་བས་མ་གྲུབ་འགལ་མ་ངེས་པ་ལྟར་སྣང་བ་གསུམ་དུ་འགྱུར་རོ། །

སྒྲ་མི་རྟག་སྟེ། རྩོལ་བ་ལས་བྱུང་བའི་ཕྱིར། མི་མཐུན་དཔེ་ནམ་མཁའ་བཞིན། 

ཞེས་པ་ལ། སྒྲ་རྟག་སྟེ། ལུས་ཅན་མ་ཡིན་པའི་ཕྱིར། ནམ་མཁའ་བཞིན། ཞེས་སྒྲུབ་

ཅིང༌། དེ་བཞིན་དུ་རྟགས་དེ་ཉིད་ལ་བུམ་པ་མཐུན་དཔེར་བྱས་ནས། དེའི་མི་མཐུན་

ཕྱོགས་ནམ་མཁའ་དང་ཆོས་མཐུན་པས་བརྗོད་པས་ཆོས་མཐུན་མཚུངས་

པའོ། །སྔར་གྱི་དཔེ་གཉིས་ལ་བུམ་པ་མི་མཐུན་དཔེར་བྱས་ནས། དཔེ་དང་ཆོས་མི་

མཐུན་པའི་ཕྱོགས་ཀྱི་ཆོས་མི་མཐུན་པས་གཞན་སྒྲུབ་པ་ཆོས་མི་མཐུན་པ་མཚུངས་

པ་སྟེ། འདི་གཉིས་མ་ངེས་པ་ལྟར་སྣང་ངོ༌། །དཔེ་སྔ་མ་ལ་སྨིན་པ་དང༌། མིག་གི་གཟུང་

བྱས་བུམ་པ་མི་རྟག་གིས་མ་སྨིན་པ་དང༌། མཉན་བྱ་སྒྲ་ནི་རྟག་གོ་ཞེས་རྣམ་རྟོག་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

མཚུངས་པ་སྟེ། མ་ངེས་པ་ལྟར་སྣང་ངོ༌། །

ཁྱད་པར་མ་བྱས་པས་བུམ་པས་ཆོས་ཐམས་ཅད་སྒྲ་ལ་ཡོད་པར་ཐལ་བའམ། 

སྒྲ་མི་རྟག་སྟེ་ཡོད་པ་ཡིན་པའི་ཕྱིར། ཞེས་སྐྱེ་བ་ལ་སྔར་མེད་པས་ཞིག་ནས་མེད་པ་

ནི་བསྒྲུབ་བྱ་སྒྲུབ་བྱེད་ཁྱད་པར་མེད་པ་དང༌། རྩོལ་བྱུང་གིས་མི་རྟག་པ་སྒྲུབ་ན་གཞན་

ཡང་སྒྲུབ་བོ་ཞེས་པ་གསུམ་ཁྱད་མེད་མཚུངས་པ་སྟེ། མ་ངེས་མ་གྲུབ་འགལ་བ་ལྟར་

སྣང་ངོ༌། །དཔེ་སྔ་མ་ལ་རྩོལ་བྱུང་གི་མི་རྟག་པའི་གཏན་ཚིགས་མ་ཡིན་ཏེ། གློག་ལ་

སོགས་པ་ལ་མངོན་སུམ་ལ་སོགས་པས་མི་རྟག་པར་གྲུབ་པའི་ཕྱིར་དང༌། མ་ཁྱབ་

པའི་ཕྱིར། ཞེས་པ་དམིགས་པ་མཚུངས་པ་སྟེ་མ་གྲུབ་པ་དང་མ་ངེས་པར་སྣང་

བའོ། །དཔེ་སྔ་མ་ལ་རྩོལ་བྱུང་གི་བསལ་བ་འགོད་དམ་སྐྱེ་བ་འགོད་ཐེ་ཚོམ་ཟ་བས་

སྒྲུབ་མི་ནུས་ཞེས་པ་ཐེ་ཚོམ་མཚུངས་པ་སྟེ་མ་ངེས་པ་ལྟར་སྣང་ངོ༌། །རྩོལ་བ་ལས་

བྱུང་བས་མི་རྟག་ན་རྩོལ་བ་ལས་མ་བྱུང་བས་གློག་ལ་སོགས་པ་རྟག་པར་དོན་གྱིས་

ཐོབ་བོ་ཞེས་པ་དོན་གྱིས་གོ་བ་མཚུངས་པ་སྟེ་མ་ངེེས་པ་ལྟར་སྣང་ངོ༌། །དཔེ་སྔ་མ་ལ་

བུམ་པ་ཁོ་ན་མི་རྟག་པར་སྒྲུབ་པའི་རྟགས་ཅི་ཡོད་ཅེས་རྩོད་པ་ཐལ་བ་མཚུངས་པ་སྟེ། 

དཔེ་ལྟར་སྣང་བར་རྩོད་པའོ། །

དེ་བཞིན་དུ་རིགས་པ་བརྟག་པར་གསུངས་པ་བཅུ་སྟེ། འཕེལ་འགྲིབ་བརྗོད་

དང་མ་བརྗོད་དང༌། །རིགས་པ་དང་ནི་སོ་སོའི་དཔེ། །བསྒྲུབ་བྱ་མི་རྟག་རབ་བྱེད་

དང༌། །དུས་ལས་འདས་པ་མཚུངས་པ་སྟེ། །དེ་དག་ཏུ་ལྟག་ཆོད་ཐམས་ཅད་འདུའོ་ཞེ་

ན། ནང་དུ་མ་འདུས་པར་སྟོན་པ་ནི་དཔེར་ན། རིག་པ་ཅན་དག་བདག་མེད་དོ་ཞེས་བྱ་

བ་ནི་དམ་བཅས་པ་དང་འགལ་བ་ཞེས་བྱ་བ་དམ་བཅས་པའི་སྐྱོན་ཡིན་ཏེ། དེའི་རྒྱུ་

བུ་སྟོན་རིན་ཆེན་གྲུབ།

མཚན་བདག་གི་སྒྲའི་དོན་ལ་སྐུར་པ་འདེབས་ན་བདག་ཅེས་སྒྲ་སྦྱོར་བ་མི་སྲིད་པའི་

ཕྱིར། བདག་གིས་སྒྲ་སྦྱོར་བས་ན་བདག་གི་དོན་དེ་ཉེ་བར་འཇོག་པ་ཡིན་ལ། མེད་དོ་

ཞེས་སྐུར་པ་ཡང་ཡིན་པའི་ཕྱིར་དམ་བཅས་པའི་ཚིག་དག་འགལ་བས་དམ་བཅས་

པའི་སྐྱོན་ཡིན་ནོ་ཞེས་བྱ་བ་དང༌། དེ་བཞིན་དུ་གཞན་དག །དཔེར་ན་རྩོལ་བ་ལས་

བྱུང་བའི་སྒྲ་ནི་མི་རྟག་སྟེ། རྩོལ་བ་ལས་བྱུང་བའི་ཕྱིར། ཞེས་བྱ་བ་ནི། དམ་བཅས་

པའི་དོན་གྱི་ཕྱོགས་གཅིག་ཆོས་ཅན་རྟགས་སུ་བཀོད་པའི་མ་གྲུབ་པ་ཡིན་ཏེ། རྟགས་

དེ་ཆོས་ཅན་གྱི་ཁྱད་པར་ཉིད་དུ་ཉེ་བར་བཀོད་པའི་ཕྱིར་རོ་ཞེས་ཟེར་བ་ལྟ་བུའོ། །དེ་

ལྟ་བུ་ལ་སོགས་པ་དམ་བཅའ་དང་གཏན་ཚིགས་སྐྱོན་དངོས་མ་ཡིན་པའི་ཕྱིར་ལྟག་

ཆོད་ཡིན་ཡང་ཇི་ལྟར་བཤད་པའི་མཚན་ཉིད་ཀྱིས་ལྟག་ཆོད་ཉི་ཤུ་རྩ་བཞིའི་ནང་དུ་

འདུ་བ་ཡིན་ནོ། །འོ་ན་དེ་དག་སུན་འབྱིན་ཡང་དག་ཡིན་ནོ་ཞེ་ན། དེ་དག་ཆོས་ཅན། 

སུན་འབྱིན་ཡང་དག་མ་ཡིན་ཏེ། སྐྱོན་མེད་ལ་སྐྱོན་དུ་བརྗོད་པའི་ཕྱིར། ཞེས་སྟོན་པ་

བདག་གི་སྒྲའི་དོན་ལ་མི་བསྙོན་པར་དེའི་ཉེར་ལེན་བདག་རང་གི་མཚན་ཉིད་འགོག་

པའི་ཕྱིར་དང༌། རྩོལ་བྱུང་བསྒྲུབ་བྱའི་ཆོས་ཅན་ལས་ཕྱི་རོལ་དུ་གྱུར་ཏེ། ཆོས་ཅན་

གྱི་མཚོན་བྱེད་ཡིན་པའི་ཕྱིར་རོ། །ཞེས་ཡོད་མེད་གཉིས་ཀ་ལ་བརྟེན་པ་ཞེས་དང་

ཡང་ན་དེས་མཚོན་ནས་ལྡོག་ཕྱིར་ཞེས་པར་བཤད་ཟིན་ཏོ། །གལ་ཏེ་ལྟག་ཆོད་”དེ
1
་

དག་ཀྱང་ཉེར་བཞི་པོ་འདི་དག་ཉིད་ཀྱི་ནང་དུ་འདུ་སྟེ་ཆ་ཤས་འགས་འདྲ་བའི་ཕྱིར་ཞེ་

ན། འོ་ན་ཉེར་བཞི་པོ་འདི་དག་ཀྱང་ཕན་ཚུན་གཅིག་གི་ནང་དུ་གཅིག་འདུ་བ་དེ་ལྟར་

ཐལ་བར་འགྱུར་ཏེ། ཆ་འགས་འདྲ་བའི་ཕྱིར་རོ། །

1  [མ་ཕྱི། ༢༩༩བ༦ན།   ད    * དེ]

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

གསུམ་པ་ནི། བསལ་བའི་དབྱེ་བ་མཐའ་ཡས་འདྲ་བས་སྡུད་པ་ནི་གཅིག་ཏུ་

ཐལ་བ་དེའི་ཕྱིར་ལྟག་ཆོད་ཀྱི་སྤྱིའི་མཚན་ཉིད་གཅིག་ཏུ་ཅུང་ཟད་བརྗོད་པར་བྱ་བ་

ཡིན་ཏེ། ཁྱད་པར་གྱི་མཚན་ཉིད་བྱས་པ་ཡིན་ན་ནང་དུ་མི་འདུ་བའི་ཕྱིར་རོ། །ལྟག་

ཆོད་ཀྱི་སྤྱིའི་མཚན་ཉིད་དེ་ནི་སུན་འབྱིན་པར་སྣང་བ་ནི་ལྟག་ཆོད་དོ་ཞེས་བརྗོད་ཟིན་

ཏེ། ཡང་དག་པ་མ་ཡིན་པའི་སྐྱོན་བརྗོད་པ་ནི་ལྟག་ཆོད་དོ། །

བཞི་པ་ནི། བྱེ་བྲག་གི་མཚན་ཉིད་མེད་ན་ཤེས་པར་མི་ནུས་སོ་སྙམ་ན། ལྟག་

ཆོད་དེ་ནི་སྒྲུབ་པ་དང་སུན་འབྱིན་པའི་མཚན་ཉིད་ཤེས་པ་ཉིད་ལས་བདེ་བླག་ཏུ་

ཤེས་པར་འགྱུར་ཏེ། སྒྲུབ་པ་ཡང་དག་དེ་སུན་འབྱིན་ཡང་དག་འཇུག་པའི་ཡུལ་ཡིན་

པས་དེ་ལ་སུན་འབྱིན་ཡང་དག་མི་འཇུག་པའི་ཕྱིར། དེ་ལ་སུན་འབྱིན་བཀོད་ཚད་

ལྟར་སྣང་དུ་ཤེས་ལ། སུན་འབྱིན་ཡང་དག་ཕ་རོལ་གྱི་འདོད་པ་གྲུབ་པའི་གེགས་ཡིན་

པ་ལ་ཡུལ་མ་ཡིན་པ་ལ་ཞུགས་པ་དེས་བསྒྲུབ་བྱ་རྟོགས་པའི་གེགས་མ་ཡིན་པ་དང༌། 

སུན་འབྱིན་དུ་བཀོད་ཀྱང་གེགས་ཏེ་སུན་འབྱིན་གྱི་མཚན་ཉིད་མི་ལྡན་པའི་ཕྱིར། 

ཕུང་གསུམ་མེད་པས་ལན་ཏེ་སུན་འབྱིན་ལྟར་སྣང་བ་བདེ་བླག་ཏུ་ཤེས་སོ། །

གཉིས་པ་ནི། སུན་འབྱིན་ལྟར་སྣང་གི་རྫས་ཀྱི་རབ་ཏུ་དབྱེ་བ་ནི་ཆོས་ཅན། 

ཡོངས་སུ་རྫོགས་པ་འདིར་མ་བསྟན་ཏོ། །ཡོངས་སུ་རྫོགས་པ་འདིར་བསྟན་པར་མི་

ནུས་པའི་ཕྱིར་རོ། །གཞན་གྱི་དོན་གྱི་རྗེས་སུ་དཔག་པ་རྣམ་པར་ངེས་པ་སྟེ། ལེའུ་

གསུམ་པའི་འགྲེལ་བཤད་ཚིག་དོན་རབ་ཏུ་གསལ་བའོ། །

སྤྱི་དོན་གསུམ་པ་དེ་ཉིད་སློབ་དཔོན་གྱི་དགོངས་པར་བསྟན་པ་ནི། ཅི་སྟེ་ཁྱེད་

ཀུན་ལས་བཏུས་འཆད་ན། དེར་བཤད་པའི་མེད་པ་ཉིད་ལ་མེད་པ་ཡིན་གྱི་གཞན་པ་

བུ་སྟོན་རིན་ཆེན་གྲུབ།

ལ་མ་ཡིན་ལ་འགལ་བ་ལ་ཡང་མ་ཡིན་ནོ། །ཞེས་བཤད་པ་ལ་སོགས་པ་ལ་དགག་པ་

བྱེད་པ་ཅི་ཞེ་ན། བཤད་ཅེས་དྲང་ངོ༌། །གང་གིས་ན། ངས་ཏེ་ཆོས་གྲགས་བདག་གིས་

སོ། །གང་ན། མདོ་ཉིད་བཤད་ཀྱི། འགྲེལ་པ་ནི་དབང་ཕྱུག་སྡེ་དང་དེའི་ཕྱོགས་པ་སྔ་

མ་དག་གིས་ཕྱིན་ཅི་ལོག་ཏུ་བྱས་ཀྱི། སློབ་དཔོན་གྱི་གཞུང་མིན་ཏེ།  དོན་ཡོད་དེ་

འབྲས་བུ་དང་བཅས་པའི་ལུགས་རྟོག་གེའི་ཚུལ་ལེགས་པར་གཟིགས་པ་དེའི་མདོ་

ཡིན་གྱི། འགྲེལ་པ་འགལ་བ་ནི་མ་ཡིན་ནོ། །འགྲེལ་པ་ལ་ཡིད་མི་རྟོན་ན་གང་ལས་

ལུང་ཐོབ་ནས་འཆད་ཅེ་ན། འཆད་པ་པོའི་ལུང་ཡང་ཡལ་བར་དོར་ནས་ཏེ་དེ་དག་

གིས་ལེགས་པར་མ་ཤེས་པས་སོ། །འགྱུར་གཞན་ལས། ལུང་ནི་མ་སྤངས་པར་ཞེས་

པ་ལྟར་ན་སློབ་དཔོན་གྱིས་མདོ་མ་སྤངས་པར་རོ། །ལུང་དོར་ན་ཇི་ལྟར་འཆད་ཅེ་ན། 

ལུང་ཡོད་དམ་མེད་ཀྱང་བླ་སྟེ། འདིའི་དོན་ནི། འདི་རིགས་ཤིང་ཚད་མས་འཐད་དོ་

ཞེས་འཆད་དོ། །འོ་ན་ཁྱེད་རང་གི་གསལ་བ་འཆད་ཀྱི་སློབ་དཔོན་གྱི་མདོ་འཆད་པ་

མིན་ནོ་ཞེ་ན། རྣམ་པར་དག་པའི་ཐུགས་མངའ་བས་ན་སློབ་དཔོན་དེའི་དགོངས་

པའང་ངེས་པར་ཏེ་གདོན་མི་ཟ་བར་འདི་ཉིད་ཡིན་ཏེ། རིགས་པ་དང་ལྡན་པས་སོ། །

འོ་ན་ཊཱིཀ་བྱེད་རྣམས་ཀྱིས་མི་རྟོགས་པ་ཅི་ཞེ་ན། ཤེས་བྱ་ལ་ཤེས་རབ་མི་

གསལ་བའི་བློ་ཅན་གྱི་སྐྱེ་བོས་དེའི་དགོངས་པ་རྟོགས་པ་མ་ཡིན་ཏེ། དེའི་དགོངས་

པ་རྟོགས་པ་ལ་ཤེས་རབ་གསལ་བས་ཁྱབ་པའི་ཕྱིར་རོ། །བདེ་གཤེགས་བསྟན་པ་

ཡན་ལག་བརྒྱད་ལྡན་ཟབ་པའི་ཆོས། །རྟོག་གེའི་ལམ་གྱིས་བགྲོད་པར་ནུས་པ་མ་

ཡིན་ནའང༌། །སྙིང་པོ་མེད་པའི་མུ་སྟེགས་ལྟ་ལ་མངོན་ཞེན་པ། །ལྡོག་ནས་དྲི་མེད་

བསྟན་ལ་གཞུག་ཕྱིར་མདོ་མཛད་དོ། །དེ་བཞིན་གཤེགས་པས་སྨྲ་ངན་འཇོམས་པར་

ཚད་མ་རྣམ་པར་ངེས་པའི་ཊཱིཀ་ཚིག་དོན་རབ་ག།

ལུང་བསྟན་ཞིང༌། །སྒྲ་མཁན་ལྷར་འཛིན་རྐང་མིག་པ་དང་འུག་པ་པ། །སེར་སྐྱ་པ་དང་

ནམ་མཁའི་གོས་ཅན་རིག་བྱེད་པ། །ཐོས་སྒྲོག་པ་སོགས་སྨྲ་ངན་ཀུན་འཇོམས་གང་

ཡིན་དེས། །མདོ་ཡི་རྣམ་འགྲེལ་ཚད་མིན་བློ་ཡི་མུན་སེལ་བ། །ཡང་དག་ཤེས་པ་ཇི་

བཞིན་སྟོན་བྱེད་རིགས་པའི་གཞུང༌། །རྣམ་པར་ངེས་པ་ཉི་མའི་འོད་ཟེེར་རབ་བཀྱེ་

ནས། །མདོ་དང་ཤེས་བྱ་རིག་པའི་གནས་ལུགས་གསལ་བར་མཛད། །དེ་ཡི་རྣམ་

བཤད་ཚིག་དོན་རབ་ཏུ་གསལ་བ་འདི། །མདོ་དང་སྡེ་བདུན་རྣམས་ལ་ལེགས་སྦྱངས་

མཁས་པའི་གསུང། །རྒྱན་དང་ཆོས་མཆོག་ལྷ་དབང་བློ་དང་ཤཱཀྱ་བློ། །ཡེ་ཤེས་

དཔལ་སོགས་མཁས་པའི་འགྲེལ་བཤད་ལ་བརྟེན་ནས། །ཚད་མའི་སྐྱེས་བུའི་གསུང་

གི་འོད་ཟེར་ལས་སྐྱེས་པ། །མང་ཐོས་སྒྲུབ་དང་བྲལ་བའི་དགེ་སློང་རིན་གྲུབ་

ཀྱིས། །དོན་གཉེར་སྐྱེ་བོས་བསྐུལ་བའི་ངོར་ནི་འབད་པས་སྦྱར། །ནོངས་པ་མཆིས་ན་

རིགས་པ་མཁྱེན་རྣམས་བཟོད་པར་མཛོད། །དེ་ཡི་དགེ་བ་དྲི་མེད་ཆུ་གཏེར་རབ་

འཁྲིགས་པའི། །རྣམ་གྲོལ་རིན་ཆེན་འབྱུང་གནས་ཆེན་པོའི་ཁྱབ་བདག་མཆོག །ཀུན་

མཁྱེན་ཀླུ་དབང་ཡོན་ཏན་རོ་འཛིན་ཉིས་སྟོང་ལྡན། །སྐུ་གསུམ་རིན་ཆེན་རྒྱན་གྱིས་

སྤྲས་པར་གྲུབ་གྱུར་ཅིག །

སློབ་དཔོན་ཆོས་ཀྱི་གྲགས་པས་མཛད་པའི་ཚད་མ་རྣམ་པར་ངེས་པའི་

འགྲེལ་བཤད་ཚིག་དོན་རབ་གསལ་ཞེས་བྱ་བ་བུ་སྟོན་གྱིས་ཁྲག་སྐྱུག་གི་ལོ་སྨིན་

དྲུག་གི་ཟླ་བའི་ཚེས་གཅིག་ལ་སྦྱར་བ་རྫོགས་སོ།། མདྒ་ལཾ།། །། 

པར་བྱང་སྨོན་ཚིག

རྣམ་གྲོལ་ཞི་བའི་རྒྱ་མཚོར་རོ་གཅིག་ཏུ། །

གཞོལ་བའི་མཐའ་ཡས་ཆོས་ཚུལ་དལ་འབབ་ཀླུང༌། །

ཚིག་གི་གཟེགས་མ་རེས་ཀྱང་དུག་གསུམ་གྱི། །

དྲི་མ་ཡོངས་འཁྲུད་ལེགས་བཤད་བདུད་རྩི་འདི། །

དཔར་དུ་བསྐྲུན་པའི་རྣམ་དཀར་ཕུང་པོའི་མཐུས། །

ཡང་དག་ཆོས་ཀྱི་སྒོ་མོ་སྟོང་ཕྲག་བརྒྱ། །

གདངས་ཏེ་རྒྱུད་ལྔའི་འགྲོ་བ་མ་ལུས་པ། །

ངེས་ལེགས་ནོར་བུའི་མཛོད་ལ་དབང་འབྱོར་ཤོག །

ཅེས་འཛམ་གླིང་ཡངས་པའི་ཁྱོན་ལ་འཚེ་མེད་ཞི་བའི་ལམ་སྟོན་རྣམ་འདྲེན་ཤཱཀྱ་སེངྒེའི་རིང་

ལུགས་སྒོ་ཀུན་ནས་རྒྱས་པ་སོགས་འཕྲལ་ཡུན་ལེགས་ཚོགས་དུ་མའི་ཆེད་དུ་དམིགས། ནང་

བསྟན་གྲུབ་མཐའ་རིས་མེད་ཀྱི་གསུང་རབ་དག་དཔར་དུ་བསྐྲུན་དང་བསྐྲུན་འགྱུར་གང་ལའང་སྦྱར་

ཆོག་པའི་དགེ་བསྔོའི་སྨོན་ཚིག་ཏུ་ཤཱཀྱའི་དགེ་སྦྱོང་ཆོས་སྨྲ་བ་ངག་དབང་བློ་བཟང་བསྟན་འཛིན་

རྒྱ་མཚོས་སྦྱར་བའོ། །

༄༅། །ནམཿ སམནྟབུདདྷཱནཱཾ། ཨཙིནཏྱཱདབྷུཏརཱུཔཱིཎཱཾ། ༀཏཱརེསྭཱཧཱ། །

ཡི་གེ་ཉི་ཤུ་རྩ་དྲུག་པ་འདི་དཔེ་ཆའི་ནང་དུ་བཞུགས་ཚེ་འགོམ་ཡུག་གིཉེས་པ་མི་འབྱུང་

བར་འཇམ་དཔལ་རྩ་རྒྱུད་ལས་གསུངས་སོ། །

